
БУРХАН МЭТ НАСАНД НЬ

	Монголчуудын уламжлалт сурган хүмүүжүүлэх ухаанд хүүхдийг 

	˗ Гурван нас хүртэл нь “Бурхан мэт өргөмжил”, 

	˗ 3˗5 насанд “Буянтан мэт асар”, 

	˗ 6˗12 насанд “Албат мэт зүтгүүл”, 

	˗ 13 наснаас цааш “Анд мэт дотнос” гэсэн богинохон атлаа гүн утгат нэгэн сургаал бий...

	Их санааг хэдхэн үгэнд багтаадаг нь нүүдэлчдийн сэтгэлгээний онцлог. Энэ хэдхэн үгэнд нүүдэлчдийн сурган хүмүүжүүлэх үзэл баримтлал, гүн ухаан бүхэлдээ багтаж байгаа болно.

	 

	Эхний үе: “Бурхан мэт өргөмжил” 

	˗ Гурван настан энэ газар дэлхийн амьдралын хир буртаг сууж, тоос тортог дараагүй, хар буруу санаагүй бурхан мэт ариун гэгээхнээрээ байдаг тул бурханд дэвшүүлэн дээдэлж, хайр, энхрийлэл, хүндлэлийн сайхан орчин дор ирээдүйг нь, бие хүнийг нь бүтээдэг байна. Сайхан сэтгэлтэй, зөв зан суртахуунтай, эелдэг, зөв харьцаатай, уур омог багатай, ихэрхүү бардам зангүй, юуг сайн, юуг муу гэдгийг ялгаж салгаж сайтар мэддэг, хүндлэл дээдлэл бүхий тийм хүн бүтээх суурийг тавьдаг хамгийн чухал эгзэгтэй нас бол ГУРАВ хүртэлх нас... Энэ насны хүүхдэд элдэв улай, булай муухай юм үзүүлдэггүй, дэргэд нь ёс бус үйлдэл, ааш зан гаргадаггүй, чанга дуугаар хэрэлдэх, архиралдан зандарч, агзарч угзарч болдоггүй байх нь. Өөрөөр хэлбэл гурав хүртэлх насны хүүхдийнхээ дэргэд эцэг эхчүүд, томчууд яг л амьд бурхны дэргэд буй мэт гэгээн түвшнээр биеэ авч явах учиртай байна. Гэхдээ Бурхан мэт тахин шүтнэ гэдэг нь хэт дур зоргоор нь хяналт, хориггүй байлгана гэсэн үг бас биш юм шүү... Болдог болдоггүй үйлийн нарийн учрыг үг, үйлдлээр үлгэрлэн үзүүлдэг байна. Энэ насанд нь хүүхдийн сэвлэгт хайч мэс ч хүргэлгүй даахийг онгоноор нь байлгаж, энэ насаа өнгөрсөн хойно үргээдэг нь учиртай аж. Хүн бүтээгдэх үйл явцын үндэс суурь нь энэ насанд ногддог гэдгийг чухам эцэг эхчүүд онцгой анхаарч, мэдэж байх шаардлагатай. 

	Хоёр дахь үе: “Буянтан мэт асар” 

	˗ Түүний дараах хоёр жил буюу 3˗5 нас бол хүүхдийн бие бялдрын хөгжлийг онцгой анхаарах үе. Бурхан мэт эрхэмлэн дээдлэхгүй ч буянтан мэт асран тэтгэж, бие эрхтнийг чийрэгжүүлэх нь. Энэ үеэс хүүхдийг ойр зуурхан ишиг, хурганд гүйлгэх, гаднаас аргал, хомоол оруулах, аяга шаазан дөхүүлүүлэх зэрэг “ажил хийлгэж”, алив зүйлсийн наад цаад тал, баруун зүүнийг ялгахаас эхлээд хүнд хөнгөн, хар цагаан, хурдан удаан гэх мэт олон ойлголтуудыг суулгаж, хөдөлгөөний эв дүйтэй, үе мөч эвлэг уян, хийсэн ажилдаа урамших сэтгэлзүйг бий болгох гэх мэт олон сургалтуудыг ахуй амьдралын дунд суулгадаг байна. 

	Зарим тохиолдолд эхний хоёр үеийг нэгтгэн 5 хүртэлх насыг “Бурхан нас” хэмээн нэрлэх нь ч бий. 

	Гурав дахь үе: “Албат мэт зүтгүүлэх”

	˗ Үүнээс цааших 6˗12 насанд ажил хийлгэж, хал үзүүлж, гар хөлийнх нь булчин шөрмөсийг бэхжүүлж, хөдөлгөөний эв дүйтэй болгож, бэрхшээлийг даван туулах хатуужил суулгадаг байна. Өөрөөр хэлбэл хүмүүжлийнх нь суурь бүрдсэн хүүхдэд хүмүүний энэ тоост орчлонд аж төрөхөд зайлшгүй сурах учиртай ажлын дадал хэвшлүүд, өөрийгөө хамгаалах, амь амьдралаа авч явах чадварын эх суурийг олгодог ажээ. 

	Энэ үеэс хүүхдийг ус, түлшинд явуулах, хонинд дагуулах, ойр зуурхан байх хонь, үхэр, тугал туулгах, айраг бүлэх, тэр бүү хэл чөдөр ногт зангидах хүртэл ажил хийлгэж эхэлдэг. Улмаар нүүдэл суудал, ахуй амьдралын бүхий л хүрээний ажилд сургаж дадлагажуулдаг байна. Хүүхдээ 5 наснаас эхлэн хурдны морь унуулах нь манайд нэлээн түгээмэл байдаг. Хурдны морь унана гэдэг хүүхэд бүү хэл насанд хүрсэн хүнд ч амаргүй шалгуур, хатуужил, эр зориг, тэсвэр шаардагддаг эрсдэлтэй спорт. 

	10 орчим настай хүүхдийг хөгшчүүд “Тусад оржээ” гэлцэнэ. Үнэхээр ч нүүдэлч, малчин амьдралын нөхцөлд төдий насны хүүхэд маш олон төрлийн ажлын чадвар, дадалтай болсон байдаг. Судалгаагаар 70˗аад манай насны хөгшид 12 орчим насандаа 80˗100 орчим төрлийн ажил хийх чадвартай болсон байжээ. Энэ насанд нь нүүдэлч малчид үр хүүхдүүдээ ёстой “Албат мэт зүтгүүлж”, олон чадвар суулгадгийг илтгэнэ. Эдгээр ажил хөдөлмөрийн арга дадал, чадвар бүхний цаана сэтгэлгээний чадавх, биеийн хүч чадал, сэтгэлийн хат байна. 

	“Хал нь гаднаа, хайр нь дотроо” гэдэг ардын үг бий. Хайраа дотроо хадгалж, хүүхдэдээ хал үзүүлж, хатуужил суулгадаг нь их ухаан юм. Товчхондоо 6˗12 нас бол “Эрхийг биш бэрх”˗ийг сургаж, “Ар давуулж хүлэг”˗ болгодог, “Ажил хийвэл ам тосоддог”˗ийг ухаарч мэдрүүлдэг нас болно. 

	Нүүдэлчдийн амьдралын хэвшил суурин тариачдынхтай харьцуулах аргагүй, хувьсан өөрчлөгдөж байдаг шинэ шинэ нөхцөл байдлуудад дасан зохицох, даван туулах чадвар шаарддаг нь сэтгэлгээний хөрвөх чадварыг үлэмжхэн хөгжүүлдэг тал бий. Зарим тохиолдолд энэ насыг “Боол мэт зүтгүүл” гэж тодорхойлох нь ч бий. 

	Дөрөв дэх үе: “Анд мэт дотнос”

	˗ Оюун санааны суурь хүмүүжилтэй, ажлын олон дадлага туршлагатай болсон 13 настай хүүхдэд одоо юу хэрэгтэй вэ?

	Хүүхэд өөртөө итгэлтэй болж, ажил амьдралын хариуцлагыг мэдэрч, түүнийг үүрэх ёстойгоо ухамсарлан ойлгох шаардлагатай. Мөн хүний нийгэмд амьдрахад хамгийн чухал зүйл болох өөрийгөө нээлттэй илэрхийлэх, бусдыг ойлгон хүндлэх ухаан, хамт олонч ухамсар хэрэгтэй. Өөрөө бие даан шийдвэр гаргах чадварт суралцах шаардлагатай. Энэ бүхнийг өгдөг гол арга зам нь хүүхэдтэйгээ “Анд нөхөр мэт” харьцах явдал болно. Энэ наснаас хойш хүүхэдтэй учир үл ухах гэнэн тэнэг балчир мэт харьцах учиргүй. Агзарч зандарч, захирах шаардлагагүй. Аль болох хүүхэдтэйгээ ажил амьдралынхаа бэрхшээл, саадыг хэрхэн давж туулах, алив шийдвэр гаргах талаар анд нөхөр мэт зөвлөн илэн далангүй, нээлттэй ярилцдаг болох нь. Хүүхдийг буруу зүйл хийж, санаатай болон санамсаргүйгээр алдаа гаргавал хамт олон найз нөхөд, гэр бүлийнх нь өмнө зандарч, буруутган зэмлэж, гэсгээн цээрлүүлэхээс аль болох зайлсхийж, найз нөхрийн ёсоор буруу зөвийг зөвлөн хэлэлцэж, ухааруулан ойлгуулах, алдаа дутагдлыг хэрхэн засаж залруулах, зайлсхийх талаар арга зам хамтран хайх нь илүү үр дүнтэй байдаг байна. Энэ нь хүүхэд өөртөө итгэлтэй болох, хүн болоод гэр бүл, хүний нийгмийн амьдралд болж буй аливаа үзэгдлийг эргэцүүлэн бодох, ухааран ойлгох чадвартай болж, энэхүү чадварынхаа үндсэн дээр бие даан зөв шийдвэр гаргахад суралцах хамгийн сайн сургалт юм. Тэгээд зогсохгүй зөвхөн өөрийнхөө болон гэр бүл, хамт олон, нийгмийн өмнө аливаа хариуцлагыг ухамсарлан мэдрэх чадвартай болгодог байна. Эв найр, эрдэм номыг эрхэмлэн дээдлэх үзэл санааг ч бэхжүүлнэ. Анд нөхөр байхын үнэ цэнийг ухааруулан, ойлгуулж, “Эрдмийн дээд нь эв”, “Эрдэм мянган лан, эв түмэн лан”, “Танилтай бол талын чинээ, танилгүй бол алганы чинээ”, “Дэм дэмдээ, дээс эрчдээ”, “Нэг өдөр танилцаж, зуун жил нөхөрлөнө”, “Зовох цагт нөхрийн чанар”, “Сайныг дагавал сарны гэрэл, мууг дагавал могойн хорлол” гэх мэт үгсийн утгыг чухам энэ насанд бүрнээ ухааран ойлгодог болох нь. Нэр төрөө эрхэмлэх, ёс зүйтэй байхын мөн чанарыг ч ойлгуулна. “Нэр хугарахаар яс хугар”, “Нэрээ барахаар насаа бар”, “Муу амьд явахаар сайн үх” гэх мэт... 

	Энэ бүхний эцэст нийгэм, хамт олны нэгэн эд эс гэдгээ мэдэрсэн, хариуцлага үүрэг гэдгийг тодорхой хэмжээгээр ухамсарласан, хамт олонч, эвсэг, өөртөө итгэлтэй, бие даан шийдвэр гаргахад бэлэн болчихсон хүүхдүүд маань ажил амьдралынхаа гарааг эхлэх, гэр бүлийн амьдралаа ч эхлүүлэх босго нас болох 18 настайгаа золгодог байна. 

	Ийнхүү 13 наснаас нь хойш хүүхэдтэйгээ томчууд нь дотно сэтгэл түшгээр амьдралын алив шийдвэр, баяр жаргалаа илэн далангүй ярилцаж, зөвлөлдөж, түшилцэж явах учиртай ажээ. 

	Чухам энэ насыг “Анд мэт дотнос” гэдгийн учир энэ буюу.

	13 нас бол хүүхдийн бие организмын шилжилтийн насны эхлэл. Дорнын тооллоор таван мах бодь бүтэн эргэж, бүрдэл болсон 12 жилийг туулж, байгаль, од гарагийн нөлөөлөл, дохиог бүрнээ хүлээн авсан хүний амьдралын хамгийн эхний мөчлөг болно.

	...

	Өвгөд дээдсийн маань “Хүнээр хүн бүтээх ухаан” товчхондоо энэ буюу. Хүнээр хүн бүтээхээс илүү ухаан гэж үгүй хэмээн хэлэлцэж ирсэн. Ингэхэд хүний нийгмийн хөгжлийн хамгийн нандин, эмзэг хийгээд нэн чухал үндсэн суурь нь энэ “ХҮН БҮТЭЭХ” явдал юм. 

	Монголчууд энэхүү ухаанаа олон шат дамжлага, арга хэлбэрээр хэрэгжүүлж ирсэн байдаг. Ахуйн сургалт, гэрийн сургалт, шавь сургалтуудын арвин баялаг уламжлал бий. Манай уламжлалт тоглоом наадгай бүхэнд дээр дурдсан сурган хүмүүжлийн утга агуулга нь ямар нэгэн хэмжээгээр шингэсэн байдаг. Ахуй амьдралын алив ёс заншил, дэг журам, ялангуяа үлгэр домог, зүйр сэцэн үг, хэлц үгэнд илүү тод илэрдэг. 

	Үндэстэн үр хүүхдээрээ ямар хүмүүнийг бүтээснээр нийгмийн хөгжил тодорхойлогдоно, үндэстний сэргэн мандал хийгээд буурал мөхөл хэмжигдэнэ. Нэр төр, гэр бүл, хамт олон, улмаар нийгмийнхээ өмнө хариуцлага хүлээх чадвартай болох үед нь буюу 16 нас хүрэхэд иргэн хэмээн үзэж, иргэний үнэмлэх олгодог, улмаар 18 нас хүрэхэд төр улсынхаа хэрэгт санал онолоо тусгах чадвартай боллоо хэмээн үзэж, сонгох, сонгогдох эрх олгодог нь учиртай. Тийм чадвар төлөвшөөгүй бол түүнийг ХҮН, иргэн хүн гэж үзэх нь учир дутагдалтай. Зарим ёс бус зүйлийг хийсэн нэгний иргэний эрхийг нь хуулиар хязгаарлан, бусдаас тусгаарлан хорьдог. 

	Тийм учраас л “Хүнээр хүн хийхээс илүү ухаан” гэж үгүй болно. 

	“Буруу өссөн хүүхэд бухын хүзүүнээс хатуу”. Иргэн болж чадаагүй хүмүүс олшрох хэрээр нийгмийн хөгжил саардаг нь хууль юм. Өөрөөр хэлбэл хүмүүжил, боловсрол бол улс орны амин чухал салбар. Улс орнууд ч боловсролынхоо салбарт маш анхаарч, их хэмжээний зардал, хүч хаядаг. Энэ салбартаа гаргасан амжилтаар нь, гаргаж буй зардлаар нь улс орны хөгжлийг тодорхойлох нь ч байна. Тэргүүлэгч хөгжилтэй орнуудад энэ нь нийтлэг байдаг. 2015 онд манай улс боловсролынхоо салбарт 1,299.3 тэрбум төгрөгийг зарцуулсан нь чамлахаар тоо ч биш. Боловсролын салбарын зорилго нь зөвхөн бичиг үсэгт тайлах, мэдлэг боловсрол олгох төдий зүйл биш, хүнийг хүмүүжүүлэн хүн болгох явдал амин чухал. Боловсролтой хүн гэдэг нь мэдлэгтэй, мэдлэгээ үр бүтээлтэй ашиглаж чадах чадвартай төдийгүй ёс зүйтэй, эвсэг, үүрэг хариуцлагыг тодорхой хэмжээгээр үүрэх чадвартай хүнийг хэлдэг. Чухам тийм хүнийг л ИРГЭН ХҮН хэмээн үзэж ойлгож ирсэн уламжлалт сэтгэлгээ бий. Сэхээрч ухаарсан гэдэг утгаар Сэхээтэн гэж нэрлэж байсан үе ч бий. Ингэхэд дээд сургууль төгссөн болгон сэхээтэн болдог ч юм биш. Сэхээтэн нь диплом төдийгөөр үнэлэгддэг ойлголт ч биш юм.

	Ер монголчуудын уламжлалт сурган хүмүүжүүлэх ухааны өв сан арвин билээ. Монголчууд хүний насыг эхийн хэвэлд ураг бүрэлдсэнээс эхэлж тоолдог уламжлалтай. Үүнийг “ХИЙ НАС” гэдэг. (Барууны соёлд харин өөрөөр үздэг ба эхээс төрсөн цагаас нь эхэлж хүний насыг тоолдог.)

	Бид хөл хүндтэй бүсгүйг хоёр хүний амь гэж үздэг. Энэ ч мөн их ухаан юм. Мөн л барууны судлаачид эхийн хэвэлд буй хүүхдийн “хүмүүжил, сургалт” 99 хувийн үр нөлөөтэй болохыг олон тооны туршилт, судалгаагаар баталжээ. Аль хэдийн хүн болох эхлэл эхийн хэвэлд тавигдаад эхэлчихсэн гэсэн үг юм. Эхийнхээ хэвэлд буй хүүхэд түүний эцэг эх, орчин тойрон нь хэрхэн харьцаж буйг маш сайтар мэдэрдгийг олон тооны багаж, хэмжилт, туршилтаар баталсаар байна. Өнөөдөр өндөр хөгжсөн улс орнуудад нярай биетэй эхийн сургалт, хөтөлбөрт ихээхэн анхаардаг болсон.

	“Хөл хүндтэй эхийн өмнүүр

	Хөндлөн гардаггүйн учрыг асууя даа” гэж бид дуулцгаадаг. Ардын уламжлалт өв ухаан зохиолын дуунд маань шингэсэн нь энэ. Ийнхүү хөл хүндтэй эхийн өмнүүр хөндлөн гардаггүйн цаана гүн утга, танин мэдсэн их ухаарал, хүндлэл оршино. 

	Их сэтгэгч Ж.Ж. Руссо XVIII зуунд “Хүн угаасаа бурханлаг мөн чанартай. Гагцхүү түүнийг муу муухай орчин л эвдэж, бузарлаад байна. Тиймээс хүүхдийг бурхан шиг гэгээн, хайр дүүрэн орчинд өсгөх хэрэгтэй” гэж үзэж, номлож байв. Тэр бээр энэхүү үзэл номлолоо тайлбарлан “Эмили” хэмээх зохиол бичсэн нь тухайн үедээ төдийгүй өнөөдөр ч сурган хүмүүжлийн ухаан, хүн судлал, гүн ухааны салбар дахь нэгэн томоохон мэтгэлцээн, судлагдахуун болсоор байна. Улс орон бүрд өөр өөрийн амьдрал ахуйн өвөрмөц хэв төрхөд тохирсон уламжлалт сурган хүмүүжүүлэх арга барил, гүн ухаан бий. Түүндээ таарсан боловсролын бодлогоо ч хэрэгжүүлж буй. 

	Бидний дээдэс ч мөн хүнээр хүнийг бүтээх арга ухаанаа бэлээхэн томьёолчихсон байжээ. Гэхдээ маш гярхай ажиглалтад суурилсан, сурган хүмүүжлийн гүн гүнзгий ухаан бүхий нарийн тогтолцоо бүтэцтэй байжээ гэдэг нь өмнө дурдсан 4 үе шат, түүний онцлогийг илэрхийлсэн товч томьёоллоос харагдана. Түүнээ судар номдоо гэхээс илүүгээр сургаал үг болгон базаж, багцлан томьёолж үлдээсэн байх юм. Өнөө цагийн бид л түүнийг үл анзаардаг, анзаарсан ч үл тоодог нь харамсалтай. Тэр бүү хэл хуучин цагийн хоцрогдлын үлдэгдэл, шинжлэх ухааны бус гэж үзэх нь ч цөөнгүй бий. 

	Үгүй юм. Харин ч бидний дээдсийн сурган хүмүүжүүлэх цэгцтэй томьёолол бүхий гүн ухаан нь орчин цагийн шинжлэх ухаанаар батлагдсаар байгаа болно. 

	Аливааг барьж, шинжиж, баталж, нотлох дуртай орчин цагийн барууны судлаачид хүний оюуны чадамж 10 хүртэлх насанд бүрэн төлөвшдөг ба гэхдээ түүний 80 хувь нь зөвхөн 3 хүртэлх насанд бүрэлдэн тогтдог болохыг нотолжээ. 

	Учир нь хүний уураг тархины эд эсийн хөгжлийн 80 хувь нь гурав хүртэлх насанд явагдаж, тархины суурь бүтэц нь хэлбэршин, уураг тархины эд эсүүдийн холбооснууд бэхэждэг байна.

	Бид л гурван настай хүүхдийнхээ гаргаж буй ааш араншныг анзаардаггүй, анзаарсан ч төдийлөн тоодоггүй том дутагдалтай... Зүй нь хамгийн ихээр анхаарах учиртай нас аж. Чухам тиймээс л дээдэс өвгөд маань энэ насыг онцгой анхаарахыг чухалчилж “БУРХАН МЭТ НАС” хэмээн онцгойлон зааж өгчээ. 

	Энэ насанд нь бид хүүхдэдээ хэрхэн хандаж, харьцахаа тэр бүр анхаардаггүй, зөнгөөрөө л урсаж явдаг. Хайрлаад л, энхрийлээд л, бөөцийлөөд л байна. Учир мэдэхгүй, яриа ойлгохгүй хүүхэд хэмээн дэргэд нь юуг ч хамаагүй ярилцаж, бүдүүлэг эрээгүй аашилцгааж, элдвийн муу муухай, зодоон цохион, хэрүүл уруул, хараал зүхэл, цус улай үзүүлэхээ ер тоодоггүй байх нь ч бий. Гэтэл үнэн хэрэг дээрээ балчир жаахан үрс маань тэр бүхнийг өдөр өдрөөс өсөн, урган төлжиж буй оюундаа соронзон бичлэгт бичиж буй мэт яг таг хуулбарлан буулгаж байдаг байх нь. Дэргэд нь, нүдэн дээр нь болсон алив бүхэн гурван настай жаалын тархинд бүхий л насан туршид нь огтоос арилж, арчигдахгүйгээр бичигдэж, далд чанад ухамсарт нь сууж үлддэг байх нь. Тийм л эмзэг, мэдрэмтгий оюун тархинд бичигдсэн бүхэн нь тэр хүний сэтгэлгээ, үнэлэмж, зан аашны үндсэн суурь болох нь. 

	Архаг ноцтой гэмт хэрэгтнүүд, сэтгэцийн хурц өөрчлөлттэй хүмүүс дээр хийсэн сэтгэл зүйчдийн судалгааны дүгнэлт ч үүнийг батална. Тэдний өгүүлэхээр маньяк алуурчид болон сэтгэцийн олдмол согогтой болсон хүмүүсийн олонх нь бага балчир насандаа авсан хурц цочролоос үүдэлтэй сэтгэлзүй, сэтгэлгээний гэмтэлтэй байсан аж. Тийм хүмүүс хэзээ ч эргэж засардаггүй, тэр чигтээ буюу “төрөлхийн гэмт хэрэгтэн” хэвээр үлддэг байна.

	Бид “Сони” / Sony/ хэмээх японы өндөр чанар, үзүүлэлттэй электрон бараа бүтэгдэхүүнийг сайн мэднэ. Тэрхүү корпорацийг үндэслэгч, орчин цагийн хөгжингүй Япон орныг бүтээгчдийн нэг, агуу бизнесмен Масару Ибука гуай чухам хүүхдийн гурав хүртэлх нас ямар үнэ цэнтэй болохыг олон жилийн судалгаанд тулгуурлан баталсан ном туурвижээ. “Гурван нас хүрэхэд оройтно” гэсэн нэртэй энэхүү ном 20 гаруй оронд хэвлэгдэж, дэлхийн шилдэг номын тоонд зүй ёсоор орсон байна. Орчуулагч А.Арвий энэхүү номыг 2012 онд орчуулан монголын эцэг эхчүүд, сурган хүмүүжүүлэгчид, нийт уншигчдын анхааралд толилуулжээ. 

	“Таны хүүхдийн сурах чадварууд төрснөөс хойш эхний гурван жилд хамгийн өндөр байх болно. Харин гурван нас хүрэхэд оройтно” гэж тэр энэ номоороо нийт эцэг эхчүүдэд анхааруулсан байна. Тэр ч бүү хэл гурван насанд нь хүүхдийг төгс хөгжүүлж, суутан ч болгох боломжтой гэж үзжээ. 

	Масару Ибука гуайн номоос тархины судалгаатай холбоотой хэсгийг онцгойлон иш татсуу. “Хүний тархи ойролцоогоор 1.4 тэрбум эсээс бүрддэг ч шинэ төрсөн хүүхдийн тархины эсийн ихэнх хараахан ажиллаагүй байдаг. Тархины эд эсүүд идэвхжиж, хоорондын холбоос нь хамгийн идэвхтэй бүрэлдэн тогтдог үе нь хүүхэд төрсөн цагаас гурван нас хүртэл үе байдаг. Энэ үед ойролцоогоор иймэрхүү холбоос, нэгдлүүдийн 70˗80 хувь нь үүсэж бий болдог. Тэдгээр холбооснууд үүсэж хөгжихийн хэрээр тархины боломжууд өсдөг. Төрснөөс зургаан сарын дараа гэхэд тархи өөрийн нас бие гүйцсэн үеийн чадамжийн 50 хувьд хүрсэн байдаг ба гурван нас хүрэх үед 80 хувьд нь хүрдэг. Гэхдээ мэдээж энэ нь хүүхдийн тархи гурван наснаас хойш хөгжихөө больдог гэсэн хэрэг биш. Гурван нас хүрэхэд үндсэндээ тархины арын хэсэг боловсорч гүйцдэг ба дөрвөн нас хүрэх үед “духны хэсэг” гэж нэрлэгдэх тархины тэр хэсэгт энэ нарийн төвөгтэй үйл явц явагддаг. Тархины тулгуур чадвар гаднаас дохио хүлээн авч, түүний дүрсийг үүсгэх ба түүнийг санаж тогтооно. Сэтгэн бодох, хэрэглэх, бүтээн туурвих, сэтгэл санаа гэх мэтийн боловсорсон чадварууд гурван наснаас хойш хөгжих ба энэ насанд хүртэл бүрэлдэн тогтсон тулгуур чадваруудыг ашигладаг. Хэрэв эхний гурван жилд бат бэх суурь үүсэж бүрэлдээгүй бол түүнийг яаж ашиглахыг зааж сургаад ашиг үгүй...” 

	Хүүхдийн гурав хүртэлх насанд нь хэрхэн ямар арга замаар сурган хөгжүүлэх тухай зүйл тус бүрээр тодорхой тайлбарласан баялаг өгүүлэмж бүхий Масару Ибука гуайн энэ ном манай уламжлалт сурган хүмүүжүүлэх арга ухаанд гурав хүртэлх насыг “Бурхан нас” хэмээн онцгойлсны учрыг батлан илэрхийлнэ.

	Бидний өвөг дээдэс өнөө шинжлэх ухаанаар батлагдаж буй энэ үнэнийг бүүр эртнээс гайхалтай нарийн мэдэж байжээ. Олон зууны ажиглалт, туршлага, бас арга судалгаа байсан биз ээ. Ухаан төгс дээдсийн маань энэ ухааныг батлах бас нэгэн судалгаа, ажиглалтыг сонирхуулъя. Олон орны эрдэмтэд судлаачдын хийсэн ажиглалт: Бага насандаа чоно, ирвэс, сармагчин мэтийн хээрийн зэрлэг амьтдад “үрчлэгдэн” агуйд нь амьдарч байгаад эргэж хүмүүст олдсон 27 Маугли хүүхдүүдэд нэг нийтлэг зүйл байжээ. Тэд бүгдээрээ хүмүүсийн дунд нийгэмших анхан шатны босгыг давж чадсангүй, сар гарахаар чоно шиг ульдаг, хувцас өмсөж чаддаггүй, гал үзэж чаддаггүй, махыг түүхийгээр нь зулгааж иддэг, орон дээр унтдаггүй, аяганаас хоол идэж чаддаггүй, газарт асгаж байж долоож иддэг гэх мэтчилэн өнөөх агуйд адгууснуудтай хамт 2˗11 насандаа олж авсан дадал хэвшлээ огтхон ч гээсэнгүй. Тэдний ихэнх нь 2˗оос 5 хүртлээ араатнуудын дунд амьдарчээ. Тэд нэг нь ч бүтэн өгүүлбэр хэлж сурсангүй. Тэдгээр хүн˗адгууснуудаас ердөө ганцхан нь л халбага барьж хоол идэж сурсан нь хамгийн аугаа амжилт байж. Ганцхан Камала гэх Энэтхэгт олдсон охин л хүмүүсийн дунд 10 гаруй жил амьдарсан, бусад нь бүгдээр хэдэн сараас хэдхэн жил л амьдарчээ. Өөрөөр хэлбэл 0˗10 хүртэлх насандаа, ялангуяа 5 хүртэлх насандаа араатнуудтай байсан хүүхэд тэр чигтээ араатан л болж дуусдаг, эргээд хүн болохоосоо нэгэнт өнгөрдөг ажээ. Хэчнээн сайхан бурхан шиг орчинд, харилцаанд эргүүлж авчраад ямар ч нэмэргүй, огтхон ч найдлагагүй... Эндээс хүүхдийн сургуулийн өмнөх болон сургуулийн бага насны боловсрол ямар чухал ач холбогдол, үүрэгтэй, юугаар ч орлуулшгүй, бас нөхөшгүй нөлөө, үр дагавартай болохыг эрүүл ухаантай хэн ч харж ойлгохоор байна. 

	Товчхондоо бид нялх балчир үр хүүхдүүддээ хайхрамжгүй хандаж, тэднийгээ хүмүүнлэг бус, ёс зүйгүй, эрээгүй бүдүүлэг байдал давамгайлсан, болхи бохир орчинд өсгөх аваас хожим бид хогоо хаа сайгүй хаядаг, цэр нусаа газар сайгүй тургидаг, нэг нэгнээ өчүүхэн ч хүндэлдэггүй, эрээгүй бүдүүлэг ёс зүйгүй иргэд олонтой болж, нийгэм даяар хулгай, дээрэм, луйвар, авлигал, ёс бус явдал газар авах болно. Тэгээд тэр бүхэнтэйгээ тэмцсээр улс орон эдийн засгийн болон хамаг дотоод хүч нөөцөө шавхах болно. Нийгэм өөрийнхөө бухимдал, сөрөг талаа яг өнөөдрийнх шиг дарж дийлэхэд бэрх байсаар байна. 

	Тийм тохиолдолд хөгжлийн, бүр үсрэнгүй хөгжил бүхий гэгээлэг ирээдүйн тухай яриа нь зүгээр л хоосон дэмий чалчаа яриа төдий явдал юм. Зөвхөн төрийн бодлогын түвшинд анхаараад зогсохгүй нийгмийн иргэн бүр нь, эцэг эх, эмээ өвөө бүхэн энэ асуудлыг ухамсарлан ойлгож, онцгойлон анхаарч, хүч, сэтгэл тавих шаардлагатай онцгой цаг тулсан. Хойш тавих аргагүй, тийм хариуцлагатай цаг. 

	Гэвч нэн харамсалтай нь монголчууд бид манжийн колонийн 230 жил, социалист үзэл суртлын 70 жилд энэ уламжлалт мэдлэгээсээ ихээхэн холдон мартагнаж явснаа, ялангуяа барууны “Хүн бол адгийн хувиа бодсон бэртэгчин мөн чанартай” гэсэн суурь хандлагатай хатуу либерал үзлийн цунамид өртсөн сүүлийн 20 гаруй жилд бүр тавьж тууж орхилоо. Энэ он жилүүдэд Монголын төр улс орныхоо ирээдүй болсон хүүхэд багачуудын яг ийм бурхан болох насыг нь золиослон гаргуунд нь хаяв. Эмгэнэл, гашуудал гэхэд ч багадна. Өөрөөр хэлбэл бид хүндлэл, хүлээц төгс, оюунлаг гэгээлэг бурхан˗хүн бүтээх биш, булааж авах тэмүүлэлтэй, өрсөлдөөнд зэрлэгдүү, бүдүүлэг, амин хувиа хичээсэн бэртэгчин зомби˗хүн бүтээж байна. 

	Ялангуяа бурхан мэт насыг нь Монголын төр ч, эцэг эхчүүд ч бүр ор тас мартсан мэт байгааг баримт жишээн дээр авч үзье.

	 

	НЭГ: Төр засгийн бодлогын доголдол, дутагдлаас үүдсэн бэрхшээлүүд

	Эцэг эхчүүдийн олонх нь өглөөнөөс үдэш хүртэл зав чөлөөгүй ажиллах тул үр хүүхдээ цэцэрлэгт өгөх шаардлагатай болдог. Өөрөөр хэлбэл хүүхдээ сурган хүмүүжүүлэх үүрэг хариуцлагын тодорхой хэсгийг төрийн бодлогод даатгахаас аргагүй байна. Харин төрийн маань бодлого ямар түвшинд байна вэ?

	• Төрөөс сурган хүмүүжүүлэх уламжлалт арга ухаандаа тулгуурласан боловсролын суурь онол арга зүйг одоо болтол гаргаж чадаагүй байна. Гэтэл өнөөдөр манайд 1˗5 хүртэлх насны 400 мянга орчим хүүхэд байгаа. Нэг жилд төрж буй хүүхдийн тоо 81 мянга орчим байгаа ба энэ тоо жилд дунджаар 8 орчим хувиар өсөж байна.

	• Төр хүүхдийн сургуулийн өмнөх боловсролын асуудлыг ямагт 3, 4 дүгээр зэрэгт тавьж, өнөө маргаашийг аргацаасан хөрөнгө оруулалт, нийгмийн утга учиргүй халамжид анхаарч ирэв. Зөвхөн 2009˗2011 онуудад тараасан нийгмийн халамжид 1500.00 тэрбум буюу 1.5 их наяд төгрөгийг цацсан билээ. Гэтэл бага насны хүүхдийн боловсрол, төлөвшилд оруулсан хөрөнгө оруулалт эргээд нийгэмдээ хэдэн арав дахин нугарсан ашиг болж ирдгийг олон улсын судалгааны байгууллагууд, судлаач эрдэмтэд (James Heckman, Prof.Univ.of Chicago) тодорхойлсон. 

	• Төрийн бодлого дутагдсанаас ясли, цэцэрлэгийн хүрэлцээ муудсан, улсын хэмжээнд 56 000 хүүхэд буюу 10 хүүхэд тутмын 3 нь сургуулийн өмнөх насны боловсролд хамрагдаж чаддаггүй. Ялангуяа хөдөө орон нутагт бага насны хүүхдүүдийн 57 хувь нь сургуулийн өмнөх насны боловсролын хөтөлбөрт хамрагддаггүй байна,

	• Өнөөдөр Улаанбаатар хотын хэмжээнд 200 орчим цэцэрлэгийн байр дутагдалтай байгаа ба Төр өнгөрсөн 25 жилийн хугацаанд төсвийн хөрөнгө оруулалтаар бүтээн босгосон цэцэрлэгийн байр барьсан нь ховор, харин 20 шоронг шинээр барьсан.

	• Өнөө үйл ажиллагаа явуулж буй ихэнх цэцэрлэгийн байрууд нь аль социализмын үед баригдсан, орчин үеийн сургалт явуулах стандарт шаардлага хангахгүй байгаа,

	• Улсын хэмжээнд үйл ажиллагаа эрхэлж буй нийт цэцэрлэгүүдийн 48 хувь нь хөгжмийн хичээлийн, 80 гаруй хувь нь биеийн тамирын хичээлийн хэрэглэгдэхүүн хэрэгсэл дутагдалтай, шаардлага хангахгүй байгаа, анги бүлгийн 40 гаруй хувь нь хүүхдийн сэтгэхүй хөгжүүлэх тоглоом, 50 гаруй хувь хүүхдийн ном дутагдалтай байна.

	• Төсвөөс цэцэрлэгт хуваарилж буй хөрөнгийн 70 орчим хувь нь зөвхөн байрны халаалт, халуун хүйтэн усанд зарцуулагддаг.

	• Байрны хүрэлцээгүйгээс нэг ангид даац хэтэрч, улмаар ясли цэцэрлэгийн сургалт стандартыг хэрэгжүүлэх боломжгүй болсон, зөвхөн өдөр өнжүүлэх төдий үүрэг гүйцэтгэж, хүүхдийн төлөвшил хүмүүжил анхаарлын гадна гарсан,

	• Цэцэрлэгт хүүхдээ оруулах хэрэгцээ нэмэгдэхийн хэрээр төлбөрийн чадвараар уралдах, ялгарах байдал бий болсон,

	• Эмзэг бүлгийн хүүхдүүд улсын ч, хувийн ч ясли, цэцэрлэгт хамрагдах боломжгүй болсон. Тэд амьдралын маш хүнд хэцүү хатуу нөхцөлд өсөж байна. Нийгмээ, орчин тойрноо үзэн ядаж, дайсагнасан сэтгэлгээний хандлага илэрхий ажиглагдаж мэдрэгдэх болсон. Тархины хөгжил ид явагдах насандаа хоол тэжээлийн дутмагшлаас болж хүүхдийн биеийн өсөлт хөгжилт саарах, ядуурлаас үүдэн сэтгэлгээний ядмаг байдал бий болж, энэ нь насан туршийнх нь ядуу зүдүү амьдралыг тодорхойлох магадлал өндөр байна.

	• Цэцэрлэгийн багш нарыг дунд сургуулийн багш нараас доод түвшинд үзэж ирсэн, сургалт хийгээд цалин хангамж нь доогуур,

	• Сургуулийн өмнөх насны хүүхдийн багш нарын ч сургалтын агуулга, стандарт хоцрогдсон, явцуу байсаар байна, өөрөөр хэлбэл “бурхан хүн бүтээх” өвөг ухааны үнэр алга, 

	• Ясли цэцэрлэгийн хүрэлцээгүй байдлыг нөхөхөөр хувийн цэцэрлэг, яслийг нь хөхүүлэн дэмжиж буй ч тэдгээрт хүүхдийг хүн болгох зорилго хомс, бизнес нь түлхүү талдаа байдал илэрхий ажиглагдаж байна. Зөвхөн нийслэлд үйл ажиллагаа явуулж буй 300 гаруй цэцэрлэгийн 130 гаруй нь төрийн бус өмчийн цэцэрлэг байна. Эдийн засаг хүнд хэцүү цаг дор хувийн хэвшилд төр ачааллаа хугаслах нь зөв арга зам ч, түүндээ тавьдаг шаардлага, стандарт илт дутмаг байна. 

	Ялангуяа сургуулийн өмнөх насны хүүхдийн цэцэрлэгийн байрны хомсдолыг нөхөж, хувийн салбарт ачааллыг нь хуваалцуулан, өнөөгийн тулгамдсан хүндрэлийг хөнгөлөх зорилгоор гаргасан Хүүхэд харах үйлчилгээ нь зохих стандарт шаардлагыг бүрэн хангаж буй эсэх нь, ялангуяа өнөөх бидний уламжлалт сэтгэлгээнд буй балчир хүүхдээ бурхан мэт орчинд байлгаж чадаж буй эсэх нь ихэд эргэлзээтэй юм. 

	Энэ үйлчилгээний эрх авахыг тулд зохих хэмжээний төлбөр төлөөд 5 сарын сургалтаар бэлтгэгддэг нь дэндүү хангалтгүй. Хөгжингүй орнуудад балчир насны хүүхэдтэй харьцах хүний боловсролд онцгой анхаардаг, цалин хангамж нь дунд сургуулийнхаас өндөр байдаг бол харин ч манайд эсрэгээрээ, тохиолдлын шинжтэй байна. 

	Мөн тухайн хүний биеийн болон сэтгэцийн эрүүл мэнд, хүмүүжил гэх зэрэг олон үзүүлэлтийг ямар шалгуураар үнэлж буй нь ч тодорхойгүй.

	• Эцэст нь манай цэцэрлэгүүд хатуу хэлэхэд ихэнхдээ хүүхдийг бага шиг уйлуулах, өлсгөхгүй байх төдий үүрэгтэй өдөр өнжүүлэх байдлаар ажиллаж байна. Бидний хойч үе болох хүүхэд багачуудын маань оюун санааны 80 хувь нь бүрэлдэн бий болох учиртай насанд нь зүгээр л хуарангийн мэт орчинд байлгаж байгаа нь нэн харамсалтай. Хуарангийн орчинд өссөн хүүхдээс хожим нийгмийн үнэ цэнтэй, хариуцлагатай иргэн хүнийг хүлээн авах магадлал маш хомс юм. Ядаж л замын хөдөлгөөний дүрмээ сахидаг хүн ч ховорхон төрөх болно.

	 

	* * *

	˗ 500 мянгыг өгч байж хүүгээ хажуугийнхаа цэцэрлэгт орууллаа. 

	˗ Төлбөр нь үү? 

	˗ Үгүй ээ, шагнал нь. Орон тоо нь хэтэрчхээд. 

	˗ Өндөр байна шүү. Уг нь улсын цэцэрлэг төлбөргүй биз дээ?

	˗ Төлбөргүй л дээ, гэхдээ одоо яая гэхэв. Хүү маань ядахдаа нийгэмшиг дээ. Мөнгө нь яах вэ.

	˗ Тэгээд яасхийж нийгэмшиж байна?

	˗ Ямар ч байсан самардаад авсан хүүхдэд хариуг нь сайн барьдаг болсон...

	˗ Яаж..?

	˗ Адилхан самардаж...

	 

	* * *

	˗ Зарим орой хүүгээ цэцэрлэгээс нь авахаар очиход ТВ –ээр “Том Жерри хоёр” үзээд сууж байдаг. Ядахдаа суудал нь хазгай, таг хажуулдчихсан ТВ үзэж байх юм. Хүзүү нь хөшчихмөөр...

	˗ Цэцэрлэгт ТВ үзүүлдэг юм уу?

	˗ Үзүүлэх ёсгүй л дээ. Гэхдээ олон хүүхэдтэй, зарим анги 50 гаруй хүүхэдтэй юм хойно, тэр олон хүүхдийг цөөхөн багш нар ТВ үзүүлж л аргацаадаг байх даа. Эцэг эхчүүдээс нь хүүхэлдэйн киноны DVD –г авчруулж үзүүлдэг юм билээ.

	˗ “Том, Жерри хоёр”˗ыг үзүүлж суухаар үлгэр уншиж өгдөг болоосой.

	˗ Харин тийм ээ, би DVD˗ийн оронд хоёр үлгэрийн ном өгсөн чинь багш нь их дурамжхан авч байна билээ. 

	Цэцэрлэгүүдийн маань нийтлэг төрх нэг иймэрхүү...

	Ингэхэд муур хулгана хоёр биесээ өчүүхэн ч энэрэх сэтгэлгүйгээр янз бүрээр чадаж, хохироож, хорлож байгааг үзүүлдэг “Том, Жерри хоёр” хэмээх хүүхэлдэйн зурагт киноны утга агуулгыг бид мэднэ. Энэ киног зарим хөгжингүй орнуудад бага насны хүүхдэд үзүүлэхийг хориглодог. Социализмын үед манайд ихэд дэлгэрсэн “Чамайг даа” буюу “Ну Погоди!” хэмээх чоно, туулайн тухай кино ч өнөөдөр шүүмжлэл дагуулсаар байгаа. Тэр бүү хэл сүүлийн үед Орост бүтээсэн “Миша, Маша хоёр” хэмээх эрх дураараа охины тухай хүүхэлдэйн кино ч сурган хүмүүжүүлэгчдийн анхааралд өртөж, шүүмжлэлд өртөх болсон билээ.

	 

	ХОЁР: Үндэстний сэтгэлгээний доголдол 

	 

	• Олон эцэг эхчүүд “Бурхан мэт өргөмжлөх” гэдэг уламжлалт ухааныг огт мэддэггүйгээс хүүхдээ энэ насанд нь хатуу чанга дэгтэй байлгах, зодох, айлгах, хажууд нь бүдүүлэг авирлах, чанга яхир дуугаар харьцах гэх мэтээр хүмүүжүүлдэг, улмаар хүүхдийн дотоод ертөнц эвдэрч, өөртөө итгэлгүй, зальхай, хуурамч, эв таарвал хэнийг ч хуурч мэхлэхээс буцахгүй хүн болон өөрчлөгдөж байна. Эсвэл зүгээр л зөнгөөр нь хаячихдаг.

	• Зарим эцэг эхчүүд “Бурхан мэт өргөмжлөх” гэдгийг хаа нэгтээгээс сонссон ч үүнээ огт буруугаар буюу хэт эрх дураар нь байлгаж, хүссэн бүгдийг нь биелүүлэх явдал гэж ойлгосноос үүдэн бусдыг хүлээн зөвшөөрөх, хүндэтгэх тухай анхан шатны мэдрэмжгүй, эрээгүй түрэмгий нэгэн болгон өсгөж байна. Юу болдог, болдоггүйг хэлж, ярьж, үлгэрлэж, сургах тухай ямар ч оролдлого, ойлголт, хандлага байдаггүй. Угаасаа ч тийм гэрийн суурь хүмүүжил ч, сургуулийн хүмүүжил ч, үндэстэн нийтийн ойлголт ч байхгүй болчихсон. Үр дүнд нь хүүхдүүд нь санал нийлээгүйгээ шууд дарж авах гэж улайран үзэн яддаг, түрэмгий араншинтай, бусдыгаа ойлгох, хүндэтгэх анхан шатны зан суртахууны харилцаанд сураагүй, өөрийгөө ертөнцийн төв гэж үздэг бурангуй сэтгэлгээтэй болон өсөж байна. Өнөөдөр харанхуй, ахуйн болон харилцааны соёлын дутмагшилд гүнзгий нэрвэгдсэн нийгмийн нөхцөл байдалд энэ мэт сурган хүмүүжүүлэх мунхагдуу аргын доголдол ихээхэн нөлөөлсөн. 

	 

	* * *

	˗ Танай хүүхэд арай дэндүү байна шүү. Айлд орчхоод бурхан шүтээнийг нь авч тоглоно гээд орилон дайрч, өгөхгүй гэхээр ширээ сандлыг нь өшигчөөд сүйд болгоод хаячих юм аа. Хүүдээ юу болдог, юу болдоггүйг хэлж, ойлгуулж байх хэрэгтэй шүү дээ.

	˗ За тэгж л байг, том болоод ухаан суухаараа аяндаа зүгээр болчихно оо..

	˗ Чи хүүхдээ арай дэндүү дураар нь байлгаж байна!

	˗ Зүгээрээ, хүүхдийг 5 нас хүртэл нь бурхан шиг байлгах ёстой гээ биз дээ. Тэгээд л би дураар нь байлгадаг юм.

	Бурхан мэт насны тухай бидний ойлголт нэг иймэрхүү түвшинд байна. 

	 

	***

	Өнгөрсөн 25 жилийн хугацаанд төрөөс баримтлах боловсролын бодлого маань 5 удаа өөрчлөгджээ. Сүүлийн 5 жилд л гэхэд хоёр удаа солигдов. МАН засаг барихаараа Кембрижийн стандарт гэсэн нэрээр ихээхэн хэмжээний хөрөнгө зарж, хөтөлбөр боловсруулж, сурах бичиг шинээр үйлдвэрлэж, загвар сургалт явуулав. Гэтэл АН засаг барихаараа өмнөхийг үгүйсгэж, эсвэл мэдээгүй мэт царайлж, “Зөв Монгол хүүхэд” Үндэсний хөтөлбөр баталсан. Дараачийн засгийн газар нь бас ямар хөтөлбөр гаргахыг таахад бэрх. Энэ өөрчлөлт бүхэнд балчир хүүхдүүд маань хэлмэгдэж, туршилтын туулай болсоор байна. Их хэмжээний хөрөнгө үр ашиггүй урсаж байна.

	Уламжлалт суурь үзэл баримтлал, гүн ухаанаа гүнзгий шингээсэн, ямар ч засаг нь гарсан ягштал баримталдаг сурган хүмүүжлийн төрийн бодлогын баримт бичиг одоо болтол тодорхойгүй байна. Ялангуяа сургуулийн өмнөх насны боловсролын бодлого. Төр нь бодлогогүйн адил эцэг эхчүүд бид ч хүүхдээ ямар хүн болгон төлөвшүүлэх талаар ихэнхдээ нүд тас аниастай явна. Үр хүүхдэдээ цаг заваа зориулах нь бага, цаг гаргасан ч хандлага нь таг буруу байх нь олонтоо. 

	Монгол хүн, монгол зан заншлын онцлогт тохирсон үндэсний баялаг, өвөрмөц, нарийн үзэл баримтлал, гүн ухаан байсаар атал барууны сурган хүмүүжлийн олон арга туршлагыг монгол ахуй, хүнд зохистой эсэхийг хянан үзэлгүйгээр олон жилээр хуулбарлан дагаж, үнэн хэмээн нот итгэн төөрөлдөж, үндэстнийхээ ирээдүй болсон хүүхэд багачуудынхаа, улмаар улс үндэстнийхээ оюун сэтгэлгээний цоорхойг улам томруулж ирлээ. Ийнхүү төрийн бодлого дутуудсанаас олон гажуудал ар араасаа ундарч, гарах гарцгүй мэт битүү гогцоо тойрог үүсгэжээ.

	Үндэстэн нийтээрээ сурган хүмүүжүүлэх баялаг уламжлалт арга ухаанаа таг мартсан, буруу зөрүү ойлгосон, мэддэг ч ач холбогдлыг нь гүнээ ухааран ойлгоогүй байдал хавтгай байна. Самардвал адилхан самардалцаад, нулимсны өмнөөс бас нулималцаад явахыг нийгэмших гэж ойлгох хэмжээнд хүртлээ бид зэрлэг байдалдаа дасчихсан байна. Гудамжинд нус, цэрээ хаяхыг байтугай орцонд бие засахыг ч энгийн явдал гэж үздэг, очер дараалал дайрахыг, булхай луйвар хийхийг, бүдүүлэг, эз түрэмгийг чадаж байгаа хойно арга байхгүй гэж өөгшүүлдэг, худлаа ярьж, улсаа дампууртал завшихыг бахархан дуурайдаг оюуны соёлын наад захын хэм хэмжээг мэдэхгүй нийгэм бий болж байна. Яагаад гэвэл ийм гаж зүйлтэй нийтээрээ огтхон ч тэмцдэггүй, төр нь ч ийм мэт оюун сэтгэлгээ, ёс зүйн асуудалтай огтхон ч зууралддаггүй, их сайхан дипломат төртэй болсон.

	Ийм ой гутам байдлыг бид хаа сайгүй, замын хөдөлгөөн дунд, нийтийн үйлчилгээнд, айл гэрт, ялангуяа улс төрийн өндөрлөгт бүр ихээр харж, үзэж байна. Төрийн өндөрлөгүүд, лидерүүд маань улайх ч үгүй худал ярьж, нэг нэгнээ муулцгаана, муу муухайд үндэстнээ үлгэрлэнэ. Тэгээд адагт нь Монгол хүн бол тэнэг, бүдүүлэг, соёлгүй, совест байдаггүй гэж нийтээрээ шогширцгооно. Гадагшаа очихоороо монгол хүн монголоосоо цэрвэн зугтаацгаах нь олонтоо...

	Монгол Улсын хөгжлийн үндэс нь МОНГОЛ ХҮН. Гэтэл Монгол хүнээ бүтээх ёстой тэр эмзэг, чухал “Бурхан” насыг нь төр засаг ч, түмэн олон ч үл тоож, зарим үед бүр гишгэлэн дарангуйлж байна. Ямар үр тарина, тийм л жимс хураадаг гэдэг. Бурхан болох насанд нь буг шиг болгож өсгөчхөөд, өнөөдөр нийгмийн дэг журам байхгүй болсныг, ёс зүй алдагдсаныг, хэт хувиа хичээсэн бэртэгчид, нийтээр хүндэтгэн дагадаг журам ёсыг үл тоодог бүдүүлэг анархистууд үй олноороо бий болсныг гайхан шогшрох нь мунхгийн мунхаг явдал юм.

	Эцэст нь хэлэхэд бид үр хүүхдүүддээ, ирээдүй хойчдоо “БУРХАН НАС”˗ыг нь буцааж олгох хэрэгтэй болжээ. Төр засаг нь ч анхаарч, ухаантан сэхээтнүүд нь ч бодлого ухаанаа гаргаж, уламжлалт арга ухаанаа ард түмэндээ түгээн сурталчилж, ухааруулж, эцэг эхчүүд ч дор бүрнээ нэгийг бодон хичээх цаг болжээ. 

	(Уг цуврал нийтлэлийг 2008˗2009 онуудад бичсэн ба тэр үеэс хойш манай Ерөнхий боловсролын сургуулиудад нөхцөл байдал ихээхэн өөрчлөгдөж, энд дурдагдаж буй зөрчил, хандлагууд харьцангуй багассан нь анзаарагддаг. 

	Гэхдээ л хүсэн хүлээсэн үр дүнд хараахан хүрээгүй байна.)

	 

	 

	Цуврал ˗ 1

	 

	* * *

	Охин маань сургуульд оров. Баянзүрх дүүргийн нэгэн сургуулийн 4 дүгээр ангид л даа. Америкт сурч байгаад ирсэн охины маань хувьд Монголынхоо сургуульд орж байгаа нь энэ. Орой авахаар очиход өмнөөс гүйж ирэнгүүт л:

	˗ Аав аа, би нэг хачин юм хэлэх үү?

	˗ За, тэг...

	˗ Манай багшид ийм урт/гараа алдлав/ төмөр шугам байдаг.

	˗ Юу нь хачин гэж, аавд нь ч тийм шугам байдаг шүү дээ.

	˗ Тэр шугам нь дандаа мурийчихдаг юм.

	˗ Яагаад тэр билээ?

	˗ Хүүхдүүдийг цохихоор л мурийчихдаг, тэгээд тэгшилж байгаад дахиад л цохидог. Аймаар байгаа биз. Би айгаад юу ч хэлж чадаагүй ээ. 

	˗ Миний охиныг цохисон юм уу?

	˗ Үгүй л дээ.., манай ангийн зөндөө хүүхдийг тэгж цохисон.

	Энэ шугам мурийх дайны зодуур бол монголынхоо бүх шатны сургуулиар дамжихдаа бишгүйдээ л нэг шугамдуулж, указкадуулж, үсдүүлж, чихдүүлж, элэгдүүлж, шанаадуулж, буланд сандал өргөн зогсож үзсэн надад ер сонин хачин, гаж зүйл биш л дээ.

	Харин бэлтгэл ангиас /киндергарден/ 4 дүгээр анги төгстлөө 5 жил америкийн сургуульд суралцсан охины маань хувьд ер бусын хачин, байж болшгүй, санаанд нь багтамгүй гаж зүйл... Ганцхан удаа, санамсаргүй цохичихсонгүй, шугамаа мурийчихаар нь тэгшилж байгаад дахин дахин цохиод байдаг нь зориудын санаатай үйлдэл болно. Тэгээд л тэрхүү төмөр шугам охинд маань зодуурын, эрүү шүүлтийн аймшигт багаж хэрэгсэл болон харагдсан байна. Тиймээс л хамгийн түрүүнд багшдаа байдаг тэр том аймшигт төмөр шугамын тухай аавдаа сонин болгон ярьж буй хэрэг. Хэрвээ америкийн аль нэгэн сургуульд ийм явдал болсон бол ямар том шуугиан дэгдэх бол. Төмөр шугамын эзэн багш дахин хэзээ ч хүүхэдтэй харьцах эрхгүйгээр таслагдаж, сургуулийн захирал төдийгүй тухайн мужийн боловсролын сайд нь хүртэл огцрох байсан болов уу.

	Гэтэл ийм үзэгдэл монголын бараг бүх сургуульд байдаг хэвийн зүйл гэнэ. Бүр хүүхдээ гэмтээчхээд эмнэлэг, шүүхээр орсон тохиолдлын тухай танил багш маань хуучлав. Тэр хүүхэд гэмтээсэн багш нь одоо ажлаа зүв зүгээр хийгээд л явж байгаа гэнэ. Сүүлийн 10 гаруй жил Монголын боловсролын системд эрс шинэчлэл хийж байгаа тухай байнга сонсож, дуулж байв. Үр дүн нь ямар байгаа юм бол? Боловсрол нь миний мэддэг салбар биш тул би нарийн ширийн зүйлийг нь сайн мэдэхгүй. Гэвч одоо миний өгүүлэх хэд гурван жижигхээн жишээ Америкийн болон монголын боловсролын салбарын хооронд тогтолцоо хийгээд агуулгын ямар их ялгаа буйг хэлэх байх гэж бодож байна. Бас боловсролын салбарт шинэчлэл хийх гэж зүтгэж буй хүмүүст зарим нэгэн санаа өгч магад гэж найдаж байна.

	 

	* * *

	Америкт байх хугацаанд хүүхдүүддээ кирилл бичиг тууштай зааж сургаагүйгээс гадна хэдийгээр гэртээ монголоор ярьдаг ч хангалттай хэмжээний монгол хэлтэй байх боломж хомс байсан юм. Энэ зовлонг гадаадад буй монгол эцэг эх бүхэн ойлгож хуваалцах байх. Тэгээд сургууль эхлэх анхны өдөр охиныхоо ангийн багштай уулзаж, манай хүүхэд монгол хэлэнд сайнгүйгээс гадна кириллээр дөнгөж л уншдаг бичдэг нь 5 дугаар ангийн түвшинтэй харьцуулахад тун доогуур үзүүлэлт гэдгийг учирлахад багш:

	˗ Пөөх, зовоочих юм байна л даа, яана аа. Гэрээр багш авч гүйцэхгүй бол явахгүй шүү дээ. Эсвэл бага ангид өгөх юм уу? Тэр нь ч дээр дээ, гэж бүүр төвөгшөөсөн байдалтай байх юм.

	Дунд сургуулийн 5 дугаар ангийн насны хүүхдийг хэдэн анги доошлуулан нэг, хоёрдугаар ангид өгнө гэж юу байх билээ. Хүүхдийн хувьд ямар хүнд хэцүү доромжлол болох вэ? Яаж хэрхэн сурах билээ? Энэ чинь бүх нийтээр нь бичиг үсэгтэй болгох гэж кампаанчилж байсан 1940˗1950˗аад он биш шүү дээ.

	Хэд гурван үг хэлмээр байвч ямар орчин, сэтгэлгээ дотор байгаагаа санаад амаа жимийлээ. Мөн англиар ганц ч үг хэлдэггүй байсан охиныг маань сургах гэж бүтэн жил гаран сэтгэл гарган хичээн мэрийсэн америк багш нарийн дүр төрх эрхгүй санаанд бууж билээ.

	Охин маань монголоос америкт очингуут л сургуульд орсон юм. Бид өглөө School bus˗д нь суулгаж өгдөг, орой тосож авдгаас өөр үнэндээ англи хэл сургах талаар нэг ч идэвх санаачилга гаргаж байсангүй, багш нар нь ч охин чинь англи хэл мэдэхгүй байна, одоо яана аа, энэ ээ тэр ээ гэж нэг ч удаа асуудал үүсгэж байсангүй. Тэр ч бүү хэл сургуулиас зөвхөн ганц охинд маань зориулаад англи хэлэнд нь тусалдаг нэг багш тусгайлан гаргасан байсан. Тэр багш байнга охины маань дэргэд байж, дохиж зангаж, бүүр мөлхөж, майлж байж ойлгуулдаг байсан байгаа юм. Энэ хооронд тэдгээр багш нараас нэг ч удаа залхсан, хэцүүрхсэн өнгө аяс илэрч байгаагүйг монгол багшийн төвөгшөөн ярьж байх үед маш тод санаж билээ. Нэг л мэдэхэд охин маань англиар чөлөөтэй шулганадаг болчихсон байсан сан.

	 

	* * *

	Найз маань хүүгээ хэдэн жилийн өмнө 6 настай байхад нь I хорооллын нэгэн сургуульд оруулжээ. Хичээл өглөө их эрт эхэлнэ. Балчир хүү өглөө очингуут л ширээгээ дэрлээд унтаад өгдөг байсан гэнэ. 30 гаруй минут унтаж аваад хичээлээ эхэлдэг байжээ. Багш нь эцэг эхийн хурал бүр дээр “Танай хүүхэд өглөө болгон нус, шүлсээ гоожуулаад хичээл дээр унтдаг, хичээлээ хийдэггүй, гүйцдэггүй” гээд л ичиж улайтал нь илчилж, тачигнатал загнадаг байжээ. Эхлээд найз маань үг хэлдэггүй байснаа сүүлдээ тэсвэр нь барагдаж хэрэлддэг болоод, бүүр сүүлдээ эцэг эхийн хуралд нь ч очихоо байжээ. Гэтэл хариуд нь нөгөө багш хүүхдийг нь байнга дарамтлах болсон байна. Орой болгон хүүхдийг нь ганцаарыг нь торойтол авч үлддэг, элдэв зүйл нэхдэг болжээ. Тэсэхээ байсан найз маань хүүхдийнхээ сургуулийг сольсон гэлээ.

	Би Блүүмингтоны Юниверсити бага сургууль руу хүүхдийнхээ эцэг эхийн хуралд нэг бус удаа очиж байв. Хурал цагтаа эхэлнэ. Багш ерөнхий мэдээллийг эцэг эхчүүдэд өгөөд, хүүхэд тус бүрийн тухайд эцэг эхчүүдтэй нь тусгайлан ярилцана. Хүүхдүүдийн ширээн дээр хийсэн бүтээсэн зүйлс нь, хичээл ном, дүн нь байна. Дүн нь гэхдээ дугтуйн дотор. Ерөөс хүүхдийн сурлагын дүн улиралдаа нэг удаа гэрийн хаягаар дугтуйдаа ирдэг юм. Хүүхдийн дүнг ил тод нийтэд тэр бүр зарлах нь үгүй. Эцэг эхчүүд хүүхдийнхээ хичээл ном, дүнтэй тус бүрд нь танилцана. Мөн тэнд багшийн зөвлөгөө, үнэлгээ ч бий. Тэгээд шаардлагатай бол багштай ганцаарчлан уулзаж хүүхдийнхээ тухай ярилцана. Нийгмийн ажилтан нь байж бас зөвлөгөө өгнө. Заримдаа сургуулийн эмч ч байлцана. Ерөнхийдөө ажил хэрэгч, хурдан шуурхай.

	Харин манайд бол эцэг эхийн хурал их залхмаар болно. Цагтаа эхэлнэ гэж бараг үгүй. Эцэг эхчүүд уварч цуварсаар л байна. Тэгээд багш бүх эцэг эхийн өмнө бүгдийг ярина. Тэр тийм, энэ ийм гэж ирээд. Яг өмнө дурдсан манай найзын хүүгийн багш шиг. Гайгүй шиг сурлага хүмүүжилтэй эцэг эх бол сэтгэл түвшин суух, харин хүүхэд нь сахилгагүйтдэг, зөрчил гаргадаг, тааруухан сурдаг хүүхэдтэй эцэг, эх бол хөлсөөн дуслуулах нь холгүй хавчганан сууна. Энэхүү залхаалтын байдлыг яг болж байна гэж үзэх нь ихэнхдээ. Гэвч үр дүн багатай. Их сайндаа олон эцэг эхчүүдийн өмнө хөлсөө дуслуулсан аав орой гэртээ очоод хүүгээ алгадаж, шийтгэнэ биз. Ээж үглэж яншина биз. Гээд юу өөрчлөгдөх вэ?

	Танил багш маань манай дунд сургуулиуд дээр олонтоо тохиолддог энэ мэт хүүхдийн эрхийг зөрчдөг, үл хүндэлдэг, хүйтэн хөндий харьцааны талаар олон жишээ хэлж өгөв. Хичээлдээ муу хүүхдүүдийг хичээлийн дараа ангид нь авч үлдэж байгаад залхтал нь суулгадаг. Нойлын ногоон тэг, мулгуу тэнэг мангараар нь дуудах бол хамгийн энгийн зүйл гэнэ.

	Харин америкт ийм тохиолдолд хэрхэн ханддаг вэ? 

	Нэг өдөр охины маань сургуулиас утасдаж байна. Хэлний бэрхшээлээс болоод охин маань тийм ч сайн сурдаггүй байсан юм. Сургуулийн нийгмийн асуудал хариуцсан ажилтан /social worker/ ярьж байна.

	˗ Бид тантай уулзах хүсэлтэй байна. Танд сургууль дээр ирэх цаг зав байна уу? гэж байна.

	˗ Байхгүй, өдрийн цагаар би байнга ажилтай гэвэл

	˗ Тэгвэл бид оройн цагаар танай гэрт очиж уулзаж болох уу? гэж гуйлаа.

	Гэртээ тэдэнтэй уулзахаар цаг товлолоо. Гэтэл манайд бүхэл бүтэн десант буудаг юм байна. Сургуулийн дэд захирал нь нийгмийн ажилтнаа, охины маань ангийн багшийг, англи хэлэнд нь тусалдаг багш, мөн бас нэг ахмад багшийг дагуулчихсан 5˗уулаа “зочиллоо”.

	Би эрхгүй сүрдэж, ноцтой зүйл болох нь дээ гэж түгшиж, жижгэрэв. Охины маань талаар тун таагүй зүйл л ярилцах нь дээ гэж таамаглаж байв.

	Гэтэл харин тэд охиныг маань магтаж гардаг байгаа. Маш найрсаг, найзархаг, хөгжилтэй л гэнэ. Их хөөрхөн цаасан хайчилбар хийдэг гээд охины минь уран бүтээлийг нэгэн хавтаснаас гарган ирж үзүүлж байна. Бас амьтанд их хайртай, сургуулийн хашаан доторх усан сангийн загасыг их анхаарч хардаг, мэлхийнд хоол өгдөг л гэнэ. Ангийнхаа хүүхдүүдэд их анхаарал халамж тавьдаг, хүүхдүүд бүгдээрээ түүнд хайртай л гэнэ. Багш бүр л өөр өөрийнхөөрөө нэг сайн сайхан зүйл хэллээ. Нөгөөх айдас, түгшүүр маань бага багаар арилж, би ч бүр пээдийгээд эхлэв. Тэгээд:

	˗ Ингэхэд та бүхэн чухам ямар хэргээр яваа билээ? гэж эрдүүхэн асуулаа.

	˗ Танай охин их сайн охин, харин бид охиныг чинь сайн уншуулж сургаж чадахгүй байна, гэж байна. Тэгээд үүндээ надаас уучлал эрж яваа юм гэнэ ээ. Би сандарч,

	˗ Өө, харин ч охин маань та бүхэнд тийм их ажил удаж байгаад би та бүхнээс хүлцэл хүсэх учиртай гэлээ. Тэгээд тэд охиныг чинь өдөрт 30˗хан минутын л нэмэлт хөтөлбөрт хамруулах талаар тантай зөвлөлдөх гэсэн юм. Охин чинь их эрч хүчтэй, тэвчээртэй тул ачаалал болохгүй байх гэж бодож байна. Та зөвшөөрөх үү, хэрвээ зөвшөөрвөл та гарын үсгээ өгнө үү гэж байна. 

	Өгөлгүй яах вэ дээ, баярлаад л гарын үсгээ зураад өгтөл харин тэдгээр багш нар надаас илүү баярлаж билээ.

	Чухам энд л хүүхдийг сургах ёстойгоо ухамсарласан багшийн үүрэг, хариуцлага, чинхүү хүсэл харагдсан юм. Нөгөө талаар тогтоосон цагаас илүү нэг ч минутаар хүүхдэд хүчээр хичээл зааж, хүүхдийг ядрааж, залхааж болохгүй хатуу дүрэм журамтай учир тэд аавынх нь гарын үсгээр баталгаажуулж авч буй нь тэр ажээ.

	Энд бас нэгэн зүйл маш тод анзаарагдсан нь хүүхдийг хүндлэн дээдлэх үзэл санаа юм. Хүүхэд бүрд сайн тал, сайн чанар байдаг. Чухам түүнийг нь олж харж чаддаг, түүгээр нь урамшуулж, идэвхжүүлдэг, цаашид амжилттай сурах нэгэн хөшүүрэг болгодог нь америк багш нарын нэг онцлог мэт санагдсан билээ. Хүүхдийн муу сул талыг хэзээ ч хамт олны нь өмнө уудлан илчилж, улайлгадаггүй, хувьчлан уулзаж, нээлттэй ярилцдаг нь хүүхдийн өөртөө итгэх итгэл, бие даасан чадварт нь асар чухал үүрэгтэй зүйл болох нь харагдсан юм.

	 

	* * *

	Зун Америкаас ирсний дараа 7, 8 сард охиддоо хамаатныхаа багшаар кирилл бичиг заалгав. Хэд хоногийн дараа багштайгаа санал солилцоход 30 гаран жил багшилсан туршлагад нь тохиолдож байгаагүй зүйл анзаарснаа ярьж байна.

	Юуны түрүүнд охид үзгээ тааллаараа барьж бичиж байгаа нь сонин байжээ. Олон жилийн турш зөвхөн гурван хурууны өндгөөр үзгээ барьж бичихийг заасан багшид охид маань үзгийг гарынхаа аль ч салаагаараа барьж болдог юм, бүр атгаж байгаад бичсэн ч болдог гэж “заавардсан” байгаа юм. Бас үсгийг хаанаас нь ч эхэлж бичиж болдог гэжээ. Гол нь үүний цаана хүүхдүүд маш чөлөөтэй сэтгэж байгааг туршлагатай багш анзаарсан байна. Цаасны өөдсөөр, чулуугаар, модны мөчир, навчаар, молоконы лаазаар хөөрхөн дүрс, тоглоом хийж чадаж байгааг их олзуурхаж байв. Монголын сургалтад буй хүүхдүүд хэзээ ч ингэж чөлөөтэй байж, санаа бодлоо, буруу зөвөө чөлөөтэй илэрхийлж, бүүр томчуул мэт санал солилцож байгаагүй гэлээ.

	Хэдийгээр охид маань монгол хэл бичиг, тоо бодлого зэрэг үндсэн гол хичээлүүдээрээ бараг хоёр гурван анги доод түвшинд байгаа ч хүний нийгмийн болоод ертөнцийн зүй тогтолцооны талаар маш нарийн мэдлэгтэй байгааг нь багш гайхаж байсан юм. Тухайлбал нар сар яагаад хиртдэгийг, бороо яагаад ордгийг, салхи яагаад гардгийг, тэр ч бүү хэл загасны төрөл зүйлийг маш нарийн мэдэж, таньж байсан гэнэ. Аргагүй шүү дээ. Нэгийг нь нар болгож гэрэл бариулаад нөгөө хоёрыг нь сар, дэлхий болгож бөөрөнхий баг өмсгөөд, нар сар яагаад хиртдэгийг харанхуй танхимд биетээр нь үзүүлэхээр чинь ямар ч хүүхэд ойлгоно. Хүүхдэдээ ч ачаалал багатай, бас сонирхолтой.

	 

	* * *

	Охин маань ирсэн даруйдаа ойр хавийн хэдэн жаалуудтай гадаа харайж наадаж, эрх тааваараа тоглож байв. Гэтэл аавыгаа сандран сандран дуудлаа. Очтол аавынхаа араар нуугдаж, зугтааж ч гүйгээд байх шиг. Яасныг асуувал хүүхдүүдийн нэг охиныг маань “Ална шүү, П...” гэжээ. Охин маань түүнд нь үнэмшчихэж:

	˗ Та цагдаа дуудаач гэж шивнэж байна.

	˗ Өө, тэгж л байг, энэ чинь үнэнээсээ тэгээгүй юм, тоглож байгаа байхгүй юу? Гэлээ.

	˗ Ингэж тоглодог гэж үү?

	˗ Аав нь ч гэсэн тэгж л тоглодог байсан юм. Зүгээр ээ, миний охин гэж байж арай гэж тайвшруулж билээ. Харин охин маань сэтгэлээр их унасан. Хүн яагаад тэгж тоглодог юм бэ гэж дараа нь асуухад би хариулж чадаагүй.

	 

	* * *

	˗ Танай анги хэдэн хүүхэдтэй вэ?

	˗ 46

	˗ Өө, яасан олон юм.

	˗ Илүү олон хүүхэдтэй анги байгаа. Ааваа.. 56 хүүхэдтэй.

	50 гарсан хүүхэдтэй анги доторхыг би ер төсөөлж чадахгүй байна. Багш нь яаж тэсэж байдаг юм бол. Хүүхэд бүрдээ хүрч чадна гэж үү. “Хэдхээн сортоотой нь үлдээд л олонх нь гээгдээд явдаг юм” гэж танил багш маань тайлбарлав. Хичээлдээ ирсэн, ширээний ард суусан л бол боллоо, гүйцээ гэнэ. Тийм юм бол нэг талаас сургуульд ирэхийн, нөгөө талаас сургах гэхийн утга учир юу байна. Зарим багш нар хэсэгтээ л хүүхдүүдээ нэр нэрээр нь мэддэггүй сандардаг гэнэ.

	Анги дүүргэлт яагаад ийм өндөр байгааг лавлав. Улаанбаатарын хүн ам маш хурдацтай өсөж байгаагаас гэнэ. Жил бүр сургуулийн насны хүүхдийн тоо нэмэгдэхийн дээр 5000 орчим хүүхэд хөдөө орон нутгаас шилжин ирж нэмэгддэг байна. Тийм юм бол яагаад сургуулийн байр шинээр барьж болдоггүй юм бэ. Японы засгийн газрын буцалтгүй тусламжаар боссон хэдэн өргөтгөлөөс өөр Улаанбаатарт маань нэг ч сургууль сүүлийн 20 жилд шинээр бий болсонгүй. Энэ чинь юу вэ та минь ээ. Энэ хугацаанд чинь Улаанбаатарын хүн амь 2˗3 дахин өсчхөөгүй биш билүү. Олон олон баян компаниуд тийм ч бөх, тийм ч үйл явдал, ойд зориулж сая саяар нь мөнгө гаргалаа л гэлцэх юм. Нэг ч бага сургууль шинээр барьсан компани гэж сонсогдсонгүй дээ. Харин өндөр төлбөртэй хувийн сургууль бол тусдаа өөр зүйл.

	˗ Манай сургуулийн нэг анги дунджаар 40 хүүхэдтэй,

	˗ Өө гайгүй байна, зарим сургууль 50 гарсан шүү дээ гэж багш нар ярилцаж байна. Ийм ачаалалтай багшаас хүүхэд бүрд хүрч ажиллахыг шаардах нь утгагүй хэрэг, бас боловсролын шинэчлэл амжилттай хэрэгжинэ гэсэн ямар ч үндэслэл байхгүй санагдана. Үгүй энэ Боловсролын Яам, үе үеийн эрхэм сайдууд юу бодож явсан юм бол. Засгийн газар ямар бодлого барьдаг юм бол...

	Охин маань ярьж байна. Америкт манай анги 21, сургууль 260 хүүхэдтэй. Манай захирал, багш нар сургуулийнхаа бүх хүүхдүүдээ таньдаг шүү дээ. Харин энд намайг манай ангийн багшаас өөр ямар ч багш таньдаггүй гэлээ. 

	Энэ таньдаггүйн цаана сургуулийн, сургалтын ямар “таньдаггүй” хөндий, хүйтэн орчин байна вэ?...

	 

	 

	* * *

	Нэг дүү маань хүүгээ математикаар дагнасан нэгэн хувийн сургуульд оруулжээ. Маш сайн сургалттай сургууль аж. Нэг л хэцүү нь давсаг султай хүү нь завсарлагаагаар бие засаж амждаггүйгээс ихээхэн бэрхшээл гардаг гэнэ. Нэг удаа ангидаа бие засаж бөөн юм болжээ. Түүнээс болоод хүү нэг хэсэгтээ хямарч, хичээлдээ явж чадахгүйд хүрсэн байна. Бие засуулдаггүй юм уу, хаашаа юм гэсэнд, цаг байдаггүй, хэдхээн минут завсарладаг, хүүхдүүд дараалал үүсгэчхээд амждаггүй, хичээл нь маш шахуу учир хичээлээсээ нэг ч минут хоцорч болдоггүй гэнэ дээ. 10 настай балчир хүү миний ч бодож чадахгүй тригонометр, огторгуйн геометрийн тоог бодож байна. Сайн хэрэг.

	Танил багш маань бас ийм жишээ олныг хэлж өгөв. Тэдний сургуулийн математикийн гүнзгийн багш 9 настнуудаар язгуур гаргаж сургасан гэнэ. Тэр нь их сайнаар яригдаж, заах чадварыг нь үлгэр жишээ болгожээ. Харин надад бол нөгөөх хоцрогдсон социалист сурган хүмүүжүүлэгч гэгддэг М. Сухомлинскийн нэг үг эрхгүй санаад орж байх юм. Хүүхэд бүр математикч болох албагүй. Харин хүүхэд бүр эцэг эх болох учиртайг мартаж болохгүй”.

	Бүр гайхмаар нь Америкийн сургалтын систем Сухомлинскийн энэ зарчмыг яг таг хэрэгжүүлээд байх шиг надад ажиглагдсан. Америкийн бага сургуулиудын хичээлийн явцыг харвал маш хөнгөн. Бараг л энэ чинь хичээл заадаг юм уу даа гэмээр. Тоглуулаад л, наадуулаад л байх шиг. “Ийм ч сургууль, сургалт байх гэж ...” хэмээн эхнэр маань илэрхий дургүйлхэж байсан сан.

	Юутай ч бага сургуулийн түвшин манайхаас хавьгүй доогуур мэт. Чухам үнэнийг мэргэжлийн хүмүүс хэлэх байх. Гэвч түвшин доогуур нь асуудлын гол нь биш юм. Миний ажигласнаар Америкийн сургалтын системийн онцлог давуу тал юундаа байна вэ гэвэл? Бага /элементари/, дунд /мидл/ сургуулийн сургалтын зорилго нь хүүхдийг юуны түрүүнд хүн болгон төлөвшүүлэхэд зориулагдсан мэт.

	Хүүхэд бүхэн хүний нийгмийн дунд амьдрах нь ойлгомжтой. Хамгийн түрүүнд хүнтэй зөв мэндлэх, хүн хүнээ хүндлэх, автобус, элдэв үйлчилгээнд дэс дарааллаараа үйлчлүүлэхээс эхлээд л хүний нийгмийн доторх бичигдээгүй болон бичигдсэн бүхий л дүрэм журмыг хүндэтгэдэг болгон сургадаг байна. Чөлөөтэй сэтгэж, өөрийгөө илэрхийлж, бас бусдын тусгаар байдлыг хүлээн зөвшөөрч, хүндэтгэж сурдаг болдог байна. Тэнгэрийн дор хууль гээч нэг юмыг зөрчиж болдоггүй юм шүү гэсэн язгуур ойлголтыг чухам бага сургуульд нь л хүүхдүүдэд гүн бат суулгаж өгдөг байна. Энэ нь эргээд нийгэмдээ маш эерэг нөлөө үзүүлдэг, хууль нь хэрэгждэг, нийгэм нь хөгждөг. Мөн сөрөг хүчин зүйл ч байдаг нь одоо энэ сэдэвтэй холбож ярих зүйл биш юм.

	10 настай охин маань нэг бус удаа миний журамгүй үйлдлийг засаж залруулж өгч билээ. Нэгэн удаа дэлгүүрээс гартал бороо асгарч байв. Шүхэргүй гараад ирсэн охин бид хоёр гэр хүртлээ шалба норох нь тодорхой болов. Гэтэл манай зэргэлдээ байшинд амьдардаг залуу бидний дэргэдүүр мэндлэн гарч машинаа яаран зүглэхэд нь би араас нь гүйлээ. Харин охин маань та эхлээд хаашаа явахыг нь асуугаач, Майкл /хөршийн нэр/ өөр ажилтай ч байж болно шүү дээ гэж билээ. Үнэхээр ч Майкл өөр тийш яарч явсан, ямар ч боломжгүй байсан бөгөөд, биднээс уучлал гуйж, дараа таарах бүрдээ бид хоёрыг бороон дунд орхисондоо хүлцэл өчих болсон юм. Би бол өнөөх л монгол зангаараа гэр лүүгээ хүргүүлчих гээд байсан нь чухам тэр хүний эрх ашгийг нь хүндэтгээгүй бүдүүлэг хэрэг байж...

	Нөгөө талаар бага балчир хүүхдийг их хичээл, ачааллаар залхаахгүйгээр үндсэн суурь ойлголтыг энгийн тоглоом, чөлөөт хэлбэрээр эзэмшүүлдэг нь маш ухаалаг шийдэл юм. Манайд бол шал эсрэгээр, байх. Балчир хүүхдүүдийг залхтал нь хичээлээр бөмбөгдөж байна. Залхсан, халширсан оюун ухаан цаашид үр дүнтэй хөгжих үү? 9 настай хүүхдэд тригономерт заагаад, балчир оюуныг нь бөмбөгдөөд байхаар чинь чухам хэд нь тэсэж үлдэх бол, хэд нь нэгмөсөн залхаад, балчир оюун нь хатаж, мөхөх бол... Ийм дарамтад байгаа хүүхдийн чухам хэдэд нь чөлөөт сэтгэлгээ төлөвших бол...??

	Америкийн дунд сургуулийн төгсгөлөөс, ахлах сургуулиас хичээлийн ачаалал хар аяндаа хүндэрч, гүнзгийрээд ирдэг шиг анзаарагдсан. Бага насандаа төлөвшиж, зөв чиглэл авсан хүүхдүүд ч сонголтоо бие дааж ухаалаг хийнэ. Бас хичээл номдоо хандах хандлага нь ч эрс өөрчлөгдөнө. Ялангуяа коллежоос дээшилж, их дээд сургуулийн босго алхсаны дараах оюутнуудын бие даах чадвар манай оюутнуудтай харьцуулшгүй. Индианагийн Их сургуулийн босгоор орж, хэдэн сар оюутнуудын дунд хутгалдаж үзээд өөрийнхөө оюутан байсан цаг үедээ үнэхээр их харамсаж билээ. Зэргэлдээ ширээн дээр лекцээ бэлтгэн суугаа жаахаан шавилхан шар охины тэвчээр амьдралд өч төчнөөн хүнд шалгуур сорилт туулж, өөрийгөө чамгүй хатуужсан гэж үнэлдэг намайг эрхгүй гайхуулсан. Өглөө 8 цагт намайг очиход сууж л байсан, өдөр намайг цайндаа гарахад суугаад л үлдсэн, үдээс хойш ирэхэд сууж л байв. Орой тэсэлгүй явахад суугаад л үлдэнэ. Маргааш, нөгөөдөр нь ч мөн адил. Ер ачаалал ч өндөр, сурагчдын зүтгэл чармайлт ч мундаг.

	Харин манай монголд бол бид чинь оюутан байхдаа ер юу сурч байсан юм бол, яаж хичээж, чармайж байсан юм бол, мэдэхгүй ээ, эргээд санахаар зүрх шимширмээр. Юун номын санд өдөр өнжин хонон сууж лекц бэлтгэх билээ. Улаанбаатарын гудамжаар сэлгүүцэж, хааяа зад нийлцгээж байсан маань л сайхан дурсамж болон үлдэж. Ядахдаа тухтайхан суучих номын сан ч, нүд хужирлачих номын дэлгүүр ч бидний оюутан үе буюу 1990˗ээд онд байхгүй байлаа. Ихэнх нь зах зээлийн шуурганд нэрвэгдчихсэн байв.

	Индианагийн Их сургууль 38˗40 мянган оюутантай. Жилд нийт элсэгчдийн дөнгөж 53 хувь нь л төгсдөг гэсэн. Америкт мастер хамгаална гэдэг бол үнэхээр нэр төрийн, амьдралын баталгаа болдог.

	Өдгөө Вашингтонд буй М.Саруул˗Эрдэнэ андын бичсэн “Дотно андын захиа буюу Америкт хэрхэн эмч болдог вэ?” нэртэй нийтлэлд америк оюутнууд хэрхэн сурч ажилладгийг маш тодорхой нүдэнд харагдтал өгүүлсэн нь бий. Ер нь энэ хоёр боловсролын системийг харьцуулбал яг эсрэгээрээ, америкийн боловсролын систем манайд яг уруугаа харсан байрлалтай мэт. Харин одоо мэргэжлийн хүний дүгнэлтийг сонсъё.

	Америкт доктор хамгаалсан Ж.Алимаа “Америкийн дээд боловсролын системийн тухай” өгүүлэлдээ ийн бичжээ. “Америкийн боловсролын системийн нэгэн онцлог давуу тал бол оюутнуудыг бүрэн өөрөө бие дааж сэтгэдэг чадвартай хүн болгож сургадагт оршино. Иймээс Америкийн коллеж төгссөн хүн аливаа нэгэн ээдрээтэй асуудал, бодлого, проблемтой учирвал түүнийг шийдвэрлэх, хариултыг олж чөлөөтэй шинийг санаачлан сэтгэх тал дээр илүү чадалтай байдаг (problem solүing skill). Мөн коллежид суралцах явцад хүнтэй зөв харьцаж сурах (communication skill) чадварыг хөгжүүлнэ. Хүнд өөрийн үзэл бодлоо зөв илэрхийлж, өөрийгөө зөв ойлгуулах болон бусдын хэлснийг зөв ойлгож сурах нь хүний амьдралын туршид ямагт хэрэглэгдэх чухал чанар юм. Цаашилбал, ямар мэргэжил сонгосноос хамаарах ч гэсэн, америкийн коллеж төгссөн хүн бүр маш сайн зохион бичлэгийн (writing skill), юмыг шинжлэн задлах (analytical skill), зарим нөхцөлд тооцоолон сэтгэх (quantitatiүe skil) гэх мэтчилэн чадваруудыг сайн эзэмшсэн байдаг.”

	 

	***

	Хэд хоног хичээлд явсны дараа охин маань ийн ярив.

	˗ Аав аа, манай багш бас хүүхдүүдийг тэгж зодох нь зөв юм байна.

	˗ Хүүе, яагаад тэр билээ?

	˗ Ширээн дээрээ гараад дэвхцээд байгаа юм чинь, бас цүнх булааж аваад шууд зугтаачхаж байгаа юм чинь. Хүний цагаан цамцан дээр балаараа сарааччихаж байгаа юм чинь

	˗ Аанхан...

	˗ Тэгээд тэгж болдоггүй юм гэхээр улам тэгдэг юм.

	˗ Аанхан...

	˗ Завсарлаад багшийг гараад явангуут тэр олон хүүхдүүд бүгдээрээ аймаар галзуу болцгоочихдог юм чинь... Дуурайгаад галзуурчихмаар...

	Нээрээ ч галзуурчихмаар болдог байх даа. Хатуу дарангуйлал, дарамтын дор байгаа хүүхдийн балчир оюун ухаан, сэтгэл зүрх эрх чөлөөгөө тэгж гаж галзуу байдлаар илэрхийлж, мэдрэх нь аргагүй юм. Монголын маань боловсрол нэг иймэрхүү дүр төрхтэй.

	Нийгмийн хөгжлийн нэг тулгуур нь яах аргагүй боловсрол. Боловсрол ийм байхад хөгжлийн, бүр үсрэнгүй хөгжлийн тухай ярих нь утгагүй мэт санагдаад болж өгөхгүй байна даа. 

	2008 оны 10 сарын 11.

	 

	 

	Цуврал ˗ 2

	 

	* * *

	Өдөр дунд ид ажлын цагаар охин маань утас цохиж байна.

	˗ Ааваа би хичээлээсээ хоцорчихлоо гээд утасны цаана мэгшиж байх юм.

	˗ Миний охинд ямар нэгэн юм тохиолдоо юу?

	˗ Би цагаа буруу харчхаж ээ.

	˗ Энүүхний төлөө уйлдаг чинь их муу байна. Одоохон хичээлдээ гүйгээд л оччихооч.

	˗ Би айгаад байна аа.

	˗ Юунаас тэр вэ?

	Охин маань хариу хэлсэнгүй, дахиад л нэрж гарав. Аргагүйн эрхэнд ажлаа хойш нь тавиад гарлаа. Хүүхэд хичээлээсээ хоцорсныхоо төлөө айж, уйлж байна гэхээр ямар нэгэн ноцтой зүйл сургууль дээр нь болдог байх нь.

	Өмнө нь бас нэгэнтээ хоцорсонд сургууль хаалгаа барьчхаад оруулахгүй, гадаа цаг гаруй зогссон гэсэн. Цаг урин дулаан тулдаа л болж байгаа хэрэг. Өвлийн хүйтэнд 9 настай охин гадаа нэг цаг зогсоно гэдэг ямар байх бол. Замд надад янз бүрийн зүйл бодогдох...

	Охиноо өмөөрч, очиж багштай нь зад хэрэлдэх тухай биш юм, харин Монголын маань боловсролын шинэчлэл ямар утга агуулгатай өдий хүрснийг гайхаж, үе үеийн шинэчлэгчид юу хийж, хэрэгжүүлж ирсэнд нь халаглаж явав.

	Монголынхоо боловсролын шинэчлэлийн талаарх өмнөх бичлэгийн минь дараа маш олон хүн холбогдож санал бодлоо хуваалцсан. Тэдний дотор мэргэжлийн хүмүүс ч байсан юм. Ер нь санал солилцсон хүмүүс бүгдээр манай боловсролын систем нэг л гаж байдалтай байгаа гэдэгт санал нийлж байв. Боловсролын маань системд шинэчлэл хийгдэж буй ч тэр нь зөвхөн урсгал засварын шинжтэй бөгөөд агуулгын шинэчлэл огтхон ч хийгдэж чадаагүй гэдгийг бүгдээр хүлээн зөвшөөрч байсан юм. /2008 оны төгсгөл үе/

	 

	 

	***

	Бараг сарын өмнө, Баянзүрх дүүргийн нэгэн сургуулийн биеийн тамирын талбайн хажуугаар гарч явлаа. Талбайд 7˗8 орчим насны 30˗аад хүүхэд жагсаж, багш нь тэдэнд биеийн тамирын дасгал хөдөлгөөн зааж байгаа бололтой. Гэтэл багшийн зандчин хашхичиж байгаа дуун төө хол явж байсан намайг сэртхийлгэв.

	˗ Эргүү малуудаа, баруун тийш эргэ гээд байхад.. Хөөш новшоо, балай юм уу, хаашаа юм бэ чи. Эргээч ээ. Наад гар чинь хугарчхаагүй юм бол олигтойхон хөдөлгөөд өгөөч ээ, тэнэг ээ. Хүүш П... минь

	Агдчин зандчих дуун сонсогдсоор. Ёо ёо, зүрхээр хатгуулах шиг болов. Энэ чинь сургууль мөн үү, залхаалт, цэргийн хуаран уу, аль эсвэл шорон уу.

	Ийм харьцаанд буй хүүхдүүд сургуульдаа дуртай, идэвхтэй байна гэж үү. Ийм доромжлол, дарамтын дотор байгаа бяцхан хүүхдүүдийг хүмүүжилтэй, өөрийгөө төдийгүй өрөөлийг хүндэтгэдэг, соёлтой, эрх чөлөөгөө мэдэрч ухамсарласан, бие даасан иргэн болно гэж горьдохын ч хэрэггүй. Ёстой нөгөө

	“Заамал нарсан дүнзэнд суугаад

	Засарна гэвэл гонжийн жоо” биз ээ.

	Хүүхдийг хувь хүнийх хувьд хүндлэн дээдэлж байж эрүүл зөв иргэнийг төлөвшүүлнэ, эрүүл зөв иргэнтэй байж л нийгэм төлөвшинө. Энэ бол хаашаа ч гажихгүй, ямар ч засваргүйгээр хэрэгждэг хууль.

	Гэтэл бид хүүхдийг хар багаас нь цэргийн казарм шиг харьцаанд давтаж дарчхаад, хүмүүжилгүй болж байгааг нь гайхацгаах юм. Төмс тарьчхаад алим хураана гэж горьдож буйтай адилхан инээдтэй гэнэхэн хэрэг. Энэ олон жилүүдэд бид ямаршуухан “төмс” тарьснаа өнөөдөр гадаа гудамжинд, зам дээр, зоогийн газарт, дэлгүүрт, тэр ч бүү хэл улс төрд хүртэл харж залхаж байна. Дэлгүүрт орлоо, юмны үнэ асуусныхаа төлөө тэнэг мангараараа, сохор доголонгоороо толгойгоо эргэтэл тачигнуулж аваад гарна. Зам дээр яг зам голлоод сажилчихна, эсвэл яг замын голд гэнэт зогсчихно. Хаагуур нь ч гарах аргагүй. Энэ хорвоод ганцаараа биш, хүний нийгэмд, өөртэй нь яг адилхан хүмүүстэй эн зэрэгцэн, адил тэгш эрхтэйгээр амьдарч байгаагаа мэдэж баймаар гэж халагламаар. Уг нь мэдэж байгаа л даа. Харин ердөө л өөр бусдыг хүндэтгэдэггүй, эрхийг нь хүлээн зөвшөөрдөггүйд нь л асуудлын гол нь байгаа юм. Түүнээс биш манай зарим нийтлэлчдийн бичээд буй шиг баахан хөдөөгийн зэрлэг хэнэггүй гарууд хотоор дүүрчхээд ийм хачин хөл толгойгүй юм болоод байгаа юм ч бас биш байх. Аль нэг газарт ороод үүдний жижүүрээс нь “Сайн байна уу” гээд мэндлээд орхихоор “Аан” гээд “Чи чинь хэн нь билээ“ гэсхийн ангайгаад байна. Мэндлүүлж, хүндлүүлж ч чадахгүй. Эцсийн эцэст энэ бүхэн явж явж боловсролын систем, түүнийг агуулга дээр очиж унана.

	Өнөөдөр анги танхимдаа гутаагдан доромжлуулж буй хүүхэд маргааш хэн нэгнийг гутаан доромжлоход ер гайхах явдалгүй. Хүүхэд насандаа хүндлэл, хүн ёсны харьцааг огтхон ч амсаж байгаагүй хүүхэд хэнийг ч хүндэлдэггүй, хэнийг ч гутаан доромжлохоос сийхгүй хүн болчихсонд халаглах явдалгүй.

	Өчигдөр багш нартаа элдвээр хэлүүлж, дээрэлхүүлж, эрхээ зүйл бүрээр зөрчүүлж байсан хүүхэд өнөөдөр нийт олныхоо эрхийг өчүүхэн чинээ тоодоггүй “сайхан улаан луйварчин бөгөөд улс төрч” болж хүмүүжсэнийх нь төлөө сонин хэвлэлээр харааж, элдэв жагсаал цуглаан хийгээд байх инээдтэй хэрэг юм.

	7 сарын нэгэнд ямар аймшигтай балмад хэрэг явдал болов оо гэцгээж байна. Өнөөдөр тэр хэрэгт оролцсон, шатаасан, хулгай хийсэн хүүхдүүдийг шүүж байна. Ял чангадлаа, улс төрийн золиос боллоо гэлцэн бас л талцаад маргаад эхлэв. Гэтэл эцсийн эцэст нийгэм маань өөрөө гэмт хэргийн шинжтэй болчихсон байгааг хэн ч анзаарч, халаглахгүй юм.

	Гадна оронд явж байхад Орос, Монгол гэх мэтчилэн хуучин соц системтэй байсан орны иргэд ер нь аливаа харьцаан дээр, ялангуяа хүнийг хар шар, сохор доголон хэн байлаа ч гэсэн хүнийх нь хувьд хүндэтгэх, түүний тусгаар эрхийг хүлээн зөвшөөрөх тухай анхан шатны хэвшил дадал байдаггүй нь илэрхий ялгарч анзаарагдаг л юм билээ.

	Миний таньж мэдэх хэдэн япон, солонгос иргэдийн хүрээнд... ер нь өөрөөсөө доош хүнийг жаахан дээрэлхчих гээд байх хандлага хааяа анзаарагддаг юм. Гэтэл Япон, Солонгос орон маань эрх чөлөөтэй мэт атлаа нийгмийн гүнд нь хууль бус далд дарангуйлал маш тархмал байдаг гэдгийг олон жил тэнд амьдарсан хүмүүс хэлж байх юм. Тэрхүү өөрөөсөө доош хүнийг дээрэлхчих гээд байдаг чанар нь дарангуйллын систем доторх хүний сэтгэхүйд үлдээсэн урхаг, сүүдэр л шүү дээ.

	Хоёр охин маань Монголдоо сургуульд яваад сар гаруйхан л болж байна. Гэхдээ сургуульдаа нэг л дурамжхан явах болсон нь анзаарагдсан юм. Америкт баяр ёслол, эсвэл үер, шуурга болоод хааяа сургууль нь хичээллээгүй тохиолдолд хүүхдүүд харин ч эсрэгээр дурамжхан байдаг байж. Өглөө 8.30˗аас үдээс хойш 3.30 хүртэл хичээллэнэ. Тэндээ хооллож, ундалж, тоглож наадаж, бас унтаж амарч ч болно. Сургууль хүүхдийн хоёр дахь гэр орон нь. Бүх багш нар хүүхэд бүрийн дотно найз нөхөд, зөвлөгч нь байна. Хоцроход гайхах явдалгүй, хүнд юу ч тохиолдож болно шүү дээ. Хичээлээс хоцорсных нь төлөө хүүхдийг зэмлэж, залхааж, олны өмнө донгодно гэж байхгүй. Харин хүүхдүүд өөрсдөө хоцорч болохгүй гэдгээ маш сайн ухамсарладаг, би хичээлээсээ хоцорсноор тэр олон хүүхдэд төвөгтэй байдал бий болгож байгаа гэдгээ, бас хамгийн ойр дотнын хүмүүс болох багш нарынхаа сэтгэл итгэлийг сэвтээнэ гэдгээ ойлгож мэдэрсэн байдаг. Өөрөөр хэлбэл хүүхдэд үүнийг ойлгуулсан байдаг. Тэгэхээр хүүхдүүд онцгой юм л болоогүй бол хоцорно гэж байдаггүй.

	 

	* * *

	Америкт очсон дариудаа хүүхдэд гар хүрч болохгүй, зандчиж болохгүй, 13 нас хүрээгүй хүүхдийг гадуур асран хамгаалагчгүй явуулж болохгүй, мөн гэрт нь ганцаар үлдээж болохгүй гэх мэт бөөн олон болохгүйтэй тулаад “За юун сүртэй юм, будаач будаач гэхээр сахлаа будав гэгчээр хүний эрх гэхээр арай дэндүү сүржигнэх юм” гэж бодогдож билээ.

	5, 8 настай хоёр хүүхдээ машиндаа үлдээж буугаад дэлгүүрт хурдан ороод гараад иртэл бөөн цагдаа болчихсон байсан тухай нэгэн танил маань надад зориуд анхааруулж байсан юм. Тэгээд мань хоёрын эцэг эх байх эрхийг нь хасахдаа хүрч, шүүхээр орж байж арай гэж нэг юм салсан ч 6 сарын турш нэг хянагч байн байн ирж хүүхдэдээ хэрхэн хандаж байгааг нь шалгадаг байсан гэсэн. Мэдээж хэрэг шүүхээр орсон тохиолдолд бөөн мөнгө хөрөнгө асгарна л даа.

	Бас нэгэн танил маань шөнө дунд гэртээ орж ирсэн охиноо алгадаж орхитол охин нь цагдаа дуудчихаж, цагдаа ирээд аавыг нь гавлаж аваад явчхалгүй хаачих вэ. Бас л бонд, өмгөөлөгч, шүүх гээд бүтэн 3 сарын турш бөөн юм болсны эцэст арай гэж нэг юм аярчээ. Тэр танил маань би эцэг нь юм байгаа биз дээ, охиноо нэг алгадчихаж ер яадаг юм, энэ тэнэг америкууд үүнийг ойлгохгүй л дээ гэж гомдоллон ярьж байсан сан. Тиймдээ, монгол хүний сэтгэлгээ өөр шүү гэхчлэн бид ам нийлж, америкуудаа баахан муулснаар тайвширцгаасан.

	Би өөрөө 3 настай хүүгээ машины урьд суудалд суулгаж яваад цагдаад ёстой нэг навсайтлаа торгуулж билээ. 3 настай хүүхэд зөвхөн машины арын суудлын голд тусгай хамгаалалт бүхий суудалд заларч явах хуультай. Ямар нэгэн осол аваар болоход хүүхэд үнэхээр найдвартай байдаг. Харин манайд бол хүүхдүүдээ хэд гурваар нь урд суудал дээр овоолчихсон давхиж явах. Жижигхээн осол гарахад л хүүхэд цонхоор төө хол шидэгдэнэ шүү дээ.

	Энэ мэтчилэн америкт хүүхдийн эрхтэй холбоотой маш олон хууль, журам бий. Хүүхдийн эрхийг бүхнээс дээгүүр зална. Заримдаа дэндүү ч гэмээр.

	Гэвч маш ялимгүй жижигхэн мэт зүйл ч хүүхдийн сэтгэхүйд гүн гүнзгий ул мөр үлдээдгийг, тэр нь насан туршид сүүдэр, эсвэл гэрэл гэгээ болон дагалддагийг хожим анзаарч, за юун сүртэй юм хэмээн бодож байсан маань харин ч ихээхэн төөрөгдөл болохыг ойлгосон билээ.

	 

	* * *

	Хэдхэн хоногийн өмнө охин маань асууж байна.

	˗ Аав аа, цагдаа яаж дууддаг юм?

	˗ Мэдэхгүй ээ, эмчийг л 103˗аар дууддаг санагдаж байна.

	Үнэндээ би цагдааг хэрхэн дуудахаа ч мэдэхгүй яваа хүн. Өдий хүртлээ нэг ч удаа цагдаагаас тусламж хүсэж байсангүй. Халдлага, түрэмгийлэл, дээрэмдлэг, зодоон цохион зэрэгт зөвхөн хоёр гарынхаа чадлаар л өөрийгөө хамгаалахыг оролдож, чадвал хамгаалаад, чадахгүй бол нэвширтлээ нүдүүлчхээд л явж байлаа. Үр дүн муутай хамгаалалтуудын маань гор болсон тархины гэмтэл, өвчин олон жил намайг шаналгаж явна. Бид чинь ийм л бурангуй, ширэнгийн мэт хуульд дор явж ирж шүү дээ. Гэхдээ одоо бол би үр хүүхдүүдээ ийм балар хуулийн дор бөхийлгөмөөргүй байна. Эцэг эх та ч гэсэн надтай нэгдэх байх гэж найдаж, бас хүсэж байна. Хууль ёс нь хэрэгждэг, хүний эрхийг хүндэтгэдэг ардчилсан оронд аж төрж буйгаа мэдэрмээр байна. Төр нь, цагдаа нь иргэнээ хамгаалдаг гэдгийг мэдэрмээр байна.

	Охиноо ингэж асуунгуут 109˗рүү залгаж цагдаа хэрхэн дууддагийг лавлав. Гэтэл өмнөөс Зэвсэгт хүчний жанжин Штабын дэргэдэх үү? хэмээн тэмээ гэхээр ямаа гэдэг шиг юм асууж байх юм.

	˗ Үгүй ээ, цагдаагаас ямар нэгэн тусламж хэрэгтэй болоход дуудах утасны дугаар асууж байна.

	˗ Том хүн юм бол 103˗аар дуудлага өгч болно. Дүүрэг, дүүргийн цагдаа өөр өөр дугаартай байдаг юм шүү дээ, та аль дүүрэг юм. Хэрвээ гэмтсэн бол та гэмтлийн эмнэлэг рүү залгаж болно шүү дээ

	˗ За за больё.

	Нээрээ цагдаа дуудах гэсээр байтал алуулах юм байна л даа. Тэгээд охиндоо цагдааг дуудахад их төвөгтэй юм шиг байна гэж учирлаад яагаад цагдаагийн дуудлагын утас хэрэг болсныг нь лавлав.

	˗ Зүгээр л... гэхдээ америкт манай багш нар бидэнд бүх хэрэгтэй утасны дугааруудыг цээжлүүлдэг шүү дээ. Харин монголд яагаад ингэхгүй байгаа юм бэ?

	˗ Ямар нэгэн юм болоо юу, миний охин.

	˗ Манай сургууль дээр нэг хүүхэд нөгөөгөө зодчихсон чинь ухаан алдаад уначихсан.

	˗ Тэгээд яасан.

	˗ Яагаа ч үгүй....

	Би охиныхоо санааг ойлгов. Энэ мэт ямар нэгэн халдлага болбол цагдаагаас тусламж хүсэх тухайгаа л бодож ааваасаа асуусан нь тэр байж.

	˗ Миний охин ямар нэгэн юм болбол аавыгаа л дуудчихаж байхгүй юу?

	˗ Та америк цагдаа шиг тийм хурдан ирж чадах юм уу?

	˗ Монголдоо бол аав нь цагдаагаас хамаагүй хурдан очиж чадна аа, амлая. Энэ ч хэтрүүлэггүй үнэн л дээ. Харин тэнд цагдаа сайн муу бүхэнд ямагт бэлэн, бас хаа сайгүй байдаг. 

	 

	* * *

	Ингэхэд ер нь боловсрол гэж юуг хэлээд байгаа юм бэ? Ямар нэгэн тодорхойлолт байдаг л байх.

	Бага, дунд, ахлах бүх ангидаа улаан онц сурсан миний үеийн нэг охин байсан юм. Онц л авна. Нэг удаа 4 авчихсан чинь бараг амиа хорлохоос наахнуур юм болж, сургууль даяарын юм болсны эцэст өнөөх 4 тавьсан багш буруугаа хүлээж дүнг нь засаж, санааг нь амрааж билээ. Түүнд бол онц дүн авах нь амьдралынх нь цор ганц зорилго байсан болов уу гэмээр. Уншаад л, цээжлээд л, түүнээ эргүүлж самбарын өмнө гөвөөд байдаг. Гэтэл хөөрхий, яг улаан амьдрал дээр гарахаараа өнөөх олон цээжилж багшийн өмнө дуржигнатал нь урсгадаг байсан зүйлсээс нь ер хэрэг болсон нь өдрийн од шиг. Хааяа нэг шийдвэр гаргахаараа яг тэр тэнгэрийн од шиг аймаар амьдралгүй юм хийнэ. Хамт олондоо адлагдана. Аргагүй барьц алдан сандарч байгаа юм чинь. Дунд сургуульд байхдаа муухан сурлагатантай тоож дуугардаггүй байсан өнөөх маань одоо хулхи нь нам буучихсан, нүднийх нь гал үхчихсэн дэлгүүрийн лангуун дээр сууж байхтай таарав. Бид чинь ийм л догма сургалтад шүтэж ирсэн байх юм. Хайран залуу нас, цаг хугацаа. Хайран амьдрал, хувь заяа. Үүнийг боловсрол л гэж лав хэлэхгүй байх. 

	Мэдлэг хийгээд чадварын төлөө биш зөвхөн дүнгийн төлөө улайран явах нь хүнийг ийм эмгэнэлт байдалд хөтөлдөг байна.

	Мэдээж хэрэг онц сурлагатан бүхэн тийм байгаагүй л дээ. Би тааруухан сурдаг байсандаа онц сурлагатнуудаа жаахан өөр өнцгөөс хараад ч байгаа юм биш. Уг нь би 10 жил улаан онц сурч, МПБ˗ын Сурлагын медаль ч зүүж явсан. Ядахдаа л онц сурлагатнууд сууж, хөдөлмөрлөж сурсан байдаг. Онц сурлагатнуудаас өнөөдөр манай улсын сор манлай сэхээтэн, эдийн засаг, нийгмийн бүхий л салбарын гол гол зүтгүүрүүд нь болж, амжилт бүтээл гаргаж яваа нь ч цөөнгүй. 

	Гурван ч дээд сургуулийг улаан дипломтой төгссөн нэг нөхрийг таних юм. Ажлын ямар ч чадвар байхгүй, дэмий л өнөөх олон ромбо, улаан дипломоороо гайхуулж явах, өөр гайхуулах юмгүй хүн чинь... Ардчилсан хувьсгалын дараа түүн шиг олон улаан дипломтын чадварыг гүйцэд үнэлж дэвшүүлээгүй, дарж хэлмэгдүүлж байсан МАХН˗ын батлахаа урж шидээд ардчилагч болж баахан манаргасан. Гэвч угаасаа ажил үүрэг гүйцэтгэх, нөхцөл байдлыг зөв үнэлэх, улмаар зөв шийдвэр гаргах чадвар эзэмшээгүй хүн чинь ардчиллынхаа нэр хүндийг ч бас давхар баахан баастаж аваад гарсан. Одоо ертөнц хорвоод гомдоллосон, агсарсан хүн архи уугаад л явж байна. Түүн шиг улаан онц хүнийг энэ ертөнц ойлгохгүй, чадварыг нь ашиглаж чадахгүй байна гэнэ ээ. Буруу цаг үед төрсөн юм байх. 

	Өнөөдөр ч ийм хандлага байсаар байгаа. 

	Хамгийн хачирхалтай нь хүүхдийг зөвхөн дүнгийн төлөө туйлширч зүтгэх, багш нар нь ч ганц энэ үзүүлэлтээр хүүхдийн чадварыг үнэлэхээс өөр аргагүй тийм нөхцөл хандлага манай боловсролын тогтолцоонд байсаар байгаа юм. 

	Боловсрол гэхээр л нэг баахан хэрэгтэй хэрэггүй нь мэдэгдэхгүй мэдлэг гэж ойлгодог, боловсролын тогтолцоо гэхээр яг тийм сохор хандлагад хүнийг шахдаг байж таарахгүй байх аа.

	Боловсролыг цогцоор нь ойлгох хэрэгтэй санагдана. 

	Өөрөөр хэлбэл зөвхөн ерөнхий болон тусгай эрдмийн мэдлэг чадвараар нь боловсролыг хязгаарлах биш, тухайн хүний нийгмийн өргөн харилцаанд орж буй бүх талын хандлага, чадвартай нь хамтад нь ойлгох учиртай байх.

	Өмнөх бичлэгтээ Америк болон Монголын боловсролын тогтолцоо яг эсрэг хандлагатай байгаа талаар цухас дурдсан.

	АНУ˗д бага ангиудад хичээлийн ачаалал хүүхдийг залхаахааргүй маш бага байхын зэрэгцээ хүн ёсны хүмүүжлийн арга дадлуудыг суулгаж өгч байдаг. Хамгийн наад зах нь хүнтэй зөв мэндлэх, харьцах гээд. Анги дэвших хирээр хичээлийн ачаалал хүндэрсээр коллеж, их дээд сургуульд оюутан жинхэнэ хэн болсноо эцсийн боломжоороо шавхан илэрхийлэх тийм чанга хатуу шалгуурын өмнө тулж очсон байдаг. Их дээд сургуулиудын оюутнуудын бие даах, шийдвэр гаргах, дүгнэлт хийх, аливаа эх бичвэр, судалгаа шинжилгээтэй ажиллаж буй чадвар манайхтай харьцуулахын аргагүй.

	Харин манай Монголд яг эсрэг байх юм. Бага балчирт нь баахан хичээлээр бөмбөгдөж, бөмбөгдөж, залхааж авна. Эрдэм ном гэхээр толгойтой үс нь арзайтал босож ирдэг болтол нь бөмбөгдөнө. Түүнээ яг мал адгуус шиг харьцаагаар хэрэгжүүлэх гэж үзэж тарна. Хүүхдүүд ч бараг зэрлэг юм шиг байна. Анги дэвшихийн хэрээр багш нарын хяналтаас өнөөх зэрлэгшсэн хүүхдүүд гарч, буруу өссөн хүүхэд бухын хүзүүнээс хатуу гэгч болно. Тэгээд их дээд сургуульд бол бараг зөнгөөрөө болчихно доо.

	Америкийн бага сургуулийн сургалтын агуулга нь хүүхдийг төлөвшүүлэхэд 100 хувь чиглэсэн байдаг. АНУ˗д нэгнээ хүндэтгэж чаддаг, эрхээ мэддэг, тэр хэмжээгээрээ үүргээ ухамсарладаг, бие даасан иргэн хүнийг бэлтгэх гол “гал тогоо” бол бага сургууль байдаг. Хүүхэд бүрд энэ нийгмийн нэг салшгүй эд эс гэдэг ойлголтыг яг тэр бага насанд нь яс маханд нь ортол шингээж өгнө. Тэдгээр нь маш энгийн хэлбэрээр илэрч байна. Ганцхан жишээ л гэхэд олон хүнтэй газарт гэнэт голынхоо хийгээр хашхирч болохгүй, тэднийг сочоож болохгүй, хүндэтгэх хэрэгтэй гэдгийг Америкт бага сургуульд сурсан хүүхэд маш сайн мэдэрсэн байдаг. Харин манай Монголд маань шал эсрэг. Миний үгэнд итгэхгүй бол захын бага сургуулийн хаалгаар шагайгаад үзээрэй дээ. Хонх дуугарангуут л пижигнээд, дажганаад, хашхичаад явчихна. Газар хөдлөөд эхлэв үү дээ гэмээр. Баахан зэрлэгүүд хөөж ирээд хашчихсан юм шиг. Тэгээд нөгөө зэрлэгүүдтэйгээ яг л зэрлэг адгуустай харьцаж буй мэт харьцана, зандчаад л, шугамаар ороолгоод л, харааж зүхээд л эхэлнэ дээ. Хүүхэдтэй мал адгуустай харьцаж буй мэт аашлаад байвал мөн л адгуусны мэт хариу үйлдлийг хүлээх нь 2+2 гэдэг шиг тодорхой.

	Xүнийг зөв ойлгож, бас хүнд өөрийгөө зөв ойлгуулах, хүнийг хүндэтгэх, бас өөрийгөө хүндэтгэх чанар нь хүнийг насан туршид дагаж явдаг маш чухал чадвар юм. Ийм чадвар бүхий иргэд нь нийгмийнхээ эрүүл саруул эд эс нь болж, хууль хэрэгжих, шударга ёс ялах ганц тулгуур нь болж байдаг байна.

	Хүүхдэд бага насанд нь ийм чадвар суулгахын тулд юуны түрүүнд тэдний эрхийг нь хүндэтгэн дээдэлдэг сургуулийн хүнлэг, халуун дулаан орчныг бий болгох хэрэгтэй байна. Хичээлээсээ хоцорсныхоо төлөө бүтэн цаг гадаа дагжин, айж түгшин зогсдоггүй болгох хэрэгтэй байна.

	Боловсролын болон бусад холбогдох хууль, тогтоомжууддаа хүүхдийн эрхийг маш тодорхой зүйл заалтуудаар тусгаж өгөх хэрэгтэй санагдана. Тэгээд түүнээ хэрэгжүүлдэг, хянадаг хатуу чанга тогтолцоог бий болгох хэрэгтэй байна. Багш нараа ч дахин сургаж, дадлагажуулах, бага дунд ангид хичээл заах тодорхой шалгууртай болгох, цалин урамшлыг нь нэмэгдүүлэх, сургалтын шинэ орчныг нь бүрдүүлж өгөх зэргээр хийвэл ажил их байгаа санагдах юм. Юу юуны түрүүнд нийслэлдээ хичээлийн байруудыг шинээр бий болгож, ангид буй хүүхдийн тоог тодорхой хатуу тогтоосон хязгаараас давдаггүй болгох хэрэгтэй гэх мэтчилэн.

	 

	* * *

	“Хүнээр хүн хийхээс илүү их ухаан байдаггүй юм” гэж ардын багш Б.Дүгэрээ гуай нэгэнтээ хэлж билээ. Монголын төр балчир иргэдээ хожмын соёлтой, хүмүүжилтэй, хариуцлагаа ухамсарладаг, эрх эрх чөлөөгөө дээдэлж, эрхэмлэж чаддаг хүн болгон төлөвшүүлэхэд аргагүй ухаан дутаж байна уу даа.

	 

	2008 оны 10 сарын 13 Даваа гариг 

	 

	 

	Цуврал ˗ 3

	 

	˗ Чамайг дахиад ингэвэл цэцэрлэгт чинь явуулна шүү.

	Охин маань дүүтэйгээ ингэж ярьж байх юм. Цэцэрлэгт чинь явуулна гэхээр хүү маань ёстой 75˗аар бууж өгч байна аа. Бидний багад зүггүйтэхэд “Хадны мангаад өгнө” гээд нэг нам болгодог байж билээ. Хүүд маань цэцэрлэг гэдэг үг яг л хадны мангаа гэдэг шиг сонсогдож байгаа бололтой юм. Эгч нь ч таарах түлхүүрийг нь ёстой нэг олж дээ.

	 

	* * *

	Америкт байхад хүү маань цэцэрлэгт явах болохоор баяр ёслолд явж буй мэт бөөн хөөр болдог. Ангийнх нь багш Кэнди хэмээх том улаан хамартай 50 нэлээд гарсан настай бүдүүн эмэгтэйг “Май гөрлфрэнд” (миний найз охин) гэж хэлж бөөн инээдэм болно. Таван настай байсан хүү маань ээжээсээ өөр хамгийн дотно байдаг эмэгтэйг “гөрлфрэнд” гэдэг юм байна гэж ойлгосон шиг байгаа юм. Тэгээд л тэр дотно сэтгэлээ илэрхийлж буй нь энэ. Хааяа цэцэрлэг тарах цагаас нь өмнө оччихоод ангид нь сэмхэн орж, тэдний хэрхэн тоглож байгааг нь харжээ суухад зугаатай, нэг л дотно дулаан сэтгэгдэл төрдөг байж билээ. Кэнди багш цагаан, шар, хар нийлсэн 10 гаруй хүүхдүүдтэйгээ яг л үеийн юм шиг тоглоно. Хөтлөлцчихөөд л, дэвхэрч цовхроод л, эсвэл хүүхдүүд нь багшийнхаа тал талаас нь шавчихсан байх нь өхөөрдөм. Хүүгээ аваад гарах болохоор ёс юм шиг багшийгаа очиж тэвэрнэ. 

	Харин монголдоо ирээд хүү маань цэцэрлэгийн ахлах ангид хоёр сар гаруй л явсан юм. Өнгөрдөг намар цэцэрлэгт явуулна гэсэнд “Киндергарден уу?” гэж асуусан. Тийм гэсэнд маш их баярлаж, цэцэрлэг эхлэх хоногийг тоолон хүлээж, анхны өглөө нь зангиа, гонжоом болсон сүрхий амьтан цэцэрлэгийнхээ хаалгаар орж билээ. Цэцэрлэг нь ердөө манай гэрийн хаяанд. Орой нь “Гоё байсан уу” гэсэнд дурамжхандуу “Тийм” гэж хариулсан. Тэгээд л ажил төрөлдөө сатаараад хүүгээ цэцэрлэгтээ ямар хандлагатай байгааг анзаарсангүй. Харин нэг өглөө босохоос татгалзав. Яагаад дурамжхан байдгийг нь багшаас нь асуусанд “Зүгээр л байдаг” гэснээс өөр тоймтой юм хэлсэнгүй. Нэг өдөр юу болдгийг нь харахаар цэцэрлэг дээр эртээ очлоо. Багш нь сандалд суугаад ямар нэг юм хийж байх бололтой. Хүү маань хоёр бандийн хамт өрөөний захад байх сандал дээр шомбойтол сууж байна. Хэсэг байзнаснаа нэг нь хүүг маань түлхчих юм. Хүү маань сандлаасаа уначхаад багш руугаа нэг муухан горьдлого тээсэн нүдээр харснаа чимээгүйхэн буцаад суучих юм. Өнөөх банди жаахан байзнаснаа дахиад л түлхчихнэ. Багш ер анзаарсан ч шинжгүй сууна.

	Бас нэг удаа цэцэрлэгт нь хүргэж өгөхөд үүдэн дээр зөрсөн хүүхэд хүү рүү маань харж хэлээ гозолзуулан шоолсноо ээждээ “Энэ хүүхэд ингэж тэнэг ярьдаг юм штээ” гээд амандаа утга учиргүй шулганалаа. Хүү маань монголоороо сайн ярьж сураагүй байсан юм.

	Дараа нь нэг өглөө хүүгээ авдрын дээрх бурхныхаа өмнө тогдойтол суугаад хоёр муу могжгор гараа хавсран залбирчихсан, “Намайг цэцэрлэг рүү битгий явуулаач” гэж дахин дахин шивнэн гуйж байхыг хараад эрхгүй элэг эмтэрч, дахиж цэцэрлэгт нь явуулсангүй, гэр зуур байлгах болсон билээ.

	 

	* * *

	Хүүд маань цэцэрлэг нь хадны мангасын хэмжээнд ойлгогдоход хүргэсэн шалтгаан хэд хэд бий. Гол нь Америк болоод Монголын цэцэрлэгүүдийн ялгаа. Энэ нь хоол унд, тоглоом, тансаг уудам байр сав болоод бусад хангамжид биш аж. Мэдээж хэрэг хувийн цэцэрлэгүүд арай өөр л дөө. Гэхдээ энд хувийн, хувьсгалын цэцэрлэгийн тухайд биш, ерөөсөө монголын боловсролын шинж байдлын тухай асуудлыг хөндөж буй.

	Мэдээ орохоосоо л америк цэцэрлэгийн найрсаг, дотно харьцаанд дассан, дээр нь төрөлхийн зөөлөн, эмзэг хүүд маань анги доторх хүйтэн хөндий харьцаа, хүүхдүүдийн түрэмгий дээрэлхүү, эрээгүй бүдүүлэг байдал их дарамттай байжээ. 

	Монголоор муухан ярьдаг хүүгийн яриаг ойлгож харьцах эрмэлзэл багшид хомсхон байж. Багш нь бяцхан жаалуудад найз нөхөд нь, дотнын хүн нь, “гөрлфрэнд” нь биш харин харгалзагч, сахиул, зарим тохиолдолд айдас хуруулсан дарангуйлагч шиг байсан байна. Хашхирч зандачсан, шийтгэсэн хөндий хүйтэн харьцаан дунд өөрийгөө хамгаалах инстинктийнхээ эрхээр балчир жаалууд илүү чанга архирч, түрүүлж самардаж чадсан нь тоглоомоо булаан авч болдгийг, сандлаа эзэрхийлж суудаг гэдгийг хэнээр ч хэлүүлэлгүй төгөлдөр сурч, “ална шүү п... минь” гэж хэлд орохдоо л хэлдэг болж, бараг хатуухан хэлэхэд ширэнгийнх шиг харьцаанд дасаж сурах ажээ. 

	Тийм хүүхдүүдтэй хамт байна гэдэг хүүд маань ер бусын аймшиг байсан байна. Тиймээс бурханд хандаж “Цэцэрлэгт дахин битгий явуулж өгөөч” гэж гуйхад хүрчээ.

	Хүнээс юм булаах болон булаалгаж огт үзээгүй хүүгийн маань гараас тоглоомыг нь шууд булаахад эхэндээ ер юу болоод байгааг огтхон ч ойлгохгүй гайхдаг байжээ. Зодолдох гэдгийг зөвхөн ТВ˗ээр л харж байсан хүүгийн үснээс татаад унагахад нь ч бас гайхна. Гэтэл манай цэцэрлэгүүд дээр иймэрхүү бага сага зөрчил зодоон бараг ёс юм шиг өдөр бүр гардаг гэнэ. Нөгөө “нанчилдаангүй найрыг ямар найр гэх вэ” гэдэг шиг л... Хамаатны маань дөрвөн настай банди бараг өдөр бүр хэн нэгэнд самардуулчихсан, эсвэл хэн нэгнийг самардчихсан ирдэг тухай аав нь ярьж байна. Тэр ярианы өнгөнд нэлээд бахархангуй аяс байгааг би анзаарсан юм. Уг бахархах ч юм биш л дээ. Одоо яая гэхэв, орчин нь хүүхдийг тийм түрэмгий болгож буйгаас хойш. Хүний зан төлөвшил гэдэг аж төрж буй орчных нь л бүтээл шүү дээ. 

	 

	* * *

	Охин маань нэг өдөр нүд нь гялалзчихсан, хөөрчихсөн, нэлээд баатарлаг царайлчихсан сургуулиасаа ирлээ.

	˗ За, юу болов, охин минь?

	˗ Зодолдоод...

	˗ Хүүе, миний охин хэнтэй зодолдов?

	˗ Банди нартай.

	˗ Яаж байгаа нь тэр вэ?

	˗ Өөр ангийн нэг хүүхэд манай ангийн нэг хүүхдийг дандаа зоддог байхгүй юу.

	˗ Аанхан...

	˗ Тэр хүүхдээс манай ангийнхан бүгдээрээ айдаг юм.

	˗ Багшдаа яагаад хэлдэггүй юм.

	˗ Мэдэхгүй, манай ангийнхан багшид огт хэлдэггүй шүү дээ.

	˗ Тэгээд яав?

	˗ Тэгсэн чинь өнөөдөр бас ирээд, зодохоор нь Хандаа, Ээнээ бид гурав нийлээд... тэгээд нөгөө бандийг зодоод явуулчихсан.

	˗ Хүүе…? Яаж зодож чадав аа?

	˗ Аймаар зодоогүй ээ, цүнхээрээ цохиод л хөөгөөд явуулчихсан. Тэр хүүхэд манай ангийн хүүхдийг газар унагаад, толгой дээр нь гутлаараа дэвслээд байгаа юм чинь. Хандаа эхлээд очоод “Болиоч” гэсэн чинь Хандааг түлхээд унагаачихсан. Тэгээд л… Өөр яах юм бэ, аав аа? гээд арга барагдсан байдалтай над руу харав.

	Нээрээ өөр яах ч байсан юм бол. Тавдугаар ангийн хүүхдүүд шүү дээ. Америкт дөрвөн жил сургуульд сурахдаа зодолдож бүү хэл хэрэлдэж ч үзээгүй охин маань Монголдоо ирээд дөрвөн сарын дараа ингээд л өөрийн эрхгүй зодоонч охин болж хувирах нь энэ.

	Харин маргааш нь машины маань шил будаа. Цонх руу чиглүүлж шидсэн чулууны эзнийг би төсөөлж байлаа. Эцэс төгсгөлгүй мэт эргүүлэг ингэж л өрнөнө. Юун хөгжил, дэвшил вэ? 

	Ингэхэд хөгжил дэвшлийн шалгуур бол өндөр байшин, гял цал орчин, ганган машин биш. Хүмүүсийн бие биедээ ханддаг хүнлэг харьцаа, соёлын түвшнээр хөгжил дэвшил тодорхойлогдох учиртай. 

	 

	* * *

	Ингэхэд хөгжил дэвшлийг иргэнлэг, хүнлэг хүн л түүчээлэхээс биш эрдэм чадалтай атлаа догшин ширүүн, бусдыгаа үл тоодог, хүндэлдэггүй, амиа хичээсэн хүн огтоос хэрэггүй юм. 

	Эцсийн эцэст боловсрол гэдгийг иргэнлэг гэдэг утгаас нь ангид ойлгох аргагүй. Угаасаа өнөөгийн дэлхий нийтийн сэтгэлгээний чиг хандлага тийм болж байна. Хүссэн хүсээгүй бидний ирээдүй иргэнлэг, хүнлэг ёс зүй, соёлын үнэлэмжид мэхийн ёслох болно.

	Америк, Европын орнуудын цэцэрлэг болоод сургуулийн орчинд бие биеэ дээрэлхэх, доромжлох гадуурхах хандлага маш бага гардаг. Манайд бол шал эсрэг. Нэг танилын маань охин хөдөөгөөс шилжиж ирээд, хотын төвийн нэгэн сургуульд орсонд “Хөдөөгийн хөөсөн мантуу”, “Улаан хацарт” гэх мэтийн үгийг байнга сонсох болж, үргэлжлүүлэн сурах боломжгүй болоод буцсан байна. Иймэрхүү жишээнээс маш олныг, зам дээр, бүхий л үйлчилгээний газруудад, хаа л бол хаанаас жишээ татан дурдаж болно. 

	Нэгэн блог хөтлөгч залуу ингэж бичжээ. “Өнөөдөр машин барьж яваад яг ижил дөрвөн тохиолдолтой тааралдлаа. Машины зогсоол булаацалдаж байгаа байдал, гэрэл дохио дээр урдуур дайран гарч байгаа байдал, 3 машины зай дээр 1 машин хөндлөн тавьж байгаа байдал. Том жийптэй залуу эксэлтэй өвөөг миний зогсоол дээр зогслоо, дайрч орлоо гээд зодох шахаж байсан бол үнэхээр ухраад зогсох гэж байсан зогсоол руу хулгайч нохой шиг арын машин нь дайран орж байгаа байдал.... Дээрэмчнээс ердөө ялгаагүй санагдсан.” http://vganzorig.blogspot.com/

	Дахиад маш энгийн нэгэн жишээ хэлье. Аль нэгэн дэлгүүрийн дараалалд зогсоход өмнөх хүнтэйгээ заавал наалдаж зогсохгүй бол хэн нэгэн зүгээр л урдуур дайрч орж ирээд зогсчихно. Тэгээд хэрэлдээд байна гээч. Яг усанд дайрч буй мал шиг. Гэтэл хөгжсөн орнуудад ийм зүйл байдаг билүү. АТМ машинаас мөнгө авахаар зогсож байхад арын чинь хүн мөрөн дээгүүр өнгийж хараад байвал танд ямар сэтгэгдэл төрөх вэ?

	Энэ хэлээд байгаа юм чинь ер боловсролтой ямар хамаатай юм бэ гэж хэн нэгэн асуух байх. Хамаатайгаас ч илүү хамаатай. Энэ талаар өмнөх хоёр бичлэгтээ маш тодорхой өгүүлсэн.

	Америкийн боловсролын системийг манайхаас ялгаатай болгоод байгаа нэг чухал үзүүлэлт нь ердөө л хүүхдийг багаас нь төлөвшүүлж, иргэншүүлж өгөөд байх шиг харагддаг юм. Тийм учраас бага сургуульд манайхтай харьцуулахад хичээлийн ачаалал харьцангуй хөнгөн, хүүхдийг залхааж, ядраахгүйгээс гадна хичээл, сургуульдаа чин сэтгэлээсээ дурлах, сонирхох сэтгэхүйг бий болгон өгч байдаг. Хамгийн гол нь хүүхэд бүр нийгмийнхээ нэг салшгүй эд эс мөн гэдгээ яс махандаа ортлоо мэдэрч хүмүүждэг, тиймээс хар арьстан, том хамартай, тэнэг, хялар, тагжгар, гозон ер хэн ч байсан түүний тусгаар байдлыг нь хүндэтгэх ухамсрыг төлөвшүүлж өгдөг. Ядахдаа л нэгнээ самардаж, үснээс нь үгтээж, харааж, элэглэж, элэгдэж, гадуурхаж болдоггүй юм гэдгийг мэдэж, мэдэрч өсдөг. Америкийн бага сургуулийн сургалтын агуулга нь тэр тал руугаа.

	Харин манайд бол эсрэгээрээ, бага насанд нь залхтал хичээлээр дарамтална. Юун тэр хүмүүжил, сургалт, иргэншүүлэх вэ?!! Есөн настай хүүхдээр дээд тоо бодуулж буйгаараа бахархана. Гэтэл бүдүүлэг, хүнийг хүнийх нь хувьд хүндэлдэггүй, хүүхдийн эрхийг өчүүхэн ч ойлгодоггүй сургуулийн орчны бохир сэтгэлгээ, багш нарын эрх давуудаа, илүү мэдээлэл, мэдлэгтээ дулдуйдсан түрэмгий харьцаа нь хүүхдүүдэд өөрсдийгөө хүндэтгэх ямар ч ухамсар бий болгохгүй байна. Нэгэнт өөрийгөө хүндэтгэдэггүй хүн бусдыг хүндэтгэхгүй шүү дээ. Хараана, зүхнэ, нулимна, зодно.

	Тэгээд монгол хүүхдүүдийнхээ хүмүүжилгүй, даруулгагүйг нь гайхацгаана. Монголчуудынхаа бүдүүлэг, соёлгүй, амиа хичээснийг нь шагширцгаана. Ямар үр суулгана тийм л ургац хураана шүү дээ.

	Америкийн дунд сургуулиас эхлээд сургалтын ачаалал нэмэгдсээр ахлах анги, ялангуяа коллеж, их дээд сургуульд жинхэнэ хичээж, шамдаж сурах шаардлагатай болно. Анхнаасаа бага наснаасаа зөв төлөвшиж, сургуулийн танхимаас залхаагүй залууст энэ нь тийм ч гаж биш. Тэгээд ч бие даах, өөрийгөө зөвөөр илэрхийлэх чадвар, нийгэм дунд биеэ зөв авч явах арга дадлын хувьд манайхаас харьцангуй өндөр түвшинд бэлтгэгдэнэ. Мэдээж хэрэг ард түмэн учраас дотор нь сайн муу юм зөндөө бий. Мөн боловсролын энэ бодлогын сөрөг үйлчлэл ч бий.

	Манайд бол хар багаасаа хичээлийн дарамтад нухлуулсан хүүхдүүдийн олонх нь хичээл ном гэхээс залхсан байдалтай болчихно. За тэгээд их дээд сургуульд бол сулдаа ганхаж яваад л төгсчихнө. Ялангуяа энэ оюутны тооны хойноос хөөцөлдсөн энэ олон их дээд сургуулиуд уу.

	Одоо их, дээд сургуулийг бүр улаан онц төгсөөд ирж буй хүүхдүүдийг хараад үнэхээр халаглан харамсмаар. Ядахдаа хүнтэй ч аятай мэндэлж, харьцаж, бодол санаагаа ойлгуулж ч сураагүй, шал нялхаараа ирнэ.

	Өнгөрдөг өвөл манай ажил дээр нэг орон тоо гарч, найман залуу ирж ажилд орохоор шалгууллаа. Чадварын хувьд ойролцоо. Тэдэн дунд Германд дунд сургууль, Бельгид билүү дээ, Европын аль нэг оронд коллеж төгссөн нэг охин байсан юм. Мэдээж хэрэг ажлын чадварын шалгалтын дараа чөлөөт ярилцлага хийхэд тэр охиноос бусад нь бүгд унаж байх юм.

	Бид ганц Америкийн гэлтгүй бусад орнуудын давуу, дэвшилттэй зүйлсийг нь аваад, ашиглаад хөгжиж яагаад болдоггүй билээ.

	 

	* * *

	Боловсролын шинэчлэл гэхээр бид нэг л том асуудал бодон толгойгоо зовоогоод байх шиг санагдах юм. Охиныхоо дараах нэгэн ярианы дараа энэ боловсролын шинэчлэл гэдэг уг нь тун ч энгийн, бүр их энгийн зүйл юм байна гэж бодох болсон билээ.

	Манай дээд давхарт залуухан эр, эм хоёр амьдарна. Юутай ч дээд боловсролтой хүмүүс. Харин долоо хоногт, их сайндаа хоёр долоо хоногт нэг удаа ёс юм шиг хэрүүл зодоон болно. Гэхдээ ихэнхдээ шөнийн 11 цагаас хойш биднийг яг орондоо орох цагаар тэдний зодоон эхэлнэ дээ. Заримдаа шөнийн 03 цаг хүртэл үргэлжилнэ. Сүүл үеийн барилгуудын чанар муугаас тэдний шуугиан, пижигнээн яг зулай дээр түнших мэт болж, юун унтаж амрах вэ. Эхлээд хаалгыг нь цохиж учир байдлаа хэлдэг байснаа дараа нь байрны захиргаанд гомдол мэдүүлж, бүр тэсэхээ байгаад цагдаа энэ тэр болж байж арай гэж нэг юм аярна.

	Ээлжит нэг тийм шуугианы дараа өглөө дутуу нойртой мансуурсан амьтан хувцаслаж зогстол охин маань асууж байна.

	˗ Аав аа, аав аа, энэ дээд давхрын ах, эгч хоёр сургуульд сураагүй юм уу?

	˗ Суралгүй яах вэ дээ. Их, дээд сургууль ч төгссөн байх. Харин чи яагаад ингэж бодов.

	˗ Яах вэ дээ, бид нарыг унтуулахгүй байхаар нь л тэгж бодсон юм.

	Нээрээ энэ чинь их, дээд сургууль хүртэл төгсчхөөд яагаад бусдын тусгаар оршихуй, үзэл санаа, амгалан тайван байдал, эрх эрх чөлөөг хүлээн зөвшөөрөх, хүндэтгэх талаар 9 настай охиноос минь дор ойлголттой байна вэ? Үүнийг боловсрол гэх үү. Чухам манай боловсролын системийн мөн чанар, агуулга нь юунд байна вэ?

	“...Ерөнхий боловсролын сургуульд элдэв олон шинжлэх ухаан үзэж буй хэдий ч хүн ёсны ухааныг танин мэдэх, ёс суртахуунтай болох талаар хичээл зааж, дорвитой судалгаа явуулах шаардлагатай байна. Миний гол санаа бол үүн дээр тайлбар хийхэд оршино.” гэж Дээрхийн гэгээг XIV Далай багш айлджээ.

	Эцсийн эцэст улам бүр иргэншиж, улам бүр даяаршиж буй нийгэмд мэдлэгтэй, чадвартай гэдэг үзүүлэлтээс илүүгээр “иргэнлэг, хүнлэг” гэсэн шалгуур үзүүлэлт нэн чухал хэрэгтэй. Монголын минь боловсролын тогтолцооны шинэчлэлийн гол цэг нь эндээс л эхлэх болов уу хэмээн бодном. Зөв эсэхийг уншигч та бээр шүүнэ биз ээ.

	 

	2009 оны 7 сарын 5. Бямба гариг

	(Энэ гурван цуврал бичлэг нь МСНЭ˗ээс эрхлэн гаргасан “Монголын шилдэг нийтлэл”˗ийн 76˗р ботид оржээ.)

	 

	 

	Цуврал ˗ 4

	 

	* * *

	2015 оны 5 сард нийслэлийн төвийн нэгэн сургуулийн Сургалтын албатай хамтран Номын баяр хийсэн юм. Боловсролын яамнаас орон даяар зарласан “НОМ” хөтөлбөрийн хүрээнд хийгдэж буй ажил. Хүүхдүүдтэй номын тухай ярилцаж, АХА тэмцээн зохиож, шилдэг уншигч сурагч, анги хамт олныг шалгаруулан урамшууллаа. Мөн өөрсдийн эрхлэн гаргаж буй Дэлхийн хүүхдийн сонгодог зохиолын цуврал “Эрдэнэсийн сан” 108 цуврал номоо хямдралтай үнээр хүүхдүүдэд хүргэсэн юм. (Энэ хавар нийслэлийн 10 орчим сургуульд ийм арга хэмжээ зохиосон билээ)

	Энэ үеэр нүдээрээ харсан зүйлд би ихэд цочирдсон болно. Сургуулийн коридороор дунд ангийн бололтой хоёр хөвүүн хөөцөлдөн, шуугилдсаар дэргэдүүр минь пижигнүүлэн өнгөрөв. Гэтэл цаад хаалганаас нэгэн настай эмэгтэй багш гарч ирж таарлаа. Багш нөгөө хоёр хүүхдийг “Тэнэг малууд, нааш ир” хэмээн муухай хашхичин дуудаж өмнөө авчраад нэгийнх нь чихийг мушгив. Чихдүүлсэн хөвүүний нүүр минчийтэл улайна. Өвдсөндөө ч, ичсэндээ ч тийн улайсан байх. Харин нөгөө хөвүүн нь толгойгоо бултуулан чихдүүлсэнгүйд багш улам муухай үгээр хараан, шүдээ зууж байгаад шанаа руу нь хоёронтоо цохиод авлаа. 

	Хөндлөнгөөс хараад зогсож буй надад маш муухай, бүр зэвүүцмээр муухай санагдаж байхад, чихдүүлж, шанаадуулж буй хоёр хүүд ямар байгаа нь тодорхой. Ийм байдлаар юу ойлгуулж, юуг сургах вэ? 

	Хоёр хүү багшийн дэргэдээс холдмогц, булан тойроод дахиад л пижигнэтэл гүйлдэнэ. Өмнөхөөсөө ч илүүгээр, чихдүүлж, шанаадуулсныхаа хариуг авч буй гэмээр... 

	Уг нь тэр хүүхдүүд сургуулийн орчинд тэгтлээ гүйж шуугьж болдоггүй гэдгийг бол мэдэхгүй биш мэдэхийн сайнаар мэднэ, гэхдээ түүнийг огтоос дагаж мөрдөх хүсэлгүй байгаа нь юуных вэ? 

	Боловсролын яамнаас зарласан “Цөм” хөтөлбөр, “Зөв Монгол хүүхэд” хөтөлбөр уг нь орон даяар хэрэгжээд, сургуулиуд дээр энэ мэт бурангуй байдал тодорхой хэмжээнд өөрчлөгдсөн байх гэж би найдаж явсан юм сан. Эсвэл харааж, зүхэж, чихдэж, шанаадсанаар Зөв Монгол хүнийг бүтээдэг аргазүй байна уу? 

	Туршлага, мэдлэгтэй олон багш, мэргэжилтнүүд, эрдэмтэн мэргэдийн хичээл зүтгэлээр бүтсэн дээрх шинэчлэлийн хөтөлбөрүүдийг муу болсон гэж хэлэх нь дэндүү учир дутагдалтай.   

	Хүүхдийг иргэншүүлэх үүднээс Иргэний боловсрол хичээл сургалтын хөтөлбөрт орсон нь том алхам. Бусдын эрхийг хүндэтгэх, дэг журам, ёс зүй гэгч юу болох, түүнийг яагаад сахин мөрдөх ёстой вэ? Хүнлэг, энэрэнгүй байхын үнэ цэнэ гэх мэт иргэншлийн амин чухал үндэснүүдийг энэ хичээлийн агуулгад тусгаж өгсөн юм билээ. Гэвч харамсалтай нь сургуулийн орчин, сургалтын арга барилд эдгээр зүйлс нь байхгүй бол хий хоосон үглэсэн л явдал болно. Хүүхдүүд сурагчийн ширээн дээр суугаад багшийн ярьсныг, сурах бичиг дээр бичигдсэнийг биш харин сургуулийн орчинд нүдээрээ үзэж, биеэрээ туулсныг хэдэн хувь илүү тусгаж авах болно. Өөрөөр хэлбэл үглэж биш, үлгэрлэж хэрэгжүүл. Сургуулийн орчныг хүнлэг,  багш нарыг эелдэг,  ёс зүйтэй, хүүхдийг ойлгодог, ойлгуулдаг болгох нь илүү чухал юм.

	Ёс зүй гэдгийг маш энгийн хэдэн зүйлээр л ойлгодог, харьцааны олон өнгө аяс, хандлага дээр тэрхүү нарийн ёс зүйн гаргалгаа, дүгнэлт хийж чаддаггүй, угаасаа ёс зүйн суурь, мэдрэмж муутай багшид бол ер ямар ч давтан сургалт явуулаад үр дүн бараг үгүй. Тийм багш ёс суртахууны тухай хэчнээн сайхан яриад ч хүүхдүүдэд наалдах нь бараг үгүй. Гол нь ЕБС˗ийн багш нартаа тавьдаг шалгууртаа анхаарч, мэргэжлийн ур чадварын зэрэгцээ хүн талыг нь бас харж, шалгаруулж байх шаардлагатай байх аа гэж бодогдоно. 

	Уг нь Иргэний боловсрол, Ёс суртахууны хичээл бол маш чухал хичээл, гэвч түүнийг математик юм уу, монгол хэлний хичээл шиг, нэг нь самбарын өмнө яриад, нөгөө нь бичиж аваад, эсвэл уншаад сурчихдаг, сургачихдаг зүйл биш юм. Хөтөлбөр боловсруулахдаа хэрхэн ямар арга зүйгээр хүүхдүүдэд ямар тодорхой чадвар, ойлголт, мэдрэмжүүдийг суулгаж бэхжүүлж өгвөл зохилтой вэ гэдгийн анхаарч баймаар...

	5˗6 жилийн өмнө (2008˗2009 онд) би яг энэ сургууль дээр ёс зүй, дэг журмын тухай сэдвээр нэг бус удаа бичсэн сэн. Өнөөдөр (2015 онд) ч нөхцөл байдал төдийлөн өөрчлөгдөөгүй мэт харагдана. Яагаад тэр вэ? Юуг хэрхэн өөрчилбөл зохилтой вэ? Бид хаана нь ямар алдаа гаргачихаа вэ? Эсвэл энэ нь тийм урт удаан цаг хугацаа шаардсан, бүхэл бүтэн нэг үеийнхэн солигдож байж өөрчлөлт, шинэ уур амьсгалын үнэр ханхлах учиртай үйл явц уу? Ахиц өөрчлөлт бага ч гэсэн гарч байгаа юу?

	Юутай ч тэр ахмад эмэгтэй багш хоёр хүүд зөв үлгэр үзүүлж чадсангүй, хоёр хөвүүний дотоод ухамсарт тэр бүдүүлэг увайгүй хандлага, харьцаа нь ямар нэгэн хэмжээгээр сүүдрээ тусгана. Магадгүй, хожим өөрсдөө хэн нэгэнд бас тэгж хандах биз. Гэтэл янз бүрийн сувгаар авч буй мэдээллээс үзэхэд ийм бүдүүлэг, бурангуй харьцаа бараг сургуульд бүрд байсаар л байгаа гэнэ.

	Бид XXI зуунд амьдрах үр хүүхдүүдтэй харьцаж буй. 

	Эрин зуун бүрд өөр өөрийн гэсэн шалгуур, шалгалт, шаардлага байдаг. Юутай ч миний төсөөлж буйгаар ирж буй эрин зуун бол эрүүл саруул сэтгэлгээ, оюун санаа давамгайлсан, энэрэнгүй хүнлэг ёс ноёлсон тийм эрин зуун байх учиртай. Тийм байгаасай ч гэж хүсэж, бас тийм байлгахын төлөө бид бүхэн дор бүрнээ өөрөөсөө хамаарах бүхнийг зүтгэн зүтгэж хийж, үйлдэж байгаасай билээ. Эс тэгвээс бид сайн сайхан байдаг гэдэгт итгэх гэж оролдохын, үр хүүхдийнхээ ирээдүйд санаа тавихын утга учир үгүй болно. Ерөөс хүмүүний энэхэн насны нэгээхэн утга учир нь ирээдүйд, өөрөөр хэлбэл үр хойчийнхоо сайн сайхны тусын тулд байдаг. Тийм биш бол бид үр хүүхдээ хайрлахын, өнөөдөр хийж бүтээх гэж тэмүүлэхийн, сайн сайхан бүхнийг нандигнан эрхэмлэхийн утга учир гэж огт үгүй болно. Чухам яагаад сургуулийн орчин эрүүл саруул, хүнлэг, ёс зүйтэй байх ёстой хэмээн дахин дахин шүүмжлэн, үг хэлээ билүүдээд, хэл ам татлаад буйн маань шалтгаан энд л бий. 

	 

	* * *

	2008˗2009 онд бичсэн өмнөх гурван цуврал маань “Үнэн”, “МОНЦАМЭ мэдээ” өдөр тутмын сонинууд болон sonin.mn, dayarmongol.com зэрэг хэд хэдэн сайтуудад нийтлэгдсэний дараа хэдэн зуун хүн онлайнаар болон утас, э˗майлаар санал бодлоо хуваалцсан юм. Нийслэлийн зарим сургуулиудын хүрээнд хэлэлцүүлэг ч болсон. Мөн МҮОНТ˗ээр энэ сэдвээр хэлэлцүүлэгт орж, үзэл бодлоо илэрхийлсэн. 2008 оны үед энэ цуврал нийтлэлийн агуулгыг хүлээн авч буй нийгмийн хандлага нэлээд өөр байлаа. Сэтгэгдэл болоод ирсэн саналуудыг ерөнхийд нь гурван хэсэгт тоймлож болно. 

	Эхнийх нь шууд эсэргүүцэн үгүйсгэгчид. 2008 оны үед эсэргүүцэгчид бараг 30 орчим хувь байв. Гэвч нөхцөл байдал өөрчлөгдсөөр, өнөөдөр ийм агуулгатай шүүмжлэлийг эсэргүүцэн хүлээн авах хандлага эрс багассан нь мэдэгддэг. Нийгмийн сэтгэлзүйд ийм шүүмжлэлийг хүлээн авах хөрс суурь нэгэнт бий болжээ. Бид явж ирсэн арга дадлаа эрх биш эргэн харж, нэг л болж бүтэхгүй байгааг нь илүү олон хүн анзааран мэддэг болжээ. Гол нь боловсролын салбарынхан дунд ийм үзэл хандлага түгээмэл болсон нь үнэхээр гэрэл гэгээний сураг айсуй гэсэн найдвар төрүүлнэ.

	Эсэргүүцэгчдийн үзэл бодол дараах хэдэн өнгөөр илэрнэ. 

	˗ Дэмий балай юм эрээчлээ, дуртайгаараа чи тэр Америк руугаа зайл, тонил. 

	˗ Эхлээд хүүхдээ хичээлээс нь хоцордоггүй болгочхоод олон юм ярь. Хоцорсон л бол хоцорсон шүү дээ. Хоцорсон гээд толгойг нь илэх юм уу. Хүүхдээ хүмүүжүүлж чадахгүй байж багш, сургууль руу дайрдгаа боль.

	˗ Монголын боловсролын системд ажиллаж байгаа мянга мянган багш нарын хөдөлмөрийг хавтгайд нь үгүйсгэлээ. 

	˗ Сүүлийн жилүүдэд авч хэрэгжүүлж буй төрийн зөв зүйтэй бодлогыг үгүйсгэн харлууллаа. 

	˗ Монгол бол огт өөр үндэстэн. Багш нарыгаа, хүүхдүүдээ хэдэн арваар нь буудаад алчихдаг хүүхэд бүтээдэг Америкийн боловсролын системийг сохроор бахархан сурталчилж болохгүй. Эх орноосоо урвагч.

	˗ Монгол эцэг хүн хүүхдээ алгадаад авах эрхтэй байх ёстой. Эцэг эхээ асарч мэддэггүй тэнэг америкуудын соёлыг дагах ёсгүй гэх мэт.

	Тэр бүрд санаа бодлоо дутуу ойлгуулж, зарим хүмүүст ийм сөрөг сэтгэгдэл төрүүлсэндээ би харамсаж байв. Би Америкт дуртай хайртайдаа, Монголынхоо боловсролын муу муухайг “гайхуулах” гэж энэ асуудлыг хөндөөгүй. Үр хүүхдүүдийнхээ сайн сайхны тулд, цаашлаад улс орныхоо хөгжил дэвшилд санаа зовж явдаг мянга мянган эцэг эхчүүдийн нэг, эгэл иргэний хувьд эрхээ эдэлж, үгээ хэлсэн болно. Бас сэтгүүлчийнхээ хувьд үүргээ ч биелүүлж буй хэрэг. Шүүмжлэн хэлэлцэх зүйл буй гэж үзэж байгаа учраас, ил тод нүдэнд харагдаж, сэтгэл эмзэглүүлээд байгаа учраас л тэр. Уг нь зөв оносон шүүмжлэлийг дагаж өөрчлөлт шинэчлэлт, хөгжил дэвшил ирдэг. Шүүмжлэл нь доромжлол ч, үгүйсгэл ч биш. Хэрвээ миний шүүмжлэл байгаа оноогүй, буруу зөрүү байна гэж үзэж буй бол харааж зүхэлгүйхэн шиг, баталж, нотолж мэтгэлцээсэй билээ.

	Шүүмжлэлт цуврал нийтлэлд маань эрүүл саруулаар хандах, авах гээхийн ухаанаар эргэцүүлэхээс илүүгээр шууд байж ядан эсэргүүцэж хүлээн авах хандлага өндөр хувьтай байгаа нь нөгөө талаар бас нийгмийн бухимдал ихтэй, оюун санааны мухардал, хоосролд багагүй хэмжээгээр нэрвэгдсэнтэй холбоотой харагддаг.

	Монголын маань боловсролын салбарт эерэг уур амьсгалтай сургуулиуд, хүүхдийнхээ төлөө бүхнээ зориулж яваа халуун сэтгэлтэй мянга мянган багш, сурган хүмүүжүүлэгчид бий. Жишээ татаад бичвэл дуусахгүй их олон. Гэвч харамсалтай нь бүгдээрээ тийм биш, тэр бүү хэл олонх нь өөр байгаа юм. Нэг үхрийн эвэр доргивол мянган үхрийн эвэр доргино гэдэг лугаа адилаар энэ салбарт илэрхий буй алдаа, дутагдал нь салбараа нийтэд харлуулан харагдуулж байгаа гашуун үнэн байна. Бид үүнийг хүлээн зөвшөөрөхөөс өөр аргагүй.

	Сүүлийн жилүүдэд хэрэгжүүлж буй шинэчлэлт өөрчлөлтүүд ч зохих хэмжээгээр үр дүнгээ өгч байгаа, гэвч хангалттай хэмжээнд, миний л хувьд хүсэн хүлээж буй түвшинд хүрч чадахгүй байна. 

	Америкийн болон өөрийн улсынхаа боловсролын системийг жирийн нэгэн эцгийн хувьд, бас сэтгүүлчийнхээ хувиар харьцуулан харахад өөрийн эрхгүй сэтгэл эмзэглэмээр зүйлс олон байлаа. Тэр сэтгэлийн эмзэглэлээ л олон түмэнд хүргэсэн бөгөөд энэ нь америкийн боловсролын системийг мухар сохроор хуулбарлан дагах тухай үг яриа биш юм. 

	Удаах хэсэг нь авах, гээхийн ухаанаар хандах хэрэгтэй гэж үзэгсэд байв. Тэд тийм олон биш, 20 орчим хувь, тэдний үзэл бодол их үнэ цэнтэй, санаа авууштай, ажил хэрэгч байлаа. Тухайлбал,

	˗ Улаанбаатарын багш нарын нөхцөл байдал маш хүнд. Нэг багшид 40˗50 хүүхэд ногдож байна. Ийм нөхцөлд багш нар хэрхэн яаж ч хичээгээд үр дүн гарахгүй. Энэ нь зөвхөн багш нарын буруу биш. 

	˗ Багш нарын ажлын үр дүнг хий хоосон тайлан, судалгаа, хөтөлбөр, үзүүлэн, төлөвлөгөөгөөр хэмждэг, дүгнэдэг, тэр бүхний төлөө багш нар маш их цаг, хөдөлмөрөө зарцуулдаг догматик тогтолцоо байгаа цагт тэднээс бүтээлч санаачилга, эерэг хандлага гаргах боломжгүй, тэр бүү хэл багш нар өөрийнхөө хүүхдэд ч цаг гаргах завгүй байна, 

	˗ Багш нарын цалинг 800 мянган төгрөгөөс дээш гаргахгүй л бол энэ байдалд ямар ч өөрчлөлт гарахгүй, 

	˗ Аливаа юм сайн, муу талтай. Бидний хошууран дагаж бишрэн шүтээд байгаа Америк маань хүүхдийн хүмүүжил дээрээ асар том алджээ гэдгээ хүлээн зөвшөөрөөд байгаа. Монголчууд бид сүүлийн хорин хэдэн жил зүгээр л нүдээ аниад дагалаа. Одоо больё, гэх мэт

	Гурав дахь хэсэг буюу цуврал нийтлэлийн агуулгыг дэмжигчид нь 40 гаруй хувь байв. Дэмжээд зогсохгүй, эцэг эхчүүд өөрсдөдөө тохиолдсон зүйлийг бичсэн нь олонтоо. Тэдгээрийг мөн дараах байдлаар ангилж болно. 

	Нэг: СУРГУУЛЬ ДЭЭРХ ХАРЬЦАА 

	(Эцэг эхчүүдийн сэтгэгдлээс үзэхэд сургуулийн орчин дахь харьцааны асуудалд илүү эмзэглэсэн байв.)

	“...Манай хүүхэд биеийн тамирын багшдаа би сагсны секцэд явъя гэж хэлтэл багш нь чам шиг бүдүүн хүүхдийг авахгүй гэж хэлснээс хойш биеийн тамирт орох дургүй болсон, сэтгэлээр ч их унасан...” 

	“... Нэгдүгээр ангийн хүүхдээ цагт нь авч чадахгүй оройтоод очиход 30 хэмийн хүйтэнд гадаа гаргачихсан байгаа юм даа... Учир мэдэхгүй хүүхэд хаа нэгтээд гүйгээд явчихвал яах вэ, хэн нэг нь дагуулаад явчихвал яах вэ?”

	“... Машины маань ард нэг хүн машинаа хааж тавьснаас болж охиноо хичээлээс нь хэдэн минут хоцроочихсон юм. Тэгээд орой охиноосоо юу болсон тухай асуусан чинь Ээжээ: үүдэнд хоцроод зогсож байсан бүх охидыг сургалтын менежер багш “Муусайн заваан юмнууд, гэр орондоо хоноход яадаг юм бэ гээд чимхсэн” гэдэг байгаа. Хүний нялх охин үрийг аймаар хэлдэг багш, ээж хүн байдаг л юм байна билээ...”

	“...Хүүхэд яагаад хичээлээсээ хоцров гэдгийг юуны өмнө багш нар анхааран үздэг байгаасай. Хоцрох шалтгаан олон бий. Шалтгааныг нь огт сонсохгүйгээр муйхарлан буруутгаж, шийтгэх нь хүүхдийн шударга ёсны талаарх мэдрэмжийг ихээхэн эвдэж орхих магадлалтай...” 

	“Багш нар хичээл дээр утсаараа чанга чанга яриад суучихдаг юм билээ... Хөгжингүй орнуудад хичээлийн үеэр багш нарыг утсаар ярихыг хориглосон байдаг. Хүүхдүүдээ хүндлэх тухай наад захын ойлголт байхгүй ийм орчинд хүүхэд хэрхэн төлөвших вэ?”

	“... Охиныхоо төрсөн өдрөөр ангийнх нь хүүхдүүдэд (гуравдугаар анги) балын харандаа, баллуур, шугам, дэвтэр гээд хичээлийн хэрэглэл бэлэглэв. Хичээл тарж байсан учир хүүхдүүд бэлгээ үзэж, минийх ийм зурагтай, чинийх ийм зурагтай гээд баярлаж байгаа гэж жигтэйхэн. Охин маань ч ангийнхандаа гоё бэлэг өгсөндөө сэтгэл хангалуун, би ч хүүхдүүдийг баярлуулчихсандаа өөрөө хөөрчихсөн сууж байтал нэг багш орж ирээд “Юу болж байна та нар? Хэн та нарт ийм шугам өгсөн юм? Наадахаараа биесээ цохиод алчихвал хэн хариуцлага хүлээх вэ, айн. Хэлээдэх, та нар. Энэ авчирч өгсөн ээж үү, эсвэл манай сургууль уу?” гээд хачин өндөр дуугаар хашхичиж загнасан нь удтал санаанаас гараагүй юм даг. Хүүхдүүд нусаа шор хийтэл татахаас өөр чимээгүй, би ч яах гэж хүүхдүүдэд шугам авчрав даа гэж их гэмшиж билээ. Тулгамдаад юу ч хэлж чадаагүй. Багш ч хаалга тас саваад гарсан. Одоо ч шугам харахаар тэр багш сэтгэлд сэр хийтэл ороод ирдэг юм. Охин маань ч урам муутай болчихсон. Энэ жил төрсөн өдрөөрөө бэлэг өгөхгүй байх аа, охин маань...” гэх мэт их олон жишээ дурдсан байв. 

	Хоёр: СУРГУУЛЬ ДЭЭРХ БАГШ, ХҮҮХДИЙН АЧААЛАЛ

	“...Бага ангид хэтэрхий их агуулгыг дутуу хагас ойлгуулж байснаас бага материалыг бүрэн сайн ойлгуулсан нь дээр санагддаг... Хүү маань бага ангид байхдаа нэг хичээл асуухаар нь “Ийм амархан юм ойлгохгүй “гэж зэмлэхэд хүү маань “Ээжээ танд амархан байсан ч надад хэцүү хүнд байна“ гэж хэлсэн үг санаанаас гардаггүй юм...” 

	“Би Германд багшилдаг. Германы дунд сургуулийн нэг ангид хүүхдийн тоо 22˗23. Цэцэрлэгт нэг ангид 15˗23 хүүхэд, 2˗3 багштай. Тийм атлаа бид хүүхдийн тоог багасгах талаар байнга тэмцэл хийж, ажил ч хаядаг... Харин Монголд маань нэг анги 50 хүүхэдтэй байдаг гэж сонсоод үнэхээр цочирдсон шүү...”

	“Бага ангийн сургалтыг 6 наснаас эхлүүлсэн. Гэвч 6 настнуудын хөтөлбөр хичээлээр дарамтлах талдаа, дэндүү хүнд номтой, дээрээс нь нэг ангид дэндүү олон хүүхэдтэй болохоор яаж хүүхэд юм сурах юм бэ? Залхах нь аргагүй”

	“Японд нэгдүгээр ангид сурдаг 6 настай хүүхдээ авахаар очиход багш нь инээд алдчихсан, өнөөдөр цаг агаар сайхан болохоор нь бид гадаа тоглоод, хичээл ороогүй ээ, даалгавар байхгүй гэдэг. Тоглож байхдаа 10 хүүхэд зогсоогоод 2˗ыг нь авлаа, хэд болох вэ гэх мэтчилэн тоглоом дотроо тоогоо давтуулчихдаг юм билээ... Бага насны хүүхдэд аль болох залхаахгүйгээр сургахыг эрмэлздэг нь харагддаг”

	Гурав: СУРГАЛТЫН АГУУЛГА, БОДЛОГО

	“...Америк сургалтын арга барилаас санаа авах зүйл байна. Илүү нээлттэй, илүү бүтээлч иргэнийг бэлтгэж чадаж байгаа нь үнэхээр чухал...”

	“...Гадаадад очиход монгол хүүхдүүд онол тал дээр хэнийг ч дагуулахгүй сайн байдаг. Гэхдээ өөрийгөө илэрхийлэх, нийгмийн харилцаанд оролцох, дадлага, шинийг сэтгэх бүтээлч сэтгэлгээ тал дээр үнэхээр дутмаг нь харагддаг шүү...”

	“... Зургаан настнуудыг сургуульд оруулснаас болж хөдөөд малчин залуус ганц гэрээрээ, бас ганцаараа амьдрах болсон. Ээжийнхээ мөөмнөөс ч гараагүй шахам хүүхдээ айлд эсвэл байранд байлгаж тэр бүр чадахгүйгээс эхнэрүүд нь хүүхдээ дагаад төв бараадаж нөхрүүд нь хэдэн малаа дагаад ганцаараа үлдэх замыг сонгож байна. Зарим гэр бүл салж сарнихдаа ч тулсан. Өнгөрсөн жил нэг эмгэнэлтэй хэрэг гарсан юм. Эхнэр нь хүүхдээ дагаад аймагт байсан хойгуур нөхөр нь малдаа явж байгаад хад руу уначхаж... Хэд хоног мал нь хотноосоо гараагүйг ажигласан хүн хэл ул болсны дараа сумаас эрлийн баг гарч, хайсаар хад руу унаад өнгөрсөн байхыг нь олсон. Хэрвээ эхнэр нь гэртээ бол, эрж хайгаад эрт олох боломж байсан. Эрт олсон бол амьд байх ч байсан юм билүү. Өвлийн хүйтэнд бэртэж гэмтсэн хүн эзгүй хээр хоёр гурван хоног яаж тэсэх билээ. Энэ хэдий золгүй явдал ч гэсэн Боловсролын бодлогын алдаа цаана нь байгаа юм. Зургаан настныг сургуульд оруулдаг нь хөдөөд үнэхээр амьдралтай нийцэхгүй байна.” гэх мэт...

	 

	* * *

	2015 он дөнгөж гарангуут зүүн аймгийн нэгэн суманд ойр зуурын ажлаар очсон юм. Сумын даргатай сумын дунд сургуулийнх нь материаллаг хангамж, багшлах боловсон хүчний тухай санал солилцож суухад тэр бээр ийн ярьж билээ. “Намайг сурагч байх үед манай сургуулийн багш нар бол сумынхаа хамгийн сор болсон, үлгэр жишээ сайхан хүмүүс байлаа. Хувцаслалт, биеэ авч яваа байдал нь гял цал, алхаж гишгэх нь цэх шулуун, ярьж хэлэх нь хүртэл бусдаас тэс өөр, мэдлэг эрдэмтэй нь харагддаг байв. Нэр хүнд ч их өндөр, цалин хангамж ч хангалттай. Үнэхээр ч тэр үеийн (1970˗1980˗аад оны) багш нар бол хөдөөгийн уул талаар соёлын үрийг жинхэнээс нь тарьж явсан хүмүүс байлаа. Жинхэнэ сэхээтнүүд байж, бүх талаар үлгэрлэдэг байв. Харин өнөөдөр сумын сургуулийнхаа багш нарыг харахаар нэг л биш, ядахдаа хувцсаа ч цэвэр, цэмцгэрхэн өмсчихгүй юм. Дэлгүүрийн худалдагч, цэвэрлэгчээсээ ялгарах юм ерөөс байхгүй, адилхан куртка өмсөж пөөвийсөн байдалтай. Хэлж ярих нь хүртэл ялгарахгүй байна. Энэ багш бэлтгэдэг систем маань ингэхэд юу болчихсон юм бэ?”

	Хэлмээр юм хэдий их байсан ч хариуд нь би зөвхөн мөрөө л хавчсан. Дотор бөглөрөөд юу ч хэлмээргүй байсан юм.

	Үнэхээр ч тийм. Өнөө багш бэлтгэдэг систем маань нэг л биш. Хуучин цагт шилдгүүд нь ихэнхдээ багш болдог байв. Намайг хүүхэд байхад сумын сургуулийн багш нар сумандаа л гэрэл гэгээ болсон үнэхээр шилдгүүд нь байлаа. Харин дээрх суман даргын өгүүлэхээр өнөө тийм биш болжээ. Хот хөдөөгүй адилхан. Дунд сургуулийн багш болно гэж эрмэлздэг, тэмүүлдэг хүүхэд ч ховор болсон, гайгүй сортоотой, чадвартай нь банкир, санхүүч, улс төрч, уул уурхайч, эрхзүйч, хуульч, олон улсын зүтгэлтэн, ТВ˗ийн хөтлөгч гэх мэтээр шигшигдсээр, үлдсэн нь багш дээр тунана. Багшийн мэргэжлийн үнэ цэнэ урьдынхаасаа хэдэн хувь унасан. Шалтгаан нь эргээд л өнөөх төрийн бодлоготой холбоотой. 

	˗ Багш нарын цалин хангамж хангалттай хүрэлцээтэй биш, (улс төрч, санхүүч, хуульч нартай харьцуулахад дэндүү өчүүхэн)

	˗ Багш бэлтгэдэг сургалт хоцрогдсон. (дарга, удирдагч бэлтгэдэг сургалттай харьцуулахад даан чиг ядмаг)

	˗ Хамгийн гол нь ажиллах орчин хүнд, өндөр ачаалал, стресс, нервтэй ажилладаг. Ялангуяа хот суурины сургуулиудын орчин нэн хүнд. 

	˗ Нэг ангид 40˗өөс дээш хүүхэдтэй байгаа тохиолдолд багшаас олон юм нэхэж шаардах ямар ч боломжгүй. 

	Зөвхөн Улаанбаатарын хэмжээнд 200 гаруй сургуулийн байр шаардлагатай тухай мэдээлэл байна. Тийм ч байх. Зарим сургуулиуд 3, 4 ээлжээр хичээллэж байна. Юун хичээлийн дараах элдэв соёл, хүмүүжлийн ажил. Зарим ангиуд 50 хүүхэдтэй байна.

	Яагаад энэ 25 жилийн хугацаанд бид үр хүүхдүүдээ сургуулийн байраар хангаж чадсангүй вэ? Боломжгүй байсан гэж үү? 

	Хэдэн арван сургуулийн байр барих зардлаар манай төрийн томчууд гадаадад очиж казинодсон бэ? Баячууд нь хурдан морь худалдаж авсан бэ? Хэчнээн сургуулийн байр барих хэмжээний үнэ өртөгтэй машин тэрэг, гар утас гэх мэтхэнээр гангарцгаасан бэ? Манай үндэстний үр хүүхдийн боловсрол, ирээдүй машин тэрэг, гар утас мэттэй харьцуулахад хоёр, гуравдугаар зэрэглэлийн үнэ цэнтэй зүйл үү? Өнөөдөр бид нийтдээ 11 их наяд төгрөгийн 650 мянга орчим машин тэрэг унацгаадаг, 200 тэрбумын үнэтэй 840 мянга орчим ухаалаг утас барьцгаадаг. Тэгээд түүгээрээ гайхуулдаг. 

	˗ Зөвхөн машин, ухаалаг утсандаа зарсан мөнгөний 10 хувиар л 314 сургууль барьчих боломжтой байж. 

	˗ Зөвхөн 2009˗2011 онуудад тараасан хавтгай халамжийн мөнгөөр төдий тооны сургууль барьчих боломжтой байж. 

	˗ Зөвхөн сүүлийн 25 жилд төсвөөс хулгайлсан, идэж шамшигдуулсан, гадагш нь нууцаар зөөсөн 16 их наяд төгрөгийн 8 хүрэхгүй хувиар хүүхдүүдийнхээ сургуулийн байрны асуудлыг бүрэн шийдчих байж.

	Хангалттай. Бидэнд мөнгө, боломж байгаагүй биш, байсан л байна шүү дээ. Гагцхүү төрийн ухаалаг, уян хатан зохицуулалт, бодлого үгүйлэгдэж, бидний ухаан сэхээ, сэтгэл ч дутаж буй мэт... Үр ашиггүй аар саархан, нүд хуурсан зүйлд хэчнээн их төсвийн хөрөнгө оруулалт хийв дээ... 

	Өнөөдөр багшийн ажил олддоггүй, дунд сургуулиудад багшаар орохын тулд багагүй хэмжээний хахууль өгдөг нь багшийн ажлын үнэлгээ, нэр хүнд, хангамж өндөр байгаагийнх биш юм. Олонхын маань амьдрал доройтож, хувийн секторууд тамирдаж, ажилгүйдэл ихэссэнээс шалтгаалж, хангалттай биш ч баталгаатай цалин бүхий ажилтай байх гэсэн эрмэлзлээс ихэнхдээ үүдэлтэй үзэгдэл. Мэдээжийн хэрэг тэдэн дотор үнэхээр багшийн ажилд сэтгэл зүрхээ зориулах хүсэл эрмэлзэлтэй нь бий ч тэд олонх нь болж чадахгүй байгаа болно.

	Хэдийгээр Монгол Улс төсвийнхөө үлэмжхэн хувийг Боловсролынхоо системд зориулдаг ч үр дүн бага, тэр бүр оновчтой байж чадахгүй байгаа нь харагддаг. Статистик тоо баримтууд сөхөн харвал бүр зүрх өвдмөөр зүйлс их гардаг юм.

	Хэнийх нь ч ялгаагүй бидний үр хүүхэд сургуулийн хаалгаар өглөө ороод, үдээс хойш, эсвэл орой гарах хүртлээ багш нарын мэдэлд, сургуулийн орчинд байдаг. Тэр орчинд хэн бидний үр хүүхдийг сургаж, хүмүүжүүлж, төлөвшүүлэх вэ гэдэг бол бүхний анхаарлын төвд байх учиртай зүйл гарцаагүй мөн. 

	Нарт ертөнцөд байхгүй 

	Нандин сайхан алба

	Гагцхүү багш хүнд заяажээ... 

	      А. Макаренко

	Ийм үг биднийг хүүхэд байхад олонх сургуулийн ханан дээр бичээстэй байдаг байж билээ. Энэ үг, энэ санаа социализмтай хамт балгас болж, булшлагдчихаагүй байлтай. Багш гэдэг эрхэм сайхан мэргэжил. Эрхэм байхын хэрээр үнэ цэнтэй, цалин хангамж өндөртэй, бас тэр хэрээрээ шаардлага өндөр байх учиртай. Харин яаж тийм болгох вэ? Зүй нь багш нар бол нийгмийнхээ хамгийн төлөвшсөн, шилдэг хэсэг нь байх учиртай сан.

	Боловсролын шинэчлэлийн нэн чухал хэсэг бол багшлах боловсон хүчнээ бэлтгэх, багш нарын үнэлгээ, нэр хүнд, ажиллаж амьдрах орчныг эргэж харах явдал болно. Сайтар бэлтгэгдсэн, нэр хүндтэй, цалингаараа сэтгэл түгших юмгүйгээр амьдарч болдог, ёс зүйн мэдрэмжтэй багш нарын хүчирхэг армигүйгээр боловсролын системийн шинэчлэлийг хийх тухай мөрөөдөөд ч хэрэггүй юм.

	 

	* * *

	Ер боловсролын тухай сэдэв бол аргагүй том сэдэв юм. Яриад, бичээд, ухаад байх хэрээр улам л ундарна. 

	2008 онд Америкт суралцаж байсан хүүхдүүдээ Монгол сургуульд шилжүүлэн оруулснаас үүдэн гарсан зарим нэгэн бэрхшээлүүд намайг өөрийн эрхгүй хоёр орны боловсролын системийн ялгааг эргэцүүлэн харахад хүргэсэн билээ. Тэгээд Америкийн боловсролын системээс авах зүйл байгаа талаар, манайд яг юу нь болохгүй талаар шүүмжилж, санал бодлоо удаа дараа илэрхийлэв. 

	Нэгэнт боловсролын асуудлыг сөхсөн сэтгүүлч хүний хувьд өнөөдөр дэлхийд хамгийн сайн Ерөнхий боловсрол олгодог хэмээн үнэлэгддэг Герман, Финланд, Сингапур, Канад, Хонконг, Японы боловсролын тогтолцоо, түүний агуулга, хэрэгжилтийн талаар ч хэр хэмжээндээ сонирхон үзэхэд хэд хэдэн нийтлэг зүй тогтол байна.

	НЭГ: Юуны өмнө дээрх улс орнууд бол хөгжлөөрөө тэргүүлэгчид 

	юм.  Эндээс боловсрол, хөгжил хоёр шууд хамааралтай 

	үзэгдэл болох нь харагдана.

	ХОЁР: Улс орон бүрд өөрийн үндэснийхээ онцлогт суурилсан, 

	эдийн засгийнхаа чадавх, зорилт, бодлогод нийцүүлсэн

	өөрийн гэсэн үнэ цэнийг бүтээдэг боловсролын тогтолцоо 

	байдаг юм байна. Зарим улс орнууд энэ тогтолцоогоо хэдэн 

	арван жилийн урт хугацааны эрэл хайгуул, гарз хохирол 

	бүхий туршилтын явцад бий болгожээ.

	ГУРАВ: Дээрх улс орнуудад хэрэгжиж буй боловсролын 

	тогтолцооны зорилт, агуулгад нь яг адилхан зүйл нэг байна. 

	Энэ нь ёс зүйг эрхэмлэх үзэл, сахилга бат, дэг журмыг 

	хэрэгжүүлэх ухамсрыг хүүхэд багачууддаа их багаас нь 

	суулгаж өгдөг юм байна. 

	Финляндад сурагчдыг жигд үр дүнтэй сургаж чаддаг, Сингапур, Хонконгод сурагчдад хамтын ухамсрыг илүү хөгжүүлдэг, Германд уйгагүй системт сургалтаар үүргээ мэдрэх мэдрэмжийг хүүхдийн оюунд гүн бат суулгаж, улмаар өөрт ногдсон алив үүргийг эцэст нь тултал яс биелүүлдэг дадалд хар багаас нь сургадаг байна. Бид Германчуудыг цаг барьдаг, хариуцлагатай гэдгээрээ дэлхийд гайхагддаг гэдгийг мэднэ, харин герман хүний энэ онцлог чанарыг боловсролынхоо тогтолцоогоор суулгаж, бэхжүүлж өгдөг байх нь.

	Японы Ерөнхий боловсролын сургалтын гол зорилго нь япон хүнийг бүтээх... Түүнээ бүр бага наснаас нь эхэлдэг байна. Эхлээд япон хүнээ бүтээчхээд, дараа нь түүндээ боловсрол, чадвар олгодог. Чухам үүнийг хангахын тулд гэр бүл, нийгмийн суурь харилцаанд нь хүртэл бичигдээгүй мэт хууль үйлчилж байдаг мэт. Тухайлбал, ээжид ажил эрхлэхгүйгээр гэртээ сууж, үр хүүхдүүддээ хамаг анхаарал, цаг заваа зориулан, тэднийгээ япон хүн болгох үндсэн үүрэг ногдож байдаг бол эцгүүд ар гэрээ тэжээх үүрэгтэй. Ганц тэдний цалин орлого нь хангалттай хэмжээнд байх шаардлагатай гэх мэт. 

	Улс орны туршлагаас бид тогтолцоондоо санаа авч  хэрэгжүүлэхээр зүйлс ч олон байна. Манай үндэстний онцлог, нийгэм, эдийн засгийн маань нөхцөлд таарахгүй нь ч бас бишгүй. 

	Бид ардчиллыг тугаа болгоод 25 жил явлаа. Өнөөдөр үр дүн нь сэтгэлд хүрсэнгүй. Ардчилал маань дампуурлаа гэдгийг дээр дооргүй ярьж, шүүмжилцгээх болов. Гэтэл үнэн хэрэг дээрээ ардчилалд суралцана гэдэг бүүр гэр бүл, сургуулийн орчноос эхэлдэг шиг ээ. Хар нялхаас нь... Ардчиллын чанар нь соёл, ухамсрын түвшнээр тодорхойлогддог. Харин бидний байр байдал бол тийм биш шиг ээ... 

	Энэ мэтчилэн өөрчлөн сайжруулах, шинэчлэн дэвшүүлэх зүйлс их санагдана. Хамгийн гол нь энэ салбарт буй алдаа, согог бүхнийг байх ёстой мэт нийтээрээ эвлэрсэн, үл эсэргүүцсэн, буланд шахах хүсэл сонирхолгүйд л хамаг хэрэг нь байна.

	Бид уламжлал, соёл, сэтгэлгээнийхээ онцлогт суурилсан, ирээдүйгээ зоригтой хүсэмжлэн харж чадсан, энэ цагийн ч, ирээдүй цагийн ч монгол хүнийг бүтээх боловсролын бодлого хөтөлбөртэй байх явдал чухал. Харин тэр бүтээх гэж буй Монгол хүн маань хэн байх вэ? Түүнд ямар шалгуур, шаардлага тавих вэ???

	 

	2015 оны 12 сарын 30 .

	 

	 

	 

	 

	 


ЧАНАРТАЙ БОЛОВСРОЛ УУ? БОЛОВСРОЛЫН БИЗНЕС ҮҮ?

	Нэг хүнд ногдох их, дээд сургуулийнхаа тоогоор бол манай улс чамлахааргүй. Энэ үзүүлэлтээрээ дэлхийд хол тэргүүлэх болов уу.

	Өнөөдөр 111 их, дээд сургууль, коллежид 170 гаруй мянган оюутан сурагчид суралцаж байна. (Төрийн өмчийн 16 их дээд сургууль, нэг коллеж, хувийн 58 их дээд сургууль, 31 коллеж, гадаадын 5 их дээд сургуулийн салбар сургууль үйл ажиллагаа явуулж байгаа ажээ.)

	300 сая гаруй хүн амтай АНУ˗д дөрвөн жилийн сургалттай их дээд болон коллежийн тоо 3026. 

	30 мянган монгол хүнд 1.1 их дээд сургууль ногдох бол, мөн тооны америк хүнд ойролцоогоор 0,3 их дээд сургууль ногдох нь. Бид америкуудаас бараг 4 дахин олон их дээд сургуультай байх нь.

	Үнэхээр л улс орны хөгжил дэвшил мэдлэг боловсрол, оюуны чадавх, түүнийг дагасан өндөр технологиос шалтгаалдаг юм бол бид  Америкаас 4 дахин өндөр хөгжилтэй биш юм гэхэд ядахдаа ойролцоо хөгжилтэй байх. Гэтэл тийм юм огтхон ч алга. Харин ч эсрэгээрээ. Тэгвэл дээд боловсрол нь улс орны хөгжилд тийм ч үр нөлөөгүй, чухал үзүүлэлт болж чаддаггүй байх нь уу? Манай орны нөхцөл байдлыг харвал бүр ч эсрэгээрээ сөрөг нөлөөтэй мэт харагдана. Яагаад гэсэн асуулт гарцаагүй гарч байгаа биз.  

	Энэ нь манай дээд боловсролын сургуулийн тоонд нь биш, чанарт нь байгаа юм. 

	Яагаад монголд төгссөн, ялангуяа хувийн зарим их дээд сургууль төгссөн хүн гадаадад бүү хэл дотоодынхоо зах зээлд “борлогдохгүй”, олонх нь гудамжинд лааз өшиглөж, лангууны худалдагч хийж сууна вэ? Яагаад манай их дээд сургууль төгсөгчдийн 72 хувь нь (зарим судалгаагаар 83,6 хувь) ажлын байргүй, төгсөөд мэргэжлээрээ ажиллаж чаддаггүй вэ?

	Энэ бол ердөө л дээд боловсролыг үнэ цэнгүй болгож, залуусын сурах, мэдэх, боловсролтой болох гэсэн эрмэлзлийг нь ашиглан, шулуухан хэлэхэд увайгүй бохир бизнес болгосны үр дүн.

	Хохирогч нь дээд боловсрол эзэмших гэсэн хүсэл мөрөөдөл бүхий залуус, тэдний ирээдүйн амьдрал. Тэдний эцэг эх, Монголын эдийн засаг. 

	Яагаад вэ? Залуусыг, улсыг хохироож буйн ганцхан жишээг харъя. Өнөөдөр 20 орчим их, дээд сургууль жил тутам 120 орчим залуусыг сэтгүүлч мэргэжлээр төгсгөдөг. Гэтэл манай хэвлэл мэдээллийн зах зээлд жил тутам 120 хүн шингээгээд байх багтаамж бий бил үү. Их сайндаа 30 сэтгүүлчийг л шинээр ажилд авах боломжтой. Ингээд сэтгүүлч мэргэжлээр төгссөн 12 оюутны ес нь хохироод л үлдэж байна. Хайран сайхан дөрвөн жил, тэнд төлсөн хэдэн сая төгрөг. Тэнд зарсан хөдөлмөр. Үр дүнгүй шахам урсаад өнгөрч байгаа хэрэг.

	Үүнд хөдөлмөрийн зах зээлийн судалгааг сургуулийн элсэлттэй нягт холбож хянадаггүй ТӨР, бизнесийг эрхэм болгож, зах зээлгүй мэргэжилтэн бэлтгэж буй их дээд сургуулиуд буруутайгаас гадна залуус ч, эцэг эх ч бас нэгийг бодох хэрэгтэй. Хүүхэд нь нэг л сайхан дээд сургуульд сураад байдаг. Дээд сургууль төгссөн л бол бараг 100 хувь ажлын байртай болдог байсан хуучин социализмын үеийнхээрээ сэтгээд, итгээд найдаад явдаг. Зах зээлд шилжээд 25 жил болох гэж байхад үнэ цэнгүй юманд дуртай нь, ялангуяа хамгийн үнэ цэнтэй байх учиртай дээд боловсролоо хямдруулах, бүр үнэ цэнгүй байлгах гээд зүтгээд байдаг нь хачин.

	Бид ажилгүйдэл л яриад байдаг. Өнөөдөр энэ олон /111/ их дээд сургуулийн бүтээгдэхүүнүүд болох хэдэн арван мянган дээд мэргэжилтнүүд маань хаана юу хийж явна вэ?. Гэтэл бид зарим томоохон бүтээн байгуулалт, тухайлбал, зам, их барилга, уул уурхайн салбарууд дээр яагаад гаднаас ажилтан, ажилчдыг олноор нь оруулж ирж, тэдэнд өндөр цалин өгч ажиллуулаад байгаа юм бол. Энэ нь ердөө л их, дээд боловсрол, мэргэжилтэй ажилтан бэлтгэх талаарх төрийн бодлого алдагдсаны илрэл.

	Боловсролын яам хувийн болон төрийн их дээд сургуулиудад маш өндөр, хөгжингүй орнуудын жишигт хүрсэн шалгуур үзүүлэлт тавьж чадахгүй байна. Магадлан итгэмжлэгдсэн сургууль хэчнээн ч олон юм. Гэтэл тэр бүгдийн сургуулийн болоод сургалтын орчин, багшлах боловсон хүчин, төгсөгчдийн чадвар ямар түвшинд байгааг хэлэхэд бэрх.

	Манай сэтгүүлчид “Дээд сургууль нэртэй таамбаруудыг татан буулгая”, “Дипломтой худалдагч бэлтгэхээ зогсооё” гэх мэтчилэн бичиж буй нь чухам үнэнийг хөндсөн хэрэг. Зарим нэгэн харьцуулалт хийе.

	АНУ˗ын Индианагийн их сургууль нь 37˗43 мянган оюутантай. Элсэгчдийнх нь 58 хувь нь л сургуулиа төгсдөг.

	Харин манайд бол элсэгчид бараг 100 хувь төгсдөг. Яаж ч өргөөд 00 оноо өгөхөөс өөр аргагүй оюутныг нь унагачихаар сургуулийн захирал нь оюутныхаа өмнөөс дүн гуйгаад гүйдэг сургуулийг оюутнууддаа үнэн хайртай сургууль, үнэн хайртай багш, захирал гэж ойлгох уу? Хөөрхий тэр оюутны төлбөртөө өгдөг хэдэн төгрөг нь л чухал болоод тэр үү?

	Индианагийн их сургуулийг төгсөгчдийн 83.6 хувь нь ажилтай болдог. Энэ сургуулийг төгссөн нь тэр хүний нэр төр, ажил амьдралын баталгаа болдог. Гэтэл Индианагийн их сургууль нь АНУ˗ын 200 орчим их, дээд сургуулиас 73˗75 дугаарт эрэмбэлэгддэг, дундаж хэмжээний л сургууль шүү дээ. Харвард, Стэнфорд нь биш.

	Гэтэл манай их дээд сургуулийн төгсөгчдийн 72 хувь нь мэргэжлийнхээ ажилд очиж чаддаггүй байна. Ялангуяа хувийн сургуулийнхны хувьд бол энэ тоо бараг 90 хувьд хүрнэ.

	Хөгжингүй орнуудад хичээлийн болон сургалтын бүхэл бүтэн бааз, эрдэм шинжилгээний судалгаа хийх лаборатори, хүрээлэн, номын сан, дотуур байр, автобус болон транзит үйлчилгээ, урлагийн театр, биеийн тамирын заал, танхим, усан бассейн, амралт чөлөөт цагаа өнгөрөөх цэцэрлэгт хүрээлэн, зарим тохиолдолд хичээлээс гадуур ажиллах боломжоор нь хангадаг, ерөөсөө оюутан хүн сурч, боловсроход бүхий л талаар нь бүрэн хангасан бүхэл бүтэн цогц ойлголтыг их, дээд сургууль гэж ойлгодог. Манайх шиг орон сууцны хэдэн өрөө түрээсэлж, сургалтаа явуулдаг их, дээд нэртэй сургуультай орон өөр ер байдаг болов уу. “Их засаг”, “Отгонтэнгэр” зэрэг цөөн хэдэн хувийн сургуулийн тухайд сургуулийн орчны хувьд харьцангуй сайн ч их сургуулийн кампусын хэмжээнд очтол бас ч хол байна. 

	Дээр нь манай хувийн их, дээд сургуульд багшилж буй боловсон хүчний 80 гаруй хувь нь магистр цолтой гэсэн судалгаа байдаг юм билээ. Хөгжингүй орнуудад харин эсрэг харьцаатай. Манай магистрын чанар 60 кредит оноогоор бакалавраас ялгардаг нь бараг адил шахуу, дэлхийн жишгээс бол хоёр дахин доогуур үзүүлэлт гэдэг.

	Их, дээд сургуулийн сургалтын төлбөрийг харин ч нэмэх шаардлагатай санагдана. Асуудлын гол нь үнэ өсөж буйдаа биш, тэр үнээр ямар боловсрол худалдан авч байгаад л гол асуудал нь байна. Зүй нь дээд боловсролоо үнэ цэнтэй байлгая, өндөр үнийг дагаад чанартай боловсрол, сургалттай байлгая гэж Оюутны холбоо, оюутнууд жагсаал цуглаан хийж, дуу хоолойгоо сонсгож байх сан.

	Цаана чинь Их сургуулиас бүр арав дахин өндөр төлбөртэй хувийн дунд сургууль байна шүү дээ. Жилийн 50 сая төгрөгийн төлбөртэй дунд сургуулийг жилийн 4 сая хүрэхгүй төгрөгийн үнэ төлдөг МУИС˗тай харьцуулах хэрэгтэй юу? Нэг нь дунд сургуулийн боловсрол олгож байна, нөгөө нь харин дээд сургуулийн боловсрол. Тийм атлаа ийм хол зөрүү бүхий үнэлгээтэй. Хачирхалтай санагдахгүй гэж үү?

	Хүн амын амьжиргааны түвшин ямар байгааг хэн хүнгүй мэдэж байгаа. Төлбөр өсчихөөр зөвхөн нийгмийн цөөнх болсон 13 хувь хүрэхтэй үгүйтэй дээд хэсгийнхний үр хүүхдүүдэд л их, дээд сургуульд сурах болж, дунд болон доод давхаргынхны хүүхдүүдийн хувьд их дээд сургуулийн босго гэдэг ёстой мөрөөдлийн мөнгөн онгоц шиг болно биз дээ гэж эсэргүүцэх хүмүүс олон гарна.

	Сурах авьяас чадвартай, ирээдүйтэй ч төлбөрийн чадваргүй оюутан залуусыг янз бүрийн тэтгэлэгт хамруулдаг хөтөлбөрүүдийг төр, олон нийтийн болон мэргэжлийн байгууллагууд санаачлан гаргаж болно. Хөгжингүй орнуудад ийм жишгээр явдаг. Мөн нэгэнт өндөр төлбөр авч буй сургуулиуд чадварлаг, авьяаслаг сурагчдыг төлбөрөөс янз бүрийн нөхцөлөөр чөлөөлөх, хөнгөлөх бодлого гаргаж, дэмжиж ажиллах учиртай. Энэ нь амьдралын түвшнийг харгалзахгүй, нийтийг хавтгайлсан тэгш байдлыг дэмжиж буй одоогийн дээд боловсролын үнэлгээний тогтолцооноос илүү дэвшилттэй юм. Өөрөөр хэлбэл төлбөрийн өндөр чадавхтай хэсгээс төлбөрийн чадавхгүй атлаа суралцах авьяас чадвартай хэсэг рүү хандсан нээлттэй дэмжлэг гарч ирж байгаа хэрэг.

	Мөн төлбөр өсөхөөр хариуцлага нэмэгдэнэ. Нэгэнт мөнгөө төлөөд, залуу насныхаа цаг завыг үрээд сурч байгаагаас хойш сурсан шиг сурч, хичээж, зүтгэх болно. Би хэсэг хугацаанд ажил олгогч байлаа. Жил бүр их дээд сургуулийг сэтгүүлчийн мэргэжлээр төгссөн хөөрхөн охид, хөвүүд ажилд орохоор гоё сайхан дипломоо тэвэрсээр ирнэ. Харамсалтай нь сэтгүүлч мэргэжлээр бүтэн 4 жил сурчхаад сэтгүүлзүйн анхан шатны бүтээгдэхүүн болох мэдээ ч бичиж чадахгүй ирэх нь олонтоо.  Тэдгээр хүүхдүүд дөрвөн жил юу заалгаж, юунд сурч байсан байх вэ? 

	Охид, хөвүүдийг буруутгахаас илүүгээр тэдний 4 жилийг хий хоосон өнгөрүүлчихсэн тэр их дээд сургуулийнханд, манай дээд боловсролын системд уур хүрч бухимдана. Дөрвөн жил амьтны учир мэдэхгүй шахуу хүүхдүүдэд юу зааж, юунд сургаж байсан байх вэ?

	Тэгээд тэсэхгүй, их дээд сургуулийн сэтгүүлзүйн салбарт ажилладаг таньдаг нөхөдтэйгөө таарахаараа хэлнэ. “Та нарын хичээлийн танхимд 4 жил сургасан хүүхдүүдийг чинь бид дахиад дор хаяж дөрвөн сар дахин элдэж байж нэг сэтгүүлчийн дөртэй болгож байна шүү. Та нар наад сургалтынхаа арга барил, хөтөлбөр, энэ тэрийгээ эргэж хараач” гэнэ. Тэд маань бас хариу хэлнэ. “Дээрээс баталж өгсөн хөтөлбөрийнх нь хүрээнд л бид заагаад байгаа шүү дээ”. 

	Улаанбаатарт номын сан гарын таван хуруунд багтам цөөхөн. Оюутны тоо зуун мянга давсан. Энэ харьцаагаар бол тэр хэдэн номын сангийн суудал хэзээ ямагт битүү, бүр олдохгүй ховор байх учиртай. Бодит байдал дээр тийм байдаг бил үү? Оюутнууд номын сангийн суудалд чихэлдэн, дугаарладаг уу, эсвэл баар цэнгээний газрын байнгын үйлчлүүлэгчид байдаг бил үү? За яах вэ, оюутан нэр зүүгээд нэг үзье гэж буй бол өөр хэрэг. Энэ чинь төлбөр, өөрөөр хэлбэл үнэ цэнэ бага байгаагийн нэг илрэл биш гэж үү. 

	Төлбөр өндөр бол оюутнууд тэр бүр тийнхүү цагийг дэмий сул ганхаж өнгөрөөгөөд байх уу?

	Өндөр хөгжилтэй орнуудын их, дээд сургуульд суралцаж буй оюутан залуусын хичээлийн идэвх, санаачилга, хичээл номдоо гаргаж буй цаг зав, зүтгэлийг манайхтай харьцуулахад ихээхэн ялгаатай.

	Манай улсад дээд боловсролын үнэ цэнэ үнэхээр доогуур байгааг мэргэжлийн хүмүүсийн үг нотолдог. Материаллаг бааз нь кампусын түвшинд хангагдсан, төлбөр харьцангуй өндөр ч түүнээс бүрэн чөлөөлөх, хөнгөлөх нөхцөлүүд нь нээлттэй, дэлхийн хэмжээний мэргэжилтэн бэлтгэх чанартай цөөн хэдэн сургуультай байх санаачилгыг дэмжиж байна. Их, дээд сургуулийн төлбөрийг нэмэх үү, болих уу гэдэг нь хөгжлийн амин чухал нэг зангилаа асуудлыг шийдвэрлэнэ.

	Оюутнууд, оюутны байгууллагынхан, эцэг эхчүүд төлбөр өсөхийг эсэргүүцэх биш дэмжиж, тэр хэмжээгээрээ сургууль нь ч сургалтынхаа чанарыг сайжруулъя, оюутнууд маань ч үр дүнтэй хичээж зүтгэж сурцгаая. Хоёрын хооронд дээд сургууль нэртэй “амбаарууд”˗ыг татан буулгах цаг нь болсон, тийм сургуульд сурч, хамгийн үнэ цэнтэй капитал болох цаг хугацаагаа, хөрөнгө мөнгөө гарздахаа ч больцгоох хэрэгтэй. Мэргэжлийн болон судалгааны байгууллагууд ч хөдөлмөрийн зах зээлийн чиг хандлагыг доод тал нь 4˗5 жилээр гаргаж мэдээлж байя.

	Чухам ингэж байж л боловсролтой болъё гэсэн залуус бүхний хүсэл эрмэлзлээр бизнес хийдэг энэ увайгүй явдлыг хазаарлаж чадна. Оюутан залуус 4 жил 70 мянгаа нэхсэн шиг сулдаа гунхаж дэмий өнгөрөөхөө болино. Сурсан шиг сурдаг болно. Өндөр төлбөрийг дагаад Их дээд сургуулиудын сургалтын орчин, багш нарын цалин хангамж ч сайжирна, багш нар ч чанаржина. Сургалтын орчин, шалгуур сайжирснаар өндөр технологи, судалгаа шинжилгээ, оюуны илтгэлцүүр өндөр ололт нээлтүүд нэмэгдэх болно.

	Бас бид хүн амьдаа ногдох их дээд сургуулийнхаа тоогоор Америкаас 4 дахин их атлаа, хөгжлөөрөө тэднээс 4 дахин доогуур байдаг хачин парадокс байдлаас ангижирна.

	2009 оны 9 сарын 11,

	2016 оны 3 сар.

	 

	 

	 


ДАВС ХИЙВЭЛ УУСТАЛ НЬ

	 

	[image: Image]

	 

	 

	 

	Бас л өнөөгийнх шиг хаврын нэгэн хохигоносон жихүүн салхитай өдөр байж билээ. Би тэгэхэд 3 дугаар ангийн сөөвгөр хүү, хаврын урт амралт эхэлчихсэн байлаа. Тэр цагт хөдөө сумдын сургуулийн хичээлийн хаврын амралт бүтэн сар үргэлжилнэ. Яг ид мал төллөх цаг тул малчдын хүүхдүүдийг эцэг эх, ар гэртээ туслуулах гэж тийн удаан амраадаг байжээ. 

	Өглөө эрт аав сэрээгээд “Миний хүү бос, аавтайгаа хамт хөдөө явна. Гүйж гараад аль болох олон шуудай бэлдээдэх” гэлээ. Би аавыг хаашаа л явна яг нохой шиг дагах дуртай. Шомбос хийтэл босож гүйн, өөрийн болон өрөөлийн бага гэрүүд, амбаарыг нэгжиж байгаад 15 шуудай цуглуулав. Хөдөө явах нь гэж баярласандаа тэр... Тэр цагийн шуудай ч гэж шуудай байж. 70 кг гурил багтдаг, бидний мэтийн багачуул бол дотор нь хосоороо элбэгхээн багтаад орчихмоор том. Одоогийнхтой адил тохойн чинээ юм байсангүй. 

	Тэгээд аав, аавын найз Туяахүү хэмээх хүдэр том биетэй жолооч ахтай гурвуулаа ахын 53 машинаар сумын төвөөс гараад давхичихлаа. Төд хол явалгүй элсэн нураг ихтэй бут сөөгтэй Бага Элстийн ам өгсүүлэн намайг өнөөх 15 шуудайтай маань буулгачхаад, “Миний хүү, аав ах хоёр нь оройхон ирнэ, хяр гарчхаад. Энэ шуудайнуудаа тэсэг, харганын хожуулаар дүүргээд байж байгаарай. Гартаа өргөс оруулчхав, мэдээтэй байгаарай” гэж хэлчхээд, 2 литрийн бидонтой хар цайны хамт үлдээв.

	Аавыг дагаад хол явна гэж бодож байсан би бага зэрэг гонсгор үлдсэн ч бас хаврын хавсарга өдөржин хоосон янданд хонгинохыг чагнан гэрт ном тэврэн гиюүрэн хэвтсэнээс л дээр санагдана. Элсэн нураг, ганга жалгын ирмэгээрх үжир тэсэг авахад их амархан, нэг сугсрахад л, эсвэл нэг тийрэхэд л үндэстэйгээ нураад ирнэ. Уг нь харганын хожуул түүвэл хавьгүй түлүүртэй гэдгийг мэднэ л дээ. Тэсэг нэг дүрэлзээд дуусчихна, гал болж шальдаггүй. Гэхдээ харганын хожуулаар тэр далай шиг том шуудайнуудыг дүүргэнэ гэвэл өдөржин гүйх болно. Тэгэхээр шуудайнуудаа тэсгээр дүүргэчихсэн нь амархан болохыг анзаарав. Чихээд хийвэл нэг шуудайд нэлээд их тэсэг орж байна. Тэр олон том шуудайг бүгдийг нь чихэж дүүргэнэ гэхэд зөндөө их ажил санагдав. Чихэхгүй бол бага шиг 5 тэсэг, том нь бол 3 тэсэг л нэг шуудай... Ингээд хэдхэн жалганы ирмэг дагаж гүйн өнөөх 15 шуудайгаа тэсгээр тэгс ингэсхийн дүүргэчхээд, өшиглөж өнхрүүлсээр машин замын дэргэд аваачин овоолж орхилоо. Майхан шиг сүр бараатай том овоолго болж байна. 

	Нар яагаа ч үгүй байдаг. Аав, ах хоёрыг хүлээж, дэмий л эгц цавчим элсэн нураг руу гулгаж тоглолоо. Зарим элсэн нураг бараг 40˗50 метр өндрөөс бууна. Тийш буухад яг л нисэж буй мэт, шонхор шувуу олз руугаа шунган дайрч буй мэт, одоогийнхоор бол галзуу хулганаар бууж буй мэт сайхан мэдрэмж төрнө. Тоглоомдоо сатаараад цаг хэрхэн өнгөрснийг анзаарсангүй. Нэг мэдэх нь ээ машины сигнал гийнаж, нөгөө хоёр ирэв. Дэгдээд л очлоо. Овоолчихсон түлээний маань дэргэд элс овойтол тооромсолсон машины кабинаас аав нүүр дүүрэн инээсээр буув. Би ч шуудайнуудаа бүгдийг нь дүүргэчихсэн баатар хүн “Аав аа, энийг хараарай” гэж хийсэн ажил руугаа заасаар гүйж очин үнсүүллээ. “Миний хүү ч мундаг хүү дээ” гэсээр аав толгой илж байна. 

	Аав инээсэн хэвээр овоолттой тэсэг рүү очиж захаас нь машины тэвш рүү шидэхээр барьж авснаа царай нь хувьсхийн барайгаад явчихлаа. Тэгээд над руу айхавтар ширүүн харав. Гэхдээ юм хэлсэнгүй. Туяахүү ах намайг шоолов бололтой нэг үг хэлээд, том том инээсээр өнөөх шуудайтай тэсгүүдийг хоёр гурваар нь базаад тэвш рүүгээ хормын дотор цацаж орхив. Салхитай байсан учир Туяахүү ахын үгийг би сонсож чадсангүй. 

	Гэр хүртэл аав ч, ах ч дуугарсангүй. Аавын баргар царайнд өчүүхэн ч гэрэл гийсэнгүй. Надад ч нэг л тавгүй байлаа. 

	Түлээний амбаарын оёорт түүсэн “их” түлээгээ буулгачхаад гэрт ороход ээж, “Миний хүү ядрав уу?” гэсээр хошуу цорвойлгон угтав. Би уг нь гүйж очоод эрүүгээ, эсвэл хамраа өгдөг хүн. Харин энэ удаад тэгсэнгүй, тулганы баруун өөд бушуухан зүтгэллээ. Хоймор сууж байсан аав, “Ямар юмных нь ядардаг юм. Давс хийвэл уустал нь гэдэг юм” гэж янзгүй дуугарч байна. Цайгаа хагас дутуу уугаад, аав намайг дагуулан гарлаа. Өнөөх шуудайтайг бүгдийг асгуулаад өөрөө эргүүлэн шуудайлав. Хоёр шуудай дүүрээд, гурав дахь нь дөнгөж талдаа ороход миний түүсэн бүх тэсэг дуусчихлаа. Тэгээд аав маань нэг том санаа алдсанаа, “Өнөөдрийн чиний хийсэн ажил энэ” гэж чанга хэлчхээд гэр лүү эргэв. 

	Би хошуугаа унжуулан жаахан зогсож байснаа, түдэлгүй хаанаас ч юм гүйгээд ирсэн нэг хүүтэй нийлж аваад бас хаа нэгтээд гүйж одов. 

	Орой харин оронд орсон хойно нойр баахан хулжингүй. Сэтгэл нэг л зовуурьтай. Бараг анх удаа санаа зовнино гэдгийг мэдэрсэн болов уу. Тэгэхэд Иличийн гэрэл оройн 11 цагт унтардаг байлаа. Харанхуйд аав, ээж хоёр дүнгэр дүнгэр гэлцэнэ. Аав өдрийн явсан газрынхаа сонин хачныг ярьж, ээж хааяа асууна. “Жажаагийнхаар орж амжив уу, хө? Нөгөө муу Түнтүүгийнх хаана хаваржиж байгаам бол?”. “Жажаагийнхаар орсоон. Баруун хатавчаар нь дүүрэн л ишиг. Ид ишиглэж байна аа. Тэдний ямаа ихэрлэж байх гэж жигтэйхэн. Нээрээ жаахан хэлгий уураг аваад яв гэж байсан, гарахдаа мартчихсан байна билээ. Түнтүүгийнх Нарангийн битүүд хаваржиж байгаа юм гэсэн. Арынх нь хөтөл цас ихтэй, тийшээ орж чадсангүй” гэх мэтээр. 

	Би чагнан, ингэж явсаар миний түүсэн түлээний тухай бас ярилцах л байхдаа хэмээн хүлээнэ. Гэхдээ нэг л түгшүүртэй. Тийн ярилцсаар миний түгшин түлээж байсан цаг ч болов. “Зайлуул, нялх амьтныг чи хээр хөдөө ганцаарыг нь өнжүүтээр орхичхоод, дээр нь бас хатуурхаад байх юм. Яах вэ хэр чинээгээрээ л түлээ түүсэн болж” гэж ээж ярив. Ээжийн энэ үгийг сонсоод хамрын угаар шархираад ирэх... Гэтэл аав “Одоо, хий настайгаа 12 хүрлээ. Юуных нь нялх байх вэ. Чи бидэн 12˗тойдоо яаж л явлаа даа” гээд шүүрс алдсанаа “За тэр ч яах вэ. Энэ хэдэн тэсгээс болж, өдөр Туяахүүгээс хэчнээн их санаа зовов оо” гэв. 

	Тэр үгийг дуулаад өөрийн эрхгүй сэрхийсэн дээ. Гурав хүрэхгүй шуудай түлээ түүчхээд 15 шуудайг түүчихсэн гэж би өөрийгөө хуурчихсан, түүнээ бол гадарлаад л байсан хэрэг. Түүндээ бага зэрэг гэмшээтэй. Гэтэл өөрийгөө хуураад зогсоогүй аавыгаа ч бас хуурчхаж. Аавыгаа хуурдаг хүүгийнхээ өмнөөс аав минь найзынхаа өмнө тийн ихээр санаа зовжээ. Аавыгаа хуураад ч зогсоогүй аавын дотнын найз, нутгийн ахыг ч бас хуурчхаж. Бас цаашлаад бүхнийг хуурчхаж... Өөрийн эрхгүй нулимс мэлмэрч, хөнжлөө толгой дээгүүрээ татаж байгаад чимээгүй мэгшиж билээ. 

	Тэр цагаас хойш би “Давс хийвэл уустал” гэдэг үгийг мартахааргүй болсон доо. Ямар ч ажил хийсэн чадах хэмжээнд хүртлээ л хийх гэж мачийдаг болж билээ. Аяга угаасан ч чадах хүртлээ угааж, арчиж зүлгэнэ. Мод хагалсан ч зомгол залтсыг нь үлдээлгүй хамна. Ном уншсан ч дуустал нь, утга санааг нь ухан ухан унших гэж хичээнэ. Мэдээж хэрэг чадал хүрэхгүй, дутуудуулах юм зөндөө, гэхдээ л чадахыг хичээдэг, чармайдаг, ядахдаа оролддог болсон юм даа. 

БИД САРМАГЧИН БОЛОХЫГ ХҮСЭХГҮЙ...

	Төрийн ордны баруун талд байх Ж.Самбуу гуайн хөшөөний оёор солонгосын кино од шиг үсээ засуулсан гурван залуу тамхилж зогсоно. Нэг нь хөшөөний дороос өлийж хараад, “Энэ өвөө хэн юм бэ?” гэж асуух, нөгөөх нь шүлсээ хөшөөний булан руу гүд хийтэл хаяад, бичгийг хальт мулт уншсанаа, “Самбуу гэж байна. Гэхдээ танай байрны Самбуу л лав биш ээ” гээд уран хошин, оночтой сэцэн үг хэлчихсэн мэт бахархан инээнэ. 

	Автобусны цонхоор үзэгдээд өнгөрөх Лхагвасүрэн жанжны хөшөөг харсан жаалхан хүү ээжээсээ “Энэ сэлэм зүүсэн хүний хөшөө хэнийх вэ?” гэхэд ээж нь “Мэдэхгүй ээ, сэлэм зүүснийг бодоход тулалддаг, цавчдаг хүн л биз” гэх... 

	“Түүхээ мэдэхгүй хүн ойд төөрсөн сармагчин лугаа адил”.

	Хэзээ, хэн хэлсэн нь тодорхойгүй ийм нэгэн тэнэмэл үг бий. Зарим нь “Сармагчин ойд төөрдөггүй, тэгэхээр энэ хэллэг зөрчилтэй байна. Харин ойд төрсөн сармагчин мэт гэвэл зөв” гэх. 

	Чухам аль нь зөв бэ?

	“Номтой нөхөрлөе” клубээс 2015 оны 9 сард зохион байгуулсан “Хөшөө түүх өгүүлнэ: Цаг хугацааны аялал”˗д оролцож буй оюутан залуусаас энэ асуултыг асуусан юм. Залуус аль нь ч зөв хэмээж байна. 

	.

	 

	 

	ОЙД ТӨӨРСӨН САРМАГЧИН

	“Сармагчин төрсөн ойдоо төөрнө гэдэг бол байж болшгүй зүйл. Түүнтэй адил, түүхээ мэдэхгүй үндэстэн байна гэдэг байж болшгүй юм”. Оюутнууд ийн хариулав.

	Тийм ээ, төрсөн ойдоо төөрдөг сармагчин ер байх учиргүй. Хэрвээ үнэхээр төөрсөн бол тэр сармагчин байгаль эхээс хайрласан зөн билэг, ой санамжаа алдсан, өвчинд баригдаж, өтөнд идэгдэн самуурсан байна. Эсвэл ижил сүргээсээ гээгдэн, ижийдээ хаягдсан нялх нялзрай монди л тийн ойд төөрнө. Аль нь ч бай ялгалгүй, тэрхүү сармагчинд араатны хоол болох, эсвэл өлсөж, хатаж үхэхээс өөр гарц зам гэж үгүй. Эх түүх, уламжлал соёлоосоо хагацсан, мартсан ард түмэн гэдэг бол яг тэр ойд төөрчихсөн өчүүхэн монди лугаа адил. Тийм ард түмэнд өөрсдийгөө танин мэдэх, үнэ цэнээ ухамсарлан ойлгох, өөдрөг тэмүүлэл, өөртөө итгэх итгэл гэж үгүй. Тиймээс түүхийн энэ адармаатай балар ширэнгэн дотор хаа хүрэхээ мэдэхгүй, мэдрэх ч үгүй, тун удалгүй бусад үндэстэнд уусан алга болох, бутран сарниж, бууран доройтох мөхлөөс өөр ойрын ирээдүй гэж огт байхгүй. Тиймээс л түүхээ мэдэхгүй хүн ойд төөрсөн хөөрхий сармагчин лугаа адил болно. 

	 

	ОЙД ТӨРСӨН САРМАГЧИН

	“Ойн сармагчинд ямар нэгэн соёл, түүх, иргэншил огт байхгүй. Тэгэхээр түүхээ мэдэхгүй байна гэдэг соёл, түүх, иргэншил гээд юу ч байхгүй сармагчин лугаа адил гэсэн үг” Оюутнууд ийн хариулав.

	Мөн л зөв байна. Харанхуй ширэнгийн хууль дор бөхийсөн сармагчинд ямар юмных нь иргэншил, соёл, түүх байх вэ. Хаана эх түүхээ, соёл уламжлалаа мэдэхгүй, хүндэтгэхгүй байна, тэнд хүний ёс, хууль журам, эрхэмлэл дээдлэл, үнэт зүйл гэдэг сохор зоосны ч үнэгүй болон хувирч, хэн эз түрэмгий нь, эрээгүй бүдүүлэг нь завшдаг, эрдэмгүй мунхаг, элдэвтэй зальтанд нь зол завшаантай болдог тийм ширэнгийн хууль үйлчилж эхэлдэг. Юун иргэншил, соёл, юун эрүүл саруул ухаан... Тийм ширэнгийн хууль ноёрхоод ирэхээрээ хамгийн түрүүнд бусдыг, бусдын соёлыг дуурайн сармагчлах үзэл газар авдаг. Яваандаа үндэстэн өөрийн гэсэн өвөрмөц, үнэ цэнтэй бүхнээ мартан гээсээр уусан мөхдөг тийм гашуун сургамжит түүхэн үзэгдэл их байна. Үндэстнээрээ хүн сүрэг болж мөхсөн түүх бий... Хүний нийгэмд нэг өөр хууль, харин хүний сүрэгт огт өөр хууль үйлчилдэг. 

	 

	* * *

	Ингэхэд түүх гэдэг зүгээр нэг үйл явдлын, он дарааллын хэлхээс биш юм. 

	Үндэстний түүх бол тухайн үндэстний ой санамж, соёл, уламжлал, эр зориг, гашуун сургамж, үнэ цэнтэй зүйлсийнх нь цогц, бахархал, эцсийн эцэст оюун сэтгэлгээнийх нь нэгэн дархлаа болж байдаг. 

	Тиймээс л түүхээ мэдэхээ, сонирхохоо байчихвал тухайн үндэстний бие даасан сэтгэлгээний дархлаа суларч, бусчир бурангуй соёл, эд зүйлс, хар амиа бодохыг үнэт зүйлсээ болгосон дорд үзэл санаа дэлгэрдэг. Тэгээд “зөвхөн өнөөдрөөрөө амьдардаг” хүн сүрэг давамгайлсаар, нэг л мэдэхэд үндэстэн өөрийн шинж чанаргүй болж, уусан мөхөх нь байна. Эсрэгээрээ зөвхөн түүхээрээ амьсгалаад, өвчигнөөд, хэндэг цээжээ дэлдээд байх аваас шовинизм болж, бусдыг доог, ад шоо болсоор бас мөхөх нь ч бий. Аливаа юманд зүй зохист хэм хэмжээ гэж нэг гарцаагүйн хууль байдаг даа. 

	Хөгжингүй улс орнууд хүүхэд багачуудаа хар багаас нь үндэснийхээ түүх, соёлоо сайтар мэддэг, зөв таньж ойлгосон, бахархах бахархалтай, бусдыг дагаад намираад байхааргүй оюун сэтгэлгээний дархлаатай, өөртөө итгэх бат итгэлтэй, эх оронч үзэлтэй иргэн болгон бүтээхэд ихэд анхаарч, сургалт боловсрол, үзвэр үйлчилгээ, тоглоом наадгайд нь хүртэл энэ үзэл санааг шингээх нь бий. Тухайлбал, амьдран сууж буй дүүрэг, хот, бүс нутагт буй, эх орных нь бахархал болсон түүхэн зүтгэлтнүүд, оюуны сор, чиг зүг болдог хүмүүсийнхээ хөшөө дурсгалтай анги хамт олноор нь танин мэдэхүйн аялал хийлгэн танилцуулж, мэдүүлдэг байна. 

	Түүнээ бүр сургалтынхаа хөтөлбөрт албан ёсоор тусгасан орнууд ч бий. Энэтхэгийн Делийн төвд байх Махатма Гандийн хөшөөнд дунд сургуулийн нэгэн бага ангийнхан ангиараа ирж хүндэтгэл үзүүлээд явж байхтай таарч байсан. Багшаас нь асуухад, “Манай үндэстний эцэг болсон Махатма Гүрүтэй танилцах манай хичээлийн хөтөлбөрийн дагуу бид ирж байна” гэж байв. 

	Манайд ийм бодлого их үгүйлэгдэнэ. Улаанбаатар хотод бүртгэлтэй 150 гаруй хөшөө бий гэнэ. Чамлахааргүй олон байна. Гэхдээ тэр олон хөшөөнүүд хэр эзнээ олж боссон хөшөө вэ? Онцгой чухал түүхэн үнэ цэнгүй хүмүүсийн хөшөө дурсгалууд ч цөөнгүй. Аль нэг мөнгөтэй, эрх мэдэлтэй хүний аав, эсвэл нэг намын зүтгэлтэнд зориулсан хөшөө ч байх шиг. Хэн мөнгөтэй, эрх мэдэлтэй нь хөшөөг захиалаад хийлгэчхэж ч байна. Бодвол хөшөө дурсгалыг босгох тухай ямар нэг хууль журам байдаг л байх.

	Хөгжилтэй орнууд энэ тал дээрээ үнэхээр хатуу чанга бодлоготой, хэний хөшөөг хаана, хэрхэн яаж босгохоо маш нарийн бодож, төлөвлөдөг.

	2004 онд санагдана, тухайн цаг үед АНУ˗д монгол орноо төлөөлөн сууж байсан Элчин сайд Р. Болд Вашингтон хотын төвд Чингис хааны хөшөөг босгуулахаар ихэд чармайн хөөцөлдөж байсныг санаж байна. Харин Вашингтон хотын захиргаанаас

	“Чингис хаан бол хөшөө дурсгалаа босгуулах хэмжээний түүхэн том зүтгэлтэн мөн билээ. Гэсэн ч бид хотдоо өөрийн үндэстнийхээ түүхэн хүмүүсийн хөшөө дурсгалыг босгохыг эрхэмд үзнэ” гэсэн агуулгатай хариу ирж байсан санагдана. Манайд бол харин ч харийн хүний хөшөөг өөрсдөө санаачлаад, гүйж харайж байгаад сүндэрлүүлээд байна. Бас тэдгээр хөшөөнүүдээ бид хэр мэддэг бол. Яагаад тэдгээр хүмүүст хөшөө босгох болов. Ямар гавьяа зүтгэлтэй хүн бэ? гэдгийг хүүхэд багачууд нь бүү хэл томчууд нь ч тэр бүр мэддэг болов уу? 

	Эрхбиш, Чингис хаан, Сүхбаатар нарынхаа хөшөөг мэдэх биз, бусад тэр олон арван хөшөө, тэдний дундаас түүхэн хүмүүсийн хөшөөний учрыг хэр сайн мэддэг бол?... Ер түүхэн хөшөө бүхний цаана том түүх бий...

	 

	* * *

	Манай боловсролын бодлогод илт дутагддаг энэхүү хоосон орон зайг “Номтой нөхөрлөе” клубийн залуус нөхөж нэгэн сайхан ажил зохион байгуулсан нь “Хөшөө түүх өгүүлнэ: Цаг хугацааны аялал” байлаа. Өнгөрөгч амралтын өдрөөр болсон энэхүү аялалд их дээд сургуулийн болон дунд сургуулийн олон зуун хүүхэд залуус оролцож, Чингис хаан, Сүхбаатар, Х.Чойбалсан, Д.Нацагдорж, Б.Ширэндэв, жанжин Лхагвасүрэн зэрэг түүхэн зүтгэлтнүүдийнхээ хөшөө дурсгалтай танилцсан “Цаг хугацааны аялал” хийцгээжээ. 

	Уг аяллын гол санаачлан зохион байгуулагч Н.Хүлгэн “АЯЛАЛ˗д оролцсон нийт хүүхэд, залуучууд, оюутан сурагчид маань үнэхээр сэтгэл хангалуун байлаа. Манай нийгэмд танин мэдэхүй, соён гэгээрлийн иймэрхүү арга хэмжээ үгүйлэгдэж байсныг олон нийтийн хандлага харуулж байна” гэв. 

	Үнэхээр ч тийм. Төр засгийнх нь ухаан, сэтгэл дутсанаас онгойн гарсан цоорхойг итгэл, сэтгэлээр жигүүрлэсэн залуус ийнхүү нөхөж байна. Залуус өсөцгөөж байна. Тэд түүх, соёлоо танин мэдэхийг, бахархан дээдлэхийг эрмэлзэж байна.

	 

	* * *

	Залуус “Бид ойд төөрдөг, эсвэл ойд төрсөн сармагчны аль нь ч болохыг хүсэхгүй” гэцгээж байна. Монгол Улсын ирээдүй гэрэл гэгээтэй байх нь дээ.

ХҮНИЙ ЧАНАРЫН ТУХАЙ НЭГЭН ЗҮЙЛ

	Хүмүүсийг өглөг, авлага хийгээд тус буянд хэрхэн ханддагаар нь доорх байдлаар тодорхойлон ангилж болно.

	Үүнд:

	˗ Хүнд тус буян болсноо ч, туслуулж, дэмнүүлснээ ч аль алиныг нь анзаарч санадаггүй хүн бий. Түүнийг тэнэг гэмүй... Хавьтаж ойртох шаардлагагүй ч хааяа чимхээд авч бай. Тэд гавьяа байгуулж сүйд болохгүй ч гай болох нь олонтоо.

	˗ Хүнд өгснөө, тус болсноо мартдаггүй байнга дурсаж, энд тэнд гавьяа мэт бахархан явах атлаа хүнээс авснаа хийгээд бусдын тус дэмийг тас мартдаг, санадаг ч дурсахыг огтоос хүсдэггүй хүн бий. Түүнийг бирд гэмүй... Түүнээс хол бай. Нэг л өдөр чамайг юу ч үгүй цөлмөж орхино.

	˗ Хүнд өгснөө ч мартдаггүй, мөн хүний тусыг ч мартдаггүй хүн бий. Тийм хүнийг ухаант гэмүй. Түүнтэй хамтарваас зүй тэр болно.

	˗ Хүнд тус болсноо, өгснөө таг мартах атлаа бусдын тус буяныг, өглөгийг мартдаггүй, байнгад ач буян санаж, сүслэн явдаг хүн бас байна. Түүнийг буянт сэтгэлтэн гэмүй... Тийм хүмүүнийг өрөвдөж, хайрлаж, тусалж бай. Нэг л өдөр тийм хүмүүс лаа шиг хайлж дуусдаг.

	Зүйл бүр дээр жишээ татваас жигтэйхэн их юм бичих болох нь... 

	Хүний чанар гэдэг ер ганц энэхүү тус буян, өглөг авлаг дээр төдий биш их олон зүйл дээр янз бүрээр илрэх билээ. 

	 

	 

	 

	 


ЭРДМИЙН ЭРЭМБЭ

	“Бие бөх болбоос нэгэн үе баатарлаюу,

	Сэтгэл бөх болбоос түмэн үе баатарлаюу”

	Энд өгүүлж буй “БӨХ” нь “ЭРДЭМ” гэсэн бас нэг утгыг дамаа илэрхийлж буй. Өөрөөр хэлбэл биеийн эрдэм бол БӨХ юм. Харин сэтгэлийн эрдэм бол энэрэл, нигүүлсэл болно.

	Монголчууд бид бүтэн шар үхрийн махыг үнхэлцэгт нь багтаадгийнхаа адилаар эрдэм мэдлэгийн тухай бүтэн цогц ойлголтыг хоёрхон мөрд багтаасан нь энэ. Энэ хоёр мөрийг жаахаан дэлгэрүүлэн эрэмбээр нь бичвээс ˗ Биеийн эрдэм, ˗ Мэдлэгийн эрдэм, ˗ Ухааны эрдэм, ˗ Сэтгэлийн эрдэм болно. 

	Биеийн эрдмийн дээр бас Мэдлэгийн эрдэм гэж байна. Мэдлэгийг хүн зөгий балаа хураах мэт бага багаар, их ч цаг хугацаа зарцуулан байж, их хүч хөдөлмөрөөр цуглуулан хураах амуй.

	Гэтэл мэдлэгийн эрдэм хангалттай биш. Хурааж цуглуулсан мэдлэг боловсролоо ухааран таньж, үр ашигтай хэрэглэж эс чадваас мэдлэг байгаад нэмэргүй. Тиймээс Ухааны эрдмийг мэдлэгийн эрдмээс эрхэмд үзжээ.

	Гэсэн хэдий ч түүнээс илүү дээд эрдэм гэж бас буй бөлгөө. Тэр бол Сэтгэлийн эрдэм. Хэчнээн их эрдэм мэдлэгтэй ч, эр бяртай ч сэтгэлд нинж үүсэж, өршөөн нигүүлсэж эс чадваас орчлонг оноон барьж эс чадна. Тус буяныг үйлдэж эс чадна. Сайн үйл, зам мөрийг үл олно. Тиймээс сэтгэлийн эрдмийг буюу “БӨХ”˗ийг бүхнээс эрхэмд үзэж ирсэн байдаг. Тийм сэтгэлийн эрдмийг олсон хүн түмэн үеийг араасаа дагуулах билээ. Бурхан багш Шагжамунийг тийм хэмээнэ. 

	Ийн сэтгэлийн эрдмийг хамгийн эрхэмд үзсэн нь монголчууд бидний сэтгэлгээ ямар чанад холын хязгаарт хүрснийг илэрхийлнэ.

БИ ДИПЛОМГҮЙ “АМЬТАН”

	[image: Image]

	 

	 

	 

	Би дипломгүй “хүн”. Тэгэхээр өөрийгөө хүн гэх үү, юу гэх вэ? Диплом байтугай хүнд үзүүлчих олигтой сертификат ч байхгүй “АМЬТАН”. Эрх биш жолооны үнэмлэх бол байна. Шалгалтыг нь бор зүрхээрээ өгөөд авсан ганц үнэмлэх минь тэр. Аа тийм, хэдэн жилийн өмнө Энэтхэгт 3 сарын компьютерын хэрэглээний программ, IT курс төгсөөд сертификат авсан юм. Харин түүнээ хаана хийснээ огт санахгүй байна. Ер тэр IT сертификатын хэрэг болно ч гэж бодоогүй. Харин компьютероо эзэн хүн шиг бүрэн эзэмшиж, хэрэглээний гол гол программуудыг гартаа оруулж авах нь л чухал байв. Энэ чинь миний өдөр тутам хийдэг ажилд минь амин чухал хэрэгтэй мэдлэг, ур чадвар шүү дээ. 

	20 жилийн өмнө дээд сургууль төгссөн минь бол харин гарцаагүй үнэн л дээ. Сүүлчийн шалгалтыг нь хүртэл явсан юм. Гэхдээ аар саархан юмнаас болоод дипломоо аваагүй. Ер нь авъя ч гэж хөөцөлдөөгүй. Залуу ч, бардам ч байж. Дипломтой, дипломгүй болчихно доо л гэж бодсон хэрэг. Өөрийгөө диплом төдийхнөөр үнэлнэ гэж юу байх вэ гэж бардамнасан нь тэр. 20 жил өнгөрчхөж, болоод л ирсэн шиг... 

	Эсвэл болохгүй яваа юм болов уу? Энэ хугацаанд жолооч, ачаа ачигч, сурвалжлагч, хэвлэлийн төлөөлөгч, албаны дарга, газрын дарга, цэвэрлэгч, аяга угаагч, зөөгч, бууз чимхэгч, сонины Ерөнхий эрхлэгч, барилгачин, мужаан, дээд сургуульд багш, кассчин, Ерөнхий редактор, тусгай сурвалжлагч, агентлагийн орлогч дарга, хэвлэлийн газрын редактор гээд зүсэн зүйлийн ажил хийжээ. Аль нь ч надаас диплом нэхэж байсангүй, дипломгүй гээд ч би гологдож байсангүй. Харин ч хариуцсан ажлаа, хүлээсэн үүргээ хэний ч өмнө нүүр улайхааргүй биелүүлж ирсэн. Үүнийгээ бол бардам хэлнэ, хүмүүс ч батална. 

	Ганцхан удаа л надад диплом хэрэг болсон. Удирдлагын Академид тодорхой хөнгөлөлттэй суралцах боломж олдов. Гүйгээд очтол бакалаврын диплом нэхдэг юм. Төгссөн сургууль руугаа гүйх гэснээ гэнэтхэн өөрийгөө диплом төдийхнөөр үнэлүүлж буйгаа хүлээн зөвшөөрсөн мэт санагдаад, өнөөх бардам зан гозолзон босож ирээд больчихож билээ. Тэгээд ч Академид суух сонирхол төдий л байгаагүй юм даг. Тэнд сууна гэдэг бөөн ядаргаа. Тэгснээс зав зай гарвал Блокийн шүлгийн номыг тэвэрч, Монголынхоо гайхам түүхийг ухаж хэвтэх минь гэж бодогдож байж... Залуугийн гоомой явдал гэх үү дээ? 

	Аа тийм, саяхан нэг удаа дипломын тухай жижигхэн яриа бас болсон юм байна. Өнгөрдөг хавар нэгэн дээд сургуулийн захирал найз маань ярьж байна. “Үгүй чи, гэртээ дэмий хэвтэж байхаар, манай оюутнуудад лекц уншиж өгөөч. Өрнө, дорнын болон монголын утга зохиолын талаар. За тэгээд түүх, сэтгүүлчийн ур чадвар, редакторлах арга зүй. Ер аль нь ч байсан болно. Оюутнуудад маань, ялангуяа чиний сэтгүүлчийн туршлага хэрэгтэй” гэж байна. Эдгээр хичээлийн аль нь ч надад боломжийн санагдана. 2000 оны үед хувийн дээд сургуульд яг эдгээр сэдвүүдээр хичээл заасан болоод гүйж л явсан. Тэр үеэ бодвол, ялангуяа редакторлах аргазүй, бичлэгийн ур чадварын талаар залууст хэлээд өгчих туршлага бишгүй хуримтлагджээ. Мөн уран зохиолын талаар бол хаана ч, хэний ч өмнө нүүр улайхгүй. Бардам хэлнэ дээ. Түүхийг бол нэг муухан халтар хултар хэлээд байх. Тийм ч хангалттай сайн биш. Тэгээд найздаа хэллээ. “За хөгшинд чинь ямар ч диплом байхгүй шүү. Диплом байтугай олигтойхон сертификат ч үгүй. 2000 оны үед бол болоод байдаг байлаа. Одоо болохгүй болчихсон юм биш үү. Мастераас дээш цолтон л их, дээд сургуульд хичээл заадаг заавар журам мөрдөгдөж байгаа. Хожим хоёулаа хуйвалдсан хэргээр Авлигатай тэмцэх газарт очоод яах вэ?” гэлээ. 

	Нэг хэсэг би өөрөө ажил олгогч болж, сар бүр л элдэв сайхан алт мөнгөн саатай диплом, ромбо гялалзуулсан залуус ажилд орохоор над дээр ирдэг болов. Ихэнх нь дипломоо гол шалгуур үзүүлэлт хэмээн надад эрхэмлэн барина. Зарим нь бүр час улаан диплом ширээн дээр минь жишүүхэн шидчихээд, “Намайг ажилд авахгүй хаачдаг юм” гэсэн янзтай дээгүүр шилбэлзэнэ. Харин би огт өөр зүйлийг буюу чадвар, бас дахин чадвар, бас хамт олонч чанар, хийж бүтээх эрмэлзэл, ажилдаа дурлах хүслийг нь харж ажилд авдаг байлаа. Би өөрөө дипломгүйдээ ч ингэж хандаж байсангүй, үнэхээр ажил олгогчдын хувьд гол шалгуур бол чадвар. Диплом нэг үзүүлэлт мөн үү гэвэл гарцаагүй мөн. Гэхдээ баталгаатай биш, нэг үе чинь хуурамч дипломтууд их олон байлаа шүү дээ. Хэдэн төгрөг өгөөд л бакалавр, мастер, доктор болчихно. Бүр том том сайд, дарга болно, цаашлаад УИХ˗д ороод суучихсан нь ч бий. Бас зөвхөн дүнгийн хойноос хөөцөлдөгч, хэлбэрдэгчид тэрхүү гоё гоё дипломын ард олноороо нуугдаж байдаг юм. Тиймээс алтан хээтэй, цул А˗гаар дүүрсэн дипломд хууртаж ер болохгүй. Ажил олгогч өөрөө л хохирч, зовлонг нь өөрөө л үүрдэг. Гоё дипломд нь хошхирч, олон тийм дипломын голуудаар ажлаа хийлгэвэл тэгээд байгууллага бүхэлдээ дампуурна шүү дээ.

	Дээр дурдсан есөн шидийн ажил хийж явахдаа, дипломгүй ч өргөн их мэдлэгтэй, мэргэжилдээ бол ямар ч доктор, мастераас илүү жинхэнэ мэргэшсэн туршлагатай хүмүүстэй бишгүй л таарч учирч явав. Олны мэдэхээс Ц.Намхайнямбуу баатар байна. Зарим хүмүүс шоолдог л юм. Боловсролгүй хоньчин энэ тэр гээд. Тэгвэл энэ хүний их ухаан, цэгцтэй сэтгэлгээ, уншсан мэдсэний хажууд бол “ичмээр дамшиг” гэчихмээр дипломтууд хар мянгаараа бий. Зохиолч, сэтгүүлч, судлаач, түүхч Н.Нагаанбуу ах байна. Зарим нь хэлдэг л юм, шинжлэх ухаанч биш, фантази ихтэй гэх мэт. Гэвч олон ч доовтор моовтортой харьцуулах аргагүй их зүйл хийж бүтээж, ардаа арвин сайхан бүтээлийн өв үлдээгээд одов доо. Хойч үе нь судалж нээх зүйлс ч тэр дотор бий.

	Нэг чиглэлээр диплом авсан ч, бүр таг өөр зүйлд мэргэшчихсэн хүн ч бий. Жишээлбэл манай эхнэр байна. Эрхүүгийн хууль, МУИС˗ийн хуулийн сургууль төгссөн, манийхаа хажууд сүрхий өнгөлөг хоёр ч ромбо, дипломтой. Гэвч өдгөө тэр талаараа бол бүр тагийн таг. Тиймээс тэр сүрхий дипломд нь хууртаад манай хүнийг ажилд авсан хуулийн ямар ч байгууллага ноцтой хохирол амсана гэдгийг би батлан хэлнэ. Харин уран зохиол, орчуулгаар бол ямар ч дипломгүй атлаа ямар ч том дипломтуудаас огт дутахгүй мэднэ, чадна. Бас хийж бүтээлээ. 16 роман, 30 гаруй тууж бүхий 80 гаруй ном, нийт 14 000 орчим нүүр буюу 880 хэвлэлийн хуудас орчуулчихсан хүнийг юм хийгээгүй гэх үү? Орчуулагчийн дипломгүй учраас энэ хүний орчуулгыг орчуулгад тооцохгүй гэх үү? Харин уран зохиолчийнх нь чадварын тухай тэр мэргэжлийн хүмүүс нь хэлж ярина биз.

	Тэгэхээр диплом бол номер нэг, нэн чухал шалгуур үзүүлэлт мөн эсэхэд би ихээхэн эргэлзэж байна. Эргэлздэг учраас л дипломгүй өөрийгөө өдий хүртэл “ХҮНИЙ ЗЭРЭГТ” тооцсоор иржээ.

	Гэхдээ мэдээж хэрэг дипломыг, системтэй боловсролыг үгүйсгээгүй. Түүх ухаж суухад өөрт яах аргагүй судалгааны арга зүй ихээр үгүйлэгдэж буйгаа мэдэрдэг. Ч.Далай хэмээх их хүмүүний өвдөгт нь мөргөн байж хэдэн удаа зөвлөгөө авч байснаас өөрөөр түүхийн талаар ямар ч системтэй боловсролгүй хүн билээ, би. Гарт таарсан бүхнийг л уншсан.

	Хувь хүн системтэй боловсрол эзэмшихийн чухлыг нуршин өгүүлээд баршгүй. Өнөө үр хүүхдээ сайн боловсролтон болгох сон гэж байдгаараа хичээж явна. Дүү нар болон шавь нартаа ч суралцахыг байнга ятган өгүүлдэг билээ. Гэхдээ дипломын төлөө сурдаггүй юм шүү, мэдлэгийн төлөө, чадварын төлөө, танин мэдэхүйн төлөө суралцдаг юм шүү гэж ямагт хэлдэг.

	Үр дүнтэй, оновчтой, уян хатан атлаа тууштай бодлого бүхий боловсролын систем бол улс орны хөгжлийн, ард түмний сэргэн мандлын амин чухал түлхүүр. Монголынхоо дунд болон дээд боловсролын системийн шинэчлэл, чанарын талаар сэтгэл санаа ховинон, хэр хэмжээндээ олон удаа бичиж, сонин хэвлэлд нийтлүүлж байв. Би өөрөө дипломгүй гээд дипломын боловсрол руу, дипломтон руу нэг ч удаа хялалзаж байсангүй. Гэхдээ л дахин хэлэхэд диплом бол хамгийн чухал нь биш шүү. 

	“Өндөр боловсрол” гэдэг бол нэн чухал шалгуур үзүүлэлт, гэхдээ тэр өндөр боловсролыг гагцхүү ганц диплом илэрхийлэхгүй... 

	Зөвхөн дипломтой эсэхээр нь хүнийг үнэлэх гэж буй бол эхлээд Билл Гейтсийг онилж, “Дипломгүй байж чи яах гэж Майкрософтыг босгосон юм бэ?” гэж загнах хэрэгтэй. 

	Цаана чинь гадаад, дотоодын олон гоё гоё дипломтой атлаа улс орноо сүйрүүлж байгаа хүмүүс ч бий шүү. Бас огтоос суралцаагүй атлаа хуурамч диплом үзүүлээд төрийн өндөр албанд шургалчихсан нөхөд ч олон бий. 

	Аливааг хэт нэг тал руу нь савлуулан туйлшруулж ойлгодог нэг зовлон бидэнд их байх юм. “Диплом бол номер нэг, нэн чухал шалгуур үзүүлэлт биш ээ” гэхээр “Чи системтэй боловсролыг үгүйсгэдэг хэн юм бэ?” гэнэ. Эсвэл “Дипломгүй бол чи хэн ч биш” гэнэ. 

	Харин жинхэнэ бодит амьдралын үнэн гэдэг бол энэ хоёр эргийн яг голоор нь урсдаг юм шүү дээ.

	Ингэхэд хамгийн эцсийн шалгуур бол ХҮН байх асуудал юм шүү... Өөр ханасан шалгуур гэж ёстой хаанаас ч хайгаад гарахгүй дээ...

ХОЁРДУГААР ХЭСЭГ: НОМ, НОМ, НОМ

ЖААЛ ХӨВҮҮН НОМ ХОЁР

	Ажлаа өгчхөөд, гэр зуураа эргэлдэж, зав чөлөөтэй болоод, эргэн тойрноо анзаарвал уншчих санаатай энд тэндээс нэг хоёроор нь зөөсөөр овоо олон болгочихсон баахан ном ор дэр, шүүгээ саваар нэг хөглөрч, заримыг нь хайрцаг саванд хүртэл баглаад овоолчихсон байх ажээ. Түүхийн голдуу, улс төр, гүн ухаан, янз бүрийн хүний дурсамжууд, бас уран зохиолын номууд ч харагдана. Интернэтээс татаж аваад, хэвлээд дэвтэрлээд үдчихсэн нь ч байна....

	Тэдгээр номуудыг хараад харуусал, гуниг зэрэг зэрэг төрж байх юм. Хэчнээн ч олон өдөр хоног, сар жилүүдийг үр бүтээл нь төдийлөн үзэгдэж харагддаггүй төрийн ажлын төлөө гүйсэн болж, хий дэмий өнгөрөөгөө вэ? Энэ олон ном байтугайг нь уншиж, бичиж, мэдэж сурах хэчнээн их цаг хугацааг намрын салхинд хийсэн одох хамхуул мэт үр өгөөжгүй, үлдэх мөргүй өнгөрөөгөө вэ хэмээх харуусал эрхгүй цээж зурах шиг болов. Энэ аж амьдралын төлөөх тэмцэлд, тэртээ нэгэн цагт талийгч болсон найрагч анд С. Лхагвадоржийн маань захиандаа бичсэнчлэн “... боорцог талхны бор түрхэн дайнд хамаг сайн сайхнаа, эрч хүч, итгэл мөрөөдлөө сохор зоосны ч үнэгүй үрээд” дуусгачихсан мэт сэтгэгдэл төрнө. Гээд яах вэ дээ. Харуусал гэхийн учир нь ийм...

	Гуниг гэхийн учир нь тэдгээр номуудыг хэзээ уншиж дуусгана даа гэхээс халшрах ч шиг, нэг их хүнд хүчир ажил мэт санагдаж, нэг л мэдэхэд өөрийн эрхгүй гүнээс гүн санаа алдчихсан байх юм. Олон сайхан номууд дунд сууж байхад жаргал мэт санагддаг тийм үе байж, гэвч тэр мэдрэмжээ бүүр түүрхэн л санана. Нээрээ, нэг тийм гэгээн сайхан үе хүний амьдралд бас байдаг ажээ. Ном хараад баярладаг, шунан шунан уншдаг, гэрэл гэгээнд тэмүүлсэн, ямар нэг сайн сайхан юмыг, баттай итгэл үнэмшлийг эрж хайсан тийм л үе. Аргалын утаа тэртээ дээр суунаглан цэнхэртэх нам гүмхэн зуны үдшийн тэнгэрийн хаяанаа гялалзах анхны од шиг тийм л ховорхон үе. Ингээд тэр сэмэрсэн гунигаа хөглөж улирч одсон дурсамжийн сэнхэр мананг жаахан жаахан сөхсүү. Их олныг дурсаж болох ч..., дэмий л юм даа.

	 

	* * * 

	Сайхан номуудыг ганцхан амьсгаагаар унших ч бас сайхан байж дээ. Дэргэдээ баахан ном овоолон тавьж байгаад, нэгийг нь дуусгаад дараачийн гарт таарсныг шүүрч аваад л, хажуудаа хэдэн боорцог, данхтай булгийн хүйтэн ус тавьчхаад, хааяа номоос хараагаа салган дээш харж, тэнгэрт үүл хуйлран нүүж байгааг, хажуугаар дэлэн нь чинэрсэн хэдэн ямаа туусан хүн явж байгааг, ээж надаас гуйж залхаад өөрөө усанд явж байгааг анзаарч, хоёр өөр ертөнцийн торгон зааг дээр буйгаа нэг мэдэрчхээд л дахиад өнөөх номын ертөнц рүү шумбаад орчихдог сон.

	Миний багад буюу 1970˗аад оны сүүлч, 80˗аад оны эхээр сумын болон сургуулийн номын сан бас ч гэж хангалттай баялаг байж дээ. Тийш ороход үнэр нь хүртэл нэг л өөр. Сургуулийн номын сангийн эрхлэгчээр “эвий минь, тэр минь” гэсэн эелдэг сайхан ааштай, аль ч талаараа хараа дүүрэн Цэдэв эгч аахилсаар сууна. Авах номоо бичүүлээд дэргэд нь зогсож байхад тодоос тод амьсгалж байдаг нь одоо ч сонсогдох шиг. Тэнд хүүхдийн маш олон номууд байсан, хараа булаасан гоё зурагтай, том бага, нимгэн зузаан янз бүрээр хэвлэсэн байна. Оюуны хөгжил, сэтгэлгээний дэвшилд нам˗төрөөс ихэд анхаардаг байсны нэг илрэл биз. Одоо тийм баялаг номын сантай дунд сургууль ер үгүй болсон, тэр хуучин цагийн номын сангийн фондын ихэнх хэдийн хаягдал цаас болон өмнөд оронд ачигдсан. 

	Оюун санааны талх болсон номоо харьд хаягдал болгон илгээнэ гэдэг улс үндэстний хувьд хэлэхүйеэ бэрх ичгүүр гутамшиг, гэвч үнэхээр л тийм явдал хориодхон жилийн өмнө ардчиллын дүйвээнтэй хамт болсон билээ.

	Одоо тэр цагийн салшгүй дотно анд болсон номуудынхаа заримынх нь нэрийг мартаж, тэгээд ч тэр бүрийг санаж бичнэ гэвэл бишгүй их юм болно, зүгээр сэтгэлд гүн гүнзгий хоногшин үлдсэн цөөн хэдэн номууд, зарим сонин содон дурсамжуудаа л сөхье.

	 

	* * *

	“Бэмби” гэж мөн ч сайхан сонин ном байж. Уншиж дуусаад, өөрийгөө, орчноо мэдрэхэд нэг л сонин мэдрэмж төрөх. Наанаа хүүхдийн зохиол мэт ч цаанаа оршихуйн гүн ухааныг айхавтар мэдрүүлсэн зохиол доо. “Бэмби”˗гээс би анхлан оюун санааны огт өөр ертөнц байдгийг мэдэрсэн юм. Борис Васильевийн “Бүртгэлд ороогүй хүн”˗ийг уншаад, бүтэн арван сар бууж өгөөгүй Коля хамгийн сүүлд 4 дүгээр сард харанхуй нүхнээсээ таг сохорчихсон, хүний оронцог болсон амьтан гарч ирэхэд Герман офицер цэргээ хүндэтгэлийн жагсаалаар жагсаан ёслол төгөлдөр угтан авч буй тэр хэсэг дээр зөвхөн жинхэнэ хүнээс л гарч болдог агуу хатан тэвчээр, хүчин чадлыг бахархсандаа тэсэлгүй уйлж, түүнээ хүнээс нуух гээд номоо бариад шуудууны цаад руу гүйж билээ. Ном уншаад уйлдаг хүүхэд гэж хүмүүс шоолно хэмээн болгоомжилно. 

	Мөн энэ зохиолчийн “Үүрээр энд намуухан байдаг” хэмээн авсаархан туужийг хэдэнтээ уншиж, унших бүрдээ нулимсаа барьж чаддаггүй байж билээ. Ялангуяа ахлагч дайсныг төөрөлдүүлэх гэж гүйсээр намагт хүрч, тэр намагт хэл хүргүүлэхээр явуулсан Сибирийн охиныг шигдсэнийг мэдээд эргэж явсаар Женя, Рита хоёртой санамсаргүй тааралдахад, өнөө хоёр нь анх удаа ахлагчаа дарга биш, харин хамгийн дотно хүнээ, ахаа гэдгийг гүн мэдрэн байлдааны үеийн цэргийн дэг ёсыг ор тас мартаад хоёр талаас нь тэсэлгүй уйлалдсаар зүүгдэн авч буй агшинд очихоороо яагаад ч тэсэхгүй. Энэ туужаар оросууд гайхалтай сайхан кино хийсэн. “Үүрэг хүлээсэн цагт” гэдэг. Манай кино урлагийн ахмадууд ч энэ киноны дууг гайхамшигтай чадварлаг оруулсан байдаг. Өнөө ч энэ киног үзэх бүр “Үүрээр энд намуухан байдаг” номыг уншиж асан тэр багийн сэрэл, мэдрэмж сэдэрч өөрийн эрхгүй мэлмэрүүлчих гээд байх.

	Тавд байх жил А.Дюмагийн “Хорин жилийн хойно” дөнгөж хэвлэлээс гараад, номын санд ирээгүй, дэлгүүрт ирсэн, хэдэн ч төгрөг байлаа даа, 18 төгрөг ч байл уу, авч дийлдэггүй, дэлгүүрт хааяа орж, лангуун дээр байгаа бүдүүнээс бүдүүн том зузаан хар ногоон хатуу хавтастай номыг харж, лангууны урдуур хэдэнтээ эргэлдэнэ, хааяа худалдагч эгчийг гуйж авч эргүүлж нэг, илж нэг үзчихээд, санаа нэг алдчихаад л буцдаг байж. Азаар эгч нэгийг худалдан авч, эгчийн уншиж байгаа номыг нууж байгаад уншиж билээ. Эгч номоо хайгаад бөөн юм болно, би мэдэхгүй царайлаад л сууна, намайг нуусныг мэдэх учир гэрээр нэг хайна, би гэрээр хайдгийг нь мэдэх учир гадаах хураалттай түлээн дотор нууна. Ажилдаа явангуут нь номоо бариад авна. 

	Урьд нь “Шадар гурван цэрэг”˗ийг уншчихсан байсан тул, Артаньян, Атос, Аримис, Портос дөрөвтэй дахин учрах сан, аймшигт Решилье хамбатныг дахин харах сан гэхдээ тэгж их хорхойссон хэрэг байх. Анх шадар гуравтай нэг нимгэхэн зурагт номоор танилцаж байсан юм. Их сайхан зурагтай, одоогоор бол комикс ном. Зургийг нь хуулж зураад л суудаг сан. Тэр үед ч бас их сайхан комикс номууд байсан юм шүү. Ангийнхантайгаа хааяа шадар дөрөв болоход Артаньян болж тоглоно. Гэхдээ цаанаа бол надад Атос ямагт таалагддаг, нэг тийм хүчирхэг, эрхэмсэг байдалд нь, философилог амьдралд нь татагддаг байж. Манай ангийн Д. Уламбаяр мөн ном их уншина аа. Тэр бас Артаньян болох дуртай байсан санагдах юм. Ер нь Дюматай танилцсан тэр цагийн хөвүүд бүгд л Гаскон нутгийн тэр дориун эр шиг болохыг хүсдэг байсан биз. 

	Стендалийн “Улааныхан ба харынхан”˗ы Жульений их өвөрмөц үгс, сэтгэлгээг тэмдэглэлийнхээ дэвтэрт бичээд авчихна. Тэр үед чухам юугаа ч ойлгож байсан юм бэ, бүү мэд, цаазын ялаас өршөөгдөх бичигт гарын үсэг зуруулахаар нууц амраг хүүхэн нь бөөн хахууль төлж шоронгийн өрөөнд ирээд уйлж, унжин гуйхад “Энэ ертөнцөд надад хийх ажил алга” гээд үхлийг сонгож буй тэр хэсгийг дахин дахин уншина. Тэр үгээс нь нэг их хүч чадлыг, энэ ертөнцтэй, энэ хүн төрөлхтөнтэй бүгдтэй нь тэрсэлдэж чадах тийм их хүч чадлыг мэдрэх шиг болно. Харин Жульенээс ч илүү хүчирхэг, түүний бахархал, үлгэр дуурайл болсон Наполеон гэдэг хүнийг тэр үеэс сонирхож, бараг түүний нэртэй холбоотой бүхнийг хамж шимж уншаад дуусгаж билээ. 

	Майн Ридийн “Зоригт анчин бүсгүй”, Фанимор Куперийн “Сүүлчийн могикан”, Жованоли байх аа, Италийн зохиолчийн “Спартак” зэрэг зохиолуудыг мөн ч их шунан шунан, дахин дахин уншсан. Ункас буюу Хурдан буга, Агуу их Делавар овгийн сүүлчийн их удирдагч Чингачук буюу Аварга могой хэмээх аав хүү хоёрын эмгэнэлт боловч омог бардам төгсгөлийг мартахын аргагүй. Мөн Куперийн байгалийн сайхан зураглалууд. Цусан гарт хочит индиан удирдагч, Цагаан бүргэд хоёрыг халз тулаасай, тэгвэл хэн нь дийлэх бол гэж төсөөлнө. 

	“Би үхэхээр шийдлээ” хэмээн хашхиран, бамбайгаа шидээд алагдсан цэргийн илд шүүрэн авч, хоёр гартаа нэг нэг илд эргэлдүүлсээр Ромын легионерүүдийн нягт эгнээ руу зүсэн орж буй Крикс, аяны маршаар алхаж аваа манипул, когортуудынхаа манлайд дуу аялан хайвганах нүсэр хүчирхэг Эномой, гоо сайхан, дурламтгай Арторикс гээд л Спартакийн шилдэг баатар жанждын дүр төрх нүдэнд харагдах шиг болж, легионерүүдийн аймшигт зууралдсан алалдааны дуу чимээ чихнээ хангинах шиг болно. Цезарь тэнд тун чиг нууцлаг товчхон дүрслэгдэнэ. Агуу хүчирхэг боловч дуурьсах өчүүхэн ч гавьяагүй үлдсэн хүсэл тэмүүлэлгүй хөөрхий Каталинаг, бас Эвтибада хэмээх гоо сайхан грек хүүхний хорон ухааныг гайхаж... Дараахан нь ЖЗЛ цувралаар гарсан “Спартак”˗ийг мөн ч их эргүүлсэн дээ. Тэр цагийн Фракий буюу одоогийн Болгарын ямар ч хотод билээ, төрсөн нутагт нь л, Спартакийн илдээ түшин зогсоо аварга гантиг хөшөөнд хэзээ нэгэн цагт очно доо хэмээн мөрөөддөг байсан, одоо тэр мөрөөдөл ор мөргүй алга болжээ. Хэрвээ одоо надад тийш очих шалтаг байна гэвэл арван хэдтэй тэр мөрөөдөмтгий балчир жаалтайгаа дахин учирч, гуниг дүүрэн нүдээр тэр хүүг шүүрс алдан удаан ширтэж, итгэл, хүсэл мөрөөдлөөс нь өчүүхнийг ч болтугай өөртөө наах гэж л явах байх.

	… Н.Носовын “Үлмэдэх ба түүний нөхөд”, “Үлмэдэх Нарны хотод” гэдэг том хатуу далбагар хавтастай, тун чиг эгдүүтэй хөөрхөн зурагтай цуврал хоёр ном сумын дэлгүүрт 7 төгрөг 50 мөнгөний үнэтэй ирж билээ. Ааваар ойрмогхон ном авхуулж, тухайн сарынхаа лимитийг дуусгачихсан байсан тул архины шил, нэгт, тавтын мөнгө хүртэл цуглуулж байж тэр номыг авсан. Тавдугаар ангид, шинэ жилийн тансаг үдшээр болдог багт наадмын тэмцээнд ангийн найз Б.Гантулгын хамт нэг нь Ихмэдэх, нөгөө нь Үлмэдэх болж ороод тусгай шагнал авч, хэрдээ л урамшин баярласан сан. Зузаан батум цаасаар Үлмэдэхийн далбагар хүрээтэй шовгор шар малгай, Ихмэдэхийн өргөн хар хүрээтэй том нүдний шил урлаж, шар даалимбаар шалбуур өмд оёж, бараг л хоёр долоо хоног хэртэй сүрхий бэлдэж байж орсон.

	Дараа жил нь багт наадамд тоглох туршлагатай болсон бид Бадарчин Баадайн паянгаар хөөрхөн драмчилсан тоглолт найруулан тавиад түрүүлж билээ. Тэр тоглолтод Бат˗Очир, Лхаяа, Мөөмөө, Бүдээ гээд нэлээд өргөн бүрэлдэхүүнтэй орсон санагдана.

	Б.Ренчин гуайн орчуулсан “Эртний Чех домог үлгэрүүд” гэдэг хоёр дэвтэр гайхамшигтай сайхан зураг чимэглэлтэй, бас гайхамшигтай яруу сэцэн хэл хэллэгтэй мөн ч сайхан ном байдаг сан. Одоо тэр ном ер нүдний гэм болжээ. Гүржийнх билүү, Узбекийнх ч билүү нэг зохиолчийн “Дүрсгүйтэж явсан минь” гээд ёстой нэг холиог нь хутгаж өгдөг хоёр хүүгийн тухай ном бий. Ном руугаа нэг тонгойгоод л хөхөрч унаад байх. Түүнийг дуурайн бас хөөрхөн дүрсгүйтээд авна. Саяхан Урт цагааны урд байх хуучин номын лангуун дээр тэр номтойгоо таарч, балчир багын найзтайгаа учирсан мэт их л олзуурхан баярлаад, авчраад уншсан, тэр багадаа тэгж их хөөрөн хөгжилдөж байсан мэдрэмж ор тас байхгүй. Хамгийн инээдтэй хэсэг дээр нь ч мушийхгүй, аргагүйн эрхэнд л тэр бага хөвүүн сэтгэлийг өхөөрдөн бодож нэг муухан мушийсан байх даа, өдий хүртэл туучиж ирсэн амьдралын тоос тортог сэтгэл зүрхийг минь тэгтэл нь их дарж, тортоглож үү дээ.

	Бас “Тиль Оленшпигелийн домог” гэдэг нэг нимгэвтэр цагаан хавтастай ном байх. Их хөөрхөн уран ёж зурагтай. Их ч зугаатай ном сон. Бараг бүх адал явдлууд нь сэтгэлд үлджээ. Тэр Андерсений “Хаан шалдан байна” гэдэг үлгэрийн ориг эх нь чухам энд бий. Энэ Тиль Олиншпигель гэдэг нөхөр бол манай Бадарчин Баадай шиг Скандинавын орнууд, Дани, Холланд, Норвеги орчмын, ялангуяа фламанд, умардын немц үндэстнүүдийн ардын уран хошин баатар. Дундад зууны үеийн хүн... Хэн нь ч билээ, Европын нэг зохиолч энэ домгоос сэдэвлээд “Уйленшпигелийн домог” гэдэг зузаан роман бичсэнийг нь манайд бас орчуулаад гаргасан байсан, гэвч эхний цагаан хавтастай ориг эхийг уншсан хүнд тэр зузаан роман огтоос сонирхолгүй.

	Андерсен мэдээж заавал дурдах учиртай хүн. “Эрэлхэг зоригт тугалган цэрэгт тохиолдсон адал явдал” гэдэг нэг ном миний үед орчуулагдсан. Бас нэг нимгэвтэр хөөрхөн зураасан зурагтай ном байсан, нэрийг нь санадаггүй, дотроо нэлээдгүй олон үлгэр˗түүхтэй. Ер Андерсений ертөнц бол ер бусын агуу уудам, сэцэн цэлмэг, эр зориг, хайр энэрэл, гэрэл гэгээ бялхсан гайхамшигт ертөнц. Хэрвээ дээр, тэнгэр огторгуйн хаа нэгтээд ямар нэгэн гэрэл гэгээний бурхдын орон гэгч байдаг аваас Андерсен лавтай тэр орноос уруудан доройтож буй хүмүүний сэтгэл зүрхэнд итгэл найдварын, хайр энэрлийн, ухаарал гэгээрлийн гэрэл гэгээг дахин асааж өгөхөөр хахир хатуу, овилгогүй энэ ертөнцөд илгээгдсэн элч˗зарч биз ээ.

	Нэгэнтээ Андерсентэй нэг зүйлээр адил болохоо мэдээд би ихэд хөгжин баярлаж билээ. Тийм ч их сүртэй зүйл биш л дээ. Би бүхий л хичээлдээ төдийлөн хичээж мэрийлгүйгээр гайгүй сураад болоод байдаг мөртөө ганцхан монгол хэлний хичээлд, өөрөөр хэлбэл алдаагүй зөв бичих тал дээр ямагт будилсаар ирсэн. Арав төгстлөө улсын шалгалтаар сайн гэдэг үнэлгээ авсан хичээл маань цээж бичиг байж. МПБ˗аас өгдөг сурлагын медалийнхаа өнгийг чухам энэ л шалтгаанаас үүдэн хувиргаж чадаагүй. Хожим сэтгүүлч нэр зүүж, хэвлэл сонины газруудад хорь орчим жил тасралтгүй ажиллахдаа, гэхдээ бүр Ерөнхий редактор, Эрхлэгч зэрэг хариуцлагатай ажлуудыг хашиж явахдаа ч, 100 гаруй ном хянан засварлаж, цөөнгүй хэдэн ном бичихдээ ч миний огтоос сураагүй нэг зүйл бол зөв бичих. Одоо ч зөв бичгийн дүрмийг надаас асуувал хольж будилсаар төөрч орхино, ялангуяа гээгдэх гээгдэхгүй эгшиг, хэлний угийн үзүүрийн Н, эр эм үгийн Ы, ИЙ болон Ш, С, Ч, Ц үсгүүдийг ямагт сольж бичнэ. Хичээх тусмаа улам буруутна. Тэгээд сүүлдээ цайрчхаад зөв бичгийн дүрмийг огтоос тоохоо больсон, алдаагаа хүнээр, эсвэл Ангууч программаар засуулчихна. Ном сайн уншсанаар хүн алдаагүй бичиж сурдаг юм гэсэн теорем лав л миний хувьд хүчингүй, огтхон ч үйлчлээгүй. Гэтэл Андерсен мөн яг миний нэгэн адил насан туршдаа зөв бичгийн дүрэм мэддэггүй, мэдэхийг ч хүсдэггүй, гар бичмэл нь нул алдаагаар дүүрэн байдаг байсан гэнэ. Тэгэхээр энэ эрхэм хүнтэй сайн юмаараа биш гэхэд ядахдаа саар талаараа ч болов адил төстэй байгаагаа мэдсэн би хөөрөн хөгжилгүй ч яах вэ дээ.

	Хүүхэд насандаа Андерсентэй учирна гэдэг бол нэн ховор тохиох аз завшаан юм. Одоо ч Андерсенийг манайхан хангалттай орчуулж гаргажээ. Энэ цагийн хүүхдүүд маань их азтай.

	Мөн Тургеневийн охид, хүүхнүүдтэй хүүхэд насандаа танилцаад авахад тун гэмгүй. Түүний хүүхнүүд бол жинхэнэ идеал болсон мөрөөдлийн бүсгүйчүүд. Хөвүүд бол өөрийн эрхгүй тийм яруу гоо, цэвэр тунгалаг, ухаан билигтэй, оргилуун охидыг хайж, мөрөөдөж эхлэх болно. “Хаврын цасны ус”, “Анхны дурлал”, “Зойко” гээд л... Охидод тавих шалгуур мөн ч өндөрсөнө дөө.

	Энэ мэтээр үргэлжлүүлбэл “Уруугаа ургасан мод”, “Галуу дагасан гайхамшигт аян”, “Эрэлхэг цэрэг Швейкт тохиолдсон адал явдал”, “Хүний бяцхан үр Детти”, “Нора” гэх зэргээр мөн ч олон сайхан номуудын тухай бичих болох нь..

	Жоохоон соосойсон хүү нь номд сүрхий дуртай байгааг аав маань анзаарсан юм болов уу, нэлээд хэдэн үлгэрийн ном авч өгсөн юм. Томоос том далбайсан хавтастай, нимгэхэн их хөөрхөн зурагтай “Үл мэдэх газар зорчоод, юу ч бишийг олж ирсэн нь” гэдэг санагдана Орос ардын үлгэрийн ном, “Боролдой баатар хүү”, мөн монгол ардын хошин үлгэрийн түүвэр, “Ойн сургууль” ч билүү, ойн амьтад сургуульд сурч байгаа, тэдэнд хэрээ багшилдаг тухай шүлэглэсэн үлгэрийн ном зэрэг...

	Дараахан нь сургуульд орж, номын сан гээч сайхан юмтай танилцсан цагаас манай монгол зохиолчдоосоо анхлан танилцсан хүн бол Нацагдорж гэдэг хүний (овгийн эхний үсгийг мартжээ, нэлээд хэдэн Нацагдоржуудын нэг) “Эр зоригийн туульс” гэдэг хувьсгалын үеийн тухай гардаг нэг жижгэвтэр хүүхдийн тууж, чоно, туулай, үнэгнүүдийн тэмцлийн тухай гардаг нэг хөөрхөн хүүхэлдэйн жүжигтэй ном байж билээ. Түүний дараагаас Ч.Арьяасүрэн гуайн “Түн Түн Пин Пан буюу ойн дээрэмчдийн адал явдал”, “Сүүлэнхүүд тохиолдсон явдал”, бас зохиогчийг нь санахгүй байна “Номхон хээр” (Б.Зандраабайды гуайнх байж магад) гээд морьдын тухай ном, С.Надмид гуайн өгүүлэг туужууд гээд л. Тэдгээр номуудын үнэр нь хүртэл одоо тодхон санагдаж байна. Л.Түдэв гуайгаас бол “Уулын үер”, “Буутай янгир” хоёрыг нь анхлан уншсан, яг миний өсөж төрсөн тэр нутагт үйл явдал нь өрнөдөг учраас, зарим баатар нь аавын ярьдаг хууч ярианд гардаг хүмүүстэй их адил төстэй байсан учир сонирхож уншсан. Дараагаар нь ер Л.Түдэв гуайн бичсэн бүгдийг нь уншсан дөө. Нэр нь санаанд орж ирэхгүй байна, нэг зөгнөлт тууж нь тодхон санагдана. “Үл ажиглагдах онцгой учралууд буюу Хорвоотой танилцсан түүх”, “Оройгүй сүм” хоёр бол яах аргагүй манай утга зохиолын оргил бүтээлүүдийн нэг.

	Мөн Лодойдамба гуайн “Манай сургуулийнхан”˗ыг маш сайн уншсан. Учир нь мөн л үйл явдал нь манай нутагт болдог, аавын ярьдагтай яг адил байсан. Ер нь бас Лодойдамбын бичсэн бүгдийг нь шавхаж уншсан. “Тунгалаг Тамир”˗ыг уншихдаа зөвхөн Цахиур Төмөрийн гардаг хэсгүүдийг цойлдож уншчихаад дараа нь бусдыг нь уншина. Д.Маамын “Газар шороо”˗г ч бас Хангай Базар, Бух Дагдан хоёртой хэсгийг нь эхлээд цойлдоод уншчихна. С.Пүрэв, С.Гармаа, Д.Мягмар, Ж.Бямбаа нарын уянгын өгүүлэг туужууд салахын аргагүй байдаг байж, 

	С.Пүрэвийн ертөнц гайхамшигтай тунгалаг, гэгэлгэн. “Гангаамаа нутагтаа бий” гэдэг билүү дээ нэг өгүүллэгийн түүвэрт олон гэгээн тунгалаг өгүүллэг бий дээ. Монгол нүүдэлчин ахуй хийгээд сэтгэлгээнд байдаг өнө мөнхийн яруу агшныг “Азын цэнхэр уул”˗аас нь мэдэрнэ. Уурхайчны тухай өгүүлэх “Алтай” туужийг нь хонины хажууд уншиж суугаад хонио алдчихаад, бахардаж унтлаа гүйж билээ. Бас Д.Чойжилсүрэн гуайн “Өвсний шүүдэр” романыг дэрсний оёор уншиж суугаад хонины найр хийж, Сайрын хэдэн самгачуулын нэгэн үдийн саамыг нь будаа болгож. Энэ “Морин төвөргөөн” зэрэг хоёр гурван цуврал байдаг санагдана, гол холбогч баатар нь Донров.

	Харин С.Эрдэнэ гуай хүүхэд насны минь дурсамжид тод үлдээгүй юм. Нөгөө Гэнимаа гэж гардаг “Амьдралын тойрог” роман нь л сэтгэлд нэлээд тод үлдэж ээ. Намдаг гуай ч мөн адил, хүүхэд насанд минь содон дурсамж үлдээсэнгүй, харин нэлээд юм үзэж, амьдралд нухлагдаад ирэх үед бол Намдаг гуай жинхэнэ дүр төрхөөрөө тодорч ирдэг юм билээ. Энэ нь хашир, амьдралын хар бор ухаан давамгайлсан Намдаг зохиолчийн сэтгэлгээний онцлог байх. Одоо бол Намдаг гуайг унших дуртай.

	Хэнийх нь зохиолыг сайн санахгүй байна, З.Баттулгынх байж магад, “Билгийн улирал” гээд нэг сайхан туужийн ном бий. За тэгээд, Ренчин гуайн “Заан залуудай”, “Нууцыг хадгалсан захидал”, Н.Банзрагчийн “Мянган захидлын хариу”, Б.Нямаагийн “Арандалынхан”, Дашдооров, Ж.Бямбаа, Батыжобай, Даржаа, Уламбаяр, С.Лочин гээд л... Тухайн үед хэвлэгдэж байсан бүгдийг нь л үлдээлгүй уншсан. Номын сангийн уран зохиолын хэсэг дуусахаар нь бусад хэсэг рүү орж, “Охидод өгөх зуун зөвлөгөө”, “Хууль зүйн зуун асуулт, хариулт” гэдэг ном хүртэл авчирч тавьж байгаад уншиж билээ. Ёстой донтоно гэдэг л байх даа.

	Хоёрдугаар ангид байхдаа Д.Лувсандорж гээд яруу найрагчийн “Нартай бороо” гээд жижигхээн атлаа тун сайхан шүлгүүдтэй номоор монголынхоо яруу найрагчидтай анхлан танилцсан юм. Сайхан шүлгүүд байсан даа. “Монгол зан” гэдэг шүлгийг нь дуурайн шүлэг хүртэл бичиж үзсэн. Хожим 2004 онд Бээжин ордог галт тэргэнд нэг оргилуун залуутай зам таарч, дотносон танилцвал тэрхүү яруу найрагтай намайг амлуулсан Лувсандорж найрагчийн хүү байж тааран, их л олзуурхан баярлаж билээ. Л. Дуурьсах маань одоо олон хэлний электрон толь бүтээгээд л олондоо буян болж яваа нь харагддаг. 

	Зургаа төгсөх жилээ Хөвсгөлийн С. Даваасүрэн гэдэг найрагч бүсгүйн “Ар тайгын сэвшээ” гэдэг ёстой л ар тайгын сэвшээ үнэр ханх тавьсан шүлгийн номыг олон өдөр өвөрлөж явав. Тэр үедээ л өвөрмөц дүрслэлтэй, нарийн мэдрэмжтэй шүлгүүд байж. Одоо ч зарим мөр бадгууд нь цээжинд байна. 

	Хурын 

	Хурган цагаан үүлс

	Хүйс хүйсхэн сэвшээтэй

	Хүүхэд шиг наадна,

	Сэмхнээ 

	Сэржим дуслаа шидэлж

	Сэтгэлийн сэжүүр товшино.

	Ар тайгын сэвшээ

	Алчуурын минь дэврүүлнэ

	Алчуур шиг минь дэрвэх 

	Аялгуу найргийг минь хөврүүлнэ... гээд л...

	Мөн С.Дашдооровын нэг зузаан улаан хавтастай шүлгийн ном, Д.Отгонсүрэнгийн бас нэг шүлгийн түүврээс олон шүлэг цээжинд үлджээ. 

	Их ус харвал ядаргаа арилдаг гэж

	Эцэг дээдсийн минь хэлсэн үг учиртай л

	Намрын харз шиг тунгалаг хархан мэлмийг

	Насаараа харах хүн хамгаас азтай л...

	Юутай ч Д. Отгонсүрэн найрагчийн ном дотор ийм шүлэг байдаг санагдана. Тэгээд нэг их намрын харз шиг тунгалаг хархан харцтай охины тухай мөрөөднө.

	Д.Урианхай гуайн дотоод шаталтат шүлгүүд үнэхээр л содон байсан. Дараахан нь Б.Лхагвасүрэн гуайн дээш нь харуулсан цүдгэр хөрөөний ир шиг хурц өвөрмөц дүрслэлтэй шүлгүүдтэй, түүний дараа Д.Цоодол гуайн “Он цаг” гэсэн он цагийн нулимс мэт шүлгийн номтой танилцсан сан. Олон сайхан яруу найрагчдыг алийг нь нэрлэж барах билээ.

	Манай Жангар бол зүгээр нэг баатарлаг тууль биш юм. Ухаж төнхвөл асар нарийн гүн ухаан, амьдралын бүхий л цар хүрээг хамарсан гайхамшигтай бүтээл. Монголынхоо уран зохиолын талаар ингэсгээд өндөрлөе.

	Энэ дашрамд мөн зайлшгүй нэг дурдах зүйл бол хуучин ЗХУ˗ын зохиолчдын бүтээлүүд. Ардчилал гарсны дараахан соц үеийн бүхнийг муйхар мунхгаар үгүйсгэн гутааж байхад ЗХУ˗ын зохиолчдын зохиол бүтээлүүд ч мөн адил үгүйсгэгдэн жийгдэж байв. Намайг яг ид уншиж байх үе буюу 1980˗аад онд ЗХУ˗ын маш олон зохиолыг монгол хэлнээ буулгаж байсан нь надад их зол завшаан болсон. Яагаад гэвэл би Зөвлөлтийн зохиолчдын бүтээлээс нинжин сэтгэл, хүнлэг чанар гээч юмыг хамгаас тод, тодоос тод олж харж, мэдэрсэн болно. Ер Зөвлөлтийн зохиолчдын онцлогийг товчхоноор “Хүнлэг чанар” гэж тодорхойлж болно. Хамгийн илэрхий тодорхой бичдэгүүдээс нь гэвэл Валентин Распутин байна. “Франц хэлний хичээл” гээд жижигхээн өгүүллэгийг нь дурдахад л хангалттай. “Түймэр”, “Марияад өгөх мөнгө” туужуудыг уншихад хүн чанарын гэгээ тэр түймрийн утаан цаанаас, тэр хотын бэртэгчин сэтгэлгээний цаанаас нэвт гэрэлтэнэ. “Түймэр” туужийг нь Соц систем нуран унахыг зөгнөсөн, энэ системийн доторх яагаад ч аргалшгүй болсон зөрчлийг гаргаж тавьсан гэж үздэг. Судлаачдын энэ саналыг би хувьдаа бүрэн дүүрэн зөвшөөрнө. Хүний натур чанарт өөрчлөлт дэвшил гараагүй тохиолдолд оюун санааны эзэнт гүрнийг цогцлоон босгох боломжгүй, ямар нэгэн “түймэр” гарахад л соц системийн доторх хүмүүсийг хооронд нь холбож байсан хэлхээ холбоо хэчнээн сул хэврэг, ёс зүйн үүрэг хариуцлага ямар үнэ хүндгүй хуурамч болох нь харагдаж, тас тас үсрэн унана. Распутин чухам үүнийг л өгүүлсэн, магадгүй өөрөө ч мэдэлгүй, зохиолчийнхоо зөн мэдрэхүйгээр, ур чадвараар илэрхийлсэн байх. 

	Виктор Астафьев байна. “Хаан загас” бол хүн чанарын дуулал болсон бүтээл, бичлэгийн ур чадвар ч муугүй. Энэ зохиолоороо Лениний шагнал авсан. Хожуухан “Гунигт явдал” гэдэг роман нь мөн хэвлэгдсэн. Энэ зохиолыг нь судлаачид Перестройкагийн удиртгал болсон гэж үздэг юм билээ. Дөрөвдүгээр ангид байхад, өвлийн хүйтэн ид тачигнаж байсан цаг сан, ангийн анд С.Ганхуяг “Хаан загас” гэдэг янзтай сайхан номын тухай надад ярьж, хар алаг хатуу хавтастай уг номыг түүнээсээ аваад, тэр чигтээ гэр хураасан хөлдүү агуулахад орж, тоос тортог ханхалсан эсгий дээврээр хөлөө хулдаж суугаад уншиж билээ. 10 гаруйхан настай банди нар “Хаан загас”˗т тэгж их татагдаж байсан гэхээр утга зохиолд гайгүй лав умбасных биз. Ганхуяг маань мөн ном их уншдаг байсан, одоо ч уншсан хэвээр байна билээ.

	Василый Быков байна. Дайны тухай бишгүй л олон зохиол бүтээл уншлаа. Гэвч Быков шиг дайны хүнд бэрхийг сэтгэл зүрхэнд ортол дүрсэлсэнтэй таарч байсангүй. Бас л тэр дайны хүнд бэрхийн дунд хүн чанарын гэрэл гэгээ хэрхэн гялбан гялалздагийг илэрхий харуулж чадсан хүн. Өрнөдийн сонгодгуудын л нэгнийх нь, Артур Ремаркийнх шиг санагдана, дэлхийн нэгдүгээр дайны тухай бичсэн “Дорнод Фронтоор онц сонин зүйлгүй” гэсэн ном бий. Маш сайн ном. Мөн Хемингуэйн “Зэр зэвсэг минь баяртай” ч байна. Эдгээр нь дайны тухайд бичигдсэн шилдэг зохиолууд, би унших дуртай ч Быковтоо хайртай хэвээр байгаа.

	Василый Шукшин байна. “Ийм нэгэн явдал” байх аа, ногоон хавтастай зузаан ном бий. Уншихад хөнгөхөн мөртөө тэр дүрүүдийнх нь амьдлаг, бас хүнлэг гэдэг нь... Борис Васильев байна. Юрий Нагибин байна. Гүржийнх байх аа, Нодар Думбазе байна. Чингис Айтматов гэж нэг агуу сайхан ертөнц байна. Айтматовыг манайд маш сайн орчуулсан сан. Одоо тэр орчуулгууд нүдний гэм болжээ. “Ингэн нүд”, “Далайн хөвөөний алаг хав толгой”, “Улаахан алчуурт Улиангар минь”, “Анхны багш”, “Чингис хааны цагаан үүл”, “Зуунаас ч урт өдөр”, “Цаазын тавцан” гэх мэт... Айтматовын романуудаас бэсрэг туужууд нь илүү уянгалаг, сэтгэлд наалдацтай.

	Мэдээж хэрэг Шолохов, Булгаков, Пастерняк, Бунин гээд цааш ер ЗХУ төдий биш Оросын утга зохиолын хүрээнд үргэлжилбэл сунаад л байна... Оросын утга зохиол дэндүү том. 

	Нэгэн үе Достоевский, Блок хоёрын ховсод орчхоод гарч чадахгүй мөн ч их удаж билээ. Тэд бол өөртөө яг л ховс мэт татах шидтэй, тэдний сэтгэлгээ яг л хар тамхи мэт мансууруулах чадалтай. Лермонтов их хорон, хурц хэгжүүн. Бунин нэг их гунигтай харцтай, Есенинтэй бол хэрвээ таарвал шууд л нударгалцаад унаж ч мэдэх, Гончаровтой анд явууштай, П.Бажовтой бол дэмий хууч яриад, халуун пийшингийн ойролцоо самогон шимж суумаар, Лесковын тухайд юу ч хэлэхгүйгээр бахархан хүндэтгэн хараад л баймаар, харин Чаадаев болон Грибоедовтой их дотно сайхан нөхөрлөж болохоор, Достоевскийг заримдаа байж ядан бахардан уйлан хайлан тэвэрмээр, заримдаа үзэн ядмаар... Чеховтой ярилцвал ухаан саруулсана, Гогольтой бол үгүй.

	Л.Толстой Библи, Монтень хоёроос өөр юм тоож уншихаа байчихсан насныхаа төгсгөлд “Ном бүү унш, хортой” хэмээн хэлж байсан үгийг зарим хөөргөн “их мэдээчингүүд” өлгөж аваад сүржигнэх нь бий. “Ном бүү унш, хортой” гэж хэлэхийн тулд нэг бол адгийн харанхуй цээжтэй муйхар тэнэг байх хэрэгтэй, эсвэл Толстой болох хэрэгтэй юм. Нэгэнт номын оргилд гарсан хүнд аар саархан зохиол унших нь дэмий, цаг үрсэн, сэтгэл уймруулсан хортой нь ойлгомжтой биз ээ. Нэгэн үе эргэн тойрныхоо охидоос Толстойн Наташа Ростоватай төстэй ямар нэгэн юм эрж хайдаг болчихсон. Хөдөөгийн аглаг сумын төвийн охид дундаас тиймэрхүү зүйл эрж олно гэдэг амаргүй ээ.

	А.Гайдарын “Төмөр ба түүний команд” гэдэг номд их хайртай байж билээ. Тэр үед орост Тимурчүүдийн нэртэй сайн үйлсийн аян их болдог, түүнийг нь манайх хуулбарлаад бараг сургууль бүрд байх Пионерын бүлгэмийн зөвлөлөөс ямар нэг юм хийнэ. Бүл чадал муутай айлын ус түлшийг бэлдэх, хаягдал болдог хоёрдогч түүний эд бэлтгэх, цасанд дарагдсан сумын хоршоо, клубийн хаалгыг цэвэрлэж, зам гудамж гаргах, бөглөрсөн суваг шуудууг онгойлгох, мод бут суулгах гэх мэт. Арга эвээ л сайн олдоггүй байсан болохоос биш уг санаа нь их зөв байсан юм. Одоогийн Скаутуудынхтай төстэй.

	Тэр үеийн “Октябрийн туяа”, “Зөвлөлт Холбоот улс” зэрэг сэтгүүлүүд маш сайхан зурагтай, мэдээлэл ихтэй, уншууртай байсан даа. Монголд соёлын, танин мэдэхүйн, гэгээрлийн үрийг ихээр тарьсан билээ. “АЗБУКА” гэдэг оросын хүүхдийн цагаан толгойн номын зураг мөн ч хөөрхөн сөн. Мөн “Цог”, “Залгамжлагч” зэрэг сэтгүүлүүд, “Хөдөлмөр”, “Залуучуудын үнэн” зэрэг сонинуудыг ч их уншдаг байсан санагдана.

	Оросын нэгэн эрдэмтний “Диалектикийн тухай яриа” гэдэг зузаан тэвхгэр ном, бас “Эртний Грекийн мэргэд” гэсэн гутлын зулаг шиг нимгэн царай муутай ном, “Демократ мэргэний гурван авьяас” гэдэг бас нэг ном, Титаренко гэдэг хүний “Эсрэг үзэл” гэх мэт, ер нэг иймэрхүү номууд “Эргүүлж мөлжихөд хүзүү сайхан” гэдэг шиг эргэж уншихад тун өгөөжтэй сөн. Ялангуяа Зөвлөлтийн Евгений Богатын бичсэн хэд хэдэн цуврал бий. “Ойлголцол”, “Нарт ертөнцийг хөдөлгөнө гэдэг”, “Хүний ёсноос гажаагүй бол...”, “Мөнхийн ёс” зэрэг. Ихэвчлэн ёс суртахууны асуудлыг хөндөнө, зүгээр нэг хөндөхгүй, ултай угтай хөндөнө. 

	100 жилийн өмнө Фридрих Ницще “Хүн таалал төгсөв” хэмээн дуу алдаж байсан гэдэг. Богатын үед бол Эрих Фром “Хүн машин болж хувирав” гэж халагласан. 

	Яагаад тэр билээ гэдгийг Богат мөшгөсөөр эцэст нь өнөөгийн объективистуудын тунхаглан мандуулаад буй хувь хүний ёс суртахууны мөн чанарын холбиромтгой, тулгуургүйн тухай асуудалд тулаад зогсоно. Хариуг өөрөөр, өөр гарцаар эрнэ. Хүмүүсийг хасах, нэмэх, тэг цэнэгтэйгээр нь ангилж үзнэ. Үнэхээр ч хасах цэнэгтэй буюу сөрөг сэрэхүй, сэтгэлтэй хүмүүс бийн адил өөрөөсөө гэрэл гэгээ, итгэл найдвар цацруулсан хүн ч бий. Мөн сайнд ч паг, мууд ч таг буюу тэг цэнэгтүүд ч бий. Улирч туулсан замдаа учирсан бүхнээ цэгнэн үзвэл тэг цэнэгтүүд их олон бололтой юм билээ. Түүний номдоо хөнддөг энэ санааг монголчуудын уламжлалт сэтгэхүйд буй хүний зүүн мөрөн дээр нь бурхан, баруун мөрөн дээр нь чөтгөр сууж, өөр өөрийн талдаа татахаар мэрийж байдаг, тухайн агшинд аль тал нь ялснаар тэр хүний үйлдэл тодорхойлогддог гэсэн домог зүйн сэтгэлгээтэй утга дүйнэ.

	Одоо бид эерэг, сөрөг энергийн тухай дээр дооргүй ярьцгаадаг болж, уг нь миний мэдэхийн энергийн асуудлыг хүмүүс хоорондын харилцаанд, ёс суртахууны түвшинд хөндөж үзсэн, түүнээ олон талаас нь илэрхийлж олон ном бичсэн хүн бол Богат. Жаахан өөлөх юм бол тэр нь коммунист ёс суртахуун гэдэг нэртэй. Гэвч ямар нэртэй байх нь чухал биш, ёс суртахууны хүний нийгэмд гүйцэтгэх үүрэг, үнэ цэнийг зөвөөр үнэлж дүгнэх нь чухал юм.

	Одоо Богат гэдэг хүнийг Монголд бүү хэл эх оронд нь ер эргэж санадаг ч юм уу даа.

	 

	* * *

	Баруун зүгийнхнээс хэдэн хүний нэр дурдахгүй өнгөрчихвөл энэ дурсамж маань нэг л дутуу дундуур болчих мэт санагдана. Тухайлбал, Мопассан, Драйзер, Золя, Флобер, Бальзак нар. Эдний хандлага, илэрхийлэл ерөнхийдөө нэг чиглэлд, цаг үеэ задлан шинжилж, дүгнэж, тэгээд тэсгэлгүй эрс хатуу шүүмжлэгчид. Өөрөөр хэлбэл шүүмжлэлт реалистууд. Тэдний романуудыг зүгээр нэг босон суух завсар уншчих боломж хомс. Эргэцүүлэн бодож, эргэн тойрноо ажиглаж уншваас амттай. Эдэн дотроос анхлан Т.Драйзерийн “Женни Грихардт”˗аар эхлүүлсэн. Дөрөвт байхад билүү дээ, эгч маань хөх ягаан хатуу хавтастай энэ номыг сумын номын сангаас авчирч, гэрт хэд хонуулж билээ. Тэр цагт сумын төвд орой 11 цаг гэхэд дизель мотор хоёр муухай орилсноо таг болж, Иличийн гэрэл паг болно. Гэрэл унтартал эгч номоо гараас салгахгүй. Гэрэл унтрахыг хүлээж байгаад гадаа байх амбаарт унтах нэрээр эгчийн номыг сэмхэн сугавчлаад гарна. Амбаарт нэг эвхдэг цагаан ортой, дэргэд нь усанд ордог төмөр ванн хөмрөөтэй. Түүн дээр аяга уруу нь харуулж, ёзоорынх нь хонхорт ээжийн боов хайрдаг хоргоноос жаахныг эмтэлж хийгээд хонины хөх хоргол тавьж асаахад лаанаас нэг их дутахгүй гэрэлтээд явчихна. Тэгээд л уншиж гарна даа. Нэг удаа ээжид баригдаж, ээж амбаарт түймэр тавих нь гэж загнаад, хоргоо гэрт оруулчхав. Гэвч боовны хоргыг бол хаанаас ч олно доо. 

	”Керри эгч”, “Санхүүч”, “Мундаг эр”, “Гудиггүй эр”, “Хонгор найз”, “Амьдрал”, “Мөнгө”, “Жерминаль”, “Бовари хатагтай”, “Гобсек”, “Эцэг Горио” гээд дээрх хэдийн романуудыг ар араас нь гөвж өгсөн. Тэгэхэд “Би ямар азаар тэр бэрх хэцүү, хүн хүнээ харгис хатуугаар мөлждөг, мэхэлдэг, завшдаг бурангуй цаг үед, капитализмд төрчхөөгүй юм бэ” хэмээх бодол эрхгүй төрж, ихэд сэтгэл тэнэгэр эргэцүүлэн суудаг байж, тийн суухдаа төд удалгүй дээрх сүрхий дориун шүүмжлэгчдийн үзэж өнгөрүүлсэн тэр хатуу ширүүн нийгмээс огтхон ч дутахааргүй бурангуй нийгмийн булингарт үерт залуу хангал биеэ, эмзэг зөөлөн сэтгэлээ хайр найргүй, өчүүхэн ч өршөөл энэрэлгүйгээр хамуулан өртөх хувьтай байснаа яахин ч төсөөлөх билээ. Одоо эргээд харахад зүрх сэтгэл минь хэчнээн ч ихээр толботон бохирдоо вэ дээ, ухаан бодол минь юутай ч олон будангуйран самуурч, мухардан төөрч явав. Бидний сүүлийн хорь гаруй жил туулж өнгөрүүлсэн он жилүүд бол дээрх шүүмжлэгчдийн дүрсэлж бичсэнтэй агуулга, илэрхийллийн хувьд тун ойролцоо. Хожим эдгээр романд гардаг хэв шинжит дүр төрхүүдтэй олонтоо таарч, заримтай нь бүр найзалж, нөхөрлөж, дотор нь хутгалдаж, холилдож ч үзэх шив.

	Ер, роман гэдэг юуны өмнө ертөнцийг үзэх философи үзлийн бүхэл бүтэн цогц систем болох нь дээрх нөхдийн бүтээлүүдээс онцгойрон анзаарагддаг юм. Нөгөөтээгүүр тухайн цаг үеэ жинхэнэ утгаар нь задлан шинжлэх үүргийг гүн ухаантны ямар ч бодрол бясалгалаас, суурь судалгааны ямар ч бүтээлээс илүүгээр нийгмийн роман л жинхэнэ утгаар нь гүйцэтгэж чадна. 

	Нийгэм, цаг үе өөрийгөө танин мэдэх, тольдон харахад тийм романы үүрэг нэн чухал аа. Цаг үе өөрийгөө танин мэдэж байж, хаана байгаагаа анзааран сэхээрч байж урагшлан хөгждөг жамтай. Бидний бузартай буртагтай гаталж ядан буй энэ ёс зүйн баримжаагүй болчихсон, үзэл санааны төөрөгдөлд хөтлүүлчихсэн цаг үе өөрийгөө нэг анзаарч харах зайлшгүй хэрэгцээ шаардлага бий. Харамсалтай нь яг энэ цаг үед иймэрхүү цаг үеэ, туулж буй нийгмийнхээ туршилтыг ултайхан шинжилж, шиншилж үзсэн роман бидэнд аргагүй ихээр үгүйлэгдэж байна. Өнөөгийн манай роман бичээчдэд нийгэм, цаг үеэ анзаарах сөгөө ч алга, тэд зөвхөн алдар нэр, ашиг хонжоо бодож роман нэртэй нэг юм хэвлүүлэх агаад тэр нь ч тэдний өөрсдийнх нь хүсээд буй тэр өчүүхэн хүсэл мөрөөдлийг нь ч бүрэн дүүрэн хангаж буй эсэх нь эргэлзээтэй.

	Жек Лондоны “Мартин Иден”, “Төмөр өсгий” ч энэ эрс шүүмжлэгчдийн хэсэгт хамаарах байх. Энэхүү Мартин Идений амиа хорлолт, Тургеневийн “Эцэг, хүүхдүүд” романы Базаров, Лермонтовын “Манай үеийн баатар”˗ын Печорин нарын зан араншин 10 гаруй настай жаал хөвүүнд эхэндээ ямагт оньсого шиг ойлгомжгүй байснаа тэдэнтэй ямар нэгэн зүйлээрээ адил шинж өөрт байгааг анзаарч мэдэрсэн сэн. Тэр “ямар нэгэн зүйл” гэдэг маань туйлын үнэнд тэмүүлэх хүсэл тэмүүлэл юм. Хуучин соц утга зохиолын судлалд ийм хэв шинжийн дүрийг “илүүдэл хүмүүс” хэмээн томьёолж, Пушкиний Евгений Онегиноос эхлээд Обломовыг хүртэл олон дүрийг багтаадаг байв. Илүүдэл хүмүүс гэхийн учир нь тэдгээр зохиолд дүрслэгдэж буй цаг үед үнэн ямагт хязгаарлагдмал байх учир тэдгээр хүмүүсийн тэмүүлэл мөн ямагт мухардаж, амьдралын зорилго нь утга учиргүй болон хий эргэж, улмаар тухайн цаг үедээ илүүдэл хүмүүс болдог эмгэнэлт хувь тавиланг бүтээж байна гэж тайлбарлаж байсан санагдана. Тиймээс дээрх хүмүүс өөр өөрийн араншнаар хариу эсрэг үйлдэл үзүүлдэг, зарим нь утга учиргүйгээр орчин тойронтойгоо тэрсэлдэж, тэнүүчлэн одож/Печорин/, зарим нь хоромхон зуурын хуурай хайр дурлалаар өөрийгөө аргацааж/Онегин, Базаров/, зарим нь хувьсгалч болж/Рудин/, зарим нь дэмий алхайн хэвтэж/Обломов/, бүр зарим нь амиа хорлоно/Иден/. Хатуу ширүүн, гэрэл гэгээ мөхөс тэр зуунуудад тийм байсан байж магад юм. Харин энэ цаг үед бол боломж бий юу, эсвэл байдал огтоос өөрчлөгдөөгүй юу гэдэг асуулт эргэлзээтэй хэвээр.

	Сонирхолтой нь би “Мартин Иден”˗ий Руф шиг бүсгүйтэй хачин адилхан сэтгэдэг, үйлддэг бүсгүйтэй хожим таарч билээ. Бас “Хонгор найз”˗ууд энэ хорин жилд хэчнээн олон болж үржсэнийг хэлэхүйеэ бэрх. Шинэ цагийн Хонгор найзууд дотор олны танил алдартнууд их. Нэр заагаад хэлбэл нэлээд урт жагсаалт болж мэднэ.

	Америкууд Драйзераа төдийлөн сайн мэддэггүй, ойшоодоггүй мэт. Түүний төрсөн Индиана, Иллиной хоёр мужийн хил дээрх Терра Хаут хотоор хоёронтоо дайран өнгөрч билээ. Хөшөө дурсгал, гэр музей байгаагүй. Тэр бүү хэл дунд сургууль, коллежид ч энэ хүний уран бүтээлийн тухай заадаггүй, мэддэггүй. Зөвхөн коллежоос дээш түвшний мэргэжлийн сургуульд заадаг байна. Харин Марк Твений хот болох Миссисипи мөрний хөвөөн дээрх Ханибал хотод очиход огт өөр, захын хүнээс асуухад л энэ эрхэм хүнээ мэдэж, гэр музейг нь зааж өгч байсан. Твен, Хакле хоёрын сал урсгаж явсан их мөрний хөвөөгөөр хуучин муу GMC˗ээрээ салхи татуулан нэлээдгүй давхисан сан.

	Чикагогийн Оак Парк˗т байх Хемингуэйн гэр музейд зохиолч Д.Энхболд ах, Т.Бум˗Эрдэнэ хоёртойгоо очиж, түүний тоглож байсан бадаргуулт баян хуурын товшуурыг тогшиж, бичгийнх нь машиныг илж нэг үзээд дурсгал болгон дарсны шилний бөглөө авсаан. Хемингуэйн дүрийг илэрхийлэх арга хэлбэр өвөрмөц, уншиж байхад хөнгөн хялбар, гэвч тийнхүү хүмүүстэй ярилцаж суугаа мэт илэрхийлнэ гэдэг амаргүй ээ. “Зэр зэвсэг минь баяртай”˗г эхэлж уншихад явж өгдөггүй, их уйтгартай, гэвч тал чинээнээсээ хойш их л ойр дотнын танилуудынхаа амьдралаар амьдраад буй мэт, эсвэл тэр хүмүүс надад зовлон жаргалаа аминчлан хүүрнээд буй мэт болж, татагдсаар ном дуусаад хавтсыг нь хамхихад зүрх маань харуусал дүүрэн цохилж байж билээ. Э. Хемингуэйн “Маргааш дахиад наран мандана”, Ф. Достоевскийн “Дорд үзэгдэгсэд” хоёрын төгсгөл их адилхан, “Тийм л их аз жаргалтай байх боломж бидэнд байсан даа” гэсэн гуниг, харуусал бялхсан шүүрс алдалт мэдрэгдэнэ.

	Мөрөөдөмтгий хөвүүн насны минь хагацашгүй, урвашгүй хань, оюун санааны минь хөтөч болсон тэр олон сайхан зохиол бүтээлүүдийг орчуулсан хуучин соц цагийн орчуулагчдад энэ дашрамд гүнээ мэхийн ёслом уу.

	 

	* * *

	Ингэхэд ном унших, ялангуяа уран зохиолын ном унших нь юунд хэрэгтэй вэ хэмээн хэн нэгэн асуух л байх. Ер нь асуудаг л юм. Надаас бүр хэдэн арав, зуу дахин цөөн ном уншсан атлаа надаас хэдэн хувь илүү ухаан саруул, уужуу сайхан хүмүүстэй би бишгүй учирч, нөхөрлөж явав. Тэгэхээр ном уншсанаар ухаантай болчихдог гэдэгт би л хувьдаа итгэхгүй байна. Харин хоёр л зүйлийг баттай хэлж чадах нь нэгд, мэдээж хэрэг мэдлэгийн хүрээ, ерөнхий кругозор гэдэг тэр зүйл үлэмжхэн тэлнэ, үүнээс илүү чухал зүйл нь хүний дотоод ертөнц ер бусын баялаг болно. Үүнийг бол би баттай хэлж, нотолж чадах юм. Нэг ном унших бүр дотоод ертөнцөд чинь нэг тийм мод цэцэглэн дэлгэрч буй хэрэг, дотоод ертөнцийн чинь тэнгэрт нэгэн шинэ од гялалзан гарч ирж буй хэрэг юм. Зохиол бүтээлээр нь дамжуулаад тухайн зохиолчийн дотоод ертөнцөд ургаж дэлбээлсэн тэр өөр өөрийн дахин давтагдашгүй өвөрмөц модод, цэцэгсийн үрсийг чи өөрийнхөө дотоод ертөнцөд авчран тарьж ургуулж буй хэрэг. Тэгэхээр хэр их ном уншина тэр хэмжээгээр дотоод ертөнцөд чинь ер бусын их баялаг, гайхамшигт цэцэрлэг шуугин, зүйл бүрийн шувууд шулганан, уул тал үргэлжилж, хот сууринуудад амьдрал буцалж, хүний хувь заяаны онцгой содон огтлолцлууд сүлэлдэн байх болно. Ер нь би тоймтой олигтой сургууль дүүргэсэнгүй, миний боловсрол бол миний багадаа уншсан энэ хэдэн ном л юм даа.

	За үг өөр тийшээ гажаад явчихлаа. Дурсамждаа эргэж оръё. Би утга зохиолын тойм бичих гээгүй, бас Баабар шиг Дори идэр дүүдээ хандан зөвлөгөө өгөх гээгүй, зүгээр л номд ухаангүй шохоорхон татагдаж байсан тэр бага залуу үеэ сэргээн санаж, сэмэрсэн гунигаа хөглөж, урам зориг, итгэл үнэмшил нэмэх л гэж... 80˗аад онд уншсан номуудынхаа тухай л бичиж буй тул энд ямагт хуучин хэвлэлийн номууд гарч байх шиг байна. Мэдээж хэрэг 90˗ээд оноос хойших уншсан номуудын тухайд, ерөөс номуудын тухайд бичвэл огт өөр өнцгөөс ихийг бичиж болмоор. Гэвч энэ удаад энэ бол миний зорилго биш.

	 

	 

	 

	* * *

	Сум бүхэнд худалдаа бэлтгэлийн анги гэж байлаа. Аав маань тэр ангид барааны нярав хийдэг, тав зургаан том цагаан агуулахтай, тэдний нэг дүүрэн ном. Хааяа аавыг гуйж, тэр номыг нь эмхэлж цэгцэлж, тоос шороог нь арилгаж өгнө гээд агуулахад нь орно. Ийнхүү тэр тоос, олон жил дарагдсан цаасны эхүүн үнэр ханхалж, хүйт даасан агуулахад орно гэдэг диваажинд орж буй мэт санагдана. Хэсэг ном сонгож аваад, нэг их ном хураасан тавиурын ардуур орж суугаад авахаар энэ ертөнцийн уудмаар, хүмүүний хувь заяаны гайхам сонин учралууд дундуур, ер бусын баатар зоригт, сайхан сэтгэлт, бас хорон санаат хүмүүстэй хамт аялан жуулчлах боломж олдоно доо. Ер нь бага насны маань хамгийн сайхан дурсамж минь чухам номтой л холбоотой.

	Нэг удаа үеийн хэдэн хүүхдүүдтэй Нэгдлийн аж ахуйн хашаан дотор хураасан том том дүнхүүтэй хонины ноосон дотор тоглож байгаад дүнхүүнүүдийн завсраас хэн нэгнийх нь гээсэн, эсвэл хаясан бололтой урд хойноосоо урагдсан ном олов. Хураалттай ноосны завсарт тоглож байсан хүүхдүүдээсээ нуугдаж суугаад өнөөх номыг ганцхан амьсгаагаар уншиж орхив. Харин орой нь хамраас цус годгодоод тогтохгүй, эмнэлэг дуудлага болж, аав, ээжийгээ сандаргаж билээ. Зуны өдрийн халуунд хураалттай хонины ноосон дотор хэдэн цагаар суухдаа хэрхэн халж, бүгчим оргихыг би огтхон ч мэдрээгүй санагддаг. Тэр ном Х. Уэлсийн “Газар уснаа явагч хүн”.

	Нэгэн үе 1990˗ээд оны эхэн үед ном уншина гэдэг бараг л бурангуй явдал мэт ойлгогдохоор болж, тэр хуучин цагийн их ч олон номыг хуугаар нь хамж, машин машинаар нь, вагон вагоноор нь цаасны хаягдал болгоод хятад руу ачиж байсан даа.

	Сумын худалдаа бэлтгэлийн анги хувьчлагдахад ангийн агуулахад хадгалагдаж байсан тэр нүсэр их номуудыг ангид ажиллаж байсан хүмүүст ижил тэнцүү шуудайлаад хувааж өгсөн. Хувьчлалаас хувь хүртэж, арав арван шуудай номтой болсон айлууд түүнээ түлээнийхээ амбаарт хураачхаад, гал асаадаг байж.

	Тэр хувь заяагүй шоовдорлогдсон номууд дотор мэдээж хэрэг тун хэрэггүй, баахан үзэл суртал болсон номууд ч байсан. Гэвч бас гайхалтай сайхан, хүүхэд бага насандаа нөхөрлөж, салж чадахгүй явсан олон номууд байлаа. Худалдаа бэлтгэлийн ангийн хувьчлалаас хувь хүртсэн хамаатныхаа нэг эгчээс гуйж байж 7 шуудай ном авсан юм. Тэдгээр шуудайнууд дотроос ямар ямар номууд гарч ирсэн гээ. “Каллисто гариг”, Иво Андричийн “Дарина голын гүүр”, Анатол Франсын “Ундаассан бурхад”, Тагорын “Гора”, Гоголийн “Тарас Бульба”, Толстойн “Хоёр тууж”, Горькийн “Фома Гордаев”, Проспер Маримегийн “Коломба”, хэнийхийг нь санахгүй байна ˗ “Бяцхан Бизон”, А.Герцений “Туулсан замд төрсөн бодол” гурван боть, Шолоховын “Дөлгөөн Дон”˗ын хуучин хэвлэлийн бор хавтастай дөрвөн боть, Белинскийн “Түүвэр зохиол”, бас “Зөвлөлтийн зохиолчдын туужис” нэртэй дотор нь Шукшин, Распутин энэ хэдийн хэдэн галзуу тууж багтсан зузаан хатуу бор хавтастай ном гэх мэт бага насны минь дотно танилууд гарч ирж билээ. 

	Горькийн “Изергил эмгэн”, “Салхич шувууны дуун”, “Данко” зэрэг өгүүллэгүүдийн хэл хэллэг яруу, илэрхийлэл хурц. 1993 онд Дэнжийн 1000˗ийн бараан Захын жижиг барааны лангуун дээрээс Горькийн чулуун суурьтай хүрэл цээж баримал худалдан авч билээ. Тэр үед соцреализмыг үндэслэгчийнх нь хувьд Горькийг харааж зүхэх нь холгүй, хэрвээ Горькийг уншдаг гэвэл хоцрогдсон тэнэгээр нь шоолж дооглох энүүхэнд. Аадар, аянгын үүл, салхи сөрөн нисэх салхич шувууны тэр хүсэл тэмүүлэл, эр зориг, бас харанхуй, үймсэн, сүрэг мал мэт хувь заяагүй олны төлөө зүрхээ гэрэлтүүлж чадсан Данко бага насанд минь тодоос тод сэтгэгдэл үлдээсэн юм. 

	Тэгээд Горькийг адлан шоовдорлосон тэр цаг үед цээж баримал нь гутлын тос, морины тах, зэвэрсэн алхны толгойтой хамт хар захын лангуун дээр гундуухан хэвтэж байгааг нь хараад байгаа хэдэн төгрөгөө шавхан байж худалдаж авсан сан. Өнөө ч миний номын сангийн хамгийн үнэт сувенир маань тэрхүү цээж баримал. “Фома Гордаев”˗ыг нь 1999 оны зун санамсаргүй гарт таарахад эргэж уншиж билээ. Горькийн 29 насандаа бичсэн анхны роман. Амьдралын олон нарийн явдлыг ухааран таньсан зохиолчийн бүтээл. Би л хувьд 29 насандаа тийм хэмжээний роман бичиж яагаад ч чадамгүй. Тиймээс би өнөөдөр ч Горькийг үгүйсгэн шүүмжлэхийг түвддэггүй. Соцреализмын үзэл санаа нэвт шингэсэн зохиол бүтээлүүдийнх нь тухайд яриа өөрөөр өрнөж болно. Ерөөс тэр үзэл санааных нь тухайд ярих юм бол жичдээ хэрэг. Мэдээж хэрэг, Чехов, Бунин, Пастернак нартай хэрхэн зэрэгцүүлэх билээ. Гэхдээ л түүнийг зохих хэмжээнд нь үнэлж байх хэрэгтэй, үгүй ядахдаа Салхич шувууны жигүүрт исгэрэх салхины исгэрээг сонсож чадсаных нь төлөө...

	Герцений гурван ботийг мөн ч олон өдөр хонинд өвөртөлж явсан даа. Итгэл үнэмшил мухардаж, зориг эрмэлзэл мохсон хүнд хэцүү үеүдэд Герцен мөн ч их хань болсон, тэндээс бодол эргэцүүлэл, хувь тавилангийн үнэнтэй нүүр тулах эр зоригийг хайдаг, олдог ч байж. Гарибальдийн хэсэг гайхалтай сайн бичигдсэн, түүнийг бүхий л талаас нь яруу тодорхойлж. Нэг л уулзсан ухаан цэлмэг хүн Гарибальдид эрхгүй татагдаж, гүн дотно нөхөд болдог. Тэр бол хүнийг өөртөө татах тийм л гайхам сайхан чанар, эр зориг, хурц ухаан, авьяас төгөлдөр хүн байж. Герцен ч өөрөө хэрхэн Гарибальдид татагддаг байснаа бичсэн, харин би Гарибальдитай Герцений адил уулзаагүй атлаа бичсэнийг нь уншчихаад бас яг л Герцений адилаар татагдаж, тэр хүнийг хайрлаж, хэрвээ тэр цаг үед байсан бол улаан алчуур толгойдоо зүүчхээд, хувьсгалын тугийн намираан дор мөр зэрэгцэн алхмаар санагдаж байж билээ. Хожим яг тийм, хүнийг өөртөө соронз мэт татаж чаддаг хүнтэй нэгэнтээ учирсан нь О.Дашбалбар агсан юм. Авьяас билэг, гэгээн цагаан сэтгэл, омголон долгин зан хосолсон, ховроос ховор сайхан хүн байсан даа. Нэг сонирхолтой нь Дашбалбар агсан “Туулсан замд төрсөн бодол”˗ыг заавал унших хэрэгтэй ном шүү гэхэд нь бид Герцентэй, түүгээр дамжуулж Синкевич, Бакунин, Белинский, Гарибальди, Оуэн нартай нэг л сэжмээр дотно холбогдсон байснаа ойлгосон.

	Герцений Роберт Оуэны тухай бүлэг бол дахин дахин уншмаар, хүмүүний нийгмийн хөгжил дэвшлийн эцсийн шат зорилгын тухай эргэцүүлэлд эрхгүй хөтөлдөг тийм бүлэг. Бас жинхэнэ харгис капиталын мөлжлөгийн үед (XIX зууны дунд, төгсгөл үе) их далайн дундах эрдэнийн ганц арал мэт дэнжгэнэн зогсож, галзуунуудын эмнэлэг дотор буй ганц эрүүл хүн байж, даажинтай нь өнөөх галзуучууд бүгдээр зөвхөн ганцхан өөрийг нь л жинхэнэ галзуу гэж ойлгож байсан тийм бурангуй үед учиргүй, бүр аймшигтай ихээр ганцаардсан, тэр хэрээрээ гэгээрч, гэрэл гийсэн гэгээнтний тухай өгүүлдэг тийм бүлэг билээ. Одоо нэг ингэж зав чөлөөтэй болсон дээрээ Герценээ эргэж нэг сайн харна аа. Яагаад гэвэл цөхрөлтгүй эрж хайж байсан бага залуугийн минь эрч хүч, бодол санаа тэр номын үг өгүүлбэр бүрд, хуудас бүрд шингэсэн учир түүнээсээ жаахан ч болов хэсгийг олж авах сан гэж хүсэж байна.

	Дараа нь 1992 оны өвөл билүү дээ, нэг Хувиараа эрхлэх аж ахуйн ах өдөрт 1000 төгрөг өгнө, очиж цаас прессэлж өг гэхээр нь очтол одоо энэ Амгалангийн дулааны цахилгаан станц барихаар төлөвлөж байгаа тэр орчимд байх нэг том агуулахад таазанд нь тултал хуучин номууд овоолчихсон, хатуу хавтастайнх нь хавтсыг хуу татаад л прессэлж байв. Ойрхон төмөр замын рейс байсан бөгөөд тэдгээр номуудыг хятадад хаягдал цаас болгон хэдэн халтар юаниар өгөх гэж буй нь тэр билээ. Тэнд ахалж байсан нэг эгчээс би хэдхээн ном авъя, оронд нь хэдэн ч өдөр хамаагүй үнэгүй ажиллаад өгье гэсэнд, хачин муухай хараалгаж, арга барсандаа нимгэн хавтастайгаас нь хоёр ном гэдсэндээ хийчхээд, “Би явлаа” гээд мөнгөө ч авалгүй хаяад гарч билээ. Улаан цайм хулгай хийсэн тохиолдол минь тэр. Тэсээгүй л юм даа. Хар багын минь хамгаас дотно, хувиршгүй үнэнч андуудаа тийм боолчлол, доромжлолын гашуун тавилантай учирчхаад байхад харин ч даруухан аашилсан минь тэр... Яг үнэндээ тэр бүгдийг би өөрийн гараар тэр агуулахтай юутай хүүтэй нь шатаачихмаар санагдаж байсан юм. Тийнхүү Хятадад ачуулахаас арай гэж аварсан хоёр ном маань

	“…Хайрласаан би, дурласан,

	Харанхуй хавцал дундуур алхаж явахад

	Үхэл юу ч биш санагдсан... хэмээн галтай цогтой шүлэглэх Алишер Новайн “Шүлгүүд”, Добролюбовийн “Түүвэр зохиол” хоёр байсан. Новайг хэн нэг нь аваад одоо алга болж, хаана тэнүүчилж, гундаж явдаг юм бол доо, харин Добролюбов бол байгаа, хааяа номын тавиур дээр таарахаараа мэндлэхээр өмнөөс сэтгэл цэлсхийтэл учиргүй сайхан инээмсэглэдэг л юм даа.

	2012.6.22 ˗ 2013 .11 сар.

	(Монголын шилдэг нийтлэл цувралын 76 ботид нийтлэгдсэн)

	 

	 

	 


МОНГОЛЧУУД БА НОМ

	Монголчууд бид дэлхийд нэг бол цойлон манлайлна, нэг бол баян ходоод болж сүүл хамдаг өвөрмөц онцлогтой.

	Жишээлбэл, бид ДНБ˗ийн өсөлтөөрөө дэлхийн 200 гаруй улс орнуудын дунд гэнэтхэн цахиур хагалж гайхуулсан.

	˗ ДНБ˗ий цэвэр өсөлтөөрөө 2011 онд II байрт, 

	˗ 2012 онд III байрт,

	˗ 2013 онд IV байрт жагсан манлайлав.

	˗ Харамсалтай нь энэ өсөлт зөвхөн тоо төдий, хий хоосон хөөс, уул уурхайгаас 100 хувь хамаарсан байсны гор гарч 2014 онд огцом хойш шидэгдэв.

	 Бас зарим үзүүлэлтээр баян ходоод болчхож.

	˗ төсвийн алдагдлаараа хойноосоо VIII,

	˗ инфляцын өсөлтөөрөө мөн хойноосоо VII,

	˗ хамгийн бага үйлдвэрлэл явуулаад хамгийн их хүлэмжийн хий гаргадаг орны хойноосоо V,

	˗ гадаад худалдааны алдагдлаараа хойноосоо III, ˗ авлигад идэгдсэнээрээ хойноосоо II,

	˗ эдийн засаг нь ашигт малтмалаас хамаарах үзүүлэлтээрээ бол бүр хойноосоо НЭГДҮГЭЭРТ жагсана.

	˗ хорт хавдраар нас баралтын хүн амд харьцуулсан тоогоороо НЭГДҮГЭЭРТ,

	˗ нийслэл нь агаарын бохирдлоороо НЭГДҮГЭЭРТ... гм.

	ДНБ˗ий хэт өсөлт маань ямархан хуурамч байсныг эдгээр баян ходоод болж буй үзүүлэлтүүд илтгэнэ. Тэгэхээр дан ганц ДНБ˗ийн өсөлтөд хууртагдан хөөрөөд байх нь гэнэн хэрэг болох нь ээ. Сайн талаараа нэгд орох үзүүлэлтэд, тухайлбал,

	˗ тэмээний ноосны үйлдвэрлэлээрээ,

	˗ хонь ямааны махны хэрэглээгээрээ,

	˗ хүн амд ногдох төсвийн албан хаагчдын тоогоороо,

	˗ нэг хүнд ногдох ТВ, хэвлэлээрээ дэлхийд тэргүүлдэг байна.

	˗ бас нэг хүнд ногдох газар нутгийнхаа хэмжээ, ашигт малтмал зэрэг олон зүйлсээр дэлхийд дээгүүрт орно.

	Гэвч харамсалтай нь тэргүүлж буй эдгээр үзүүлэлтүүд улс орны хөгжлийн амин чухал хүчин зүйлс хараахан биш юм. 

	Ер нь ч улс орны хөгжил, дэвшил гэдгийг зөвхөн эдийн засгийн байдлаар нь авч үздэг хандлага нь ч ихээхэн өрөөсгөл болно. Тухайн улс үндэстний боловсролтой, соёлтой, оюуны өндөр чадавхтай, идэвхтэй, бүтээлч чадварлаг байдал, товчхондоо соён гэгээрсэн түвшин бол хөгжлийн нэн чухал үзүүлэлт, хөшүүрэг юм.

	Байгалийн арвин их баялгаа үр ашигтай ашиглах чадвар, мэдлэггүй бол, оюуны соёлын түвшин сул дорой, эв нэгдэлгүй байх аваас, ялангуяа овтой зальтай, шуналтай хүмүүсийн бэлэн сайхан амлалтад гэнэн хонгороор мансууртлаа хууртагдан тэднийг төрийн эрх барих байгууллагад ээлж дараагүй сонгосоор байх юм бол өнө эртнээс заяаж, өвөг дээдэс маань цус нулимсаараа ариулан дархалж ирсэн тэр их баялаг бүхнийг бид хэдхээн жилд савируулан үр ашиггүй үрж дуусгах болно. Ер нь ч нөхцөл байдал тэр тал руугаа хэлбийж байгаа. Байгалийн их баялагтай байх хэрээрээ ядуурлын балчигт улам бүр шигддэг Хар Африкийн зарим орнуудын жишээг сүүлийн жилүүдэд хангалттай дурдан ярилцсан боловч харамсалтай нь өнөөдөр бид өөрсдөө тэдний унасан харанхуй нүхний амсар дээр тулж ирчхээд байна.

	Юу юугүй гулсан унахад бэлэн байдалтай. Энэ юутай холбоотой вэ гэхээр, өнөөгийн монгол үндэстний өөрсдийгөө авч яваа байдал, итгэл үнэмшил, соёл боловсрол, мэдлэг чадвар, ухаарал сэхээрэлтэй шууд холбоотой. Түүнээс биш дан ганц төрд гарсан хэдхэн хүмүүсийн алдаа биш. Яагаад гэвэл бид өөрсдөө тэр хүмүүсийг сонгож гаргасан шүү дээ. “Ямар ард түмэн байна, тийм л удирдагч байдаг” гэдэг нэг гашуун ёж үг байдаг даа. Тэгээд боловсрол, оюуны түвшин, соёлжиж гэгээрснээрээ монголчууд бид дэлхийн улс түмнүүдийн альхан зэрэгт явж байна вэ гэдгийг сонирхон, зарим нэгэн баримтууд сөхөж үзлээ. Хэдийгээр боловсрол, оюуны түвшнийг яг таг гаргачихсан статистик байдаггүй ч ямар нэгэн хэмжээгээр илэрхийлж болох баримтууд бас байна. 

	Монголчууд бид оюуны чадавх буюу IQ˗ээрээ дэлхийн улс түмнүүдийн цээжинд, IV˗VIII байрт байгаа нь байгалийн баялгаас илүүгээр хөгжлийн асар их нөөц буйг харуулна. 

	Мөн хүн амтай нь харьцуулбал хамгийн их хүн гадаадын их дээд сургуульд сурдаг 8 дахь улс аж. Энэ бас сайн л үзүүлэлт. Харин хүн амд ногдох их дээд сургуулиуд, тэнд суралцагсдын тоогоороо зарим өндөр хөгжилтэй орнуудаас тэргүүлдэг ч энэ үзүүлэлтийг сайнд тооцоход эргэлзээтэй. Учир нь манай их дээд сургуулиудын чанарын стандарт дэлхийн дундаж түвшнээс хол доогуур буй. Соён гэгээрлийг илэрхийлэх нэг чухал үзүүлэлт бол бичиг үсэгт тайлагдсан явдал. 100 хувь нь бичигт үсэгт тайлагдсан үзүүлэлтээрээ бид нэгэн цагт дэлхий дахинаа гайхуулж, ЮНЕСКО˗гийн батламж авч байсан үе бий.

	Харин одоо хойш хол ухарсаан. 2013 онд ЮНЕСКО˗гийн Статистикийн хүрээлэн 180 гаруй орны дунд явуулсан судалгаагаар Монголчууд бид 97.4 хувийн үзүүлэлтээр 58 дугаарт оржээ. Дэлхий дахины дундаж 84.1 хувьтай харьцуулахад бас ч яах вэ. 

	˗ Өнөөдөр дайн байлдаантай, дотоодын гүнзгий хямралтай байгаа ихэнх улсуудад бичиг үсэгт тайлагдсан байдал дэлхийн дунджаас ихээхэн доогуур байдаг аж. Тухайлбал, Афганистан 28.1 %, Сиерра Лион 35.1%, Өмнөд Судан 27%, Мали 27.7 %, Нигер 28.7 %, Сенегал 39.3 % байна. 

	˗ Харин тогтвортой нийгэм, тогтвортой хөгжил бүхий улс орнуудад харьцангуй өндөр буюу Финланд, Норвеги, Люхсенбург улс 100%, Белги, Канад, Дани, Герман, Япон, Швед, Швейцар, Англи, АНУ зэрэг улс 99 % бичиг үсэгт тайлагдсан байна. Хуучин соц системийн орнуудын үзүүлэлт их өндөр, Куба 99.8%, Орос, Гүрж 99.7%, Казах 99.5%, Латви 99.8% гэх мэт... 

	Соён гэгээрлийн бас нэн чухал үзүүлэлт бол ард түмний НОМ УНШИХ, номд хандах явдал юм.

	NOP Судалгааны байгууллагаас дэлхийн ард түмнүүд долоо хоногт хэдэн цагийг ном уншихад зарцуулдаг вэ гэсэн сонирхолтой судалгаа хийжээ. 

	˗ Иргэн бүр нь долоо хоногт ядаж 10 цаг 42 минут ном уншдагаараа энэтхэгчүүд энэ жагсаалтыг тэргүүлж, ˗ 9 цаг 24 минутаар тайландууд, ˗ 8 цагийг ном уншиж өнгөрөөдгөөрөө Шанхайн хятадууд удаалжээ. 

	Бидний их уншдаг гэж ойлгодог оросууд 7 цаг 6 минутаар 7 дугаарт орсон бол, швед, франц, унгарчууд араас нь жагссан байна. Нью˗Йорк, Чикаго, Вашингтоны метронд яваа гурван хүний хоёр нь ном дэлгэчихсэн харагддаг, номын дэлгүүр нь хүнсний дэлгүүрээс илүү хөлтэй байдаг америкууд гэхэд долоо хоногт 5 цаг 42 минутыг ном уншиж өнгөрөөдгөөрөө 22 дугаар байрт байна. 

	Харин энэ жагсаалтын дэлгэмэл зургаас үзвэл долоо хоногт 3 цагийг ч номд зориулдаггүй ард түмнүүд болох африкчууд, Латин Америк болон Афган, Пакистан зэрэг Дундад Азийн орнуудтай нэг түвшинд бид байна.

	Бид тийм түвшинд уншдаг ард түмэн юм уу? Тийм гэдгийг бататгах зарим нэгэн баримтууд ч байна.

	2007 оны үзүүлэлтээр Англичууд нэгхэн жилд 2 478 сая фундстерлингийн үнэ бүхий 338 сая ном худалдан авчээ... Англичууд 61 саяулаа. Англи хүн бүр нэг жилд дунджаар 40.6 фундстерлингийн үнэ бүхий 5.6 ном худалдан авсан байна... Манай ханшаар бол хүн бүр жилд 116 мянган төгрөгөөр ном худалдан авчээ. Энд нэг настай балчраас 100 настан нь хүртэл орно. Хүн бүр нь долоо хоногт 5:18 цагийг ном уншиж өнгөрөөдгөөрөө 26 дугаар байрт жагссан Английн ард түмэн шүү дээ. 

	Энэ үзүүлэлтийг монголчуудтайгаа дүйлгэж үзвэл, өөрөөр хэлбэл монгол хүн бүр жилд 5.6 ном худалдаж авдаг гэж үзвэл 16.8 сая ном худалдан авах нь. Гэтэл манай номын зах зээлд жилд ЕБС˗ийн сурагчдын сурах бичгийг оролцуулахгүйгээр 750˗900 мянга орчим ном зарагддаг гэсэн тойм тоо байдаг ба монгол хүн бүр жилд дунджаар 0.27 ширхэг ном худалдаж авдаг байна. 

	Англичуудтай харьцуулахад бид даруй 20 дахин бага байна.

	2014 оны байдлаар 16˗аас дээш насны америкуудын 23 хувь нь ямар ч ном уншаагүй, 31 хувь нь 1˗5 ном уншсан, 17 хувь нь 6˗10, 28 хувь нь 11˗ээс дээш ном уншжээ. Өөрөөр хэлбэл насанд хүрсэн америк хүн бүр жилдээ ядаж 5 ширхэг ном уншжээ. Тэдний арван хүн тутмын долоо нь /69 хувь/ сүүлийн 12 сард шинээр хэвлэгдсэн шинэ ном уншжээ. Мөн насанд хүрэгчдийн 28 хувь нь онлайн ном уншиж, 14 хувь нь аудио ном сонссон байна. Насанд хүрсэн америкууд жилд бүр 1.25 тэрбум орчим ном, өдөртөө 3.5 сая орчим ном уншдаг байна. Америкуудын ном уншилтаараа дэлхийд 22 дугаарт орж буй шүү дээ.

	АНУ˗ын Barnes&Noble, Amazon.com зэрэг номын томоохон сүлжээнүүдээр дамжин нэг жилд 13.4 тэрбум долларын ном худалдаалагджээ. Өдөртөө 37 сая долларын 3 сая орчим ном эдгээр томоохон сүлжээнүүдээр худалдаалагддаг байна. Түүнээс гадна номын жижиг худалдаа америк даяар 84 000 байдаг гэнэ. Америкууд биднээс 106 дахин олон. Энэ харьцаагаар тооцвол монголд өдөртөө 28 000 ширхэг ном худалдаалагдах нь байна. Энэ тоо бол жилдээ үсрээд л 900 000 ном худалдан авдаг бидний хувьд, ном эрхлэн хэвлүүлэгчид, зохиолч, уран бүтээлчдийн хувьд дэндүү хол мөрөөдлийн тоо билээ.

	100 америк хүн жилдээ 537 ном уншдаг бол 100 монгол хүн жилдээ 27 ширхэг ном уншдаг нь мөн л 20 дахин доогуур байна.

	Сүүлийн үед манайд шинэ ном олноор хэвлэгдэж, шинэ гарсан бүхнийг уншиж барахааргүй болсон нь үнэн. Гэвч Хятадад гэхэд нэгхэн жилд 200 000 нэр төрлийн ном шинээр хэвлэдэг бол бид нийтдээ 2000 хүрэхгүй нэр төрлийн номтой л сууж байна. Мөн “Интер ном”, Их дэлгүүрийн “Мажестик” номын дэлгүүрүүд байнгын хүнээр дүүрэн байдаг болсон ч энэ бол 1 сая 200 мянган хүн амтай их хотод буй хоёрхон л цэг шүү дээ. Ядахдаа 20 цэгт ингэж бужигнаж байдаг бол өөр хэрэгсэн. Өнгөрсөн оны зун Алтай хотод очоод номын дэлгүүр хайж гурав тойрсон ч олоогүй. 17 мянган оршин суугчтай Алтай хотод ерөөсөө номын дэлгүүр байдаггүй юм билээ. Ийм байдал ихэнх аймгуудад бий. Өнөөдөр манай хүүхдийн номын зах зээл дээр бүх насны хүүхдийн 250 орчим төрлийн ном бий бөгөөд нэг жилд 54 000 орчим ширхэг худалдаалагдаж байна.

	Гэтэл монгол маань нэг сая гаруй хүүхэдтэй, түүнээс 518 мянга нь сургуулийн насны хүүхэд шүү дээ. 100 хүүхдийн 6 нь л жилдээ нэг ном худалдан авч уншиж байна гэсэн үг. Ийм байхад ард түмний соёлжиж, гэгээрсэн гэж үзэх үү. Өнгөрсөн онд сэтгүүлч Д.Төрмөнх “Монгол хүн ном умшдаггүй юм уу” нийтлэлээрээ эл нүүр халаам, сэтгэл шимшрэм асуудлыг ултай өлгөн бичсэн билээ. Тэнд дотоодын номын зах зээлийн талаар нэлээд нарийн мэдээллүүд бий. Ном эрхлэн хэвлүүлэгчид нэг номыг дунджаар 500 ширхгийг л хэвлүүлдэг гэдэг. Мэдээж хэрэг 10˗20 мянган хувь хэвлэгдсэн ном бий ч тэр нь гарын арван хуруугаар тоолчих хэмжээний цөөхөн. Соц үед монголчууд бас ч гэж чамлахааргүй уншдаг байсан. Доод талын номыг 3000 ширхгээр хэвлэдэг, ихдээ 50˗60 мянга, дунджаар 10˗20 мянган хувиар хэвлэдэг байжээ.

	Соц үеийн номын төлөвлөгөөнд орж хэвлэгдсэн хамгийн сүүлчийн ном болох зохиолч Д.Энхболдын “Соёо” туужийн ном 15 000 ширхгээр гарчээ. Олон ч төрлийн ном хэвлэгдэж, сум, сургууль, дүүрэг бүрийн номын сангууд дүүрэн байдаг байлаа. Тэр бүх ном 1990˗ээд оны дажны үеэр хаягдал цаас болон хятад руу вагон вагоноороо ачигдсаныг бид нүдээрээ харсан билээ. Сүүлийн 20 гаруй жил ахуйн дарамт, ширвэлт, ёс суртахууны уналт, үзэл санааны төөрөгдлөөс үүдэн ном, соёл гэгээрэл, ухаарал сэхээрлээс монголчууд бид ихээхэн холдон хөндийрсөн. Ард түмний ёс зүй, оюун санаа нэг уруудахаараа огцом, бүр ямар ч хяналтгүй шааригддагийг бид бас харсаан.

	Тэр хэмжээгээрээ овтой зальтай хүмүүст боломж олгож ирсэн.

	Бидний номд хандах хандлага ч их өрөөсгөл... Ер нь ном ямар хэрэгтэй юм бэ гэсэн байдалтай. Ашгийг шууд утгаар, эсвэл баяр цэнгэл маягаар хардаг. Манай шинэхэн хөрөнгөтнүүд, ялангуяа уул уурхайн томоохон компаниуд, архи пивоны үйлдвэрийнхэн бол номд хөрөнгө оруулалт хийнэ гэдгийг ер хүлээн зөвшөөрдөггүй, бараг нүгэл мэт бодно. Аль нэгэн хамтлаг, бөхийг төдөн сая төгрөгөөр ивээн тэтгэлээ, жийп, байраар шагналаа гэх боловч зохиолчийг, уран бүтээлийг ивээн тэтгэлээ гэсэн зүйлийг энэ хугацаанд бараг л сонссонгүй

	Гэхдээ одоо эргээд сэргэж байна.

	Монгол түмний оюун санаа эргэн ирж буйн нэг үзүүлэлт нь номд хандах хандлага 1990˗ээд оны эхэн үетэй харьцуулахад бараг 20 дахин, 2000 оны үетэй харьцуулахад 10 дахин сэргэж буй явдал болно. Төрөөс нь ихэд анхаарч, “НОМ” гэсэн сайхан хөтөлбөрийг хэрэгжүүлж эхлээд байгаа. Гэсэн ч дэлхийн хөгжингүй орнуудын энд хүрэхэд дэндүү хол хоцорчээ. Муу бүхний жишээ болдог Африкийн түвшинд л байна шүү дээ. 

	Нэгэн үеэ бодвол эдийн засаг сэргэж, айл бүхэн шахуу машинтай болжээ. Гэхдээ айл бүхэн номын сантай болсон уу? Уг нь бид язгуураасаа тийм ч харанхуй, мунхаг ард түмэн биш юм сан. Номыг гурван чухаг эрдэнийн нэгд эрхэмлэн дээдэлдэг, өөрсдөө хөдсөн дээл хөдөрдөг ч ном судраа торгоор баринтаглаж, алт, эрдэнэсээр чимдэг ард түмэн билээ. Ер нь номоос ангидаар соён гэгээрэлд, оюун сэхээрэлд хүрэх боломжгүй, соён гэгээрэлгүйгээр хөгжил, нийгмийн баттай дэвшилд хүрнэ ч гэж үгүй. Соён гэгээрлээс ангид хөгжил дэвшил хэрвээ буй гэвээс тэр лавтай мутацид орж, гажуудсан, тун удахгүй өөрөө өөрийгөө дотроосоо мэрж мөхөөх тийм л хөгжил биз ээ. 

	Монголчууд соц үед өнөөгийнхөөс их уншдаг байсан гэдгийг тэр үеийнхэн бараглаж мэднэ. Зарим залуус “Тэр цагт унших зүйл тийм их байсан гэж үү?” хэмээн эргэлзэнгүй асуудаг. Зөвхөн гадаадын уран зохиолоос 1981˗1984 онуудад буюу 4 жилийн хугацаанд эх монгол хэлнээ хэр их орчуулж, ном болон сонин сэтгүүлийн хуудаснаа хэвлүүлж байсан талаар хэдхэн баримт хэлье.

	НЭГЭН БАРИМТ 4 жилд орчуулсан нь

	1981˗1984 онуудад орчуулагдсан гадаадын уран зохиолын тойм: 

	˗ ХЭЧНЭЭН УЛС ОРНУУД ХАМРАГДСАН БЭ?

	˗90 орон. Утга зохиол өндөр хөгжсөн Англи, АНУ, Франц, Япон, ЗХУ, Герман, Италиас эхлээд Ангол, Алжир, Балба, Бангладеш, Мавритан, Малави, Намиби, Сенегал, Этиоп хүртэл нийт 90 орныг хамарсан байна. 

	˗ ХЭЧНЭЭН ЗОХИОЛЧИЙН бүтээлээс орчуулсан бэ?

	˗ 840 гаруй зохиолч, уран бүтээлчдийн бүтээлээс орчуулжээ. О.Хенри, Марк Твен, Шервуд Андерсен, Барьтолд Брехт, Х.Андерсен, П.Белаев, В.Бюков, Е.Винокуров, Р.Гамзатов, Ф.Достоевский, Е.Евтушенко, С.Есенин, И.Ефремов, Н.Заболоцкий, А.Иванов, М.Ю.Лерментов, А.Марков, А.Навой,Ю.Нагибин, Н.Рубцов, Р.Рождественский, Л.Толстой, И.Тургенев, А.Фет, А.Блок, Ж.Боккачо, А.Данте, Ж.Родари, Н.Гильен, Альфонс Доде, Ги де Мопассан, В.Хюго, Бальзак, Ж.Санд, А.Дюма, Ф.Мориак, Э.Золья, Б.Чанд, Р.Таагүр, А.Линдгрен, И.Андрич, К.Оэ гэх зэрэг... 840 гаруй зохиолчийн уран бүтээлээс.

	˗ ХЭЧНЭЭН ГАРЧИГ ЗОХИОЛ орчуулсан бэ?

	˗ Нийтдээ 1734 гарчиг зохиол бүтээл орчуулжээ... Үүнд, М.Твений “Артур вангийн өргөөнөө”, А.Ивановын “Мөнхий дуудлага” I, II боть, А.Додегийн “Тартарен Альпын нуруунд”, Мопассаны “Монт Ореал”, А.Дюмагийн “Хорин жилийн хойно”, Ж.Сандийн “Консуэло” I, II боть, И.Стаднюкийн “Дайн” I, II, III боть зэрэг 50 гаруй роман тэргүүтэй 100 орчим тууж, бусад нь өгүүллэг, найраглал, шүлэг, үлгэр, домог оржээ. Зарим нь онтологи ч байна. 

	˗ ЯМАР ТӨРӨЛ ЖАНРЫН ЗОХИОЛУУД байна вэ?

	˗ Роман, тууж, өгүүллэг, жүжиг, найраглал, яруу найраг, үлгэр домог, утга зохиол судлал гээд утга зохиолын бүхий л төрөл жанрыг хамруулсан. Зөвхөн Утга зохиол судлалын 183 гарчиг бүтээл орчуулсан болон гадаадын уран зохиолын тухай ямар нэгэн бичлэг гарчээ. Тухайлбал, Ч.Айтматовын “Уран зохиол бие хүнийг судлах ёстой”, Ю.Бондаревийн “Авьяасыг нээхүй”, В.Астафьевийн “Гүнийг ширтэхэд”, Е.Шатькогийн “Хөдөөгийн залуу зохиолчдод өгөх зөвлөгөө”, В.Дмитриевийн “Тэмцэл ба үнэний урлаг” гэх мэт... 183 гарчиг... 

	 

	* * *

	Энд дурдсан зохиол бүтээлийн орчуулгууд бол зөвхөн 4˗хөн жилийнх гэдгийг анхаарна биз. Монголчуудын дэлхийн, ялангуяа өрнийн уран зохиолоос орчуулах оролдлого Цэвээн Жамсранов, Их Нацагдоржийн үеэс эхлэлтэй. Түүнээс өмнө цаг үед Төвд, Энэтхэг, Хятад зэрэг дорнын утга зохиолоос, гэхдээ ихэвчлэн Буддын шашны агуулгатай бүтээл туурвилыг орчуулж байв. Хамгийн томоохон жишээ нь хэдэн зуун ботиор тоологдох Гаанжуур, Даанжуур хөлгөн судар байлаа. Харин Өрнийн утга зохиолыг 1920˗иод оноос идэвхтэй орчуулж эхэлсэн ба 1950˗аад оноос НҮБ˗д элсэх, ард түмнээ соён гэгээрүүлэх зорилтын хүрээнд дэлхийн уран зохиолын орчуулгыг Төр засгаас онцгой анхаарч, шинэ залуу орчуулагчдыг бэлтгэх, орчуулгыг дэмжих бодлогыг идэвхтэй хэрэгжүүлсэн байдаг. Ингээд 1960˗аад оноос дэлхий дахины оюун сэтгэлгээтэй тодорхой зааг хязгаарын дотор ч гэсэн өргөнөөр танилцах боломж үүд хаалга нээгдэж, орчуулагчдын бүхэл бүтэн арми бий болж, мэргэжлийн байгууллага бэхжин, хэдэн мянган зохиол бүтээл шил даран орчуулагдсан байна. Энэ цаг үед Монгол үндэстэн бүх нийтээрээ бичиг үсэгтэн болж, дэлхийг гайхуулж байсан билээ.

	Сумын номын сан гэж бүх сумдад байлаа, хэдэн мянган номтой. Бас сургуулийн номын сан гэж бүх сургуулиудад байлаа, мөн л хэдэн мянган номтой. Мөн сум бүхэнд байдаг дэлгүүрт их бага ямар нэгэн хэмжээгээр номын лангуу байдаг байлаа. Сум бүхний Худалдаа бэлтгэлийн ангид нэг том агуулах дүүрэн ном байдаг байв. Аймаг бүхэнд номын бие даасан дэлгүүр, хотод ч нэр бүхий хэдэн том дэлгүүр байдаг байлаа. Зарим хүмүүс үүнийг үгүйсгэдэг л юм. “Тийм юм байгаагүй” гээд л... Тэр цаг үед тэр их ном руу шагайж ч хардаггүй, номоос хол хөндий харанхуй явсныгаа цаг үе рүүгээ чихэж, харанхуй даржнаар нь дуудах бий... Гэхдээ баримт бол баримт, амьд гэрчүүд үхэж үрэгдэх яагаа ч үгүй, хаа сайгүй бий... Ер хүн мэдэхгүй юмныхаа дайсан гэдэг, үнэн ажгуу...

	Тэгээд өнөөдөр залуус их л эргэлзэнгүй асуудаг юм..

	“Тийм их ном, зохиол орчуулж, хэвлүүлж байсан юм бол тэгээд өнөөдөр тэр бүхэн чинь хаана байна вэ?” гэж...

	1990˗ээд оны их халуурлын үеэр хөдөө орон нутгийн тэр их номыг машин машинаар нь, 8 тонн ачдаг хулхи ногоон хэмээх том чиргүүл дүүртэл нь ачаад Хятадын хил рүү зүглэдэг байв. Бас хот суурины номыг вагон вагоноор нь ачаад мөн л Хятад руу зөөчихсөн юм. Яах гэж вэ гэж үү? Өнгөц харахад ашиг орлого олох гэж, өөрөөр хэлбэл тэдгээр номыг цаасны хог хаягдал болгон хэдэн юаниар өгсөн, мэдээж хэрэг хаягдал цаасны үнээр л өгч таарна. Цааш ухаж харвал хуучин нийгмийг үзэл суртал, оюун санаа, үнэт зүйлийнх нь хувьд бүгдийг нь хуу устгах гэсэн хэт туйлширсан барууны үзэл баримтлалын үр дүн байлаа.

	Мэдээжийн хэрэг, тэр цаг үеийнхээ үзэл суртлын илэрхийлэл болсон, онцын ач холбогдолгүй ном тодорхой хувийг нь эзэлж байсан, бүр огт хэрэггүй номууд ч их байсан. Тэднийг устгах, хаягдал цаас болгоход болохгүй юм үгүй. Гэвч нөгөө “Бясаанаасаа салах гээд байшингаа шатаачихдаг” хөөрхий гэнэн тэнэг хятад тариачны үлгэр шиг хэдэн үзэл суртал, дүрэм журам, тайлан баланс бүхий номуудыг устгах гээд хэдэн үеийн, түүний дотор үндэснийхээ орчуулагчдын Их Нацагдорж, Ж.Цэвээн, Б.Ренчин, Ц.Дамдинсүрэн, Ч.Дашцэрэн, Ш.Очирбат, П.Чойжил, Ч.Чимид, Л.Содов, А.Амар, Пүрэвбаатар, Ц.Хасбаатар зэрэг алтан үеийнхний нөр хөдөлмөр, авьяас шингэсэн, хүн төрөлхтний оюуны сор манлай болсон О.Хенри, Марк Твен, Шервуд Андерсен, Барьтолд Брехт, Х.Андерсен, Ф.Достоевский, Е.Евтушенко, С.Есенин, М.Ю.Лерментов, А.Навой, Л.Толстой, И.Тургенев, А.Фет, А.Блок, Ж.Боккачо, А.Данте, Ж.Родари, Альфонс Доде, Ги де Мопассан, В.Хюго, Бальзак, Ж.Санд, А.Дюма, Ф.Мориак, Э.Золья, Б.Чанд, Р.Таагүр, А.Линдгрен, И.Андрич, К.Оэ гэх мэт аваргуудын бүтээлүүд, дэлхийн 140 гаруй улс орнуудын ардын үлгэр домог, гэх мэтмаш олон үнэ цэнтэй ном, бүтээлээ хог болгоод Хятад руу ачуулж, оронд нь 00˗ын цаас худалдаж авсан билээ.

	Манж нар Монголыг дарангуйлсныхаа дараа айл өрхүүдээр явж, монгол түмний баатарлаг түүхийг магтан дуулсан ном судрыг хуу хаман шатааж, оронд нь хүлцэнгүй номхныг номлосон бурхны шашны судар ном тарааж байсан гэдэг. Түүнээс өмнө Хятадууд Минь гүрний эхэн үед нэг бус удаа зэр зэвсэг хангинуулан монгол нутагт довтлон ирэхдээ Монгол үндэсний соёл, түүний дотор ном бүтээлийг маш хомхойгоор эрж олж, устган шатаасан бөгөөд тэрхүү соёлын геноцитэд Хархорины номын сан ч өртөж, бүтэн хоёр сарын турш шатсан гэдэг. 

	1920˗иод онд, хэт хувьсгалчирхаг, улайрсан фанатууд, хуучин цагийн бичиг соёл руу яг л тэр харийн хятад шиг дайрч, айл өрхүүдээр явж, нэгжин шатааж байв. Ихэнхдээ бурхны шашны судар номууд тэр устгалд өртсөн. Гэвч Ц.Дамдинсүрэн гэх мэтийн мэргэдийн хичээл зүтгэлээр тодорхой хувь нь үлдэж хоцорсон бөгөөд өнөөдөр УТНС˗гийн фондод хэдэн саяар тоологдох хуучин төвд судар хадгалаасай бий гэдэг. Харин тэр харамсалтай түүхийг их бага ямар нэгэн хэмжээгээр давтсан явдал бидний үеийнхний нүдэн дээр тун саяхан болсон сон.

	Нэг тиймэрхүү л юм болсон юм даа...

	“Муу номууд яасан их олон байна вэ? Хүүхэд залуусын толгой эргүүлж төөрөгдүүлэхээр олон байна” хэмээн хэн нэгэн халаглах. Тэр ч бүү хэл муу номуудыг хэвлэхгүй, тараахгүй, зарахгүй байх тухай ч яриа гараад орхив. 

	Хааяа нэг номын дэлгүүрээр ороход нүд эрээлжилмээр олон шинэ номууд байх. Уншиж барах нь бүү хэл гарчиглаж ч барамгүй. Нэгэн үеийг бодвоос монголчууд номд дарагджээ. Ариун дээдийн гэгээн судраас эхлээд хэрхэн баяжих, амжилтад хүрч, алба тушаал дэвших, хуурамч дүр эсгэн, сэргэлэндэж ажлаа бүтээх, айлын нөхөр эргүүлэх, арга засал, адгийн хараал жатга хэрхэн хийх тухай нь ч байна.

	Гоо зүй, яруу сайхны мэдрэмж, танин мэдэхүйн таашаал цэнгэл эдлүүлэх нь ч байна, наад захын хэл найруулга үгүйн дээр үзээд өгье гэх нь ээ ч эрдэм мэдлэг, эргэцүүлэл бодрол, үнэт зүйл, үзэл бодлын үнэр ч үгүй номонцрууд ч их. Орой бүр үг бүрээр нь үсэглэн, өгүүлбэр бүрээр нь бясалган унших ном ч байна, ой гутаж, огьж бөөлжмөөр нь ч байна.

	Сайн муу хоёр нийлж байж сав дүүрдэг хойно, одоо яая гэхэв. Дандаа шилдэг сайн, шилээвэр номууд гараад байх боломж ер үгүй, хэрвээ тийм бол наад зах нь ном эрхлэн хэвлэгчид, номын худалдаа эрхлэгчид хуугаараа дампуурна. Энэ чинь ямар ч цаг үед хэмжээ нь төдийлөн өөрчлөгддөггүй нийгмийн цөөнх болох оюунлаг элитэд зориулсан зах зээл биш, нийт олон түмэнд зориулагдсан зах зээл. Тэр олон түмний оюуны эрэлт хэрэгцээний балансыг номын лангуун дээр байгаа янз бүрийн сайн, муу номууд бүгдээрээ нийлж байж илэрхийлнэ.

	Цаад тал нь муу номуудыг хорих, хянах, цагдах нь хүн үзэл бодлоо чөлөөтэй илэрхийлж, чөлөөтэй хэвлэн нийтлэх эрхтэй манай ардчиллын язгуур зарчмыг ноцтой зөрчсөн хэрэг болно. Санал бодлоо илэрхийлж, нийгэмд үгээ хүргэж, шүлэг дуу, зохиол бүтээлээ толилуулж буй бүхэн заавал төгс төгөлдөр байх албагүй. Өөр өөрийн хэмжээндээ л бичиж илэрхийлнэ. Бид чинь ийм замыг сонгосон шүү дээ. Хэвлэл нийтлэх эрх чөлөө бол ардчиллын хамгийн чухал эрх чөлөөний нэг... 

	Главлит гэгддэг, Хэвлэл, Утга зохиолыг нийгмийн үзэл сурталд тохируулан, бас сайн мууг нь ялган хянан захирдаг тогтолцоог Ардчилал гарангуутаа хамгийн түрүүнд устгасан. Хэн ч, юу ч бичиж болдог, хэрвээ мөнгө нь байвал түүнээ хэдэн мянгаар ч хамаагүй хэвлүүлж, зарж, борлуулж болдог тийм л нийгэм. Хэрвээ тэр номд нь хэн нэгнийг, байгууллага, нам, ОНБ˗ын эсрэг илэрхий гүтгэж гүжирдсэн, оюуны өмчийг хулгайлсан гэх мэт зүйлс буй бол шүүхдэнэ, шүүх хууль зөрчсөн эсэхийг нь тогтоогоод өгнө. Хувь хүн, байгууллагын түүх намтарт арилшгүй нэгэн толбо үлдээд л хоцордог. Гэвч яая гэхэв, тийм л “жам”˗тайгаас хойш.

	Хэрвээ хэнд ч хэрэггүй зүйлс бичсэн бол тэр ном зах зээлийнхээ жамаар лангууны бөглөөс болж тоосонд даруулан хэвтэж байгаад, гал асаагч, тос арчигч болж дуусах нь бас л жам. Гэхдээ бас үнэхээр сайн ном ч тийнхүү тоосонд даруулах тохиолдол бий. Заримдаа үнэхээрийн муу ном ч бас талх шиг шажигнатал зарагдах нь ч бий. Нийтийн оюуны эрэлт хэрэгцээг таах хэцүү, ер их савлагаатай.

	Хүнд байдаг шунал, атаа хорсол, мунхаглал, урин тачаангуй, түрэмгий догшрол, дарангуйлахын тачаал, алах, шулах дон зэрэг муу муухай шинж бүхнийг нь тэжээж, өдөөдөг агуулгатай номууд харин зах зээл дээр бүр гүйлгээтэй ч байж мэднэ. Нэгэн үед “Халуун хөнжил”, “Янаг хорвоо”, “Аймшигт аллагууд” ч билүү, нэг тиймэрхүү агуулгатай сонин, цувралууд хэдэн мянгаараа зарагддаг үе байсан шүү дээ. Хүн гэгч сайнд татагдахаасаа илүүгээр мууд татагдахдаа амархан, сул талтай “амьтан”. Илэрхий садар самууныг сурталчилсан, хүчирхийлэл, үймээнд урин дуудсан агуулгатай ном, сонин, хэвлэлийг хуулиар хориглодог ч, хонь хормой доогуур гэдэг шиг нэг л мэдэхэд урсаад ороод ирнэ. Тэгээд ч үүнийг хянаж, шалган тогтоож, хорьж цагдаж байдаг тогтолцоог бид оновчтой байгуулж чадалгүй өдий хүрсэн. Нөгөөтээгүүр хорих тусам хүний сониуч ад мөрийн хүслийг улам өдөөж, далд бизнес, далд үзэл санаа, далд үйлдэл газар авдаг. Хаалттай, захиргаадалтын нийгмийн сул талынх нь нэг энэ. Харин ч хориг цээргүй байлгаж, хог новш шиг болгон, танин мэдүүлж, жигшүүлэх зам адармаатай ч илүү үр дүнтэй. Бидний дуурайх дуртай барууны орнуудад тийм садар самуун ном, сэтгүүлүүдээ хүүхдийн нүдэнд харагдахааргүй тусгай лангуунд байрлуулах, эсвэл хаалт хавтастай байлгах гэх мэтээр тун эвлэг зохицуулсан нь бий.

	Уг нь “Хэвлэлийн эрх чөлөөний тухай хууль” гэж бий л дээ. Гэвч хуулиар зохицуулах боломжгүй асуудлууд ч бас гэж бий. Нэг бус нэлээд олон. Тийм нөхцөлд нэг хэсгийг нь зах зээл зохицуулна. Бас нэг хэсгийг нь тухайн цаг үед нийтэд тогтон буй ёс зүйн хэм хэмжээ, үнэлэмж зохицуулдаг. Уншигч олны ёс зүйн дундаж хэм хэмжээ, оюуны үнэлэмж доогуур бол тэгээд муухан номууд нь гүйгээд л байна гэсэн үг. Ийм тохиолдолд муу номуудтай байлдах биш, харин мунхаг харанхуйтай байлдаж, танин мэдэхүй соён гэгээрлийг нийгмийн бүх түвшинд, бүх шатанд хийх хэрэгтэй болно. Ялангуяа нийтийн боловсрол, олон нийтийн хэвлэл мэдээллийн салбарт онцгой анхаарч, зарим тохиолдолд төр нь оролцож, зааж чиглүүлэх шаардлагатай. Төр оролцох тухай яриа болонгуут манай үргэлжийн сонор соргог байдаг шинэ либералууд “Пий, паа, дахиад дарангуйлал, захиргаадалтыг хүслээ. Ардчиллын дайсан” гэх мэтээр цовхчоод унадаг нэг явдал бий. Сонор соргог байдагт нь тэдэнд ямагт талархаж явдгаа энэ дашрамд илэрхийлье. Гэхдээ заримдаа хэтрүүлчхээд байдаг нь хэцүү. Зарим тохиолдолд төрийн төмөр нүүр гэдэг зүйл зайлшгүй хэрэгтэй байдаг юм шүү дээ. Худлаа гэвэл Америк ахаасаа сайн асууцгаагаарай. Харин энэ удаад төрийн төмөр нүүрийн тухайд биш, зайлшгүй зааж чиглүүлэх, бодлого, үүрэгтэй холбоотой зүйлийн тухай ярих гэж байна.

	Уг нь муу гээд буй номуудыг уншихгүй байх эрх хэнд ч бий. Харин гол бэрхшээл нь сонголт хийхэд гардаг хүндрэл юм. Тиймээс л хүүхэд залуусынхаа унших ёстой номын жагсаалтыг төр засаг нь бодлогоор гаргаж, чиглүүлж өгдөг олон улсын маш сайн туршлага байна.

	Ер нь ард олныхоо мэдлэг, оюуны түвшнийг дээшлүүлж, соён гэгээрүүлэх үүрэг ямар ч Төр засагт гарцаагүй байдаг. Өнөө манай төр л хэт либералжиж, энэ эрхэм үүргээ хөсөр чулуудчихаад буйгаас биш, даган дуурайх дуртай барууны орнууд бүгд энэ үүргээ чин шударгаар сахин хэрэгжүүлж байдаг. Чухам тиймээс л наад зах нь авлигын индекс нь аваарын дохио үргэлж хангинуулаад байдаггүй, ахуйн соёлын хүрээнд үүдэндээ угаадсаа асгахаа ердийн зүйл гэж үздэггүй.

	Мэдээж хэрэг соён гэгээрүүлэх энэ үйл хэрэг бүрэн төгс, ганцхан амьсгаагаар хэрэгжих боломж угаасаа байхгүй, тийм учраас “ажил” гэсэнгүй, үргэлжид үргэлжилж байх “үйл хэрэг” гэв. Гэхдээ тодорхой түвшинд барьж, хэрэгжүүлж болдог зүйл. Уншигчид гэдэг маань ар араасаа мөнхөд ирэх далайн давлагаа мэт үе үеэрээ тасралтгүй төрж байдаг. Манипуляци гэж нэг айхавтар нийгмийн үзэгдэл бий. Тодорхой эрх ашгийн бүлэглэлүүд үүнийг бидний нүдэнд үзэгдэж харагдахгүйгээр тасралтгүй хийж байдаг. Ялангуяа том гүрнүүд...

	Мао даргын нэг айхавтар үгийг манайхан олонтоо эшилдэг дээ. “Ард түмэн гэдэг бол юу ч бичиж болдог цагаан цаас юм” гээд. Үнэхээр юу ч бичиж болдог юм бол тэнд яагаад сайн зүйлсийг түлхүү бичиж, саарыг нь багасгаж болохгүй гэж.

	Төр хамгийн эхэнд боловсролын тогтолцоогоороо дамжуулан энэ үйл хэргийг хэрэгжүүлдэг. 

	Боловсрол гэдгийг зөвхөн мэдлэг, чадвар гэж үзэх учиргүй, хүмүүжил, төлөвшил, соёл гэгээрэл гэдэг зүйл нь энэхүү боловсрол дотор багтаж явдаг. Боловсрол гэдэг маань боловсрох гэсэн утга. Тэгэхээр “Боловсролтой хүн” гэдэг нь зөвхөн мэдлэгтэй, чадвартай хүн гэсэн үг биш, төлөвшил, хандлага, итгэл үнэмшил, соёл ч хамаарна. Суурь боловсрол нь энэ бүхний хандлага чиглэлийг зөв тогтоож өгөх учиртай. Харамсалтай нь бид боловсролынхоо агуулгыг зөвхөн мэдлэг гэсэн явцуу хүрээнд харж, үйлдэж ирсний гор, гайг өнөөдөр хангалттай амсаж байгаа.

	Энэ хүрээнд төрөөс зайлшгүй хийх ёстой ажлын нэг нь хүүхэд залуучуудын унших номын жагсаалтыг бодлогоор тогтоон гаргаж өгөх. Яагаад заавал төр гэж?

	Хоёр жилийн өмнө, хаанаас ч байв даа, нэг ОНБ˗аас Монголын хүүхэд залуусын унших номын жагсаалт гаргах маягтай болоод, бүр байтлаа уншигчдаас санал асуудаг юм болоод хадуураад явчихсан. Уншигч олон нийтээс санал асууж, унших ёстой номын жагсаалт гаргаж болно. Гэвч олон нийт дундаж болоод дунджаас доогуур түвшинд уншдаг, ялангуяа өнөөгийн нөхцөлд, тэгэхээр тэр түвшний л жагсаалт гарна.

	Унших номын жагсаалт гаргахын зорилго нь 

	нэгд: ˗ ирээдүй хойч үе болсон хүүхэд залуустаа энэ сайн муугаар дүүрсэн үй их номын далай дотор зүг чиг, луужин болгох, 

	хоёрт: ˗ энэ хүүхэд залуусынхаа уншлагын түвшнээр нь 

	дамжуулж оюун сэтгэлгээний түвшнийг дээшлүүлэх, 

	гуравт: ˗ өөрийн үндэстнийхээ язгуур соёл, үүх түүх, өв уламжлалтай танилцуулж, монгол хүнээ бүтээх явдал. 

	Тэгэхээр уншигч олноос санал асуух замаар дээрх дэвшүүлж буй зорилгод нийцэх ямар нэгэн жагсаалт гаргах боломжгүй, харин гүйлгээтэй номын жагсаалт л гаргах боломжтой юм. Ингэхэд гүйлгээтэй ном, унших ёстой ном хоёр чинь таг өөр хоёр ойлголт шүү дээ.

	Бас ийм жагсаалтыг аль нэг хэвлэлийн газрууд, номын дэлгүүрүүд, хувь зохиогч, Олон нийтийн болон ТББ˗ууд ч хийх боломжгүй юм. Учир нь ямар нэгэн хэмжээгээр ашиг сонирхлын зөрчил гээч юм заавал хавчуулагдчихдаг, хэвлэлийн газар нь өөрийн эрхэлдэг номыг түлхүү оруулахыг хичээнэ, зохиогчид өөрийн номыг агуу бүтээл гэж зүтгэнэ, номын дэлгүүр гүйлгээтэй номоо нэр дэвшүүлнэ. Жинхэнэ холион бантан гэгч тэр болно. Үндэстний сонголтын түвшинд байх боломж маш хомс.

	Ихэнх номын дэлгүүрүүд Бестселлер номоо долоо хоног бүр зарладаг. Тэдгээр бестселлерүүд дотор үнэхээрийн шилдэг ном хааяа таарах, гэвч ихэнхдээ дундаж түвшний номууд... Бас зориудаар, маркетинг, ПиАр хийж зарим номыг тодруулдаг нь ч байна.

	Нэр бүхий сэтгэлгээний томоохон төлөөлөгчийн гаргасан шилдэг номын жагсаалт гэж бий. Бас зарим Олон улсын болоод мэргэжлийн байгууллагуудын гаргадаг номын жагсаалтууд ч бий. Жишээ нь Нобелийн шагналтнуудын номын жагсаалт байна. Бас Х.Л.Борхесийн шалгуураар орсон “Борхесийн номын сан” гэж байна. Үнэхээр чансаатай, сонирхолтой боловч энэ нь тодорхой хэсэг бүлгийн хувьд нандин чухал ч бүхэл бүтэн үндэстний хувьд бүрэн хангалттай биш юм. Үндэстэнд өөрийн гэсэн зорилго, ашиг сонирхол гэж бий учир тэр нь энэ мэт жагсаалтад ямагт гээгдчихээд байдаг.

	Тиймээс л ийм жагсаалтыг Төр нь гаргадаг байна.

	Америкийн дунд сургуулийн сурагчдын хичээлээс гадуур унших номын жагсаалт гэж бий. 138 ном бүхий. Английнх, Хятадынх, Японых гээд бий. Мэдээж хэрэг тухайн улсын боловсрол хариуцдаг Төрийн яамнаас нь энэ жагсаалтыг гаргана. Эдгээр жагсаалтад орсон номуудыг ЕБС˗д суралцах хугацаанд хүүхэд бүр заавал унших учиртай. Бас Коллежийн түвшинд унших, Их сургуулийн түвшинд унших уран зохиолын номууд ч гэж бий. Кембрижийн стандарт боловсролын хүүхдийн шилдэг номын жагсаалт бүр 2000 гарна.

	Оросын хүүхэд залуусын уншваас зохих номын жагсаалт бол нүсэр жинтэй. Энэ жагсаалтыг Ерөнхийлөгчийнхөө зарлигаар Оросын ШУА нь гаргасан байгаа юм. Аль нэгэн хэвлэлийн газар биш, аль нэгэн нам дагасан залуучуудын байгууллага ч биш. Насны онцлогоор нь 5 ангилсан энэ номын жагсаалтад нийтдээ 357 зохиолчийн 779 бүтээл туурвил орсон байх юм.

	Эдгээр жагсаалтыг харахад хэд хэдэн нийтлэг зүй тогтол байх мэт.

	Нэгд,

	˗ Бодлого буюу ямар залуу үеийг бүтээх гэж байгаа вэ гэдгээ эхлээд тодорхойлдог юм байна. Бид “Зөв Монгол хүн” гэсэн нэг нэр томьёо гаргаж ирсэн, харин ямар шалгуур, үнэлэмжтэй нь тодорхой бус.

	Хоёрт,

	˗ Хүн төрөлхтний бүх цаг үеийн оюун сэтгэлгээ, уран дүрслэлийн шилдгүүдтэй ямар нэгэн хэмжээгээр насных нь онцлогоос шалтгаалан үе шаттайгаар танилцуулдаг юм байна. Үүнд шинжлэх ухааны нарийн судалгаа хийгдсэн нь тодорхой. Жишээлбэл Х.Андерсенийг хэдэн насанд нь, харин Достоевскийг хэдэн насанд нь ямар түвшинд уншуулах вэ гэдэг бол нарийн судалгаа юм. Харин манайд бол тухайн шатны сурах бичиг зохиож буй хүмүүсийн үнэлэмжээр л энэ судалгааг орлуулж байна. Төрийн нэгдсэн бодлого, чиглэл, хараа гэж үгүй, тиймээс анги бүрийн унших номуудын хооронд тодорхой эрэмбэ, залгамж гэж харагддаггүй, бараг тохиолдлын шинжтэй сонголтууд байх нь элбэг байна. /Ер ингэхэд манай дунд сургуулийн Уран зохиолын сурах бичгүүдийг анзаарч үзвэл анги бүр нь тус тусдаа, хоорондын уялдаа холбоо сул анзаарагдсан нь нэгдсэн бодлого, судалгаанд тулгуурлаагүй юм биш байгаа гэсэн ойлголтыг төрүүлсэн болно./

	Гуравт,

	˗ Шашны асуудлыг маш нухацтай тусгадаг юм байна. Христ, Будда, Лал, Хиндү, Иуда гэх мэт хүн төрөлхтний үндсэн шашнуудын сэтгэлгээний тулгуур ойлголтуудыг багтаасан бүтээлүүдтэй зайлшгүй танилцуулдаг нь хүүхэд залуусаа шашны талаар харьцуулан үзэх чадвар мэдлэгтэй болгож, хэт туйлширсан хандлага руу халтирахаас сэргийлж буй. Тухайлбал, Үнэн алдартны шашны суурь бүхий соёлтой Оросын ЕБС˗ийн ахлах ангийн сурагчдад Бурхны шашны “Бард тойдол”, хятадын Күнз, Даогийн ёс, Энэтхэгийн Ведийн сургааль, тэр ч бүү хэл Сүфизмын тулгуур ойлголтыг илэрхийлсэн ном уншуулж байна. Харин манайд энэ талаар бүр таг сохор. Тиймээс бид наад зах нь өөр шашин соёлтой улс оронд очихоороо Соёлын шокт нэрвэгдэх нь илүү байдаг.

	Дөрөвт, 

	˗ хүүхэд залуусаа үндэстнийхээ хэл, шашин, сэтгэлгээ, зан заншил, үүх түүх, өв соёлыг түлхүү мэддэг, түүгээрээ бахархдаг, бусдын шашин соёлыг дагаж намираад байхааргүй дархлаатай болгоход их анхаардаг байна. Тиймээс дээрх жагсаалтуудын 60˗70 хувьд үндэснийхээ болон үндсэн шашныхаа суурьт бүтээгдсэн зохиол бүтээлүүдийг оруулдаг байна. Тухайлбал, оросын жагсаалтын 70 орчим хувь нь өөрийн зохиолчдынх, кембрижийн жагсаалтын бараг 80 гаруй хувь нь христийн шашны үзэл санааг ямар нэгэн хэмжээгээр шингээсэн зохиолууд багтаж байна.

	Энэ мэт жишгээр манай Төр: Боловсролын яам, ШУА, Мэргэжлийн, Судалгааны байгууллагууд болон өнөө амьд сэрүүн байгаа үндэснийхээ оюун сэтгэлгээний лидерүүдийн хамтын хүчээр улам бүр даяарчлагдан, ахуйн соёлууд ойртон ижилсэж буй дэлхий ертөнцөд Монголын ирээдүй хойчийг үүрч явах хүүхэд залуусынхаа уншваас зохих номын нэг час хийсэн жагсаалт гаргах сан. Хүүхэд залуустай холбоотой энэ мэт асуудалд хойрго бус, нухацтай, шуурхай хандмаар байна. Мэдээллийн орон зай тэлж, мэдээлэл авах суваг тоймгүй олон болсон үед жинхэнэ мэдлэг өгөх, оюун сэтгэлгээг хөгжүүлж, харах өнцгийг тэлж өгөх шилдэг сайн бүтээл туурвилыг төөрч будилахгүй, цаг алдахгүй сонгож уншихад тийм жагсаалт нэн чухал байна.

	Өнөө эцэг эхүүд үр хүүхдээ хөрөнгө мөнгөтэй гэхээсээ илүү эрдэм оюунтай гэдэг эрмэлзэл маш хүчтэй илэрдэг болсон. Хүүхдүүддээ юу уншуулах, сонгуулахаа мэддэг эцэг эхчүүд байгаа ч огт мэдэхгүй, ямар ч ойлголт төсөөлөл байхгүй нь харин үнэмлэхүй олонх болж байна. Үндэсний нэгдсэн ухамсар, итгэл үнэмшил, сэтгэлгээ, үнэт зүйлсийн үнэлэмжийн төлөвшилд энэ их чухал. Түүнээс биш өнөөдөр өчүүхэн ойлголтын хүрээнд ч бие биеэ огтхон ч хүлээн зөвшөөрдөггүй, 3 сая өөр зүгт харсан 3 сая эсрэг өөр цэнэгтэй бөөмсийн цуглуулга шиг эв түнжингүй үндэстэн байж таарахгүй.

	“Манай хүүхэд төддүгээр ангид сурч байна, ямар ном уншуулбал сайн бэ?” гэж асуух эцэг их маш олон байна шүү!!! Эцэг эх байтугай багш нар ч их байна. Тийм болохоор л “Энэ олон толгой эргүүлсэн муу номуудыг” ад үзэх хандлага ажиглаж буй хэрэг.

	 

	* * *

	Ер ингэхэд үнэхээр яадгаа алдчихсан муу ном гэж үгүй, харин яадгаа алдчихсан муу уншигч л гэж байдаг. Ямар ч номд ямар нэгэн үнэ цэнтэй санаа, мэдрэмж, зөвхөн тухайн зохиогчийн л туулсан амьдралын давтагдашгүй туршлага, ажиглалт заавал байж таардаг юм. Тийм болохоор муу гээд буй номуудыг нэг их хажиглаад байх хэрэггүй, учир тэд чинь сайн номууддаа хүрэх шат гишгүүрүүд юм шүү дээ. Нэг түвшинд өч төчнөөн гишгүүр байх нь ч бий. Дийлэнх хүмүүс тэр шат гишгүүрүүдээр дамжин, сайн номд хүрдэг. Харамсалтай нь тийн явахад их цаг хугацаа шаардагдах хийгээд тэдний ихэнх нь дундын тэр шат гишгүүр дээрээ зогсоод үлдчихдэг юм. Цаашаа авирах сонирхол нь төрөхгүй, залхуурах нь байна, бас ерөөсөө чадал тэнхэл нь дутсанаас хэчнээн хүсэвч нэг ч гишгүүр давж чадахгүй таг гацчихдаг нь ч байна.

	Маш цөөхөн онцгой чадвартай хүмүүс дундын энэ үй олон шатыг алгасаад алгасаад харайгаад дээш гүйчихдэг.

	Энэ мэт жагсаалт гаргах нь хүүхэд багачуудыгаа тэр дундын олон шат гишгүүрүүдээр дамжин цаг алдахгүйгээр танин мэдэхүйн тодорхой түвшинд хүрэх боломжийг гаргаж өгч буй хэрэг юм.

	 

	* * *

	Оргил өөд өгсөх тусам хол алсын уул нуруу, тал хөндий, гол мөрнүүд улам уужран харагддаг шүү дээ. Түүн лүгээ адил ном эрдмийн оргил өөд өгсөх тусам улам алсыг харж, ухаарч, ойлгож мэдэрдэг байх.

	Гэвч энэ шат өгссөөр дээш хаа хүрдгийг мэдэхгүй, яагаад гэвэл “Номын оройд би гарчихлаа” гэж хэн ч хэлж байсангүй. Бодвоос өгсөх тусам алс холыг хардаг хараа нь өргөссөөр зах хязгааргүй агуу их супергалактик, барьц үгүй хоосон мөн чанарын оршихуйд ойртдог байх. Тийн ойртсон хүмүүнд бол “Би оргилд байна” гэх мэтээр өөрийгөө илэрхийлэх нь гэнэн инээдтэй, хоосон худал хуурмаглал болох биз. Манай хууччуул үүнийг “Их мөрөн дөлгөөн, Эрдэмт хүмүүн намуун” гэдэг дээ.

ХЭЗЭЭ Ч ХАРИУЛЖ ЧАДАХГҮЙ АСУУЛТУУДДАА ХАРИУЛСАН МИНЬ...

	˗ “Зохиолын дүр, зохиолын баатар хоёрын ялгаа юу вэ?” 

	˗ “Асуулга, асуумж хоёрын ялгаа юу вэ?”

	˗ “Уянгын шүлгийг хүүхдүүдэд хэрхэн яаж тайлбарлах вэ?”

	˗ “Уран зохиолын хичээлийг заах хамгийн сайн арга зам юу вэ?

	Нийслэлийн ЕБС˗уудын уран зохиолын багш нартай хийсэн уулзалтын үеэр багш нар иймэрхүү асуулт асууцгааж байна.

	Тэгээд эдгээр асуултуудад хариулт болгож багш нарт санал бодлоо ийн илэрхийлсэн болно.

	 

	* * *

	“Зохиолын дүр, зохиолын баатар хоёрын ялгаа юу вэ?” гэж Багш та асууж байна. Би энэ асуултад хариулж чадахгүй. Үнэнээсээ хэлж байна. Би хэдий мэргэжлийн сургуулийг нь төгссөн ч, 20˗30 жил уран зохиол гэдэг том тогооноос халбагадаж яваа ч энэ асуултын хариултыг би мэдэхгүй. Онол номыг нь сөхөж харж байгаад нэг юм хэлж болох... Гэвч би тэгж хэлэхгүй. Хүсэх ч үгүй байна. 

	Яагаад гэвэл би ийм хэрэггүй дэмий асуултуудаар хүүхэд багачуудын тархи толгойг эргүүтүүлдэг энэ уран зохиолын сурах бичгийг огтоос хүлээн зөвшөөрөхгүй байгаад л учир нь байгаа юм. 

	Та бидний хүүхдүүд уран зохиолынхоо хичээл дээр ямар нэгэн сэдэв уншаад, жишээлбэл “Үнсгэлжин” үлгэрийг уншаад “Гол баатар нь аль юм бол, дүр нь аль юм бол?” гэж гайхаж суухын оронд “Энэ ханхүүгийн сэтгэлийг ядуу Үнсгэлжин охин чухам юугаараа татсан юм бол? Зөвхөн үзэсгэлэнтэй болоод тэр үү? Эсвэл энэ охин сайхан сэтгэлтэй, үнэнч болохоор нь тэр үү? Аль аль нь уу?”, “Хойд эх нь яагаад Үнсгэлжин охиныг үдэшлэгт явуулахгүй байгаа юм бэ? Энэ шударга уу? Хэрвээ миний ээж байсан бол яах бол?” хэмээн бодож, хэлэлцэж, өөр хоорондоо маргалдаж байх учиртай. 

	Та бидний хүүхдүүд уран зохиолынхоо хичээл дээр, жишээлбэл “Рамаяана буюу Рамын үлгэрийн цоморлог” номыг уншаад “Энэ бүлгийн асуумж нь аль юм бол, асуулга нь аль юм бол?” гэж гайхаж суухын оронд “Өөрийг нь хорлож, хаан ширээг нь булааж, харанхуй ширэнгэд цөлж, хатан эхийг нь хөнөөсөн ах дүүсээ Рама баатар яагаад өширхөж хонзогнохгүй, алж хядахгүй байгаа юм бол? Харин ч бүр эсрэгээр хайрлаж талархаж байгаагийнх нь учир юунд байна вэ?” гэдгийг тал талаас нь хэлэлцэж, хүүхэд бүр өөр өөрийнхөөрөө тайлбарлан ярилцаж байх учиртай. 

	Чухам уран зохиолын хичээлийг би ийм байгаасай, үр хүүхдүүд маань уран зохиолынхоо хичээл дээр ийм л зүйлсийг ярилцаж байгаасай, уран зохиолоос хүүхдүүд маань нялх балчир сэтгэл зүрхэндээ урган соёолж эхэлж буй сайн сайхан хүсэл, бодол мөрөөдлөө тэтгэх тэр эрч, энергийг олж авдаг байгаасай гэж хүсэж, харж байна. Түүнээс биш тэр “Асуулга, асуумж, сэдэв, зангилаа, өрнөл” гэсэн хүүхэд бүрд огтоос хэрэггүй зүйлст толгойгоо зовоож, хайран цагаа хий дэмий бүү үрж байгаасай гэж хүсэж байна. Хэрвээ хэн нэгэн хүүхэд уран зохиолын судлаач болох гэж буй бол дээд сургуульдаа ороод л тэрхүү “Асуулга, асуумжаа, зангилаа, өрнөл, туйл, тэр изм”˗аа үзэж судлах хэрэгтэй. Түүнээс биш өнөөдөр хүүхэд бүр ийм судалгааны зүйл үзэж суух огтоос шаардлагагүй.

	Уран зохиолын хичээлийн зорилго бол хүүхдүүд зохиолын “эхлэл, төгсгөл, өрнөл, туйл гэж юу болох, символизм, кубизм гэж ямар урсгал байдаг болох” гэх мэт зүйлсийг ялгаж салгаж сургахад биш, харин хүүхэд бүрийг хүн хүнээ ойлгох, хайрлах, энэрэх, улмаар энэ гараг дэлхийн амьдралын мөн чанар утга учрыг ухааран ойлгодог, эрхэмлэдэг үнэт зүйлтэй, эрхэм дээд ёс суртахуунтай, зөв хүн болгоход оршино гэж би харж байгаа. 

	Цаашлаад уран зохиолын хичээл дээрээс хүүхдүүд маань энэ хүмүүний амьдралын сайн муу үйл, зан чанарыг ялган харж чаддаг, сэтгэн эргэцүүлж, түүнээ хэлж ярьж, итгэл үнэмшилтэй уран яруугаар илэрхийлж чаддаг, бусдынхаа санаа бодлыг сонсож, бас түүн лүгээ өөрийгөө бусдад үнэн зөвөөр илэрхийлж чаддаг, асуудлыг олон талаас нь харж, дүгнэж чаддаг болоход суралцах ёстой гэж би бодож байна. Хаана ч очсон, ямар ч мэргэжил эзэмшсэн бай, оюуны өндөр соёлтой, өргөн дэлгэр мэдлэгтэй, урлаг, гоозүйн нарийн мэдрэмжтэй, ядахдаа л ажилд орох өргөдөл CV˗гээ ойлгомжтой, цэгцтэй биччихдэг чадварыг эзэмшсэн байх ёстой гэж би бодож байна. Энэ бүх чадварыг, энэ дээр дурдсан чадваруудыг бидний үр хүүхдүүдэд хамгийн ихээр суулгадаг хичээл бол зөвхөн Уран зохиол. 

	Чухам өөр ямар ч төрлийн хичээл уран зохиолтой адил хүүхдэд тийм сайхан олон талын чадварыг суулгадаггүй, суулгах ч боломжгүй. Мундаг сайхан тоочин байлаа ч, мундаг сайхан физикч, химич байлаа ч та бидний үр хүүхдүүд уран зохиолыг уншихгүйгээр хүний энэ ертөнцөд хэрэгтэй, хамгийн чухал зүйл болох “Хүн байхын эрдэмд” суралцаж чадахгүй юм. 

	 

	* * *

	Тэнд нэг багш “Уянгын шүлгийг хүүхдүүдэд хэрхэн яаж тайлбарлах вэ?” гэж асууж байна. Би мөн л энэ асуултад хариулж чадахгүй. Хэрвээ та нарын сурах бичиг дээр чинь ийм асуултууд буй бол тэр уянгын шүлгийг тайлбарладаг сурах бичиг зохиогчоос нь асуу гэж зөвлөх байна. 

	Жишээлбэл, Галсансүхийн “Үнээдэй Нютаг” гэдэг шүлгийг би яагаад ч тайлбарлаж чадахгүй, Д.Нямсүрэнгийн уянгын шүлгүүдийг ч би тайлбарлаж чадахгүй. Угаасаа би чадахгүйдээ биш, боломжгүй дээ юм. Яагаад гэвэл уянгын шүлгийг тайлбарлах гэж биш сэрж мэдрэх гэж уншдаг юм. Харин Т.Галсан абугайн Жирмийн сүлжээ дөрвөн мөртүүд болон Монголын эртний Хос ёсны сургаалыг бол сайхан тайлбарлан хэлээд өгч болно. 

	 

	* * *

	“Уран зохиолын хичээлийг заах хамгийн сайн арга юу вэ?” гэж нэгэн багш асууж байна. 

	Би заах арга мэддэг хүн биш. Тэр дидактик энэ тэрийг нь би огт мэдэхгүй. Гэхдээ би уран зохиолын хичээлийг заах аргын талаар нэг л зүйлийг баттай хэлж чадна. 

	Уран зохиолын хичээлийг хамгийн сайн заах арга бол хүүхдүүдэд хамгийн сайн номыг хамгийн ихээр уншуулах л явдал юм. 

	Тэгээд тэр номынхоо талаар ярилцах явдал юм. 

	Гэхдээ дээр дурдсан шиг “Энэ зохиолын эхлэл нь энэ байна, зангилаа нь энэ байна” гэж хий хоосон юмны тухай ярилцах биш, харин тэр зохиолд гарч буй тэр нарийн эмзэг сэтгэл хөдлөлийг, баяр баясгалан, зовлон шаналлыг хүүхдүүд сэтгэл зүрхэндээ хамгийн ойроор хүлээн авсан тэр сэрэл мэдрэмжээ илэрхийлэн ярилцах л явдал юм... Жишээлбэл, энэ миний хажууд зохиолч Д.Энхболд ах сууж байна. Ахын “Шар хөвийн зэрэглээ” гэдэг өгүүллэгийн гол баатар бүсгүйн сэтгэлийн эмзэглэлийг хүүхдүүд мэдэрч чадвал чухам тэр өдрийн хичээлийн жинхэнэ бодит үр дүн нь мөн. Түүнээс биш “Шар хөвийн зэрэглээ” өгүүллэгийг “эхлэл, төгсгөл, бол баатар, туслах баатар”˗ыг мэдэж авах нь угтаа уран зохиолын хичээлтэй ямар ч холбоогүй зүйл. Тэр нь уран зохиол судлаачдад л хамаатай. Тэгээд ч чухам хэр их хэрэгтэйг нь ч би сайн хэлж мэдэхгүй. Яагаад гэвэл би эдгээрийг мэдэхгүйгээр өдий хүрсэн. Өөрөөр хэлбэл “Гол баатар нь онолын хувьд ийм байх ёстой, зангилаа хэсэг нь ийм байдаг, асуумж гэж иймэрхүү юм байдаг” гэдгийг огт мэдэхгүйгээр би утга зохиолын ертөнцөд өдий хүртэл явж, бичиж ирлээ. Энд уригдаж ирсэн зохиолч нар ч мөн ямар нэгэн зохиол бичихдээ, “Зохиолын эхлэл нь ийм байдаг, зангилаа нь тийм байдаг” гэсэн онолын мэдлэг дээрээ суурилж зохиол бичдэг гэж огт бодохгүй байна. Ер нь тэгж зохиол бичдэг зохиолчийг би л лав мэдэхгүй. Хэрвээ хэн нэгэн тэгж зохиол бүтээл туурвидаг бол тэр нь лавтай зохиол биш, өмсөж ч болдоггүй, хүрч ч болдоггүй үзэсгэлэнгийн загвар төдий зүйл болно. 

	Тэгээд ч зарим зохиолын эхлэл нь бүүр төгсгөлдөө ч цохиж явах нь бий. Тэр бүхэн тухайн зохиолчийн туурвин бүтээх арга барилын онцлогоос л хамаардаг. 

	 

	* * *

	Тэндээс нэг багш “Пост модернист зохиолыг хэрхэн заах вэ?” гэж асууж байна. 

	Би дахиад л энэ асуултад хариулж чадахгүй. Хүүхдүүдэд зүгээр л уншуул... Хүүхэд бүр өөр өөрийн гэсэн өвөрмөц сэрэхүй, мэдрэмжтэй. Тэд өөр өөрийнхөөрөө мэдрэг, хүлээж аваг. Тэгснийх нь дараа ярилцах хэрэгтэй. Заавал хүүхдүүдийн сэрэл мэдрэмжийг нэг хайрцагт, нэг зааг хязгаарт хаших гэхийн хэрэггүй. Тэгээд ч дунд сургуулийн, ялангуяа дунд ангид энэ симболизм, кубизм гэх мэт онолын зүйлсийг үзэх шаардлага байгаа эсэхэд би их эргэлзэж байна. Хожим уран зохиолын судлаач болох гэж буй нь дээд сургуульдаа ороод нарийвчлан үзнэ биз. Харин дунд сургуульд эх зохиолуудтай боломжийнх нь хэрээр уншуулаад танилцуулаад авах нь л чухал. 

	Би дахиад хэлье. УРАН ЗОХИОЛЫН ХИЧЭЭЛИЙГ ЗААХ ХАМГИЙН САЙН АРГА БОЛ ХАМГИЙН САЙН УНШУУЛАХ Л ЯВДАЛ... 

	Гэтэл харамсалтай нь өнөөдрийн уран зохиолын хичээл маань ийм уран зохиолын мөн чанараас хол ангид сонирхолгүй, онолын шинжтэй зүйлсээр нэлээд арвин байж, тэгээд хүүхэд багачуудыг маань уран зохиолын хичээлээс залхдаг, дургүй болгодог, түлхдэг байдалтай байгаа биш байгаа гэж сэрдэх бодол төрж байна. Үнэхээр тийм бол маш харамсалтай. Тэргүүн фронтод байгаа уран зохиолын багш нар та бүхэн л нөхцөл байдал ямар байгаа үнэнийг хэлж өгөх байх. 

	 

	* * *

	Эцэст нь би та бүхэнд ном уншихтай холбоотой хоёр гуравхан жишээ, баримт хэлье.

	Эхнийх нь, сүүлийн хэдэн жилд бид гэр бүлээрээ Дэлхийн хүүхдийн сонгодог зохиолын “ЭРДЭНЭСИЙН САН – 108” цувралтай зууралдаж байна. Анх 6 жилийн өмнө 6 номыг тус бүрийг нь 300 ширхгээр гаргасан. Муу номууд биш. Дэлхийн хүүхдийн зохиолуудын сор нь болсон л номууд. Нэг жил болоход нэг номоос дунджаар 75 ширхэг зарагдсан байв. Бид сайн маркетинг, менежмент хийж чадаагүй, сурталчилгаа ч муу хийсэн тал бий. Гэхдээ л энэ чинь Монгол Улс нэг сая хүүхэдтэй, тэднээс 512 000 нь сургуулийн насныхан шүү дээ. Гэтэл 512 000˗аас 75 нь л эдгээр номыг авч уншсан байсан. Энэ тоог үзээд тэр үед “Ингэхэд Монгол Улсад ирээдүй байгаа юм уу. Ийм харанхуй ирээдүй биднийг, бидний үр хүүхдийг тосож байгаа юм биш байгаа” гэсэн айдас, гутрал төрж байлаа. Тэгсэн ч тэдгээр номоо үргэлжлүүлэн гаргасан. Одоо нэг ном дунджаар жилдээ 300 ширхэг борлож байна. 6 жилийн өмнөхөө бодвол 4 дахин өссөн. Хүүхдүүд ч ном уншдаг болж байна. Гэхдээ л хангалттай уншиж өгөхгүй байна. 

	Хоёрт нь, би хааяа энэ тэнд номын үзэсгэлэн худалдаанд хэдэн номоо үүрээд очдог л доо. Нэг удаа louis vuitton фирмийн цүнх тохойноосоо зүүсэн, Том tailor фирмийн цув нөмөрсөн, бугуйнд нь Ролексийн цаг гялалзсан нэг сайхан гоо бүсгүй 10˗аад насны хүүгээ хөтөлж ирээд, Х.Х.Андерсений номыг зааж, “Энэ ямар ном бэ? Сайн ном уу, муу ном уу?” гэж надаас асуусан. Ер иймэрхүү асуулттай үе үе таардаг л даа. Ийм асуултад би юу гэж хариулахаа мэдэхгүй гацчихдаг юм. Уран зохиолын багш та нар хэрвээ миний оронд байсан бол бас л тэгж гацна гэдэгт итгэлтэй байна. Ингэхэд Андерсен гэдэг хүний үлгэрээс уншаагүй, ядаж нэрийг нь ч сонсоогүй тэр бүсгүй энэ гариг дэлхийн хаана нь амьдарч ирсэн юм бол. Мэдээж Монголд л байж таарах нь. Бид чинь номыг ийм л муу уншиж байна.

	Тэгээд тэр цул брэнд болсон бүсгүйд би өөрийнх нь ойлгох хэлээр л хариу өглөө. “Андерсен гэдэг бол номынхоо ертөнцөд брэнд нь юм аа” л гэсэн. Ямар “Андерсен бол гайгүй, дажгүй нь шүү дээ” гэж хэлэлтэй нь биш. Үнэндээ Андерсен бол хүн төрөлхтний оюун санааны брэнд. Гэхдээ тэр ээжид бас учиргүй талархан баярлах сэтгэл төрсөн болно. Өөрөө уншиж мэдээгүйгээ үр хүүхдүүддээ давтахгүй гэсэн тэр эхийн сэтгэл, санаачилгыг би хүндлэн дээдлэхээс аргагүй. 

	Гуравт, өнгөрдөг хавар би хөдөөгийн нэг суманд очлоо. 200 гаруй хүүхэдтэй гэнэ. Номынх нь санд орлоо. Хүүхэд уншчихаар 100 хүрэхтэй үгүйтэй ном байна. Гэхдээ тэр нь шилэн хоргонд, хүн гар хүрсэн шинжгүй. Бусад нь хуучин соц үеийн өнөөх баахан тайлан, материалист диалектикийн сурах бичгүүд, намын дайчин туслах энэ тэр гэсэн хуучны номын үлдэгдлүүд байна. 

	Тэгээд би номын санч, уран зохиолын багшаас нь асуулаа. “Өдөртөө хэдэн хүүхэд ном авч уншиж байна вэ, каталог нь байна уу?”. Надад багш хариуллаа. “Бараг хагас сарын өмнө нэг хүүхэд л нэг ном авсан“ гэж... 

	Төрсөн дүү бол тэр охиныг алгадаад авах байв. Тэгээд хэллээ. Захирлынх нь дэргэд, захиралд нь ч бас давхар хэллээ. “За миний дүү, танай сургууль 200 хүүхэдтэй юм байна. Чи уран зохиолын багш гэдэг энэ сайхан мэргэжлийг эзэмшсэн юм бол энэ 200 хүүхдийн ядаж 20˗ийг нь уран зохиолын ном уншдаг, уран зохиолд хорхойсдог болгочих. Тэгвэл чиний энэ мэргэжлийг сонгосны, хэрэг зардал болгож эзэмшсэний утга учир тэр болно. Хэрвээ чи 20 хүүхдэд уран зохиол гэдэг энэ агуу гайхамшигт ертөнцийн үүд хаалгыг нээх түлхүүрийг атгуулчихвал хүн болж төрсний нэгэн насны чинь буян болно шүү” гэлээ. 

	Өнөөдөр ч гэсэн энд цугласан уран зохиолын багш та нарт би энэ үгээ давтан хэлмээр байна. Та бүхэн хэрвээ 30 хүүхдэд хичээл заадаг бол ядахдаа 3˗ыг нь, 300 хүүхдэд заадаг бол 30 хүүхдийг нь уран зохиолд дуртай болгоод энэ уран зохиолын ер бусын гайхамшигтай ертөнцөд гараас нь хөтлөөд оруулаад ир. Тэр өмнө чинь бүлтийгээд сууж байгаа жаалхан хүү, гэнэхэн охидын зүрх сэтгэлд урган дэлбээлж буй цэцэгсийг уран зохиол гэдэг ер бусын баялаг бордоогоор усалж торд. Өөр бордоонд тэр цэцэгс чинь тэр бүр ургаж дэлбээлдэггүй, сайхан үнэрээ гаргадаггүй юм шүү дээ.

	Та бүхэн чухам үүний л төлөө ажилла, хөдөлмөрлө, сэтгэ, шанал ... Тэр янз бүрийн хэрэгтэй хэрэггүй онол, ном ярьж хүүхдүүдийг уран зохиолоос бүү дайжуулж, хөндийрүүл... Нэг ч болсон хүүхдийг уран зохиолд дуртай болгож, оюун билгийг нь нээж чадах ахул энэ насандаа босгосон хэзээ ч үл нурах, үл замхрах жинхэнэ буяны цагаан суварга чинь чухам тэр болно. Эх орныхоо өмнө хүлээсэн үүргээ, ирээдүйнхээ өмнө үүрсэн ачаагаа нэр төртэй биелүүлсэн хамгийн том үзүүлэлт чинь тэр болно шүү...

	Батлагдсан, батлагдаагүй их ч олон онол, теорем бий. Харин миний мэдэх баталгаатай үнэн нэг теорем бол улс орны хөгжил дэвшил хэзээ ч, хаана ч соён гэгээрэл, танин мэдэхүйгээс ангид өрнөж байгаагүй юм. Хэрвээ соён гэгээрэл, танин мэдэхүйгээс ангид хөгжил дэвшил байна гэвэл тэр хөгжил дэвшил биш харин өөрөө өөрийгөө дотроосоо мэрж сүйтгэх гаж мутант хөгжил байх болно. 

	Соён гэгээрэл, танин мэдэхүйг ном уншихаас гадуур төсөөлөх ямар ч боломжгүй. Тийм болохоор л үүнийг батлагдсан, цаашид ч батлагдах теорем гэж хэлнэ. 

	Өнөөдөр манай эцэг эхчүүд үр хүүхдээ номд ойртуулъя гэж бодож мэрийдэг болчхож. Гэвч тэр бүр бүгдэд нь зав зай, боломж хомс байна. Бас тэр бүрд нь үр хүүхдүүдээ номын дэлгүүрүүдээр дагуулан явж, хүссэн номыг нь авч өгөх санхүүгийн боломж ч олонх эцэг эхчүүдэд алга байна.

	Тэгэхээр монголын хойч ирээдүй болсон үр хүүхдүүдийг номын ертөнцтэй уулзуулах тэргүүн фронтын ганц байлдагчид бол Ерөнхий боловсролын сургуулийн уран зохиолын багш та нар. Та нарын нуруун дээр тун их чухал үүрэг, ачаа байгаа шүү...

	 

	 * * *

	Зохиолч, утга зохиол судлаач, шүүмжлэгч Гарцаагүй П.Батхуяг дүүгийн санаачилгаар зарим уран бүтээлчид, ЕБС˗ын уран зохиолын сурах бичиг зохиогчдын багийнхан нийслэлийн ЕБС˗уудын уран зохиолын багш нартай Уран зохиолын хичээлийг заах аргын талаар уулзалт ярилцлага хийсэн билээ. 

	24˗р сургууль дээр болсон уг уулзалтад МУСГЗ сэтгүүлч, яруу найрагч Ү.Хүрэлбаатар, МУСГЗ сэтгүүлч, яруу найрагч М.Мөнхтөр, зохиолч, сэтгүүлч Д.Энхболд, яруу найрагч, сэтгүүлч Дан.Нямаа, утга зохиол судлаач, шүүмжлэгч, яруу найрагч П.Батхуяг, уран зохиолын сурах бичгийн зохиогч доктор Н.Энхээ нарын олон хүмүүс оролцсоноос гадна нийслэлийн уран зохиолын 100 хол гарсан багш нар байв.

	Энэ уулзалтад “Уран зохиолын хичээлийн талаар” өөрийн санал бодлоо илэрхийлсэн бөгөөд молхи би ярьж хэлэхдээ тааруухан тул тэнд хэлсэн үгээ эргэн сэргээж, зарим хагас дутуу орхисон санаануудаа дэлгэрүүлэн баяжуулж, илтгэл маягийн зүйл болголоо.

НОРОВЛИН СУМД НОМТОЙ ОЧСОН ТЭМДЭГЛЭЛ...

	˗ Хүүхдүүд ээ, та нарт тус бүр нэг нэг шоколад өгье. Тэр шоколад та нарынх мөн үү?

	˗ Мөн гэж нийтээрээ хэлэв.

	˗ Маргааш тэр шоколад та нарт байх уу?

	˗ Байхгүй гэж ихэнх нь дуугарав.

	˗ Яасан. .?

	˗ Идчихнэ... 

	˗ Тэгвэл та нарт тус бүр 10 шоколад өгье. Сарын дараа та бүхэнд тэр шоколаднаас байх уу?

	˗ Байхгүй гэж бүгд нирхийв. 

	˗ Бараг л байхгүй дээ гэж нэг охин эргэлзэнгүй дуугарав.

	˗ Тэгвэл тэр шоколад та нарынх мөн гэж үү?

	Хүүхдүүд эргэлзэж буй бололтой өмнөөс гайхан харна. Зарим нь “Биш” гэнэ. Нэг хүү

	˗ Мөн гэж чанга дуугарав.

	˗ Яагаад?

	˗ Тэр шоколадыг та надад өгсөн шүү дээ. 

	˗ Тэр шоколад маргааш гэхэд чамд байхгүй болчихсон байна шүү дээ. Тэгэхээр тэр чинийх мөн гэж үү?

	˗ ....

	˗ Бас тэр шоколадыг би буцаагаад авчхаж чадна. Эсвэл чамаас хүчтэй хэн нэг нь булаагаад ч авчхаж болно. Бүр эсвэл чи хэн нэгэнд өгчхөж ч бас болно. Дараа нь чамд шоколад үлдэх үү?

	Олонх хүүхдүүд ˗ Үлдэхгүй гэж хариулав. Нөгөө хүү хамрынхаа үзүүрийг маажсанаа

	˗ Мөн ч юм шиг, бас биш ч юм шиг л байна. Үлдэх ч юм шиг, үгүй ч юм шиг...

	˗ Үлдэхгүй шүү дээ, чи шоколадыг хэрвээ өнөөдөр идчихвэл маргааш гэхэд чиний биед байхгүй л болчихсон байна. Тэгэхээр хүүхдүүд та нар шоколадны жинхэнэ эзэн нь мөн үү?

	˗ Биш... энэ удаад хүүхдүүд бүгдээрээ зэрэг дуугарав. 

	˗ Тэгвэл хүүхдүүд ээ, би арай өөр зүйл асууя. Та нар энэ номыг (ширээн дээр байгаа “Хэйди охин” роман) уншаад, энэ номд байгаа зүйлийг ойлгоод, толгойдоо хийчихвэл (номыг барьж, толгой руугаа хийж буй мэт үйлдэл үзүүлэв) тэр мэдлэг чинь тэр та нарынх мөн үү?. 

	˗ Мөн гэж бүгдээрээ нирхийв.

	˗ Энэ номоос мэдсэн зүйлээ чи өөр хүүхдэд ярьж өгвөл, бүр бүгдийг нь ярьж өгсний дараа чамд ямар нэгэн юм үлдэх үү?. 

	˗ Үлдэнэ. 

	˗ Бүр бүгдээрээ үлдэнэ шүү дээ гэж нөгөө хүү итгэлтэй хэлэв.

	˗ Би, эсвэл та нараас хүчтэй хэн нэгэн толгойд чинь байгаа тэр мэдлэгийг булаагаад авч чадах уу, эсвэл худалдаад ч юм уу?

	˗ Үгүй, яагаад ч чадахгүй гэж дахиад л нирхийв.

	˗ 10 жилийн дараа тэр мэдлэг та нарт хэвээр байх уу?

	˗ Хэвээр байна хэмээн ихэнх нь хариулав. 

	˗ Мартчих л байх даа гэж нэг, хоёр хүүхэд сулхан дуугарав.

	˗ Та нар тэр мэдлэгийн эзэд, жинхэнэ эзэд нь мөн үү?

	˗ Мөн.

	˗ Итгэлтэй байна уу?

	˗ Тийм...

	˗ Тэгвэл одоо та нарт бүгдэд чинь нэг шоколад өгье, эсвэл ном өгье гэвэл та нар алийг нь сонгох вэ?

	˗ Номыг нь...

	˗ Яагаад...

	˗ Бид жинхэнэ эзэд нь болж чадах учраас...

	˗ Тийм ээ, хүүхдүүд ээ. Хэрвээ та нар ном эрдмийг эзэмшиж чадвал хэзээ ч дундардаггүй, алга болдоггүй жинхэнэ эрдэнэсийн эзэд болж чадна. 

	 

	* * *

	Хэнтий аймгийн Норовлин сумын дунд сургуулийн жаалуудтай ийн ярилцав.

	Тус суманд газар тариалан, гурилын үйлдвэрлэл эрхэлдэг “МӨНХ УЛЗ” ХХК˗ийн санаачилгаар сумын дунд сургуулийн номын санд дэлхийн хүүхдийн сонгодог зохиолууд, танин мэдэхүйн нэвтэрхий толиуд зэрэг номууд гардуулах үеэр ийм яриа болсон юм. 

	“МӨНХ УЛЗ” ХХК˗ийн захирал, маний хуурай дүү Ж.Дашдэмбэрэл орон нутагтаа хамгийн үр дүнтэй хөрөнгө оруулалт юу байж болох вэ гэдгийг олон удаа эргэцүүлэн бодож, эрж хайсны эцэст ерөөс энэ сумын ирээдүй болсон, зөвхөн сум орон нутаг төдийгүй Монголынхоо ирээдүй болсон хүүхэд багачуудын балчир оюун санаанд хийж буй хөрөнгө оруулалт бол хамгийн үр дүнтэй, өгөөжтэй хөрөнгө оруулалт юм байна гэсэн дүгнэлтэд хүрчээ. 

	Учир нь хэн нэг өрхөд гурил өгдөг, идэж уугаад л дуусчихдаг, тодорхой хугацааны дараа дахиад л гурилын хэрэгцээ нь байж л байдаг, аль нэгэн үйл ажиллагаанд хандив хэмээн мөнгө төгрөг гаргадаг, асуудал бүрэн шийдэгдэхгүй, тодорхой хугацааны дараа дахиад л санхүүгийн асуудал хэвээр байдаг байна. 

	Харин өсөн өндийж буй хүүхэд багачууд эрдэм мэдлэгтэй, эрмэлзэл тэмүүлэлтэй, элэгсэг хүмүүжилтэй, эрч хүчтэй болон өсөж өндийвөл нутаг орны ахуй амьдрал ч аяндаа өөрчлөгдөнө, тэр хүүхэд багачуудад ч насан туршийнх нь хөрөнгө болно. 

	Тэгээд Ж.Дашдэмбэрэл тус сургуулийн номын санд 5.9 сая төгрөгийн үнэ бүхий ном авч очлоо. Гайхалтай сайхан номуудыг Интер ном, Адмон, Мон Судар, Болор Өнгө, Соёмбо, Хөх дэвтэр, ISAMI зэрэг хэвлэлийн газруудаас худалдаж авав. Хэдэн зуугаар тоологдох, цоо шинэхэн, гэрэл цацруулсан номууд.

	Норовлин сумын дунд сургуулийн захирал, Хичээлийн эрхлэгч болон багш нар машид баярлан хүлээн авав. Залуухан, эрч хүчтэй тэдгээр бүсгүйчүүд хийх ажил их бий хэмээв. 

	Сумын Засаг дарга Алтангэрэл хэмээх залуу байна. Сум орон нутгаа, ажлаа сайтар мэддэг нь харагдана. Хамгийн содон анзаарагдсан зүйл бол Алтангэрэл дарга сум орон нутгаа хөгжүүлэх сэн, ард иргэдээ сайн сайхан амьдруулах сан хэмээн зүтгэж, зорьж, тэмүүлж яваа нь. Ер Алтангэрэл даргын тухайд жичид нь их зүйлийг хүүрнэж болохоор байлаа. Гэхдээ сэдвээс гажих тул энэ удаад хойш тавив. 

	Тэр бээр “Би энэ сургуулийг хэрхэн сайхан болгох вэ? гэж олонтоо боддог. Яагаад гэвэл нэгд, энэ сургууль миний төрөлх сургууль. Намайг сурагч байхад манай багш нар бол ёстой хөдөөгийн уул талаар соёлын үрийг тарьсан тэргүүний сэхээтнүүд, үлгэр жишээ хүмүүс байлаа. Хоёрт, хөрөнгө оруулалт хөөцөлдсөөр сургуулиа иж бүрэн шинэ цогцолбор байртай болгож өглөө. Гэсэн ч нэг л юм дутуу байгаа санагдаад байсан юм. Харин өнөөдөр юу дутуу байсныг ойлголоо. Та бүхний, МӨНХ УЛЗ˗ынхны сэтгэл шингэсэн энэхүү бэлэг бидний нүдийг нээх шиг болов. Үнэхээр хамгийн чухал хөрөнгө оруулалт энэ боллоо” гэлээ. Тэр бээр сургуулийн номын сангийн фондыг баяжуулах, байр, уншлагын танхимын талбайг өргөжүүлэхэд Засаг даргын зүгээс шаардагдах бүх хөрөнгийг нь яаралтай гарган намар хичээл эхлэхэд бэлэн болгочихсон байна гэлээ. 

	Хамгийн их баярласан нь хүүхдүүд байлаа. 

	“Ном ирлээ, ном ирлээ” гэсэн хүүхдүүд сургуулийн хонгилоор гүйлдэж, хаалга үүдийг нь онголзуулна. Ширээн дээр овоолсон олон сайхан, өнгөлөг номыг гайхах, бахархах, шунан тэмүүлэх харцаар харцгаана. Багш нар хүртэл ном руу хошуурцгаав.

	МӨНХ УЛЗ ХХК˗ийн захирал Ж.Дашдэмбэрэл “Бид Норовлин сумын ирээдүй болсон хүүхэд багачуудад эдгээр сор болсон сонгодог бүтээлүүдийг өгөөд зогсохгүй, та бүхний дунд хэн сайн ном уншдагийг шалгаруулах “БИД ЭРДЭНЭСИЙН САНГИЙН ЭЗЭД” уралдаан зарлаж байна” гэсэн юм. Энэ уралдаан нь хамгийн сайн ном уншиж, тэмдэглэл хөтөлсөн хүүхдүүдийг болон анги хамт олныг шагнах агаад нийтдээ 1 сая 770 мянган төгрөгийн шагналын сантай. Хүүхдүүд алга ташсаар... Зарим хүүхдүүд шинэхэн номыг тэврэн сууж, хавтсыг нь сэмхэн илнэ.

	Биднийг гарахад хүүхдүүд номууд дээр шавсаар үлдэв. Багш нар ч тэднээсээ дутсангүй.

	 

	* * * 

	Амжилттай яваа манай бизнесмен бүр ийн сэтгэж, ийн үйлдэж байгаасай. Тийм аваас нийгэмд их л гэрэл гэгээ тусна даа. Үүний тул бичив.

НОМ ИХ УНШИХААР МУНДАГ УХААНТАЙ БОЛОХ УУ??

	* * *

	 

	Хүүхдүүдтэй уулзалт хийж, ном сурталчилж явахад ийн асуух нь нэг бус. Шулуухан “Тийм ээ, маш их ухаантай болно” гэж хариулахад ихээхэн өрөөсгөл хариулт болно. Ном их уншсанаас болж хорвоо ертөнцийн амьдралыг зөвхөн номд бичсэнээр л хардаг, бодит ахуй, амьдралыг төдийлөн сайн ухаж ойлгодоггүй, мэддэггүй, мэдэрдэггүй, амьдрал, хүмүүст маш субьектив хийсвэр ханддаг, сэтгэлгээний ихээхэн доголдолтой болчихсон хүмүүс ч мэр сэр байдаг. Тийм хүмүүсийг  жаахан “юмтай” гэлцэх. Үнэхээр ч хэвийн бус. Тэд бодит амьдрал хийгээд оюун санаанд нь буй төсөөлөл, ойлголт хоёрынхоо зөрүү, ялгааны учрыг олж чадахгүй будилж мунгинасаар энэхэн насаа харамсалтайяа дэмий өнгөрөөнө. Тэр ч бүү хэл “Номын цагаан солио” гэдэг өвчин анагаахын шинжлэх ухааны хүрээнд байх...  

	Сүүлийн үед хүүхэд залуус маань номд ихээхэн анхаарч, уншдаг, хайрладаг болсон. Энэ их сайн үзүүлэлт. Номын маш олон клубүүд байгуулагдаж, хэдэн мянгаас хэдэн арван мянган гишүүнтэй номын группүүд нээгдэж байна. Тэдгээрт уншсан номынхоо талаар санал бодлоо хуваалцах, номын тухай элдэв мэдээлэл солилцох, ном сурталчлах, бичлэг, эсээний уралдаан зохиох, ном түгээх гэх мэт олон төрлийн арга хэмжээ зохион байгуулдаг болжээ. Ийнхүү хүүхэд залуус маань ном руу анхааран хошуурах хэрээр өнөөх хүүхдүүдийн олонтоо асуудаг “Ном их уншихаар мундаг ухаантай болох уу?” гэсэн гэнэхэн хөөрхөн асуултуудтай улам олон тулгарна. Тиймээс энэ асуултад ямар нэгэн хэмжээгээр хариулахаас аргагүй. Гэхдээ нэг хоёр үгээр хариулахад бэрх, олон талтай, олон хариулттай асуулт юм. 

	Үзэг нэгт сэтгүүлч анд С. Энх˗Амар маань маш өвөрмөц сэтгэдэг, эрж хайдаг хүн. Тэр бээр олон залуус ном руу хошуурч байгаагийн цаана бас зарим нэгэн өрөөсгөл хандлага ажиглагдаж буйг гярхай ажигласан байлаа. “Хүний мэдлэгийн цар хүрээ, ухааны түвшин зэргийг зарим хүн зөвхөн уншсан номоор нь хэмжих гээд байх шиг ээ. Энэ бол нэг янзын туйлшрал юм уу даа” хэмээн асуудлын голыг сөхөн гаргаж ирэв. Хүний мэдлэг, оюуны цар хүрээг зөвхөн уншсан номоор нь хэмжих үнэхээр өрөөсгөл явдал. 

	XIX зууны Английн зохиолч, шинэчлэгч үзэлтэн С. Смайлс “Номоос хэчнээн чухал туршлага суралцаж мэдэж авлаа ч гэсэн эцсийн дүнд сургаар мэдэхийн хаалтыг давж чаддаггүй юм. Харин бодит амьдралаас олсон туршлага бол жинхэнэ ухаан болдог... Оюун ухаан болон танин мэдэх хүч бол ном уншихаас нэлээд өндөр хэмжээний дасгал сургуулийг дамжиж байж олдог зүйл билээ” хэмээн бичиж байжээ. С. Смайлс огт ул үндэсгүй зүйлийг бичиж үлдээсэнгүй. 

	Амьдралын биеэр туулсан туршлага, түүнээс авсан сургамж, ухаарал хэмээх нэн чухал хүчин зүйл бий. Гэхдээ зөвхөн туршлагад найдаж, түүнийг өргөн мандуулах нь мөн л өрөөсгөл явдал. Амьдралд биеэр туулсан туршлагыг номын ухаантай хослох, өөрөөр хэлбэл, практик, онол хоёрын нэгдлийг хангах нь жинхэнэ оюун санааг хөгжүүлэх, чадавхжуулах гол үндсэн нөхцөл болно. 

	Үүнийг дараах үндэслэлүүдээр дэлгэрүүлэн хэлж болмоор...

	1. Ном уншихаас ангидаар гэгээрэх боломж байж магад, гэхдээ маш ховор бөгөөд цоорсон нэвтэрхий билэг авьяастанд хамаарах зүйл болно.

	2. Өөрийгөө хөгжүүлнэ гэдэг нь өргөн утгатай зүйл. Мэдлэгээ дээшлүүлж, сэтгэх бодох, төсөөлөх, аливааг задлан шинжлэх, дүгнэх чадвар гэдэг төрөлхийн байдаг ч түүнийг дан ганц амьдралын практик туршлагаар хөгжүүлэх боломж хязгаартай. Ихэнхдээ ном, гэхдээ мэдээж хэрэг сайн номын хүчээр, онолын мэдлэгтэй хосолж байж төрөлх энэ чадвар илүү амжилттай өсөж хөгждөг.

	3. “Оюун ухаан болон танин мэдэх хүч бол ном уншихаас нэлээд өндөр хэмжээний дасгал сургуулийг дамжиж байж олдог зүйл билээ” гэсэн ч мөн адил. Танин мэдэх хүчний нэг тал нь практик, нөгөө тал нь ном буюу онол, мэдлэг болно. Нэгийг нь авч хаяснаар тэр согогтой хөгжил л болно.

	4. Бодит амьдралаас олсон туршлага зүрхэнд, яс маханд, зүүд зөнд хүртэл үлддэг нь үнэн ч хэрвээ номын туршлага буюу мэдлэг, онолын сэтгэлгээний өргөн цараа дутмаг бол тэр туршлага Гал хэмээх гайхамшигтай хүчирхэг өөрчлөн бүтээгч хүчийг олсон ч хүн төрөлхтөн түүнээ хэрхэн гүйцэд бүрэн төгс ашиглахаа мэдэхгүй 40 мянган жил эргүүтэж тэнэсэнтэй яг адил тийм л туршлага байна.

	5. Эцэст нь нэмэхэд Их Толстой “Ном унших хортой” хэмээн тэмдэглэлдээ бичсэн гэдэг. Энэ үнэн. Гэхдээ Л.Толстой огт ном уншиж байгаагүй гэсэн хэрэг биш. Мань хүн маш сайн, бүр гайхамшигтай уншигч байсан. Харин оюун санааны тодорхой өндөрлөгт оччихсон хүнд аар саархан, жишээлбэл Л.Толстойн хувьд ном унших нь хортой нь ойлгомжтой. “Ном унших хортой” гэдэг үгийг Л.Толстой өөртөө хандсан тэмдэглэлдээ бичсэн. Насны төгсгөлд Толстойн хувьд авч явсан хоёр ном нь Евенгали, Монтенийн “Туршилтууд” хоёр байж... Мэдээж хэрэг Их Толстойн хүрсэн өндөрлөгт энэ хоёроос өөр ном дэндүү жулдана.

	 

	* * *

	Залуусын унших дуртай “Уншиж сурахад урам хэрэгтэй” хэмээх номд ном уншихын ашиг тусын тухай тун тодорхой, ойлгомжтой зөвлөгөө бий. Тухайлбал, НОМ УНШИХ НЬ

	1. хүний танин мэдэхүйг хурцалж ухааныг тэлдэг

	2. таны эрүүл мэндэд тустай

	3. орчин тойрондоо эергээр нөлөөлдөг

	4. таныг харилцаанд сургана

	5. чөлөөт цагаа үр бүтээлтэй өнгөрөөхөд тустай

	6. амар амгаланг бий болгоно

	7. таны мөнгөнд хэмнэлттэй

	8. оюун ухаанаа төвлөрүүлэхэд тустай

	9. таны гадаад үзэмжид эергээр нөлөөлдөг

	10. эцэг эхчүүдэд ашиг тустай гэх мэт...

	Дэлгэрүүлж уншихын хүсэх аваас уг номын бүтнээр нь уншаарай. Мөн Эмос Клубийн залуус “Ном унших ном” гэсэн бас нэгэн ном гаргасан байна билээ. 

	Амьдралын ухаан буюу туршлага, номын ухаан буюу онол хэмээх хоёр чухал зүйлээс гадна хүний төрөлхийн ухаан, өгөгдөл гэж байх. Хамгийн чухал суурь нь энэ юм. Дорнын ухаанд үүнийг “Билгийн гол мод” хэмээн тайлбарласан байдаг. 

	Алив модны үндсэн гол нь хэчнээн бүдүүн, өндөр, хүчирхэг байна тэр хэрээр үндэс нь олон салаатай, хөрсний гүнд хаван шигдсэн байдаг. Салхи, шуурганд тэр бүр уначихгүй, бат бөх. Эсрэгээрээ гол нь намхан, нарийхан бол үндэс муутай, салхи шуурганд өртөмхий байх нь. Үүн лугаа адил хүний төрөлх оюун билгийн чадамж гэдэг нь модоор бол гол нь юм. Гол мод хэчнээн өндөр хүчирхэг ч навч мөчиргүй бол цулгуй, цулдан харагдана. Мөчир навч их байх хэрээр улам ч сайхан сүрлэг үзэсгэлэнтэй. Эрдэм, мэдлэг, боловсрол гэдэг нь тэр мөчир, навч юм. Тэгэхээр эхлээд “Билгийн голыг онох” асуудал их чухал байх нь. 

	Гол нь өндөр ч бай, намхан ч бай ялгалгүй мөчир навчгүй бол тэр юуны сайхан мод болох билээ. Түүн лугаа адил хүний төрөлх оюуны чадамж ямар ч бай, боловсрол мэдлэггүй бол бас юуны тус билээ. 

	Энд бас нэг сөрөг зүйл гарч ирдэг нь их хэмжээний мөчир навчтай ч билгийн гол муутай байх тохиол бий. Тийм тохиолдолд өнөөх их мөчир навчис нь голоо нуучихдаг. Өөрөөр хэлбэл их хэмжээний мэдлэг боловсролтой ч төрөлхийн ухааны суурь багатай нэгний тухай яриа юм. Харахад учиргүй их эрдэмтэй, мэдлэгтэй, учиргүй олон сайхан диплом, хэл устай атлаа төрөлх ухааны суурь багатай нэгэн бий. Хачирхалтай нь тэр хүн эрдэм боловсролоор өөрийн ядруухан голоо хулдаад нуучихдаг, олон түмэн хууртчихдаг тохиол байна. За даа, тийм хүмүүсийг бол өнөөгийн улс төрчид дотроос бүр нэр заагаад дуудчихсан ч болохоор тодорхой харагддаг юм.

	Чухам тийм учраас ч өнөөх “Билгийн гол мод”˗ыг оноон барих асуудал буюу хүний суурь чанарыг таних асуудал маш чухал байдаг, хань ижлээ сонгохоос эхлээд, төр, олон түмний тусын тулд дэвшүүлэн хариуцлага үүрүүлэх хүртэлх олон үйлд чухам энэхүү ГОЛ МОД нэн чухал аа...

	 

	 

	 

	* * *

	Эцэст нь ... энэ бүгдийг нэгтгэн хэлэхэд ном уншсанаар 

	˗ таны оюун санааны чинь мод улам сүрлэг сайхан болж, оюуны чинь илд улам хурцлагдана, 

	˗ ном танд асар өргөн мэдлэгийг өгнө, зүгээр нь элдвийн бөөн мэдээллийн цуглуулга төдий биш, жинхэнэ мэдлэгийг шүү. Учир нь мэдлэг гэдэг бол мэдээллийг ашигтайгаар хэрэглэж чаддаг чадварыг хэлдэг, 

	˗ мэдлэгийнхээ хэмжээгээр  та амьдралыг илүү өргөн хүрээнд хардаг болно. Яг л уул өөд авирч буй уулчин мэт. Та хэр өндөрт гарна тэр хэрээрээ алсыг харна.

	˗ алив асуудлыг, нийгэм түүхийн үзэгдлийг олон талаас нь шинжин харж, ялган задалж бас нэгтгэн дүгнэх чадвар хөгжинө,  

	˗ ялангуяа хүнийг ойлгож, дотоод сэтгэлийг илүү гүн гүнзгий мэдрэн, ойлгон харьцаж чаддаг болно, 

	˗ мэдээж хэрэг сайн ном уншваас илүү үр дүнтэй байх нь ойлгомжтой. Ялангуяа сонгодог зохиол бүтээлүүд бол хүн хийгээд нийгмийн амьдралын мөн чанар, утга учрын тухай өргөн цараатай мэдлэг өгч, таны ертөнцийг үзэх үзэл, зан чанарыг тань төлөвшин тогтоход үлэмжхэн нөлөө үзүүлнэ, 

	˗ гол нь дотоод ертөнц тань ер бусын баялаг өгүүлэмжтэй болно. 

	Түүнээс гадна ном уншдаг хүн уншдаггүй хүнээс илүү урт насалдаг, зөнөх нь харьцангуй бага, амьдралд илүү идэвхтэй, бүтээлч байдаг хэмээн судлаачид үзсэн нь бий. Мөн, ном уншдаг эмэгтэй эрчүүдийн сэтгэлийг уншдаггүйчүүдээсээ илүү ихээр татдаг байна. 

	Ер нь ном уншдаггүй хүнтэй хамт байхад зарим талаар их уйтгартай, амьдралын алив үзэгдэлд нарийн мэдрэмжгүй ханддаг, гоозүйн таашаал болхи талдаа нь ихэнхдээ байдаг ба энэ нь баталгаатай үнэн юм. Харин үүний яг эсрэгээр ном уншдаг хүмүүс ихэнхдээ уян хатан сэтгэлгээ, хандлагатай, зөөлөн, ая эвийг хичээмтгий болчихсон байдаг. 

	Гэхдээ бас нөгөө талд нь хэчнээн сүрхий ном уншдаг ч ааш зан нь адасга шиг, ойртож хавьтахад хэцүү нь, хүн хийгээд алив юмс үзэгдэлд хэт туйлширч ханддаг, бүр төрөлхийн тийм суурьтай нь ч бас бий. Тэгэхээр ном бол хүнийг 100 хувь хувьсган өөрчлөгч гэж хэлэхэд хэцүү... 

	За тэгээд ном уншаад мэдлэг, мэдээлэлтэй болох нэг хэрэг, ухааран ухаж, танин мэдэж, түүнээ өөрийн зам мөрдөө шингээх нь илүү чухал даа. Дээр дурдсан өнөөх билгийн гол модоо л эхлээд сайн ургуул, хүчирхэг бат суурь үндэстэй бол, өөрөөр хэлбэл ертөнцийн алив үзэгдлийг үзэж харах өөрийн гэсэн суурь итгэл үнэмшил, үзэл бодолтой болох л чухал. 

	Хуучин цагийн “Номтой хүн” гэсэн нэг үг бий. Энэ номтой хүн гэдэг нь олон ном уншчихсан, эсвэл гэртээ баахан ном хураачихсан хүн гэсэн үг биш, харин номын мөрд шингэсэн хүнийг хэлдэг болов уу... Энэ тухайд Равжаа хутагт “Аяа бас, Номыг сэтгэлтэйгээ нийлүүлсэнгүй мэргэд ичиг, ичиг” хэмээсэн буй. 

	Мэдлэгтэй байх нэг хэрэг, ухаарал сэхээрэл гэдэг нэлээд өөр юм. Сэтгэлд нинж суух гэж нэг сүрхий ойлголт ч бий. Энэ бол мэдлэгийн тухай яриа биш юм. Харин ухаарал, энэрэл, хайрын тухай юм. Их мэдлэгтэй атлаа хүйтэн аминч, хатуу хэрцгий хүмүүс бий. Бишгүй олон. Номын зорилго нь үүний тулд биш юм. Харин ухаарч, сэхээрч, энэрэл хайрын мөн чанарыг олох явдал.

	Товчхондоо ном унш, аль болох их унш, тэгээд сэтгэлтэйгээ нийлүүл. Тэгвээс хандах зүг аяндаа тогтоно.

	“Өнгөрсөн бүх цаг үеийн сүнс гагцхүү номд оршмуй” хэмээх Томас Карлайлын үгийг Конгрессын номын сангийн хананд зүгээр нэг залаагүй буй за. 

	 

	2016 оны 3 сарын 23.

	 

	 

	 

	 

	
ГУРАВДУГААР ХЭСЭГ: УРАН ЗОХИОЛЫН ЕРТӨНЦ

САЙХАН ЗҮҮДНЭЭСЭЭ СЭРЦГЭЭ, УРАН ЗОХИОЛЧИД ОО!!!

	1987 онд ЗХУ˗ын хоёр удаагийн, ЗОУ˗ын гурван удаагийн төрийн шагналт, ЗХУ˗ын хөдөлмөрийн баатар зохиолч В.Астафьевийн “Гунигт явдал” роман хэвлэгдэн гарч, социалист систем даяараа шуугьж билээ. Соц системийн нэгэн бүрэлдэхүүн хэсэг байсныхаа хувьд Монголчууд ч энэхүү зохиолыг яаравчлан орчуулж, /орчуулагч нь зохиолч, сэтгүүлч, орчуулагч Р.Ганбат/, тухайн үеийн сэхээтнүүд энэхүү номын талаар энд тэнд хэсэг бүлгээрээ хэлэлцэн мэтгэлцэж, мухардалд орсон соц системийн мөн чанарын тухай, гарах гарцын тухай эргэцүүлэн шүүж байлаа... Энэ завсар монголын зохиолчид ч зүгээр байсангүй, тухайлбал С.Жаргалсайхан, Ц.Балдорж, С.Доржготов нарын зарим бүтээлд соц системийн дотоод зөрчлийн мөн чанарыг нээн үзүүлэх гэсэн оролдлогууд гарч ирж, “Цог” сэтгүүл болон бусад хэвлэлээр өргөн хэлэлцүүлэг ч өрнөж байв.

	Үүнээс өмнөхөн ЗХУ˗н хөдөлмөрийн баатар, ЗОУ˗ын төрийн шагналт зохиолч Валентин Распутины “Түймэр” тууж монгол хэлээр орчуулагдчихсан байв. /Орчуулагч нь олон улсын тоймч, орчуулагч Ц.Даваажав/. Чухам энэ багавтархан тууж л Горбачевийн эхлүүлсэн “Өөрчлөн байгуулалт˗шинэ сэтгэлгээ” зайлшгүй хэрэгтэй болохыг олон түмний сэтгэл зүрхэнд гарцаагүй шивнэн өгүүлж, соц системийн доторх яагаад ч аргалшгүй болсон зөрчлийг нээн үзүүлсэн байна... Хүний натур чанарт өөрчлөлт дэвшил гараагүй тохиолдолд оюун санааны эзэнт гүрнийг цогцлоон босгох боломжгүй, ямар нэгэн “Түймэр” гарахад л соц системийн доторх хүмүүсийг хооронд нь холбож байсан “соц хайр сэтгэл”˗ийн хэлхээ холбоос ямар сул хэврэг, хиймэл хоосон, ёс зүйн үүрэг хариуцлага нь ямар ч үнэ хүндгүй болох нь харагдаж, тас тас үсрэн унаж байгааг харуулсан... Үнэхээр ч тийм байсныг дараахан нь өрнөсөн түүхэн үйл явц, соц системийн задрал бүрнээ нотлон харуулсан “ГУНИГТ ЯВДАЛ” болсон билээ.

	Чухам “Түймэр”, “Гунигт явдал” хэмээх энэ хоёр багавтар тууж Соц системийн мухардлын үнэн дүр төрх, мөн чанарыг таниулж, ард түмний нүдийг нээж өгсөн нь өөрчлөн байгуулалтын дотоод нэгэн чухлаас чухал хөдөлгөгч хөдөлгүүр болсон ба харин гадаад хүчин зүйл нь огт өөр утга агуулга, зорилготой байсан юм. Энэ нь өнөөдрийн манай сэдэв биш тул түр орхиё.

	Уран зохиол гэгч нийгмийн оюун санаанд ямархан их үүрэгтэй болохын ойрмогхон бөгөөд бидний амьдралтай хамгийн хамаатай, үр дүнг нь бодитойгоор мэдэрсэн жишээ энэ.

	Жаахан өмнөх үеийн нэгэн тод жишээ авъя. 1850 онд АНУ˗ын конгресс “Оргодол боолын тухай хууль”˗ийг батлан гаргажээ. Энэ хуулиар эзнээсээ оргосон боолыг хатуу чанга шийтгэнэ. Тухайн үед боолчлолын нөхцөл байдал хүнд байсан өмнөд мужуудаас боолууд олноороо оргон, умардын аж үйлдвэржиж эхэлсэн хотууд руу амьдрал хайн дүрвэдэг байжээ. Тэдний эсрэг гаргасан хууль. Оргодол боолыг ангуучилдаг буутай, үнэрч нохойтой ангуучдын хүчирхэг баг ихэд моодонд орж байсан гэдэг. Тэд хөөрхий оргосон боолыг бууны сүмбээр нохой шиг занчиж, төмөр гав зүүж, гахайтай хамт хонуулах нь ердийн үзэгдэл байж... Алчихад их сайндаа эзэнд нь таван доллар төлнө. Тухайн үед АНУ˗д хар боолын зах зээл ид байсан үе.

	Энэ байдалд сэтгэл шимширсэн Бичер Стоу хэмээх олон хүүхэдтэй нэгэн эх боолын энэхүү хүнд хэцүү, гашуун хувь тавилангийн тухай зохиол бичжээ. “Том авгын овоохой” гэх энэхүү зохиолыг манай ахмад орчуулагчид аль 50˗аад оны үед эх хэлээрээ орчуулан гаргасан санагдана. 1851 оны эхээр тогтмол хэвлэлүүдэд цувралаар гарсан энэ зохиол жилийн дараа бие даасан ном болон хэвлэгдэж, хоромхон зуурт эхлээд 5000, дараа нь бүр 300 000 ширхгээр зарагджээ. Тэр үеийн Америкт 300 000 ширхэг ном гэдэг асар том тоо... Ном дахиад, бас дахиад хэвлэгдэв. Түүнээс ч хачирхалтай зүйл болсон нь Боолчлолыг эсэргүүцсэн умард, дэмжсэн өмнөд хоёр талд Америк орон хуваагдаж, улмаар иргэний дайны гал дүрэлзэн асжээ.

	1862 оны 11 сарын 25˗нд Ерөнхийлөгч Абрахам Линкольн Цагаан ордонд Бичер Стоу˗г хүлээн авч уулзахдаа “Энэ агуу их дайны галыг асаасан гайхамшигтай номыг зохиогч тэр бяцхан эмэгтэй та мөн гэж үү?” хэмээн дуу алдаж байсан гэдэг.

	Ер нь хүн төрөлхтний түүхэнд уран зохиолын хүчирхэг нөлөөтэй эгнүүлж харьцуулах салбар гэж үгүй юм. Бүүр эрт цагт Эртний Грект хүчирхэг төр улс үүсэж, Афины ардчилал мандаж, Спартууд эр зоригоо гайхуулж байв. Гэвч Хомергүйгээр, түүний “Илиада, Одессиа”˗гүйгээр ийм зүйл болох боломжгүй байсан. Яагаад гэвэл Афинчууд бүгд найрамдах улсын үзэл санаагаа Хомероос авч, Спартчууд эр зоригоо Хомероор тэжээлгэж байв.

	1762 онд шил дараалан хэвлэгдсэн Ж.Ж.Руссогийн “Эмили” роман, “Нийгмийн гэрээ” хоёр нь Францын агуу их хувьсгалын угтал, оюун санааны хөрс суурийг бүрдүүлж өгсөн гэж үздэг.

	Энэтхэгийн үндэсний сэргэн мандал, тусгаар тогтнолын удирдагч, оюун санааны эцэг Махатма Ганди өөрийн цөхөршгүй, шантаршгүй, эвлэршгүй боловч энэрэнгүй их тэмцэл, оюун сэтгэлгээнийхээ эх ундаргыг “Рамаяна”˗гаас (Рамын үлгэрийн цоморлог) авч байсан ба тэнгэрийн орноо одохынхоо өмнө уруул хөдөлгөн шивнэсэн сүүлчийн үг нь РАМА байсан гэдэг. Өөрөөр хэлбэл Энэтхэгийн хүч хэрэглээгүй үндэсний их хувьсгалын үзэл санааны эх сурвалж нь бидний хэлж заншсанаар “Рамын үлгэрийн цоморлог” байж...

	Дундад эриний балар харанхуйн хөшгийг Дон Кихотын урт чөргөр гар сөхөж, Шекспир тайзан дээр тэр хөшгийг бүрэн дэлгэн хаяж, Бальзакаас Европ дахин эдийн засгийн системийн язгуур шинжээ олж харан, Шиллер, Гөте, Гэгель, Маркс нар бодомж болгон боловсруулж, тэгээд оюун санааны энэхүү баялаг хөрс суурин дээр хөгшин Европ хүчирхэгжин өндийж байв. Тэр үеийн Барууны ертөнцийн мундагчуул болох Бальзак, Флобер, Стандель, Мопассан, Драйзер... Тэд уран бүтээлдээ, романууддаа амьдарч асан нийгмээ бүхий л талаас нь задлан шинжилж, дүгнэн цэгнэж, тэгээд эрс хатуу эсэргүүцэн шүүмжлэгчид байв.

	Яагаад гэвэл нийгмийн аливаа хөгжил дэвшлийн суурь нь оюун санаа байдаг, чухам оюун санаанд ямар нэгэн юм өрнөж, бужигнаж, эрж хайж, танин мэдэж байж л дараа нь нийгмийн дэвшил бий болдог нь түүхэн зүй тогтол... 

	Тэр оюун санааны эрч хүч, тэжээл гэрэл гэгээ, унал сэхлийн нэгэн ундарга нь урлаг, уран зохиол болж ирсэн нь ч мөн л зүй тогтол... Уран зохиол бол нийгмээсээ шууд болон шууд бус хамааралтай цэвэр нийгмийн үзэгдэл, хэчнээн цэвэр субьектив бүтээл туурвилаа ч тэр туурвигч нь өөрөө тухайн цаг үеийнхээ, нийгмийнхээ бүтээгдэхүүн л байдаг гарцаагүй хууль бий. Марианы хонхорт төрж, Саран дээр өсөж, Ангараг гариг дээр л боловсрол эзэмшээгүй тохиолдолд шүү дээ. Ямар ч эрхэм дээд цэвэр уран зохиолч нийгэм, цаг үеийнхээ золиос нь, бүтээл нь, урлаг нь, нулимс нь, бас дуу хоолой, цуурай нь л байна. Тиймээс ч ухаарч сэхээрсэн хүчирхэг төртэй улс үндэстнүүд уран зохиолын соён гэгээрүүлэх, сэхээрүүлэх үүргийг онцгойлон анхаарч, бүхий л боломжоороо ашиглахыг хичээдэг.

	Энэ хүчирхэг нөлөөг өөрийн үзэл суртлын, оюун санааны мөрөөдлийн их улс байгуулах үйлстээ хэрхэн ашиглахаа В.И.Ленин тов тодорхой харж байсан байдаг. Тэр бээр 1914 онд бичсэн “Намын байгууллага ба Намч утга зохиол” бүтээлдээ нийгмийг машин механизм гэж үзэх юм бол утга зохиол бол тэр механизмын эрэг шураг нь гэж тодорхойлж байв. Тэр утга зохиолыг өөрийн эзэнт улсынхаа эрэг шураг, боолт болгож чадсан. Мөн Их Толстойг “Оросын хувьсгалын нэвтэрхий толь” хэмээн нэрлэж байлаа. Үнэхээр ч Их Толстойн бүтээлүүдэд тэр цагийн Орос орны нүүр царай, мөн чанар нь мөхөл сэхэл, итгэл мөрөөдөлтэйгөө тодоос тод тольдогдон байсан. Энэ бүхэн утга, уран зохиолын нийгмийн үр нөлөө, ач холбогдол ямар хүчтэйг харуулна.

	1990 оноос өмнөхөн утга зохиол чухам хүйтэн дайны нэгэн гол зэвсэг нь болж байв. Соц систем нь системээ хамгаалж үлдэхийн тулд чардайтлаа тэмцэж, утга зохиолын намч, ангич, ардач чанарт байдгаараа анхаарч байхад нөгөө талаас нь энэ системийг сөхрүүлж авах гэсэн хүчин ч улайран, энэ улайралдаа утга зохиолыг ч өргөн ашиглаж байв. Нэгхэн жишээ нь ур чадвар, мэргэжлийн түвшний хувьд овойж оцойх зүйлгүй, ядмагхан А.Солженыцины “Гулаг олтриг”˗т Нобелийн шагнал хүртэл өгч байв. Соц нийгмийн гүнд буй муу муухай бүхнийг өсгөн мандуулж, гайхан шагшруулж, жигшүүлж байлаа. Үр дүн нь ч гарсан.

	Чухам утга, уран зохиол гэгч зөв үйлд, зөв хэрэглэх аваас тун чиг сайхан үйлийг бүтээнэ. Харин буруу үйлд, буруу гарт, буруу хэрэглэх аваас ямар ч балаг балчиг тарьж мэдэх тийм л хүчирхэг зэвсэг.

	Тиймээс ч хөгжингүй улс орнууд үндэснийхээ утга зохиолын хөгжилд онцгой анхаарч, хөрөнгө мөнгө хаяж, урамшуулж, дэмжиж ирсэн байдаг.

	Харин 1990 оноос хойш нэг хачирхалтай, согогтой үзэл манай уран зохиолын ертөнцөд түгээмэл дэлгэрсэн нь нийгмийн шинж чанараас ангид “цэвэр уран зохиол”˗ын тухай үзэл. Уран зохиолд нийгмийн шинж чанар гэж байх ёсгүй, зохиолч, уран бүтээлч хүн нийгмийн өмнө, хэлний өмнө, ард түмний өмнө ямар нэгэн хариуцлага хүлээх ёсонгүй гэсэн үзэл... Үзэл ч гэж, төөрөгдөл, туйлшрал юм.

	25 жилийн өмнө урлаг, утга зохиолд байсан намч, ангич, ардач чанарыг таягдан хаях хэрэгтэй байсан, угаасаа тэр бол зохиомол, хиймэл зүйл, цаг зуурын чимэг зүүлт байсан. Харин утга зохиолын нийгмийн чанарыг нь, улс үндэстний оюун сэтгэлгээний суурь болж байдаг мөн чанарыг нь яагаад ч авч хаях боломжгүй. Уран бүтээлч хүн үндэснийхээ хэлний өмнө, түүгээр дамжуулаад үндэснийхээ оюун сэтгэлгээний өмнө, бас цаашлаад улс орныхоо сэргэн мандлын өмнө томоос том хариуцлага үүрч байдаг. Энэ үүрэг хариуцлагыг намч, ангич, ардач чанартай хольж хутгаад хогтой зуурч болохгүй.

	Соц үзэл сурталтай зохиолыг “Пий, паа” хэмээн түлхэж, үзэл сурталгүй цэвэр уран зохиолын тухай сайхан ярих атлаа жинхэнээсээ нул барууны туйлширсан либерал үзэл суртал болсон Айн Рэндийн “Атлантын нуруу тэнийв” зохиолыг “Миний ширээний ном” хэмээн үсээ сүгсгэнүүлэн толгойгоо сэгсчиж, шүлсээ үсчүүлэн шогширно. Өхөөрдмөөр ч юм шиг.

	Танин мэдүүлэх, соён гэгээрүүлэх үүрэггүй уран зохиолыг бүтээх тухай шогшрон чухалчлах атлаа Жорж Орвелийн “Амьтны ферм”˗ийг гайхан шагшрах... Гэтэл гажуудсан нийгмийн мөн чанарыг гахайн Ферм дээрх дэг журмаас, дарангуйлагчийн араншныг Удирдагч гахайнаас олж харцгаана... Хөөрхөн гэдэг нь.

	Иймэрхүү гэнэн төөрөгдлийн үр дүнд манай үндэстний утга зохиол ард түмний оюун сэтгэлгээний чанадад, нийгмийн гүнд өрнөж буй үйл явцыг задлан шинжилж, дэлгэн үзүүлдэг, танин мэдүүлдэг, сэхээрүүлдэг чадвараа бүрэн алдсан. Уг нь “Хүн төрөлхтний зовлон шаналал, баяр гуниг бүхэн яруу найрагчийн сэтгэл зүрхэн дундуур гардаг” гэдэг сэн... Үүнийг яруу сайхан илтгэсэн Махтумкулийн тухай нэгэн сайхан домог байдаг сан. 

	Харин манай яруу найрагчдын хувьд, хүн төрөлхтний бүү хэл үндэс угсаа, эх орон нэгтнүүдийнх нь зовлон гуниг, баяр жаргал сэтгэл зүрхнээс нь нэлээд холуур урсдаг бололтой...

	Нийгэм цаг үе өөрийгөө танин мэдэх, тольдон харахад нийгмийн романы үүрэг нэн чухал. Цаг үе өөрийгөө танин мэдэж байж, хаана байгаагаа анзааран сэхээрч байж урагшлан хөгждөг жамтай. Бидний бузартай буртагтай гаталж ядан буй энэ ёс зүйн баримжаагүй болчихсон, үзэл санааны төөрөгдөлд хөтлүүлчихсэн цаг үе өөрийгөө нэг анзаарч харах зайлшгүй хэрэгцээ шаардлага бий. Харамсалтай нь яг энэ цаг үед иймэрхүү цаг үеэ, туулж буй нийгмийнхээ туршилтыг ултайхан шиншилж, шинжиж үзсэн роман, уран зохиол аргагүй ихээр үгүйлэгдэж байна.

	Өнөөгийн бидний цаг үед оюун санааны үнэт зүйл гэдэг юм ихэд бүдгэрэн баларчээ... Монгол хүн өөрийгөө хэн гэдгээ, ямар байх учиртайгаа мэдэхээ больсон. Бидэнд шинэ үнэт зүйл, эрхэмлэн дуурайх ёс зүй, итгэл үнэмшил хамгийн түрүүнд хэрэгтэй байна..

	Үнэт зүйлгүй нийгэмд хүн алга болдог. Хүн алга болж байгааг, өөрөөр хэлбэл хүн чанар сульдан тамирдаж буйг бид өдөр тутам харж байна. Жудаг, ичих нүүр, үүрэг хариуцлага, ёс зүй, итгэл үнэмшил гэдэг зүйл улам бүр бүдгэрэн алга болж байна. 

	Тиймээс эрхэм уран зохиолч нөхөд минь, энэ үнэт зүйлгүй болчихсон нийгмийнхээ, цаг үеийнхээ үнэт зүйлийг бүтээх хэрэгтэй. Яагаад гэвэл энэ үнэт зүйлийг бүтээгчид нь улс төрчид биш, эдийн засагчид бол бүр ч биш, зөвхөн уран бүтээлч, сэтгэгч нар л байдаг юм. 

	Товчхондоо нийгмийнхээ, цаг үеийнхээ оюун санааг араасаа дагуулах шинэ дэвшилт үзэл санаа, үнэт зүйлийн үндсийг бий болгох хэрэгтэй байна. Ингэхэд дэлхийн бүх сонгодгууд томоохон сэтгэгчид байсан юм шүү..

	Харин манай уран зохиолчдын нэг хэсэг нь их сайндаа “Болор цом”, “Утгын чимэг” гэх мэтийн уралдаан тэмцэлдээнд уран яруугаар уншиж, зүрх нь хөөрсөн олны алга ташилтаар тэжээгддэг шүлгэнцэр, өгүүллэнцрээс цааш гарч чадахгүй байна. Хараагаад, цээрлэж жийрхээд байдаг соц үеийнхээ нуль уриа лоозон болсон хоосон цулгай бүтээлүүдээс огтхон ч дээрдэх юмгүй байна. Түүнээ утга зохиолын хэмжүүр гэж өөрсдөө ч итгэцгээж, ард түмнээ ч итгүүлэн төөрөлдүүлж, мунхруулж байна. Дотоод эрчим хүч, оюуны тэсрэлт, тэмүүлэлгүй, хий хоосон гунигласан, нялганасан, үгээр наадсан, яг л өнгөөр угалзлуулсан авдрын хээ шиг шүлгэнцрүүдээс, утга авцалдаа, түүхэн үнэн, ур чадвараас нэлээд хол төсөө романцруудаас хэтэрч чадахгүй байна. Нэг бол олны анхаарал татсан сэдвээр бизнес хийж, эсвэл шалдар сулдар сэдэв тойрон гунганалдахаас хэтрэхгүй байна.

	Арай дөмөгхөн нөгөө хэсэг нь “Цэвэр уран зохиол”˗ын тухай сэршгүй гүн бат зүүдэн нойрондоо умбацгаажээ. Эргэн тойронд нь юу болж, ард түмэн нь юунд баярлаж, юунд хөөрч, юунд гутарч, юунд зовж шаналан, юуг хүсэж мөрөөдөж буйг анзаарах ч сөхөөгүй, цэвэр утга зохиолынхоо тухай агуу их мөрөөдлийн зүүдэндээ мансуурцгаажээ. Хүйтэн дайнд ялагдаж явсан тэр цаг үед хүйтэн мэсэнд үхлийн мэт гүн гүнзгий шарх авчээ.

	Энэ цаг үе бол нэн сонирхолтой цаг үе, хүн болоод түүний мөн чанар, нийгэм болоод түүний олон хувилбарыг таньж мэдэх боломж уран зохиолчдод нэн өргөн нээж өгсөн цаг үе. Алах ял заагдан шонд дүүжлүүлж, цөллөгт хатаж, өлсгөлөн, өрд таталдаж явсан Ф.Достоевский хэцүү бурангуй тэр цаг үеэ “Энэ цаг үед төрсөн минь юутай аз вэ” гэж халаглан бичиж байсан нь чухам түүнд тэр хэцүү цаг үе нь хүн, түүний мөн чанарыг танин мэдэхэд ямар ч номоос, эрдэмтнээс, гүн ухаантнаас илүү багшилж байсанд оршино.

	Манай энэ цаг үед чухам энэ л цаг үеийнхээ, энэ нийгмийнхээ, ард түмний оюун сэтгэлгээний гүнд болж буй үйл явдлыг задлан шинжилсэн, нээн үзүүлсэн уран зохиол нэн хэрэгтэй байна. Яагаад гэвэл, өнөөдөр, Монгол Улсад нийгмийн томоохон хөгжил дэвшил зайлшгүй хэрэгтэй цаг үе, өөрөөр хэлбэл оюун санааны их хувьсал өөрчлөлтийн цаг үе тулж ирээд байна. Харин тэр цаг үеийг урин дууддаг түүчээ нь, Данко нь болсон эрхэм уран зохиолчид, оюун билиг, сэтгэлгээний их мастерууд маань хаана байна? Том эргэлтийн, дэвшлийн оюуны суурийг тавьдаг тэр хүмүүс маань хаачив... Монголын Бальзак, Толстой нар...

	Нийгэм харанхуй мунхаг болох хэрээр, зэрлэгшиж, задрах хэрээр, нийгмийн хөгжил гажих хэрээр утга зохиол цэвэршдэг тийм теорем ч гэж байхгүй. Хэрвээ тэгдэг ахул утга зохиолын ч хэрэг алга.

	Цаг үеийнхээ ачаанаас үүрэлц, уран зохиолчид, яруу найрагчид минь. Яагаад гэвэл тийм цаг үе нь ирчихсэн байна. Дахин олдохгүй насанд чинь дахиад олдохгүй үүрэг хариуцлага, ачаа хүлээж байна. Зөвхөн та бүхний л үүрэх тэр ачаа... Нийгэм цаг үе дандаа ийм байгаад байдаггүй, ийм онцгой шилжилт өөрчлөлт тэр бүр болоод байдаггүй, нойрмоглон нозоорох цаг нь ихэнхдээ байдаг.

	˗ “Болор цом” зүүдлэн зүүдлэх сайхан зүүднээсээ сэрцгээ, эрхэм Болор цомтонгууд аа... Улс орон чинь уруудан доройтсоор нэг л мэдэхэд мөрөөдөл болсон Болор цом чинь Зоос зуусан ногоон мэлхийгээр солигдчихвол яах гээ вэ?

	˗ “Зүлгэн дээр гэрээ бариад Зүгээр л нэг амьдрах сан” хэмээн зүүдлэх сайхан зүүднээсээ сэрцгээ, Яруу найрагчид аа... Газар шороо чинь цөлмүүлэн ухуулсаар, цөлжиж, гандсаар нэг л өдөр гэрийн буурины чинээ ч зүлэг олдохгүй болчихсон байх ахул ямар баллад, риквиемээ бичих гээ вэ?

	˗ “Цэвэр уран” зохиол зүүдлэн зүүдлэх сайхан зүүднээсээ сэрцгээ, Уран зохиолчид оо... Эх оронгүй, эх хэлгүй, элгэн ард түмэнгүй болчихвол эзгүй цөлд очиж элсний ширхэгт шүлгээ уншиж, үнс нурамд зохиолоо шивнэж өгөх гээ юу?

	˗ Товчхондоо нийгмийг араасаа дагуулах шинэ үзэл санаа, үнэт зүйлийн үндсийг бий болгох хэрэгтэй байна. Нийгмээ эрхэмлэн дагадаг ёс зүйтэй, итгэл үнэмшилтэй болгох хэрэгтэй байна. Эрхэм уран зохиолч, сэтгэгчид ээ...

	2015.2.28

	(“Зууны мэдээ” сонинд нийтлэгдсэн)

	 

	 

	 

	 


23 НАСАНДАА АВАРГА РОМАН БИЧИЖ ЧАДНА

	Нобелийн шагналыг гуядаж авсан, 4 боть аварга том туульсын роман “Дөлгөөн Дон”˗ыг М.Шолохов бичээгүй гэх үзэл хандлага байдаг. 90 он гарснаас хойш хойд хөршид энэ үзэл илүү ихээр дуулдах болжээ.

	Өөр хүний бүтээлийг Шолохов луйвардсан, мөн олон туршлагатай зохиолчид нэгдэж бичээд Шолоховын нэр дээр хэвлүүлсэн гэх мэт. Тухайлбал, 1920 онд 50 насандаа нас барсан Оросын хасаг гаралт зохиолч Федор Дмитриевич Крюковыг “Дөлгөөн Дон”˗ы жинхэнэ зохиолч нь гэдэг. Түүний гар бичмэлийг залуу Шолохов олж аваад, дахин хуулбарлан өөрийн болгосон гэж Крюковын талыг баримтлагчид үздэг байна. 

	Тэднийхээр бол нэгд, Крюков амьдралын болоод уран бүтээлчийн туршлагын хувьд Шолоховоос хол илүү байж. Бүр 1892 оноос уран бүтээлээ эхлүүлжээ. Түүх, үнэн алдартнуудын зан заншил, сэтгэлгээ, шашны баярын талаарх мэдлэг, Дэлхийн I дайн, хувьсгал болон Иргэний дайны хүнд хүчир он жилүүдийг туулсан туршлага, Оросын болон дэлхийн утга зохиолтой танилцсан зэргээрээ ийм хэмжээний туульсын зохиол бичих боломж нь Крюковт илүү. Түүний хажууд Шолохов бол нэг муу гимназийн л жаал байсан. Крюковыг нас бардаг 1920 онд Шолохов 15˗тай гимназид гүйж явсан байна. 

	Удаад нь “Дөлгөөн Дон”˗ыг бүтээсэн арга барил, дүрийн илэрхийлэл, уран сайхны дүрслэл зэрэг нь Крюковынхтай илүү төстэй байдаг гэнэ. 

	Мөн, Крюков большевизмыг тууштай эсэргүүцэгч байжээ. “Дөлгөөн Дон”˗ы анхны хувилбарт большевизмыг эсэргүүцсэн зүйлс нэлээд байсан ба зохиолыг олонтоо засварлан хэвлэсэн гэдэг. Тэр явцад большевизмыг эсэргүүцсэн уур амьсгал арилсаар алга болжээ.

	А.Солженицын “Улаан дугуй” зохиолдоо Крюковыг гол баатраа /өөр нэрээр/ болгон, энэ мэт чухал түүхийг зарим талаар дэлгэн үзүүлсэн гэнэ. Крюковын алдар нэр эргэн сэргэж, “Дөлгөөн Дон” жинхэнэ эзэндээ очих болно хэмээн А.Солженицын болон түүний үзлийг дагагчид үздэг байна. 

	Ер шинэ тулгар Зөвлөлт төр өөрийн хүчирхэг дуу хоолой бүхий шинэ залуу зохиолчтой болох бодлогоо М.Шолоховоор гүйцэлдүүлсэн, тэр бодлогынх нь дотор “Дөлгөөн Дон” хавчуулагдчихсан юм ч гэж хэлэх нь бас байна.

	Гэх мэтээр XX зууны аварга туурвилуудын нэгний талаар хачирхалтай сонирхолтой зүйлс олон бий билээ. Ер нь ч ямар нэгэн ээдрээтэй, адал явдал дүүрэн намтар түүхгүй аварга туурвил бүтээлүүд ч гэж юу байх вэ. 

	“Дөлгөөн Дон” болоод ерөөс “Донын өгүүллэгүүд”, “Сэтгэлийг шинэтгэсэн нь”, “Тэд эх орныхоо төлөө тулалдсан юм”, “Хүний хувь заяа” зэрэг Шолоховын бусад бүтээлүүдийг шимтэн уншигчийнхаа хувьд надад ч бас “Дөлгөөн Дон”˗ыг хэн нь бичсэн байж болох вэ гэдэг талаар өөрийн бодол бий. Хуваалцсуу... 

	 

	* * *

	М.Шолохов 1928 онд 23 настайдаа “Дөлгөөн Дон” романыхаа I, II ботийг, 1932 онд 27 насандаа III, IV ботийг бичсэн хэмээн албан ёсны намтарт нь байдаг. 

	23˗хан настай залуугаас амьдралыг нэвт таньж туулсан хүнд л байх тийм арвин их туршлага байх уу, өгүүлэн урлах эгэлгүй их ур чадвартай болж амжих уу гэдэгт л дээрх эргэлзээний гол сэжүүр нь байгаа юм. Мөн Шолохов хожим “Дөлгөөн Дон” шигээ агуу роман дахин бичиж чадаагүй нь энэхүү сэжгийг лавшруулдаг. Эргэлзээ бий болгодог гол гурван үндэслэл нь энэ болно. Тэгэхээр эдгээр дээр тогтож харъя. 

	 

	Нэг. АМЬДРАЛЫН ТУРШЛАГА НАС ХАРГАЛЗДАГГҮЙ...

	 

	Ер нь тийм юм. 20˗хон насандаа 50 настны ч үзээгүйг үзэж, туулаагүйг туулж, зовоогүйг зовох нь зарим хүнд бий. 

	Шолохов ч бас зүгээр нэг дардан замаар гүйгээд байсан нөхөр биш, түүний идэр насандаа туулсан он жилүүд нь адал явдлаар хангалттай. Хорь хүрээгүй шахам байхдаа хоёр ч удаа буудан алах ял авч, үхлээ хүлээн хэвтэж үзсэн хүн. 

	Үүнийг эхнээс нь өгүүлсүү. Цуст Ням гараг улайран байх 1905 онд М.Шолохов Донын хязгаарт хасаг тосгонд төржээ. 12˗тойд нь Октябрын хувьсгал гарч. Эцэг нь хүүгээ хар багаас нь нутгийн багшид шавь оруулж, бичиг үсэгт тайлуулсан төдийгүй, 9 настайдаа Москвад хөвүүдийн гимназийн бэлтгэлд, дараа нь Воронежийн гимназид хэдэн жил суралцаж, цагтаа л хөөрхөн боловсрол авсан байна. Боловсролгүй тариачин гэх боломжгүй. Энэ зуур тосгонд нь Германы цэргүүд орж ирж, үймээн самуун болж байсныг нүдээрээ харж байжээ. 

	13˗тайдаа гимназийн 4˗р анги төгсөж, хэсэг зуур завсардсаны дараа нягтлангийн сургуульд суралцсан байна. Тэгээд нударганчуудаас нуусан илүүдэл хоол хүнсийг нь хураах Хүнсний отрядад оржээ. 

	Хатуу ширүүн, өршөөл энэрэлгүй их өлсгөлөнгийн үе байлаа. Тэр цагт өлсгөлөнгөөр Оросын тал нутагт тариачид сая саяараа үхэж байж. Туйлдсан тариачид хоол хүнсгүй бол хэрхэн тариа будаагаа тарьж чадах билээ, Антантууд болон дотоодынхонтойгоо эрэгчин эмэгчнээ үзэж буй армийнхан хоол хүнсгүй бол хэрхэн байлдах билээ. Гэтэл нөөцөлсөн их хэмжээний хүнстэй хүмүүс их олон байж. Тэд хүнс тариагаа сайн дураараа гаргаж ирэх, хуваалцах сонирхолгүй. Тиймээс шинэ тулгар төр пролетарийн хүчирхийллээр тэдгээр нуусан хоол хүнсийг нь булааж авах арга хэмжээ авсан ба Шолоховын эгнээнд нь орсон Хүнсний отряд бол тэр хүчирхийллийг гардан хэрэгжүүлэгч нь байв. 

	Өнөөгийнхөөр бол “Ил тод байдлын тухай хууль” хэрэгжүүлэгч ч юм уу даа. Тэр цагт харин нуусан нөөцийг нь шууд л булаана, өгөхгүй гэвэл буудна, шоронд хорино. Тийм л хатуу цаг үе байж.

	Нударганчууд гэгдэх чинээлэг тариачид, газрын эзэд илүүдэл хоол хүнсээ өгөхгүй хэмээн хатуу ширүүнээр, бүр үхэн хатан тэмцэнэ. Шолохов 1920 онд 15 насандаа тус отрядынхаа дарга нь болж, нударганчуудтай тэмцэж гарчээ. Хүчирхэг эсэргүүцлийн бүлэг болох Махногийнхонтой дайтаж яваад олзлогдсон байна. Би юу, чи юу гэсэн хэцүү үе тул олзлогдсон л бол ямар ч эргэлзээгүй буудчихдаг байжээ. Олзонд байхдаа өөрийг нь буудаж ална гэдэгт огт эргэлзээгүй гэдэг. Гэтэл аз дайрч, Махногийнхон түүнийг яасан ч үгүй явуулчихжээ. Бие жижиг, нас багыг нь харгалзсан ч байж магад юм. Эсвэл Их зохиолчийн Их хувь заяа ивээсэн ч байж болно.

	1922 онд харин өөрийн талынхан нь 17˗той Шолоховыг ажлын ноцтой алдаа буюу нугалаа гаргасан хэмээн баривчилж, шүүхээс буудан алах ял оноожээ. Эцэг, эх нь хүүгээ ялаас мултлахын тулд, насанд хүрээгүй гэсэн үндэслэл гарган, их мөнгө төлбөр төлөн байж, дараагийн шүүх хурал хүртэл түр хойшлуулжээ. Тэгээд алах ялыг нь хорих ялаар сольж, насанд хүрээгүй учир Москвагийн ойролцоо хүүхэд засан хүмүүжүүлэх шоронд шилжүүлсэн байна. 

	Удалгүй суллагдаж, курст суралцаж, комсомолд элсэж, чулуучин, ачаа ачигч зэрэг янз бүрийн ч ажил хийж үзжээ. 

	Энэ үедээ буюу 1923 онд Донын талд хүнсний отрядад байж, Махногийн дээрэмчидтэй тэмцэж явсан амьдралаасаа голдуу сэдэвлэсэн өгүүллэг бичиж, сонин хэвлэлд өгөх болсон байна. Тэгэхэд Шолохов 18 настай байжээ. 

	Ийнхүү Шолохов ангийн тэмцэлд эрт багаас оролцож, 20 ч хүрээгүй явахдаа догшин дайчидтай эрэгчин эмэгчнээ үзэн дайтаж, отряд командалж, алах ял хоёронтоо авч, шоронд орж, янз бүрийн ажилд нухлагдаж явсан нь түүнд амьдралын асар баялаг туршлага, бас уран бүтээлийн шавхагдашгүй түүхий эдийг цуглуулга болж өгсөн гэж харагддаг. Ер алах ял сонсож, үхлээ хүлээн сууна гэдэг бол идэр залуусын оюун ухааныг хурцалж, амьдралыг нэвт харах чадварыг нь хөгжүүлж өгсөн тохиолдол нэг бус бий. Достоевский ч мөн адил 25 гүйцэд хүрээгүй насандаа цаазын шонд толгойдоо шуудай углуулан хүлүүлчхээд, буудах тушаал өгөн хашхирах чимээг хүлээн, агшин бүрийг тоолон зогсож үзсэн хүн. Гэвч алах ял нь Сибирийн хүнд хэцүү цөллөгөөр солигдсон. Хэрвээ тийн зогсоогүй бол, тийм хүнд хэцүү зүрх сэтгэлийн туршлага туулаагүй, хэрэв Сибирьд цөлөгдөөгүй бол Достоевский хэзээ ч бүрэн бүтэн Достоевский болж чадахгүй байсан.

	Дэлхийн I дайн, Октябрын их хувьсгал, Иргэний дайн, их өлсгөлөн гэх мэт түүхэн их явдлууд тухайн цаг үеийнхний хүүхэд насыг цагаас нь эрт хулгайлан одож, шар сахал нь ч гүйцэд соёолоогүй насанд нь хэрсүү хэцүү, догь хашир дайчин эрс болгож байж. 

	Тэр үед 15, 16˗хан насандаа Хороо хүртэл командлан дайтан тулалдаж явсан эрчүүдийн түүх нэг бус бий. Онцгой тохиолдолд хүүхэд эрт ухаажиж, хэрсүүждэгийн жишээ. 

	“Төмөр ба түүний команд”, “Чук, Гек хоёр”, “Цэнхэр аяга” зэрэг олон сайхан зохиол бичсэн Аркадий Гайдар иргэний дайны үед 16 насандаа хороо командалж явсан гэдэг. 

	Үхэх үү, тэсэх үү гэдгээ шийдэх мөч өдөр бүр тулгарч байсан хүнд үе. Тэр цагийн цэргийн хорооныхон бол алж шулахаас өчүүхэн ч халирахгүй, хатуу чанга, Дэлхийн I дайн, хувьсгал, иргэний дайн гээд юм юм үзчихсэн хашир бурхинууд. Тэр олон зуу, мянга мянган эрсийг удирдаж, дайтна, стратеги гаргаж, маневр хийнэ, хувь заяаг нь мэднэ, хоолтой ундтай, орон байртай байлгана гэдэг бол барагтай хүний барах зүйл биш. Хороо гэдэг чинь хорин хүн биш, батальон, зуут, эскадрон, ротоос бүрддэг, бүрэн бүрэлдэхүүнээрээ бол доод тал нь 500, ихдээ 2500 хүнтэй байлдааны томоохон нэгж юм. Тийм хэмжээний цэргийн томоохон нэгжийг хатуу ширүүн нөхцөлд удирдан, ялалт байгуулаад яваа 16 настай хүүг зүгээр л төсөөлөөд үзэх хэрэгтэй юм. Ямар байлдаж тоглож байгаа биш дээ. Хэрсүүжилгүй ч яах вэ, эс чадваас үхэх болно. 

	Энэ мэтээс үзэхэд Шолоховыг тэр түүхэн их үйл явдлуудыг туулсан амьдралын туршлага багатай гэх үндэслэл үгүй мэт. 

	.

	Хоёр: ТУУРВИН БҮТЭЭХ АВЬЯАС ТӨРӨЛХИЙНХ

	 

	М.Шолохов 19 настайдаа “Донын өгүүллэгүүд”, “Номин тал” хэмээх өгүүллэгийн хоёр ч түүвэр бичсэн байна. Том түүвэр шүү дээ, гутлын зулаг шиг нимгэхэн юм биш. Тэнд буй олон арван өгүүллэгүүдийг өөр хооронд нь харьцуулбал бичлэг, үйл явдал, бүтээмж, хэллэг гэх мэтээрээ яах аргагүй нэг хүнийх болох нь харагдана. Мундаг сайхан өгүүллэгүүд бий дээ. 19˗тэй залуугийн зохиол гэхэд гайхалтай. 

	Мөн “Дөлгөөн Дон”˗той дүр дүрслэл, дүрийн зан ааш, илэрхийлэх арга барил гэх мэтээрээ их төстэй, яах ч аргагүй нэг хүний зохиол гэж надад харагддаг. 

	“Донын өгүүллэгүүд”˗ийг нь уншсаны дараа үүнийг бичсэн 19˗тэй залуу 23˗тайдаа “Дөлгөөн Дон”˗ийг элбэгхэн бичиж чадна гэсэн итгэл төрнө. Гэтэл Крюковын талыг баримтлагчид “Донын өгүүллэгүүд”, “Номин тал” хоёрыг нь Крюковынх гэдэггүй. 

	Ер туурвин бүтээх авьяас чадвар гэдэг бол зам зууртаа олдог олз биш юм. Төрөлхийнх байдаг. Харин туулсан амьдралын янз бүрийн туршлага тэрхүү төрөлх авьяас билгийг нь хурцалж байдаг. Өөрөөр хэлбэл туршлага бол билүүтэй адил зүйл. Туршлага ямар байхаас авьяасын гал ихээхэн хамаарна. Муу билүүгээр билүүдвэл ир орох нь муутай л адил тааруухан, адал явдалгүй, сонирхолгүй, унаж босоогүй амьдралын туршлага авьяас билгийг тааруухан л хурцална. Харин хурц тод дурсамж бүхэн туурвин бүтээхүйн авьяас хэмээгч алмаасын жинхэнэ өнгийг нь гарган гялалзуулж чаддаг бөлгөө. 

	Туурвин бүтээх чадвар төрөлхийнх байдгийн жишээ олон. 

	Достоевский “Ядуу хүн” туужаа 23˗тайдаа бичсэн байдаг. Тэр туужийг нь тухайн үеийн нэр нөлөө бүхий зохиолч Григорьевич шөнө туж уйлан, бахархан байж уншчихаад, сэтгэл хөдөлсөндөө их Белинский дээр “Орост хоёр дахь Гоголь төрлөө” гэж хашхирсаар улаан нүдэлсэн амьтан орсон гэдэг. Харин Белинскийн “Өнөө цагт Гоголиуд борооны дараах мөөг шиг шөнө бүр л ургадаг болжээ” хэмээн тоомжиргүй, ёжтой хүлээн авчээ. Харин уншсан хойноо Достоевский рүү өөрөө гүйн очиж уулзаад “Залуу минь чи юу биччихсэнээ мэдэж байна уу? Өдий насандаа ч чи мэдэхгүй л дээ. Хожим нь чи мэдэх болно” гэсэн гэдэг. 

	Лермонтов 27 наслахдаа юу юу хийгээд үлдээчихсэнийг санах хэрэгтэй юм. Тэр яруу найрагч, хүүрнэл зохиолч, драмматургич, зураач байлаа. Бараг бичсэн бүхэн нь гайхалтай өв болон үлдсэн. “Манай үеийн баатар” хэмээх гүн гүнзгий утга агуулгатай романаа 25˗тайдаа бичсэн. 

	Агуу романч Чарльз Диккенс “Пиквикийн клубийн тэмдэглэлүүд”˗ээ 24˗25 насандаа бичсэн

	Манай Л.Түдэв гуай “Уулын үер” романаа 21 насандаа бичсэн. Маш содон найрагч Гомбын Сэр˗Од 23˗хан насалсан. Галсансүх “Үнээдэй нютаг”˗аа мөн хориодхон насандаа бичсэн. 

	Яруу найрагчид голдуу гол гол бүтээлүүдээ идэр залуудаа бичсэн байдаг, Артур Рембо бүр 17˗ ч хүрээгүй байхдаа хамаг оргил бүтээлээ туурвичихсан. Энэ мэт жишээ олныг дурдаж болно доо. 

	 

	Гурав: ЗОХИОЛЧИЙН ОРГИЛ ЦАГ ГЭЖ БАЙДАГ

	 

	Хожим Шолохов хэд хэдэн зохиол, роман бичсэн, “Тэд эх орныхоо төлөө тулалдсан юм”, “Сэтгэлийн шинэтгэсэн нь”, “Хүний хувь заяа”, “Эх орны тухай үг” гэх мэт. “Дөлгөөн Дон”˗оо гүйцэхгүй ч бас л мундаг шүү дээ. “Дөлгөөн Дон”˗ыг уншиж байхад яах аргагүй нэг тийм хүчирхэг залуу омголон бичлэг, илэрхийлэл мэдрэгддэг. Харин Эх орны их дайны үед голлон бичсэн “Тэд эх орныхоо төлөө тулалдсан юм”, бүр 1956 онд бичсэн “Хүний хувь заяа” зохиолуудаас бол ихээ амгалан, амьдралд нухлуулаад зөөлөрчихсөн ахимаг хүний ааш төрх мэдрэгдэнэ. 

	Ер ямар ч зохиолчид нэг тийм оргил цэг, оргил цаг гэж байдаг. Зарим зохиолчийн оргил цаг эрт ирдэг, тэгээд хожим цаг хугацаа өнгөрч, нас ахих бүр сулраад явчих... Шолоховын хувьд тэр бээр амьдралын бужигнаан дунд хувь заяаны эрхээр эрт орж, эрт хэрсүүжиж, бас ихээ эрт тэр өндөрлөгтөө хүрчихсэн хүн харагддаг. 

	Олонх хүүрнэл зохиолчийн хувьд оргил цаг нь бараг насны эцэст ирэх нь бий. Гөтэ “Фауст”˗аа 25˗тайдаа эхлээд үхэхийнхээ өмнөх жил буюу 82˗тойдоо эцэслэж цэг тавьсан байдаг. Толстой, Достоевский нар гол бүтээлүүдээ нас ахисан хойноо бичсэн байдаг. 

	Амьдралын бус Тасалгааны зохиолч гэгддэг Жюль Верн “Дэлхийн төв рүү аялсан нь”, “Саран дээр”, “Ахмад Грантын хүүхдүүд”, “Усан доогуур хорин мянган бээр аялсан нь” гэх мэт гол бүтээлүүдээ 36˗аас 40˗өөд насандаа бичсэн. Тэнд адал явдлууд голлохоос гүн ухааны хүчирхэг үзэл санаа ханхалдаггүй. Өөрөөр хэлбэл Жюль Вернд бүтээлээ туурвихад нь амьдралын туршлага голлох чухал нөлөө болоогүй гэсэн үг.

	Зохиолч бүрийн хувь тавилан, туурвил бүтээл давтагдашгүй өвөрмөц... Бүгдээрээ л 50 гарч амьдралын туршлага хуримтлуулан, жаахан ухаараад ирэхээрээ л том том роман бичээд байдаг ч юм биш. Яах вэ, ийм байдал нэлээд түгээмэл л байдаг болохоос. Учир нь романд яах аргагүй амьдралын их туршлага, ертөнцийг үзэх үзэл санааны цогц хүчирхэг систем хэрэгтэй. Харин “Дөлгөөн Дон”˗д яг нарийн үзэх юм бол “Анна Каренина”˗гийнх шиг, эсвэл “Ах дүү Кармазовынхон” шиг тийм гүн ухааны систем тод харагддаггүй юм. 

	Ингэхэд зохиолчдын томоохон бүтээл, туурвилуудыг бүтээсэн нас, зохиолчийн туулсан амьдралтай нь харьцуулан үзэхэд их сонирхолтой. Чухам авьяаслаг, нөр хөдөлмөрч утга зохиол судлаачийн л хийх ажил даа. 

ГАЙХАМШИГТ ТҮҮХИЙН УЧИР

	(Зохиолч, зураач Т.Мандирын “Саран зэв” түүхэн туужид бичсэн үг)

	 

	 

	Ямар ч сэцэн мэргэн тайлбар Агуу их гүрэн улс үүсэж тогтсон нууцыг бүрэн дүүрэн илэрхийлж огтоос чадахгүй юм. Тэр дундаа хүн төрөлхтний түүхэнд тулгасан Чингис хааны “Монгол зарчим”˗ын тухайд бүр ч боломжгүй.

	 А. Дугин

	 

	 

	* * *

	1811˗1812 онуудад болсон Орос˗Францын дайны тухай түүх унших, мэдэж ярих нэг хэрэг, харин тэр түүхийг арай сайн мэдье гэвэл, тухайлбал, Лев Толстойн “Дайн ба Энх”˗ийг уншихаас өөр гарцгүй. 

	Эртний агуу хүчирхэг Ром гүрэн ёс суртахууны ялзрал, оюун санааны доройтлоосоо нуран сүйрсэн тухайд бид захын түүхийн ном, сурах бичгээс уншиж чадна. Харин тэр ялзрал, доройтол гэгч нь чухам юу гэгч болохыг мэдэх хэмээвээс, тухайлбал Хенрих Синкевичийн “Кью Вадис”˗ийг унших шаардлагатай.

	XIII зуунд Азийн уудам нутгийн аглагт аж төрж асан сая ч хүрэхгүй хүн амтай Монгол үндэстэн гэнэт дэлхий дахиныг цочоон түйвээж, харанхуй эриний дундад зуунуудыг сэгсчин сэрээж чадсан тэр гайхам үйл явдал чухам ямар эрч хүчний эрхээр болсон бэ гэдгийн мөн чанарыг “Монголын Нууц Товчоо”˗г арвантаа эргүүлж уншихгүйгээр хэзээ ч ойртож онохгүй.

	XIX зууны Баруун Европ, Америкийн нийгмийн амьдралд үүсэж бий болсон оюун санааны болон эдийн засгийн хямралын мөн чанарыг Бальзак, Золя, Драйзер зэргийг уншихгүйгээр танин мэднэ гэдэг эргэлзээтэй. Энэтхэг, Хятадын ард түмний сэтгэлгээг “Махабхарата”, “Рамаяана”, Күнз, Лү Шүнгүйгээр төсөөлөхөд бэрх. Чухам нийгэм, эдийн засгийн талаарх үзэл хандлагад нь хэн нэгэн эдийн засагч, тэр ч бүү хэл Фрудоноос илүүгээр Бальзак нөлөөлсөн болохыг Ф.Энгельс онцгойлон бичсэн нь бий.

	Эртний Грекийн түүхээс Хомерийг аваад хаячихлаа гэхэд ард нь юу үлдэх бол? Юу үлдэх вэ дээ. Чухам эртний Грекийн түүхийг агуу их болгож байдаг очир эрдэнэ нь баатар зоригт Спартчууд ч, ардчилагч Афинчууд ч биш, зөвхөн Хомер. Яагаад гэвэл Спартчууд баатар зоригоо Хомероос өвлөж, Афинчууд үзэл санаагаа Хомероос зээлсэн билээ.

	Ромын Бүгд найрамдах улс хүчирхэг байсны нууц нь газар өмчлөлд оршиж байсныг мэдэхийн тулд Тренцийг, дундад эртний үед европ дахин католик сүм хийдийн үхширмэл дэглэм дээр муйхраар тогтож байсныг Сервантес, Раблег, Англи болоод Германд улс төр, үзэл санааны систем хэрхэн хувирч өөрчлөгдөж, дэвшиж байсныг Их Шекспир, Гёте нарыг уншиж байж бүрэн дүүрэн мэдэх боломжтой. XIX зууны төгсгөлд, XX зууны эхээр барууны ертөнцөд оюун сэтгэлгээ, ёс зүйн хэвшиж тогтсон ойлголтууд эвдэрч, үнэлэмж өөрчлөгдөн, төөрч мунгинасан их эрэл хайгуул, задрал, хямралын тухайд Достоевскийг, Ницшег, үгүй ядахдаа Кафкаг унших болно.

	Ардын аман зохиол л гэхэд ард түмний ой санамжийнх нь илэрхийлэл болж байдаг. Энэ нь өөрөө тэр ард түмний түүх эхлэх цэг нь юм.

	Түүхчид ч биш, философичид ч биш, улс төрчид бол бүр ч биш, чухам шилдэг сайн яруу найрагч, зохиолчид л ард түмнийхээ оюун санааг, үндэсний ухамсрыг сэргээн хөгжүүлж, эрхэм чухал үнэ цэнэ гэгч зүйлийг үе үеийнхээ оюун санаанд итгэл үнэмшил, үг хэлээр дамжуулан хөрслүүлэн суулгаж байдаг. Италийн ард түмний оюун санааны үнэлэмжийг дундад зуунд Даньте, Петрарка нар үүрч явсан бол хожуу тэр ачаа “Пиноккио” хэмээх жижигхээн хүүхдийн зохиолд ногдсон байдаг нь соньхон. Өөр бас олон зүйлийг дурдаж болно. Энэ бүхнийг дурдахын учир нь зохиолчид, уран бүтээлчдийн бүтээл туурвилаас түүхийн жинхэнэ дүр төрхийг олж харах боломж илүү гэдгийг хэлэхийг хичээсэн билээ. Өөрөөр хэлбэл түүх бичлэгт зөвхөн хаяг адрес, гарчиг томьёог төдий зүйл л тусах ба харин гарчиг бүхий хаалганы цаадтай өрнөдөг далай баян амьдралыг утга зохиол л гүйцээж бичдэг байна. Чухам тиймээс жинхэнэ түүхийг түүхчид биш харин зохиолчид бичдэг гэдэг нь үнэн юм.

	Түүх гэдэг бол нэгэнт болоод өнгөрчихсөн үхмэл үйл явдлуудын хэлхээс төдий биш, өөр хоорондоо маш нарийн учир зүйгээр холбоотой, ар араасаа түүхэн үйл үрийн эрхийг ямагт нөхцөлдүүлж байдаг амьдаас амьд организм. “Түүх гэгч бол өнгөрсөн рүү харсан зөнч юм” гэсэн мэргэн үг нэгийг хэлнэ. Хувь хүн хийгээд ард түмнүүдийн хувь тавилан, баяр жаргал, зовлон гуниг, орших, эс оршихын төлөөх тэмцэл, сэтгэлийн хурц содон хөдлөл зэрэг нь түүхэн үйл явдлуудын учир шалтгаан, холбоос болж, улмаар түүхийн хүрдийг эргүүлэх хөшүүрэг, далд хөдөлгөгч хүчин зүйл болж байдаг.

	Хэдийгээр уран бүтээлч хүн түүхэн үйл явдалтай ямар ч холбоогүй цэвэр дотоод мэдрэмж, бясалгалын бүтээл туурвилаа ч гэсэн түүний үг өгүүлбэрээр илэрч буй илэрхийлэл бүхэнд амьдарч асан цаг үе нь амьсгал, санаашрал, эрмэлзэл тэмүүлэл, хөгжил дэвшил, уруудал доройтол бүхнээ тодоос тод тамгалж үлдээсэн байдаг.

	Гэхдээ мэдээж хэрэг, энд зохиолын чанар чансаа, зохиолчийн авьяас чадвар, ялангуяа түүхэн сэдэвтэй зохиолын тухайд зохиолч маань тэр сэдвийнхээ гүнд орж чадсан эсэх зэрэг асуудал нэн чухал. Дээр нэр дурдсан зохиол бүтээлүүд нь бүгд түүхэн цаг хугацааны шалгуурыг давж гарсан. Өнөө манай телевизүүдээр залхтал цувардаг солонгосын савангийн драмууд шиг шалдар булдар зохиол бүтээлүүдийн тухай яриагүй, яагаад гэвэл тийм бүтээлээс тэр түүхэн цаг үеийг танин мэдэх боломж тун чиг хомс төдийгүй харин ч төөрүүлж холдуулах магадлал ихтэй.

	 

	* * *

	Монголчууд бид далай мэт арвин баялаг, тэнгэр мэт сүр жавхлантай, аянга мэт эрх хүчирхэг түүхтэй ард түмэн. Тэр гайхамшигт түүхийн талаар гадаад дотоодын олон арав, зуун түүхчид судалж, мөн төдий тооны зохиолчид уран бүтээл туурвиж иржээ. Гэсэн ч тэр олон бүтээл туурвил, роман, туужуудаас монголын түүхийн тэр хүчирхэг сүр жавхааг сэрж мэдрэх, олж харахад хэцүү. Ихэвчлэн мөн чанарыг нь олж оноогүйгээс тойрч хадуурсан, зэрлэг балмадад, тооны олонд тэр сүр хүч нь байсан мэтээр үзүүлэх нь бий. Ялангуяа өрнөдийн зохиолчид дотор ийм хандлага маш түгээмэл.

	Мөн хэт эдүгээчилж хялбарчилсан, өөрөөр хэлбэл тэр агуу түүхийг бүтээсэн түүхэн их хүмүүс, өнөөгийн Улаанбаатарын аль нэгэн баар цэнгээний газрын мухарт суугаа залуу хоёрын сэтгэлгээ, зан суртахууны хэвшил, амьдралын зарчим, хэл яриа зэрэг нь өөр хоорондоо төдий л ялгарахааргүй дүрслэгдсэн, оюуны үнэ цэнгүй бүтээлүүд ч олон. Ер ийм бүтээлүүдийн тухайд “Гэнэн тэнэгүүдэд хорвоогийн явдал дэндүү хялбар төсөөлөгддөг” гэсэн ганц үг л хангалттай.

	Аз болоход бидний түүхийн талаар, ялангуяа Монголын Эзэнт их Гүрний үеийн тухай чамбай бичсэн зохиол бүтээл цөөн ч гэсэн бий дээ.

	Тэр цөөн бүтээл туурвилуудын нэгэнд зохиолч Т.Мандир авгайн 1993 онд туурвисан “Саран зэв” хэмээх бэсрэгхэн тууж зүй ёсоор орно гэдэгт итгэлтэй байна. Мөн 1980˗аад оны сүүлээр “Улаан Од” сонинд цувралаар хэвлэгдэж, 1990 онд ном болон хэвлэгдсэн “Хорин нэгэн хөрөг” ном ч мөн хамаатай.

	Т. Мандир зохиолч “Саран зэв” тууждаа Монголын их түүхийн нэгэн өчүүхэн хэлтэрхий болох Сүбээдэй баатар төмөр тэрэгтэй цэргээ аван Мэргидийн үлдэгдлийг нэхэн довтолж, Чүй мөрний тэртээд гүйцэн сөнөөгөөд эргэсэн тухай өгүүлсэн хэдий ч Монголын тэр их түүхийн сүр жавхлан, хүч чадлыг бүрэн дүүрэн харуулж чадсан юм. Дусал ус өчүүхэн ч далайн бүхий л шинжийг хадгалж, илэрхийлж чаддаг. “Саран зэв” тууж хэдий бэсрэгхэн ч, өгүүлж буй үйл явдал нь хэдий багахан ч тэр их түүхийнхээ бүхий л шинж чанарыг илтгэж чадах жинхэнэ дусал нь болж чаджээ.

	Эндээс түүхэн хүний хүчирхэг хэв шинжийг, үзэл санааг олж харна, тэр агуу түүхийг чухам ямар хүмүүс бүтээснийг мэдэх болно. Их үйл хэргийг ертөнцийг гэтэлсэн их үзэл санаа, өөрийгөө ч огоорох ёс зүй, чигч шударгууд суурилсан зарчмын давуу тал, эргэлзээгүй итгэл үнэмшил, хатуу чанга зан чанар, цэгцэрсэн ухаан билгийн хурц, арга стратегийн уран, давхар далд, холч бодлогоор гүйцэлдүүлдэг. “Саран зэв” зохиолд Бардай сэцний дүрээр энэ чанаруудыг шингээсэн монгол баатар эрийн хэв дүрийг гаргаж чадсан ба Шамдгай болон Онход Чингүдэй нар бол тэр цагийн жирийн монгол цэрэг эр гэдэг хэр зиндааны цараатай, чадалтай, чадвартай байсныг харуулна. Ийм л хүмүүс тэр агуу цаг үед аж төрж, тэмцэн ялж, цаг үеэ эзэмдэн захирч байсан байна.

	Эдгээр дүрүүд бол тэр хүчирхэг үеэ санан санааширсан бидний зүүднээс, зуун зууны цаанаас бидэнд бүрэг бараг сонсогдож буй цуурайнаас төрсөн мэт сэтгэгдэнэ.

	Ойрх Дорнод, Дундад Азиар хэдэнтээ хэрэн, хаад, султаан, шагуудтай нөхөрлөж ч, тэрсэлдэж ч явсан Сири нутгийн удамт дайчин эр Насирбек монголчуудын хүчирхэг нь юунд буйг өөрийнхөөрөө ухан ойлгож байна.

	Түүнийг “...Энэ монгол жанждын хувьд, тэр тусмаа Сүбээдэйд ямар нэгэн хэвшмэл хатуу эрэмбэ үгүй бололтой. Тэд байгаль хийгээд хүмүүсийг өөрийн зоргоор захирч чаддаг. Тэдний хувьд бурхан чөтгөр, хутагтан, мяндагтан цөм адил, Мөнх тэнгэрийн эрх тэгш боол байх юм. Нөгөө гайхал Худу, Чулуун нар нь Сүбээдэйн заншлаач байжээ гэвэл одоо Насир огт гайхахааргүй байлаа...” хэмээн товч оновчтой, бас ёгт илэрхийлжээ. Тийм ээ, тэр цагт монголчууд хүмүүс, ард түмнүүдийн хувь заяаг төдийгүй байгалийг ч өөрийн зоргоор захирч чадаж байсан. Энэ бол хэтийдсэн хүчирхгийн л шинж.

	Оросын судлаач А. Дугин “...Монголчуудын бүдүүлэг түрэмгийлэлд ямар нэгэн тэнгэрлэг зүйл оршиж байв” гэж бичжээ. Үнэхээр ч “тийм нэгэн” тэнгэрлэг зүйл бидний түүхэнд бий. Хэрвээ түүхээ бичиж буй бол бидний хэнийх нь ч хувьд чухам тэр тэнгэрлэг зүйлийг эрж хайхад, олоход л хамаг утга учир, зорилго нь бий.

	Үнэхээр л Хятадын Шар тэнгисээс умардын Атираат тэнгис хүртэл, Шивэрийн балар тайгаас Индийн хумхаа ширэнгэ хүртэл хорвоогийн дайдыг хэдэнтээ хүлэг морины нуруун дээр хөндлөн гулд дайтан туучиж, дэлхийн их бага 32 үндэстнийг номхотгон дагуулж, их бага 65 тулаанд зөвхөн ялан гарч байсан Их Сүбээдэй баатар л ийм үг хэлж, ийм төрхөөр сууж, ийнхүү бодож сэтгэж, аашилж аяглаж чадна даа гэсэн сэтгэгдэл “Саран зэв” туужийг уншиж байхад эрхгүй төрөх билээ. Энэ нь зохиолч тэр хүчирхгийн учир болох “тэнгэрлэг зүйл”˗ийг эрж хайсны тодорхой үр дүн гэж ойлгож байна.

	 

	* * *

	Акира Курасовагийн кинонууд, ялангуяа “Долоон самуурай”˗г үзэж суухад өөрийн эрхгүй дундад зууны Японд оччихсон мэт сэтгэгдэл төрнө. Тэр үеийн эгэл тариачин япон хүн гэгч ямархан өрөвдөлтэй дүр төрхтэй, ядруу сэтгэлгээ бодолтой байсныг ямар ч түүхийн баримт нуталгаагүйгээр харж болно. Мөн дайчин самуурай эрийн эр зориг болон зарчим гэгч юу болохыг Нитобэ Иназогийн “Бушидо”˗г уншсанаас ч илүүгээр гүнзгий ойлгоно. Зохиол бүтээлийн итгүүлэн үнэмшүүлэх чадал гэгч гайхамшигтай.

	“Долоон самуурай”˗г үзсэний дараа Эх орны Их дайны тухай шинэ оросуудын хийсэн киног үзэхээр ёстой элэг хатаагаад хаячихна. Тэнд үхэл сэхлээ, эрэгчин эмэгчнээ үзэж, эх оронтой байх уу, үгүй юу гэдгээ тэнсэж буй дайчин эрс бус модон буу бариад байлдан тоглож, маазарч марзганаж буй залуус л харагдана. Нэг талаар их гуниг төрнө. Хүнд хэцүү тэр цаг үеийн гамшиг, бэрх бүхнийг үзэж, туулж, үүрч ирсэн, үгүй ядахдаа түүний үр нөлөөг амсаж ирсэн хүмүүсийн үе өнгөрөхөд дараа үе нь тэр хэцүү бэрхийг тоглоом тоглох төдийгөөр мэдэрч, сэрж байгаа нь тэр. Сүүл үеийн судалгаагаар 68 сая, тэр талийгчдын 27 сая нь оросууд өөрсдөө байсан юм шүү дээ. Зөвхөн Ленинградын (Одоогийн Сант Петербург) бүслэлтэд л гэхэд хэдэн зуугаараа өлсгөлөнгөөр хиарч байв. Их өлсгөлөнгийн үед гарсан “Сүүлчийнхээ төмсийг дуусахаар үр зулзагаа элгээрээ л тэжээх болно дээ” гэсэн хэлц үгийн утгыг хойч үе нь бүрэн ухаж ойлгохгүй байна гэхэд гутах, гуних ч бага хэрэг болно. Хэдэн жилийн өмнө энэ хэлц үгийг нэгэн нийтлэлдээ ашигласны дараа “Элгээрээ яаж тэжээх юм бэ?” хэмээн гайхан, бас тохуурхан дооглож байсан залуугийн өөдөөс би нэг ч үг хэлж чадаагүй санагдана.

	Хемингуэй нь ч билүү, нэг нь “Дайны тоос үнэрлэж үзээгүй хүн дайны тухай бичнэ гэдэг хэцүү” гэж бичсэн нь бий. Тэр үнэн. Гэвч хэцүү гэдэг нь боломжгүй гэсэн үг хараахан биш билээ. Тэр түүхэн цаг үед ойртож болно, орж ч болно. Өөрөөр хэлбэл түүхэн зохиол бүтээл туурвихад зөвхөн тухайн түүхээ мэдээд зогсохгүй харилцан хамааралтай улс үндэстнүүдийн түүх, угсаатны зүй, ёс заншил, зэр зэвсэг хийгээд түүнийг хэрхэн хэрэглэх арга зүй, цэргийн байлдааны арга тактик, хувцас, хоол, эдийн соёл, тэр цаг үеийнхээ хэвшил дадал, хэл хэллэг, байгаль цаг уурыг нь хүртэл судлах шаардлагатай.

	Хамгийн гол нь дүрслэх гэж зорьж буй тэр цаг үеэ гүн гүнзгий мэдрэх, тэр цаг үеийнхээ зовлон шаналал, бахархал бардамналынх нь дуу хоолойг сонсож чадах чадвар нэн чухал билээ.

	Чухам тэгж чадсан учраас л Акира Курасоваг дэлхий нийтээрээ бахархан дахин дахин үзэж байна. Чадаагүй учраас л шинэ оросуудын хийсэн киног би хүртэл шоолон инээж байгаа болно.

	Тиймээс ч хэр хэмжээгээ мэддэг зохиолчид түүхэн зохиол руу тэр бүр зүрхлэн ороод байдаггүй ба хэрвээ түүх рүү орж буй бол тэр нэг бол мунхаг харанхуйнх, эсвэл жинхэнэ томоохон уран бүтээлчийн зиндаанд хүрснийг харуулж байдаг.

	Судалгаа чухал юм. Даацтай нөр судалгаан дээр тулж бичсэн бүтээлүүдийн нэг бол Б. Ренчин абугайн “Заан залуудай” тууж. Хэдэн арван мянган жилийн өмнө, чулуун зэвсгийн эриний төгсгөл орчимд Төв Азид хүний отог овгууд хэрхэн бий болж, аж төрж байсныг бүхий л талаас, байгаль, цаг ууртай нь, араатан амьтантай нь, хувцас, хэрэглэл, аж төрөх арга дадал хийгээд бусад зэрэгцээ оршихуйг сайтар судалж байж л тийм бүтээл туурвих боломжтой. Тиймээс ч үнэ цэнтэй байгаа билээ.

	Т. Мандир, зохиолч төдийгүй түүхч, зураач хүнийхээ хэргийг гаргаж олон талын судалгааг сайтар хийсэн нь энэ бүтээлээс харагдана.

	Ил шарханд түрхдэг талхан эм гэгч чухам юу болох, ган хуягийн далавч хаанаа байдаг, хулсан хуягийг чухам яагаад шар тос нэвчүүлсэн зөөлөн бөсөөр зүлгэдэг болох, яагаад яг хорин нэгэн цуулдсаар гал асаадаг, зэвлэх морийг хэрхэн сонгож, сургадаг гэх мэтчилэн аар саархан мэт боловч түүхэн үеэ илэрхийлэх тун нарийн мэдээллүүдээс эхлээд их цэрэг хэрхэн хуйрагнадаг, илдэч, хэвтүүл нь ямар үүрэгтэй, монгол армийн дунд илэрхий байсан “дуугүй дохь” гэдэг ойлголт болон дэлхээ жагсаалаар дайрах гэгч юу болох, тухайн газар орныхоо байр байц, тэр үед нэрлэж асан дуудлага, тэр бүс нутагт аж төрөх ард түмнүүдийн тухай ч олон нарийн ширийн зүйлсийг энэ зохиолдоо ашигласан нь яах аргагүй дүрсэлж буй цаг үеийнхээ дүр төрхийг илүү их итгэл үнэмшилтэй, бодитой болгож байна.

	Зохиолыг өвөрмөц болгож буй нэг содон тал нь хэл хэллэг, утга найруулга юм. Т.Мандир зохиол бүтээлээ “... Монголын түүхэн ойллого бичиг, сонгодог бичгийн хэлний үг найруулгаар зохиож, түүхэн хүмүүсийн үг хэлийг тэр цагийн түүхт хүмүүсийн үг найруулга үнэхээр л иймэрхүү байсан болов уу гэж үнэмшигдэхээр “түүхэн өнгө аяс” бүхий үг найруулгаар бичиж чаддаг”˗ыг Ш. Гаадамба агсан анзааран харж, “Хорин нэгэн хөрөг” номд нь оршил бичихдээ дурджээ.

	Эндээс, хэрвээ зохиолч нэгэнт улирч өнгөрсөн түүхийн тухай түүхэн зохиол бүтээл туурвилаа гэхэд тэр дүрсэлж буй цаг үеийнхээ дүр төрхийг ямар ч түүхчээс илүүгээр илэрхийлэн гаргах чадвартай байдгийг Т.Мандир зохиолч энэхүү бүтээлээрээ илэрхий харуулж байна.

	 

	* * *

	“Саран зэв” тууж хэвлэгдсэнээс хойш нэгэнт хорин жил өнгөрчээ. Царай муутай хэвлэгдсэн энэ ном хуучин номын лангууны буланд шоовдорлогдсон мэт хааяа тааралдана. Ардчиллыг зөвхөн өөрийн дуу хоолойг л сонсгох, өөрийгөө илэрхийлэх төдийгөөр хялбарчилж ойлгосон түмэн олон бие бие рүүгээ “Би, Би” гэж хашхичсаар энэ мэт эрхэм сайхан бүтээлийг анзааралгүй хорин жил болчихжээ. Гэвч өдгөө цаг эргэж байна. Үзэл санаа, зарчим эрж хайсан шинэ үе ч гарч иржээ. Энэ шинэ үеийнхэн энэхүү бэсрэг туужийг таалан уншиж, бас танин мэднэ гэдэгт ч итгэлтэй байна.

	 

	2013 оны 3 сарын 21.

	(“Зууны мэдээ” сонинд нийтлэгдсэн.)

	 

	 

	 

	 

	 


МОНГОЛЫН ТҮҮХИЙН ОН УДААН ЖИЛИЙН ХЭЛМЭГДЭЛ АРИЛЖ БАЙНА

	(“Монголын их хатдын нууц товчоо” номд бичсэн үг..)

	 

	 

	Мөнх Хөх Тэнгэрийн Алтан Наран 

	Их Монгол Үндэстний эхчүүд, охидыг 

	Үүрд мөнхөд ивээх болтугай

	Жек Уэтерфорд

	.

	Бидний Монголчуудын түүх нь хамгийн ихээр хэлмэгдсэн түүх юм. Монголчуудын эртний өвөг дээдэс талын нүүдэлч аймгуудын түүх анхлан Хятад сурвалж бичгүүдэд тэмдэглэгдсэн байдаг. Умардын нүүдэлчдийн байнгын уулгалсан довтолгоонд үе үе нэрвэгдэн талхигддагаас Түмэн газрын Цагаан хэрмийг босгож байсан өмнөд хөршийн эртний түүх бичээчид нүүдэлчдийг “чөтгөр”, “бүдүүлэг”, “хэрцгий”, “боол” гэх мэт утга илэрхийлдэг дүрс үсгээр бичиж тэмдэглэсэн ба энэ хандлага, сэтгэлгээний уламжлал нь дараа үеийнхэнд олон үе дамжин хадгалагдаж үлджээ.

	XIII зуунд монголчууд дэлхийн дайдыг дагуулсан түүхийг тухайн цаг үед нь олонхдоо орос, армян, гүр, мажар болон перс, араб зэрэг ялагдан дийлдсэн ард түмнүүдийн төлөөллөөс мөн л зэрлэг, догшин байдлыг нь хэт төвийлгөн айдас хүйдэстэй бичиж тэмдэглэн, тэдгээр нь уг үйл явдлын анхдагч сурвалж бичгүүд болж үлдсэн нь өрнө, дорнын хэдэн үеийнхний түүх бичлэгт, нийгмийн сэтгэлгээнд монголчууд бол цусан мөр татуулсан байлдан дагуулагчид, эвдлэн сүйтгэгчид, соёл иргэншилд тэсгэлгүй дайсагнагч зэрлэг бүдүүлгүүд гэсэн ойлголтыг хэдэн зууны турш маш гүн гүнзгий суулгаж өгсөн байна. Энэ ойлголт өрнө дорнын утга зохиолоос гадна ард түмнүүдийн уламжлалт сэтгэлгээнд ч тод илэрч, зэрлэг түрэмгий, бүдүүлэг харанхуй байдлыг илэрхийлсэн “зэрлэг татар” гэсэн нэрийтгэл ч хүртэл бий болжээ.

	Гэсэн ч дандаа ийм байсангүй, монголчуудад хүчээ өгч, ойр дотно явсан түүхчид болох Рашид ад˗Дин, Жувэйний нарын зэрэг түүх бичээчид дээрх хэт туйлшралаас ангид байсан ба өрнөдөд үйл явдлыг олон талаас нь судалсан цөөнгүй эрдэмтэн судлаачид ч мөн байв. Он жил улирсаар, монголчуудын бүтээсэн түүхэн их үйл явдлыг улам бүр тодруулан судалсаар, монголчууд бол эвдлэн сүйтгэгч бус бүтээн байгуулагч юм гэсэн өнцгөөс харсан сэтгэлгээ цагийн эрхээр улам бүр эрч хүчээ авах боллоо. Тэдний манлайд нь АНУ˗ын эрдэмтэн, нийтлэгч Жак Уэтерфорд зүй ёсоор орж байна.

	2004 онд Жак Уэтерфордын “Өнөөгийн Ертөнцийг үндэслэгч эзэн Чингис хаан” ном АНУ˗д хэвлэгдсэн нь төд удалгүй Нью˗Йоркийн хамгийн гүйлгээтэй номоор шалгарч байсан билээ. Зохиогчийн энэхүү бүтээлд Америкийн мэргэжлийн байгууллагууд өндөр үнэлэлт өгсөн юм. Тухайлбал:

	˗ “Жак Уэтерфорд нь авьяас билгээрээ түүхэн үйл явдлын гүн дэх амин чухал хийгээд гүн гүнзгий мэдрэмжийг илэрхийлж чадсан орчин үеийн зохиолчдын нэг юм” 

	Washington Post

	˗ “Уэтерфорд бол түүхийг гайхалтай ер бусын өгүүлэн хүүрнэгч юм. Чингис хааны тухай зураглал нь Их Хааны дотоод зөрчил тэмцлийг гүн гүнзгий илэрхийлсэн байдаг. Уэтерфордын түүх бичлэгээс Монголын их байлдан дагуулагчийн сайн, саар талын талаар өргөн хүрээтэй харж болно” 

	Minneapolis Star Tribune

	˗ “Уэтерфордын амьд дүгнэлт нь Монголын нэр хүндийг дахин сэргээгээд зогсохгүй түүнээс суралцах ховорхон боломжийг олгож байна” 

	Kirkus Reviews

	˗ “Төв Азийг бүхэлд нь хамарч Хятадаас Ойрх Дорнод хүртэл агуу уудам орон зайд Монгол үндэстний мандан сэргэсэн ер бусын түүх нь сүүлийн эриний Илиада шиг гайхамшигт ер бусын аяны тухай өгүүлсэн агуу баатарлаг түүхэн туульс юм. Жак Уэтерфорд нь түүхийн эгэл хэсгүүдийг ч нарийн нягт гайхалтай тодруулан харж, өвөрмөц хэв шинжийг ургуулан гаргаж чадсан байна.” 

	Washington Post Book World

	2004 оны эхээр АНУ˗ын Үндэсний газар зүйн нийгэмлэг (National Geographic)˗ийн нэвтрүүлгээр гарсан Монголын эзэнт гүрний тухай нэвтрүүлэгт Монголчуудыг зөвхөн байлдан дагуулах, алж хядахын донтой хүмүүс, иргэншээгүй, зэрлэг омгийнхон гэсэн өнөөх уламжлалт санаа нэвт шингэсэн байсан.

	Харин “Өнөөгийн Ертөнцийг Үндэслэгч Эзэн Чингис хаан” ном гарсны дараа 2006 оны нэг сард Үндэсний газар зүйн нийгэмлэгийн нэвтрүүлэгт хоёр жилийн өмнө монголчуудын талаар ярьж байснаасаа огт өөр зүйлийг өгүүлж байсан юм. Тухайлбал Чингис хаан бол

	˗ Шашны эрх, эрх чөлөөг хүн төрөлхтний түүхэнд хэзээ ч байгаагүйгээр хангасан

	˗ Улс үндэстнүүдийн хооронд дипломат харилцааны системийг анх бий болгосон

	˗ Худалдаа зах зээлийн бараг өнөөгийнх шиг үр ашигтай орчин, харилцааг бий болгосон

	˗ Цэргийн шинжлэх ухаанд олон зүйлийг цоо шинээр хэрэгжүүлсэн

	˗ Улс түмнүүдийн соёлын харилцааг урьд байгаагүйгээр идэвхжүүлснээр дэлхий нийтийн соёлын хөгжилд маш хүчтэй түлхэц болсон

	˗ Эцсийн эцэст Чингис хаан өнөөгийн шинэ дэлхий ертөнцийн үндэс суурийг цогцлоон бий болгосон гэсэн байлаа.

	Энэ бүх дүгнэлт бол Жак Уэтерфордын “Өнөөгийн Ертөнцийг үндэслэгч Эзэн Чингис хаан” номын үндсэн агуулга нь. Юутай ч монголын түүхэнд хандах америкуудын хандлагад ихээхэн өөрчлөлт орсон нь илэрхий бөгөөд ийм өөрчлөлтөд Жак Уэтерфордын бүтээлийн үр нөлөө багагүй бий гэдэгт итгэлтэй байна.

	 “Өнөөгийн Ертөнцийн үндэслэгч Эзэн Чингис хаан” ном нь түүх судалгааны гэхээсээ илүүгээр түүхэн баримтуудад тулгуурласан нийтлэлийн бүтээл юм. Тэр бээр монголчуудын түүхэнд хандах хандлагыг огт өөрөөр гаргаж тавьсан.

	Энэ ном богинохон хугацаанд дэлхийн 26 орны хэлээр орчуулагдаж, хэдэн сая хувиар хэвлэгджээ. Энэхүү хэдэн сая хувь нэг бүрийн цаана Монгол орны сурталчилгаа байгаа. Тэр хэмжээгээр Монголыг сонирхогчид, судлаачид, жуулчдын тоо ч үлэмж нэмэгдэнэ. Энэ бүхэн нь манай үндэстний түүх судлалд, бидний хөгжилд, дэлхийн тавцан дахь Монгол Улсын нэр хүндэд оруулж буй үнэтэй хувь нэмэр юм. Энэ хувь нэмрийг үнэлж 2004 онд Монгол Улсын Ерөнхийлөгч Н.Энхбаярын зарлигаар Жак Уэтерфордыг “Алтан гадас” одонгоор шагнасан байна.

	Сүүлийн тавхан жилийн дотор бидний өвөг дээдсийн түүхээр маш олон ном шинээр хэвлэгдэн гарлаа. Кон Иггулдний Чингис хааны амьдралыг өгүүлсэн гурамсан роман, Том Шаньлэйн “Мөнх тэнгэрийн хүчин дор Чингис хааны мандал бадрал”, Жон Манны “Чингис хаан: амьдрал, үхэл ба сэхээрэл”, “Чингис хааны удирдахуйн нууц”, А.Гоүлдбергийн “13 зууны Монголчуудын дарангуйлал”, Моррис Россаби нарийн “Чингис хаан ба Монголын эзэнт гүрэн”, Томас Стрэйсгутын “Алдагдсан соёл иргэншил˗Чингис хааны Монгол”, Ричард Габриалын “Чингис хааны агуу их жанжин Сүбээдэй баатар” гэх мэт маш олон номыг дурдаж болохоор байна. 

	Мөн Япончууд “Бөртэ Чоно”, Оросууд “Монгол”, саяхан Якутууд ч бас нэг кино бүтээлээ. Эдгээр бүх бүтээлүүдийн үзэл хандлага нь өмнөх зэрлэг, бүдүүлэг, соёл иргэншлийн дайсан гэсэн өнөөх уламжлалт сэтгэлгээнээс ангид байна. Өөрөөр хэлбэл дэлхий нийт Монголын түүхээр амьсгалж байна. Монголын түүхийг огт өөрөөр харж, үнэлдэг болж байна. Монголын түүхийн он удаан жилийн хэлмэгдэл арилж байна.

	 

	* * *

	Жак Уэтерфордын монголын түүхийн сэдвээр бичсэн хоёр дахь ном “Монголын Их хатдын Нууц Товчоо” өнгөрсөн 2009 оны 10 дугаар сард монгол хэлээр орчуулагдан гарсан билээ.

	Тэр бээр энэ номдоо “Өнөөгийн Ертөнцийг Үндэслэгч Эзэн Чингис хаан”˗даа тусгасан санаагаа улам гүнзгийрүүлэн үргэлжлүүлсэн юм. Тэр бээр “Монгол хатдын түүх бол өнөөгийн улс гүрнүүдийн эх үүслийн нууц далд түүх юм” хэмээн нэн зоримог, шинэ сэргэг сонирхолтой дүгнэлт хийгээд, үүнээ олон баримт, үйл явдлын учир холбогдлоор задлан энэхүү номдоо тайлбарласан байна.

	Зохиогч номоо АНУ˗д хэвлэгдэхээс өмнө Монголд хэвлэн монголын уншигчдад хүргэхийг зорьсон нь ч учиртай. Тэр бээр энэхүү номоо монголын эхчүүд, эмэгтэйчүүдэд зориулсан бөгөөд “Мөнх Хөх Тэнгэрийн Алтан Наран Их Монгол Үндэстний эхчүүд, охидыг үүрд мөнхөд ивээх болтугай” хэмээн номоо эхэлжээ.

	Уг номыг монгол хэлнээ уран яруугаар орчуулан, уншигчдад хүргэсэн орчуулагч А.Мөнгөнзул, С.Соёлжин нарт уншигчдынхаа өмнөөс энэ ялдамд гүнээ талархаж буйгаа илэрхийлье.

	Ном хэвлэгдсэн даруйдаа монгол уншигчдын анхаарлыг нэн түргэн татаж, Интерном номын их дэлгүүрээс шалгаруулдаг 2009 оны шилдгийн шилдэг ном, “Грандбүүк” шагнал хүртсэн юм. Анхны хэвлэл хэдэн мянган хувиар хэвлэгдсэн нь жил хүрэхгүй хугацаанд дуусаж, өнөө хоёр дахь хэвлэл нь гарч байна.

	2010 оны 5 дугаар сард Монгол Улсын Ерөнхийлөгч Ц. Элбэгдоржийн зарлигаар Жак Уэтерфордыг монголын ард түмний түүх соёлыг дэлхий нийтэд амжилттай сурталчилж, монгол˗Америкийн ард түмний найрамдалд харилцаанд үнэтэй хувь нэмэр оруулан, мөн монголын түүх бичлэгийг хөгжүүлэх, монголын залуу үеийнхэнд эх түүхээ гүн гүнзгий мэдэхэд сэтгэл харамгүй тусалсныг өндрөөр үнэлэн “Найрамдал” медалиар шагнасан юм.

	Жак Уэтерфорд нь АНУ˗ын Миннесота мужийн Макалестерийн Их сургуулийн Хүн судлалын тэнхимийн тэргүүн, Монголын Чингис хаан Их сургуулийн хүндэт профессор хүн юм. Антропологич хүн хэдий ч түүх, соёл, эдийн засаг зэрэг өргөн сэдвээр судалгаа хийж, “Мөнгөний түүх”, “Зэрлэгүүд ба соёл иргэншил”, “Өгөөмөр Индианчууд” зэрэг олон ном бичиж туурвисан ба сүүлийн 20 гаруй жилийн турш Монголын, ялангуяа Монголын Эзэнт гүрний үеийн түүхийг сонирхон судалсны үр дүнд та бидний нэгэнт мэдэх болоод буй дээрх хоёр номыг бичжээ. Харин одоо түүний судалгаа Богд хаант Монгол Улсын үеийн түүх рүү орсон гэнэ. Тун удахгүй мөн нэгэн сонирхол татсан, шинэ сэргэг санаа дүүрэн бүтээлээ бидэнд толилуулах буй за.

	Жак 1990˗ээд оны дунд үеэс эхлэн Монголд удаа дараа ирж, Монголын тал нутгаар аялан, судалгааны ажил хийхийн зэрэгцээ ирээдүйтэй авьяаслаг монгол залуусыг АНУ˗ын их дээд сургуулиудад сургах талаар сэтгэл тавин хөөцөлдөж, цөөнгүй залуусыг өөрийн хөрөнгөөр сурган боловсруулсан байна. Мөн тэр бээр сүүлийн 20 гаруй жилийн туршид уйгагүй эрж цуглуулсны хүчинд 1479 оноос XIX зуун хүртэлх хугацаанд өрнөдийн орнуудад Монгол орны газар зүй, хил хязгаарыг хөрш зэргэлдээ орнуудтай нь хамт дүрслэн тэмдэглэж байсан үнэтэй ховор 50 гаруй газрын зургуудын эх хувилбарыг олж цуглуулж чадсан нь манай түүх судлалд маш үнэтэй ховор цуглуулга болжээ. Эдгээр газрын зургуудаас тухайн үед монгол орны хил, уул ус, овог аймгуудыг нэрийтгэл, өрнөдийн орнуудад монголын талаарх ямар төсөөлөл, ойлголттой байсан зэрэг олон зүйлийг тодруулах боломжтой юм. Жак энэхүү үнэтэй ховор цуглуулгаа Монголын ард түмэнд бэлэглэсэн билээ.

	2010 оны 7 дугаар сард Улаанбаатар хотноо “Жак Уэтерфорд” сан байгуулагдаж, үйл ажиллагаагаа эхлүүлээд байна. Монголын залуу түүхч, судлаачдыг дэмжих тэтгэх зорилгоор байгуулагдаж буй энэхүү сан нь монголын түүхийн салбарт гарсан шинэлэг судалгааны бүтээл, нэг сэдэвт зохиол зэрэг чанартай сайн бүтээлийг жил бүр тодруулан “Жак Уэтерфордын нэрэмжит цом”, мөнгөн шагналаар урамшуулж байх ажээ. Сангийн мөнгөн хуримтлал нь Жак Уэтерфордын номын борлуулалтаас орох орлогоос бүрдэнэ. Сангийн дэргэд түүхчдийн зөвлөл ажиллах бөгөөд сангийн тэргүүнээр нийтлэлч, сэтгүүлч Сүхбаатарын Эрдэнэболд ажиллаж байна. 

	2010 оны эхээр “Монголын Их хатдын Нууц Товчоо” ном нь АНУ˗д “The Secret History of the Mongol Queens” нэрээр хэвлэгдэн гарч, өмнөх номынхоо адил шилдэг номын тоонд оржээ.

	“Чингис хаан: амьдрал, үхэл ба сэхээрэл” номыг зохиогч, түүхч Жон Манн “Их Хатдын Нууц Товчоо” номын талаар “Тод томруун дүрслэл дүгнэлт хийгээд нарийн дэс дараатай гаргалгаагаараа Жак Уэтерфорд нь монголчууд эмэгтэй хүнийг хэрхэн өргөмжилж чаддаг байсныг, эмэгтэйчүүдэд Чингис хаан хэрхэн гүн хүндэтгэлтэй ханддаг байсныг бидэнд нотолж байна. Эр нөхөр болон хөвүүд нь аян дайнд явцгааж, харин эхнэр болон охид нь ард үлдсэн өрх гэрээ төдийгүй улс орноо авч явж чаддаг тийм нийтлэг тогтолцоо байжээ. Энэ ном нь дэлхий ертөнцийн хамгийн агуу удирдагчийн мөрдөж асан ёс журам болон үүх түүхийн тухай шинэ гэрэлт хуудсыг нээж чадсан юм. Би энэ номд дуртай” хэмээн өндрөөр үнэлсэн байна.

	“Монголын Их хатдын Нууц Товчоо” ном нь Тайланд, Малайз зэрэг хэд хэдэн оронд хэвлэгдэхээр өнөө гэрээ хэлцэл хийгдэж байгаа ажээ.

	Түүний номын амжилтад нөлөөлж буй зарим нэг “нууц” бий. Жак Уэтерфорд чухам зохиолч хүнд л байгууштай гайхалтай уран сэтгэлгээтэй, сэтгэлзүйн чадварлаг задлан шинжээч хүн. Түүхэн хүмүүсийн санамсаргүй унагасан нэг үг, хийсэн нэг үйлдлээс нь ургуулан мөшгөсөөр бүхэл бүтэн түүхэн явцыг зургийг босгож ирнэ. Түүхэн баримтууд, уран нийтлэл, сэтгэл зүйн анализ, задлан шинжлэлийг амжилттай хослуулсан нь түүх судалгааны бусад бүтээлүүдээс эрс ялгаруулдаг. Тиймээс түүний номыг уншиж байхад адал явдалт, уран зөгнөлт, уянгын драмт зохиол уншиж байх шиг болдогт гайхах юмгүй.

	Жак Уэтерфорд монголын ард түмэнд, бидэнд, бидний соёл, түүхэнд үнэнхүү халуун дотно сэтгэлээр хандаж чаддаг нь түүний амжилтын бас нэг нууц юм.

	Та бидний тэр бүр анзаараагүй, ухаж төнхөөгүй маш нарийн үл ялиг сэжмийг хөөсөөр бүхэл бүтэн нууц түүхийг босгож чадсан энэ ном бидэнд монголын түүхэнд монгол эмэгтэйчүүдийн гүйцэтгэсэн үүрэг, зүтгэлийн олон нууцыг нээж өгөх болно.

	 

	2010 он.

	 

	 

	 

	 

	 

	 

	 

	 


НАСААРАА ДУРСАЖ ЯВНА АА...

	Яг одоо сэтгэл хоосроод ч байгаа юм шиг, гэхдээ бас эргэн дурсахаар дүүрээд ч байгаа юм шиг л байна. Ойр дотнынхоо хүнийг алсын алсад явчихаар, тэр явсан зүг рүү нь хармааргүй, харахаар учиргүй уйлчих гээд болдоггүй шиг, эсвэл тэр хүнээ эргээд дурсахаар сэтгэл дүүрээд, нялхраад, хань нөмөр нөөлөг нь мэдрэгдээд ирдэг шиг л байна.

	Анх “Марияад өгөх мөнгө” туужийг нь уншчихаад “Ийм итгэл үнэмшилтэй, сэтгэлтэй, тэгээд түүгээрээ гоёдоггүй, зүгээр л энэ дотоод мөн чанараа түшээд зүгээр л амьдарч явдаг хүмүүс бас байдаг байх нь ээ” гэж гайхаж байж билээ. Бас “Энэ амьдралд хүнийг ингэж ойрхон ойлгож таньдаг ийм хүн байдаг аа” гэж биширч байж билээ. Хожим М.Баяртогтох багшийн лекцээс “Хамгийн сайн зохиолч бол хүнийг хамгийн сайн ойлгодог л хүнийг хэлдэг юм” гэж хэлэхийг нь сонсонгуут хамгийн түрүүнд түүний “Марияад өгөх мөнгө” тууж санаанд орж байсан сан.

	“Дурсаж яваарай” тууж ч мөн л хүний тухай. Хүний гарцаагүй учирсан хайр, мөн гарцаагүй учирсан зовлонгийн тухай өгүүлнэ. Хайр нь байвч, хамтдаа байвч, хахир орчлонгийн зовлонг тэр хайраараа халхалж, хамгаалж чадаагүй тэр нэгэн эр эм хоёрын сэтгэл шимшрэм түүх, бас хөөрхий эцгийн түүх, алс бөглүү Сибирийн эгэл нэгэн тосгон...

	“Франц хэлний хичээл” өгүүллэгийг нь манай дунд үеийн томчуулын нэг нь, чухам хэн нь ч билээ, “Ганц энэ нэгхэн өгүүллэгийг жинлүүрийн нэг туухай дээр тавиад нөгөө талд нь би бүх зохиолоо овоолсон ч жинлүүрийг хөдөлгөж чадахгүй, ганц би ч биш, манай үеийнхэн бүгдээрээ хамгаа овоолсон ч энэ ганц өгүүллэгийн жинг даахгүй” гэж байсан гэдэг. Үнэн л үг. Нөгөө талаас тэр зохиолч ах бас үнэнийг харж чадах хараатайнх, ухаантайнх, сэтгэлтэйнх. Түүнээс биш тийм хараа үгүй бол өөрийгөө тийн “доош хийхгүй сэн”.

	“Түймэр” туужийг нь соц систем нуран унахыг зөгнөсөн, энэ систем доторх яагаад ч аргалж болшгүй зөрчлийг нээн харуулсан гэж судлаачид үздэг юм билээ. Энэ саналыг нь би хувьдаа бүрэн дүүрэн хүлээн зөвшөөрнө. Тэр хамтралын агуулахыг бүхэлд нь хайлуулах түймэр дундаас, түүнтэй зэрэгцэн хүн чанарыг зулмалан шарах арчаагүй “зан суртахууны түймэр” дундаас юунд ч хайлахгүй, шатахгүй, хөлдөхгүй жинхэнэ хүн чанарын халуун илч, гэрэл гэгээ нэвт гэрэлтэнэ.

	Ер нь түүний уран бүтээлд хүн, гэхдээ орчлон ертөнцийн бүхий л зовлон зүдүүрийн дунд, орчин тойрон нь бүгдээр уймран самуурч, хувиа бодож, чихээ бөглөж, харанхуйн хөшиг нөмөрч байхад, өөрийн зовлонг ч, өрөөл бүгдийн мунхаглалыг ч нуруундаа үүрэн, дотоод ертөнцийнхөө, сэтгэл зүрхнийхээ, ухаан мэдрэлийнхээ бүхий л булчин шөрмөсийг чивчиртэл чангалан, тэсэн дэнжгэнэн тогтож буй, гэхдээ ихэд итгэлтэй тогтож буй тийм ХҮН˗ий тухай өгүүлэх билээ. Яг л газар дэлхийг хамаг амьтадтай нь, тэдний зовлон жаргалтай нь, мунхаглал харанхуйлалтай нь хамтад нуруундаа үүрэн үүрдийн үүрд тэсэн тэвчин зогсохоо мэдэж буй, тэр ачаагаа хэзээ ч шилгээж болохгүй гэдгээ ч мэдэж буй Антей шиг тийм л хүмүүс гарна. Мариягийн нөхөр, хөдөх эгэл эр, бас Андрей, тосгоныхон нь чимээгүйхэн дурсаж үлдсэн түүний сэтгэлт бүсгүй, бас хөөрхий ээж, түүний шоовдор, бүтэлгүй архичин хүү, бас хамтралын мужаан Иван, бас франц хэлний багш бүсгүй... Чухам тийм л хүмүүсийн нуруун дээр энэ хүмүүний ертөнц нэгмөсөн нурчхалгүй, сүйрч амьд үхдэлүүд болчхолгүй, эсвэл хөлдүү, тооцоотой, бүх зүйл нь программчлагдчихсан робот болчхолгүй тэсэж байдаг аж. Тэд жинхэнээсээ “хугардаггүй ноён нуруу”˗ууд байсан аж. 

	Өөрөөр хэлбэл түүний уран бүтээл бол Хүний дуулал, хүн чанарын булаг гэж хэлж болно. Хэний ч билээ, бас л Сибирийн томчуудын нэгнийх нь санагдана, Анатолий Ивановынх ч билүү дээ, нэг туужид “Анна шиг жинхэнэ хүмүүс амьдарч байдаг болохоор л би энэ хорвоод амьд яваа юм. Түүнээс биш энэ солиорсон хорвоог аль эрт орхих сон” гэж хэлж байдаг даа... Заримдаа мунхаг харанхуйн, хувьчхан аминчхан араншны ширэнгэн дотор амь давчдан, амьсгаа бөглөрөн явахад тэр үг бодогдох, бас Распутины тэр эгэл боловч хачин их ачааг үүрч явдаг хүмүүс бодогдох, тэднээс ч илүүгээр тэр өөрөө бодогдох. Ер нь түүн шиг, өөрөөр хэлбэл дээр өгүүлсэнчлэн “Жинхэнэ хүмүүс”˗ийг санагдуулах, дурсуулах хүн... Тиймдээ ч амьдралыг утга учиртай болгоном билээ. Ер нь хүйтэн цэвдэг, догшин ширүүн Сибирь нутаг бол хүн чанарын жинхэнэ шалгуур болсон газар  шиг байгаа юм. Яагаад гэвэл чухам л энэ нутгаас хүн чанарыг хамгийн илэрхий харуулдаг зохиолчид, тухайлбал В.Шукшин, В.Астафьев, А.Иванов гэх мэт аваргууд төржээ. Тэдний нэг нь В.Распутин. 

	Тэр амьдралд, хүмүүст дэндүү ойрхон зохиолч байсан даа... Харин түүний сүүл үеийн бүтээлүүдээс нэлээд цөхөрсөн, жинхэнэ хүмүүс үнэнээсээ мөхөж байгаа, яг л эртний их баатрууд мөхсөн шиг, эртний их домгийн шидтэнүүд нэг л мэдэхэд зөвхөн домог үлдээгээд л чимээгүй алга болчихсон шиг тэр жинхэнэ хүмүүс алга болж байгаад эмгэнэж, цөхөрсөн өнгө аяс мэдрэгддэг болчихсон байна билээ...

	Би Распутиныг шүтэн бишрэгч фанат нь биш, зүгээр л надад тэр их ойр дотнын минь хүн шиг, учиргүй тус дэм болоод, наалдаж нялганаад, орж гарч гүйгээд байдаггүй ч хааяа гансарч ганцаардсан үедээ ганц шил юм дундаа тавьчхаад, олон долоон юм ярилгүй, зүгээр л гахайн өөхөн даруулгаа хуруугаараа оролдон, тамхиа баагиулж, утааг нь сийгтэл үлээж, бас сэнгэнэтэл санаа алдан суухад юуны тулд тэсэж тэвчиж буйгаа мэдрэх тийм л их ойр дотнын минь хүн шиг төсөөлөгддөг...

	Тэр хорвоог орхиод явчихжээ. Намайг орхиод явчхаж, бас над шиг боддог хүмүүсийг ч орхиод явчхаж. Гэхдээ тэр ... за яах вэ... Тэр явж, би үлдэж, цаг нь ирэхээр би ч явна, бас нэг нь үлдэнэ.

	Харин тэр бидэнд нэг л зүйлийг хэлчхээд явжээ.

	“НАСААРАА ДУРСАЖ ЯВААРАЙ” гэж... Мэдээж хэрэг өөрийгөө биш шүү дээ. Зүгээр л хүн шиг хүмүүс нэг нэгнээ насаараа дурсаж яваарай л гэж...

	Зөвлөлт˗Оросын зохиолч Валентин Григорьевич Распутин 78 насандаа 2015 оны 3 сарын 14˗нд хорвоог орхин одсон байна. 

	 

	 

	* * *

	Заримдаа гол харлаж, зүрх ширдхийнэ...

	Распутинаа уншиж сууна. “Иваны охин, Иваны эх” тууж, өгүүллэгийн номыг нь... Бидний эргэн тойрны ахуй байдлын тухай, өнөө бидний туулж гэтэлж байгаа цөвүүн янзын тухай бичиж дээ... Яг л бидний амьдрал, яг л бидний мэддэг тийм дүр төрхүүдийн тухай...

	“... Хулчийчхаад, хулчийснаа ойлгоогүй... Энэ муу сайн элээнүүд нисэлдээд ирэхэд... элээнүүд нь нэг давжаа, бөөс хуурсандаа баригдсан, нусаа нийхэд нуга дарагдахаар юмнууд... тэгээд л навсайлдаж ирээд манай бүх юмыг муучилж, манай бүх юм тэнэгийн аргаар хийгдсэн, энэнийг чинь өөрөөр хийх ёстой байсан юм гэж хашхиралдаж сүйд болов шүү дээ. Тэгэхэд бид тэднийг хогийн шүүрээр шүүрдээд хаяхын оронд биднийг ҮХТЭЛ ШУЛЖ, ӨМЧ ХӨРӨНГИЙГ МААНЬ ДЭЛХИЙГЭЭР НЭГ ТАРААЖ байхад нь амаа ангайж, чихээ дэлдийлгээд байж байлаа шүү дээ. Тэгээд биднийг балгас нуранги руу хамраар маань шааж, май чи, май чи, өчүүхэн зэрлэг бүдүүлэг амьтан чи өөрийнхөө байх газраа мэд гэж байлаа шүү дээ. Тэгэхэд бид /ард түмэн/ яасан гээч. Ёстой нэг боолын боол босгоны шороо шиг тэсээд л өнгөрсөн. Зарим нь дуу гарсан ч тэр дуу нь хамраас нь цааш яваагүй. Нэг их сонин, нийтээрээ хулчийж, тэгээд бас болоогүй, бид чинь тэвчээртэй ард түмэн, бидэнд энэ бол юу ч биш, бид дахиад л хүчтэй хөрөнгөтэй болцгоочихно гээд байх шиг байгаа юм аа, бас болоогүй...”

	Распутин 1990˗ээд оны эхэн дунд үеийн Оросын амьдралын тухай ийн бичжээ. Бидний туулсан ч мөн адил байлаа. Арга ч үгүй юм. Нэг зам мөр дээр байсан хойно.

	Бас “...Бүгдээрээ урьд нь ямар ч хууль журам, ёс заншил, ариун шүтээн байгаагүй эзгүй нутагт авчирч буулгуулсан, нэг том унаанаас дөнгөж буугаад л бие биеэ түлхэж, байр сууриа эзэлж байгаа юм шиг авирлаж байна. Яарч тэвдэж, ярдаглаж, уралцаж, аль өөдтэй юмаа булаалдаж, өөр өөрийн болгож авчээ. Гэтэл тэр нь бүх хүнд хүрсэнгүй. .. 

	Тэгээд л НЭГЭНТ АВСНЫГ НЬ АВСНААР НЬ ҮҮРД ХАМГААЛЖ ҮЛДЭХ ХУУЛЬ ТОГТООМЖ ЗОХИОЖ ГАРАХ ШИВ ДЭЭ...”

	Үнэхээр л Распутины зохиолдоо дүрсэлсэн 1990˗ээд онд Монголд ч бас ийм л юм болж өнгөрсөн дөө, одоо ч үргэлжилж л байна. Элээ шиг юмнууд навсайлдаж орж ирээд л, ардчилал гэдэг чинь ийм юм байдаг юм, чи дуугүй бай, битгий хуцаж уль, чөлөөт зах зээл чинь ийм байдаг юм, чи мэдэхгүй байна, та нар хоцрогдсон, юун сайхан сэтгэл, өрсөлдөөн гэдэг чинь өрсөхийг хэлдэг юм, хэн амжсан нь хожоод амжаагүй нь хохь нь болдог юм. Тэр ядарсныгаа харж үзнэ гэв үү, битгий солиор, та нар хуучин муусайн коммунистууд, дуртайгаараа чи тэр ядуусаа харж үз, чамаас коммунизм ханхалж байна, үхэж далд орморууд, та нар ардчиллыг гутааж байна. Шударга ёс гэдэг чинь өрсөлдөөнд дунд байдаг юм, ардчилал гэдэг чинь хэн чанга хашхирсан нь үгээ бусдад сонсгохыг хэлдэг юм гэж ирээд л... Тэгсээр байгаад нийгмийн дотор нэг сонин хачин үл ойлгогдох уур амьсгалыг бий болгочихсон. Хүмүүс бие биедээ итгэхийг ер больчихсон. Хэн нь ч юм, тэр итгэлийг нь ховх сорж орхисон. Тэгээд нэг л мэдэхэд бүгдээрээ нэг нэгнээ адгийн хог новш гэж хардаж, харддаг болчихсон. Нэг л хачин эмх замбараагүй байдал, гэхдээ их алсаас удирдаад байгаа мэт тийм хачин гайхмаар байдалтай болцгоочихсон. Нийгэм атомжиж, нийгмийн сэтгэлзүй тийм гэх тэмдэггүй болтлоо задарсан. Бүгдээрээ нэг зүйлийг сайн гэвэл түүн шиг тэнэг юм байхгүй, гагцхүү хуарангийн социализмд л тийм байсан гэж хашхичсаар байгаад үндэстний нийтлэг үнэт зүйл, эрхэмлэлийг байхгүй болгож орхисон. Тэгээд хэн ч бай хамаагүй, бурхан ч бай ялгаагүй нулимж байдаг болсон. Зөвхөн манай намынх, танай намынх гэдгээрээ л ялгагдана. Өнөөдөр монголчуудад Чингис хаанаас өөр өөдтэй хүн байхгүй болсон. Бүгд нэг нэгэндээ хог новш. Арай л Чингис хааныгаа харааж зүрхлэхгүй байна. 

	Тэгээд зогсохгүй, хүчтэй төр гэдэг чинь утгагүй юм, төр хүчтэй байх хэрээрээ чөлөөт зах зээлийг боомилдог юм гэж гуагчиж байгаад төрийг хамаг олхиогүй юмнуудаар дүүргэчхээд, тэр далимд нь дураараа дургиж гарсан. Ядарсныг нь үхтэл шулж, сарын 150 000 төгрөгөөр гэдсээ, ар гэрээ тэжээ гээд хог дээр шидэж байна, ажил хайж яваа залуу охидыг 12 цаг оёдлын машины ард бөгтийтөл суулгачхаад өдрийн 3000 төгрөг өгч байсан түүх өчигдөрхнийх. Түүнийхээ араас арчаагүйдээ ядуу байгаа юм гэсэн онол гаргаж, луйвардсан, дээрэмдсэн, түрэмгийлсэн арчаагүй явдлууддаа ёс суртахууны цагаатгал, гүн ухааны утга оруулах гэж оролдож байлаа. Хүний нийгэм бол чонын нийгэм, тиймээс хүүхдээ чоно шиг болгож хүмүүжүүлэх хэрэгтэй хэмээн өөр хоорондоо ил цагаан цэцэрхэцгээж байлаа. 

	Монголын баялгийг, олон түмнийг хуурч, шулж, авлигадаж олсон хөрөнгөө тэрбум тэрбумаар нь гадагш нь цацаж байлаа. Давраад улс эх орны үндсэн нөөцийг хүртэл, газар шороогоо хүртэл зарж байна. Түүнээ ганц олдох амьдралаа л сайхан байлгах нь ХҮНИЙ ЗАЯАМАЛ ЭРХ гэдгээр хаацайлж байх юм даа. Одоо сүүлдээ байчхаад өөрсдийгөө хууль гаргаж өршөөдөг, хулгайлсан, луйвардсан зүйлсээ хууль гаргаж зөвтгөн хуульчилдаг болж байх юм... 

	Бичвэл мөн ч их юм байна даа... Заримдаа гол харлаж, зүрх ширдхийнэ. Распутин гэж... Түүнийг тэнгэрт одлоо гэдэг мэдээг сонсоод уран бүтээлээрээ дамжуулан илэрхийлж байсан дотоод эмзэглэл, түгшүүрт бодролуудынх нь талаар эрхгүй эргэцүүлэхэд хүрэв.

	 

	2015 оны 3 сарын 15.

	 

	 

	 

	 

	 

	 

	 

	 

	 

	 

	 

	 

	 

	 

	 

	 


АГУУ ХАЙРЫН ТҮҮХ

	(Зохиолч С. Батжаргалын “Их хайрын түүх”

	 романд бичсэн үг)

	 

	 

	* * *

	Домог, түүх болон мөнхөрсөн агуу хайр дурлал олон бий. Хэдэн мянганы турш хүмүүс бид тийм хайрын түүхийг яг л алмаз эрдэнийг тал бүрээсээ гэрэл гэгээ цацруулсан гайхамшиг төгс талст болгон засах мэт үгийн урнаар ер бусын үлгэр домог, түүх, хүүрнэл, найраг болгон бичиж, үе үедээ уламжлан үлдээж иржээ. 

	Бүүр эртийн Грекийн домгийн бурхан Аполлогийн хүү Офрей болон Евридейс хоёрын эмгэнэлт дурлалын түүхээс эхэлнэ. Тэр цагт хайр дурлал гэдэг зөвхөн тэнгэр бурхдын хэрэг байжээ. Гамшигт Тройн дайны үүтгэл болсон Парис – Хелена нарын дурлал хайрын явдал нь хайр дурлал гэдэг зөвхөн тэнгэр бурхдын хэрэг явдал байхаа болиод, газар дэлхийд зочлон ирж, хүн төрөлхтний сэтгэл зүрхний ховдолд амтат балаа дусаан эхэлж буй үеийн түүх билээ. Түүнээс хойш Ланселот – Гүйнвэр, Тристан – Изольда, Зигфрид – Кримхилда гэх мэтчилэн үргэлжилнэ. 

	Сэргэн мандлын үед хайр дурлалын түүх утга зохиолын гол өгүүлэмж болж, гоо сайхан гүнжийн төлөө алдар гавьяаны аянд мордож буй хөлөгт баатруудын тухай уян сэтгэл, баатарлаг адал явдал хослуулсан романуудын эрэн үе эхлэв. Соёгор сахалт, доёгор Дон Кихот ноёнтон болон түүний бүсгүй Дульсинеягийн түүхийг ямар нэгэн ёж хошигнолгүйгээр эргэн дурсдаггүй хүн гэж үгүй. 

	Энэ үед Данте, Петрарка нар Беатриче, Лаура хэмээх эгэлээс эгэл бүсгүйчүүдийг яруу үгсийнхээ шидээр хайрын сахиусан тэнгэр болгон өргөмжилснөөр арай гэж тэнгэр бурхдаас хүмүүс бидний хүртээл болоод байсан хайр дурлалыг эргээд тэнгэрт нь залж орхих шахсан юм. Түүний дараа У. Шекспир Ромео –Жульета хоёрын дүрэлзсэн дурлалаар хүн төрөлхтний зүрхэнд найдварын гал асааж, дундад Азийнхан Межнун – Лейла хоёрын дуулийг хэдэн зуунаар дуулцгааж, Фирдоусиас Махтумкулиг хүртэл, Томас Мураас Роберт Бөрнс хүртэлх үй олон найрагчид гайхамшигт хайрын тухай үгээ хайрласангүй билээ. Скарлет O’Хара –Рет Батлер, Жейн Эйр – Рочестер, Эликабет Беннет – Дарси гэх мэтчилэн хайрын түүх эцэс төгсгөлгүй үргэлжилнэ. 

	Энэ мэт уран санааны ертөнцөд мэндэлсэн хайрын түүхүүдийн зэрэгцээ үнэхээр гайхамшигт ховор хувь тавилангаар учирсан хайрын бодит түүх ч бас олон. Марк Антони – Клеопатра, Наполеон – Жозефина, Хюго – Ж.Друэ, Тургенев – Виардо, эхнэр нөхөр хоёр эрдэмтэн Кюри, Хатан хаан Виктори – Ханхүү Альберт, Эдвард – Вилли Симпсон гээд мөн л хэмжээ хязгааргүй мэт үргэлжилнэ. 

	Ийм олон хайрын түүх дотор онцгой содон нэгэн бий. Тэр хайр зөвхөн уран санааных бус бодит ертөнцөд байсан, бас домогт ч мөнхөрсөн тийм хайр. Түүнээс гадна тэр хайр өөрийн бүхий л дотоод ертөнцөө, энхрийлэл, эмзэглэл, эмгэнэл бүхнээ цагаан гантиг чулуунаа бахархал, орь дуу болгон сийлж үлдээжээ. Харин яруу үгсээр хэр чадлаараа дуулсугай хэмээн бусдад хувь үлдээжээ. Ямар хүмүүсийн тухай, ямар хайрын тухай ярьж буйг гадарлана байх. Энэ бол ертөнцийн нэгэн гайхамшиг Таж Махалыг цогцлоосон тэр хайр. Таж Махал хэмээх энэ гайхамшигт эрдэнэс болсон цасан цагаан сүм˗бунхан ер бусын тийм хайр хүний зүрх сэтгэлд үнэхээр оршин байсан юм шүү гэдгийг батлан тунхаглаж, дорнын тэргэл саран дор сүүн өнгөөр үлгэр хүүрнэн буй.

	Хүн төрөлхтний түүхэнд ийм тод ул мөр, түүхэн том дурсгал үлдээсэн хайр өөр үгүй. 

	 

	* * *

	Энэ хайрын эзэд болох ханхүү Хуррам 1592 оны 1 сард, Аржуманд Бану нь 1593 оны 4 сард төржээ. 1607 онд 15 настай Хуррам хүү Мина Базар гэдэг зээлийн газарт нэгэн охинтой учирсан байна. Тэгэхэд ихэс дээдсийн дунд нэг хоёр өдрөөр нэр, зүсээ нуун дээдсийн хүрээллийнхэнд зориулсан зээлийн газарт өөрт буй илүүдэл алт эрдэнэсээсээ зарж, арилждаг, өрнийнхний маскарадтай төстэй цэнгүүн болдог байжээ. 

	Охин тэнд шилэн шүр бас торго зардаг дэлгүүрт сууж байв. Хуррам нэгэн гоёмсог шилийг хараад үнийг нь асуусанд “Энэ бол алмаас эрдэнэ учраас үүнийг чи яагаад ч худалдан авч дийлэхгүй” гэж их л санаа зовнин өгүүлсэн байна. Мэдээж хэрэг түүнийг ханхүү гэж мэдсэнгүй. Хуррам хүү 10 000 рупигээр тэрхүү алмаасыг худалдан авчээ. Тэр үед энэ нь асар их мөнгө байв. Өнөөх охин бол хааны хайртай хатан, төр улсад хүчирхэг нөлөө бүхий Нур Жаханы зээ дүү Аржуманд Бану байжээ. 

	Ханхүү хаан аав дээрээ очиж тэр охинтой гэрлэхийг хүсэж буйгаа хэлсэн гэдэг. Гэсэн ч тэднийг дариу гэрлүүлчихсэнгүй, хүүхдүүд ижилсэн дасалцаж явсаар 5 жилийн дараа 1612 оны 5 сарын 10˗нд Хуррам 20 настай, Аржуманд 19 настайдаа гэрлэцгээжээ. Тэдний хурим гайхамшигтай ёслол төгөлдөр болсон гэдэг. Хожим Хуррам хүү Шах Жахан хаан болж, Бану охин Мумтаз Махал хатан болсон билээ. 

	Аржуманд Бану үнэхээр өгөөмөр, өглөгч, үзэсгэлэнтэй бүсгүй байж, эр нөхрийнхөө дэргэдээс огтхон ч холддоггүй, дайн тулааны талбарт ч ямагт хамт явдаг байжээ. Хаанд бүхий л талаар маш сайнаар нөлөөлж байв. 

	Аржуманд Бану, Шах Жахан нарт бусдын адил олон жилээр хамтдаа амьдрах хувь дутсан, тэд ердөө 19 жил хамт амьдарч, гэхдээ 14 хүүхэдтэй болжээ. Гэсэн ч тэрхүү хайртай хосыг хагацал, харуусал орхисонгүй, долоон хүүхэд нь бага насандаа эндэж, эмгэнэл гашуудал нөмөрч байжээ. Гэвч хожим учрах сорилын дэргэд тэр бүхэн юу ч биш байлаа. 

	Ордны хуйвалдаан, хаан ширээний төлөөх ах дүүсийн хоорондох тэмцэл, урвалт зэргээс үүдэн ханхүү Хуррам тайван тухтай амьдрал үзсэнгүй. Байнгын хүнд бэрх аян дайны явдал дунд хайртай хоёр хамт явсаар байв. Нэгэн үе тэр хоёр ялагдаж, гурван жилийн турш зугтаж, дүрвэж явжээ. Тэгсээр хайртай хоёр хүү нялх Дара, Аурангзэб хоёрыгоо удаан хугацаагаар барьцаанд өгч байж хэсэг зуур амсхийжээ. Эцэст нь сая нэг ялалт байгуулж 1628 оны 2 сарын 24˗нд Аград хаан ор суув. Энэ урт удаан хугацаанд тэр ах дүүстэйгээ, аавтайгаа тэмцэлдэн байлдсан байна. 

	Гэвч хаан сэнтийд заларснаас хойш бас л хангалттай хугацаанд энэ хос амар амгалан байж чадсангүй. Ердөө гуравхан жилийн дараа 1631 оны 6 сарын 17˗нд өмнө зүгт хийсэн нэгэн аян дайны үеэр хээрийн асарт Мумтаз Махал хатан 14 дэх хүүхдээ төрүүлэхдээ нас баржээ. Тэр бээр нас барахын өмнө тэр Шах Жаханаас гурван амлалт хүссэн гэдэг. Үүнд, өөрсдийнхөө үнэнч халуун хайрыг нь хүн төрөлхтөн дурсаж байх гайхалтай бунхан барих, үр хүүхдээ халамжлах, мөн дахин гэрлэхгүй байхыг хүсжээ. Шах Жахан энэ гурван хүслийг нь биелүүлнэ гэж тангараглав. Хатных нь үхэл хааныг яг л хамаг шим шүүсийг нь сорчих шиг болж, үс нь хоёрхон хоногт бууралтаж, гэнэтхэн ихээр хөгширчээ. Хоёр жилийн турш ордондоо ямар ч найр хөөр болохыг зөвшөөрсөнгүй.

	Хаантан хайртай хатандаа зориулж ертөнцөд урьд өмнө баригдаагүй, хожим хойно ч давтагдашгүй гайхамшигт бунхан бариулжээ. Энэ цул цагаан гантигаар босгож хагас эрдэнийн чулуудыг өнгө алаглуулан шигтгэж хээлэн чимэглэсэн бунхныг бүтээхийн тулд 20 000 хүн, 1000 заан 17 жилийн турш хөдөлмөрлөсөн байна. 

	Бөмбөгөр орой нь дэлбээн дээрээ амарч буй лянхуа цэцгийн хэлбэртэй агаад таазанд нь нарыг сийлжээ. Таж Махалын дөрвөн цамхаг нь хэрвээ нурахаар бол дөрвөн зүгтээ унахаар баригдсан. Ямуна мөрний өндөрлөг дэнж эрэгт баригдсан энэ барилгын харагдах байдал нь харсан хэн бүхний сэтгэлийг татна. Тэнгэрийн дорно этгээдэд тэргэл саран хөөрч, өрнө этгээдэд наран гудайх тэр агшинд энэхүү бунхны гоо үзэсгэлэн нь жинхэнээсээ төгс амилах аж. 

	Хаантан ийм хосгүй барилгыг ертөнцийн хаа нэгтээд дахин бариулахгүйн тулд Таж Махалын гол уран барилгач Аманат Хан Ширазийн хоёр гарыг тайрсан домог бий. Гараа тайруулахын өмнө уран барилгач Таж Махалд очиж, орой хэсэгт нь нэг газарт алхаараа тоншиж орхисонд өчүүхэн цоорхой гарсан байна. Домогт өгүүлэхээр борооны улирал эхлэхэд борооны анхны хэдэн дуслууд тэр цоорхойгоор орж ирэн Шах Жаханы булшин дээр дусалдаг гэдэг. 

	Хөвүүд нь эрийн цээнд хүрэхийн цагт хаан ширээний төлөө өөр хоорондоо өршөөл энэрэлгүй цусаа асгаруулан байлджээ. Тэд тийм сайхан хайрын дундаас төрсөн гэхэд итгэхийн аргагүйгээр нэгнээ өршөөлгүйгээр үр хүүхэдтэй нь хүртэл алж, устгаж байв. Тэгээд зогсохгүй уй гашуугаасаа цал буурал болсон хөгшин эцгээ барьж аваад ээжид нь зориулж босгосон гайхамшигт Таж Махал бунхан харагдах төдий зайд, Ямуна мөрний нөгөө эрэгт байх Улаан цайзад хорьжээ. Уг нь Шах Жахан тэр газарт өөртөө зориулан тас хар гантигаар Таж Махалын нөгөө нэг ихрийг бариулахаар төлөвлөж байсан гэдэг. Хайрт хоёр хосын ууган охин Жахан Ара дүүгийнхээ харгис хэрцгийд дургүйцэн, аавынхаа дэргэд сайн дураараа хоригдон, аавыгаа асран халамжилж эхлэв. Өвгөн хааны сэтгэлийг цайлгах ганц зүйл нь тэрхүү цайзын цонхоор мөрний тэртээ нөгөө эрэгт цайлалзан харагдах Таж Махал байжээ. Шах Жаханы хараа нь муудан, алсад буй Таж Махалыг харж чадахгүй болоход Жахан Ара цонхны эсрэг талд жижигхэн толь байрлуулан, Таж Махалын тусгалыг аавдаа харуулдаг болжээ. Ийнхүү хайртай хатнаас нь төрсөн, хатуу ширүүн тэмцэл дунд хайрлан, хамгаалан явсан, үрэгдсэнээс үлдсэн хэдэн хүүхдүүдийнх нэг нь бусад эрэгтэй ах дүү нараа алж, өөрийг нь насан туршид хорьсон гашуун хувь заяаг хүлцэн тэвчсээр Шах Жахан хаан 1666 онд 74 насандаа бурхан болоход Таж Махалд хатных нь шарилын хажууд оршуулсан байна. 

	Ийм нэгэн ер бусын гэгээн, бас эмгэнэл, харуусал хагацал дүүрэн хайрын түүх бий билээ. 

	 

	* * *

	Монголчууд бидний хувьд сонирхолтой нь энэхүү Шах Жахан нь Монгол угсааны хаан юм. Тэдний эзэмшлийн эзэнт гүрэн болох Энэтхэг дэх Их Могол гүрэн бол угтаа Их Монгол гэсэн утгыг илэрхийлэх билээ. 

	Үүний учир нь 1526 онд Кабулыг захирч асан хэмээх хаан Делид довтлон, тэндхийн лалийн шашинт Султааныг бут ниргэснээр Энэтхэгт Их Моголын гэгдэх шинэ хаанчлалын эрин үеийг эхлүүлжээ. Тэрхүү Бабаар бол Доголон Төмөр хааны дөрөв дэх үеийн удмын хүн байв. Харин Төмөр хаан бол Чингис хааны хоёрдугаар хүү Цагаадай ханыг дагалдан дундад Азид ирсэн Монголын Барлас овгийн тэргүүний хүү, цааш нь хөөвөл Чингис хааны дээд өвгөөс салбарласан, Бөрт Чоноос гаралтай нэгэн. Төмөр хаан өөрийгөө монгол хүн хэмээн үздэг байсны адилаар түүний удмын Бабаар хаан ч өөрийгөө монгол хүн гэж үздэг байжээ. Тиймээс ч тэр шинээр байгуулсан улсаа Их Могол буюу Их Монгол гэж нэрлэжээ. Харин түрэг, перс хэл, бичигт Монгол гэхийн “нг” нь гээгдэн бичигдсэнээр Могол болсон аж. 

	Бабаар хаан болон түүнийг дагалдан ирсэн цөөн тооны монголчууд, тэднийг залгамжлагчид Энэтхэг оронд өөрсдийн соёл, заншлыг авчирснаар олон соёлын заагт байсан Энэтхэгийн соёлыг дахин цоо шинээр баяжуулжээ. Хувцасны соёл, монгол цэргийн зохион байгуулалт, дундад Ази дахь Цагаадайн угсааны улсад хэрэглэгдэж байсан түрэг, монгол хэлний дундаас үүсмэл, зөвхөн дээдсийн хүрээлэлд хэрэглэгдэх ордны хэл болох Орд /Урду/ хэл гэх зэрэг монгол шинжтэй олон зүйл уламжлагдав. Төрийн ёслолд Есөн цагаан сүлд тахих уламжлалаа хүртэл тэд авч иржээ. 

	Мөн шинжлэх ухаан, технологи, газар тариалан, цэцэрлэг, уран зураг, уран барилга, зэр зэвсэг, төрийг засах арга ухаан, хооллох соёл, хувцас, урлал, дуу хөгжим, ан агнуур гэх зэрэг нийгэм, ахуй, соёлын бүхий л салбарт Их Моголын гэгдэх өвөрмөц төрхийг бүтээжээ. Энэ гүрэн улс 300 орчим жил оршин тогтнож ирсэн ба тухайн цагтаа дэлхий ертөнцөд, ялангуяа барууныхны төсөөлөлд ч багтамгүй гайхалтай баян тансаг улс байв. 

	Их Моголын эхний зургаан хаан бол бүгд хүчирхэг их хаад байв. Тэд бүгдээрээ гялалзсан авьяаслаг, ер бусын хувь тавилантай, зарим нь цэргийн жанжид, зарим нь их эрдэмтэд, зураач, яруу найрагч байсан ба бүгдээрээ баатар дайчид, оргилуун тэмүүлэлтэй хүмүүс байжээ. 

	Бабаар хаан бол баатар хүчтэй, цэргийн эрдэмд ч, бичиг найргийн ярууд ч төгс бол түүний хүү Хумаан хаан энэрэнгүй үзэлтэн, их эрдэмтэн, зураач юм. Акбар хаан бол Энэтхэг орны хэдэн мянган жилийн түүхнээ тодорсон агуу их хаадын нэг, билэг ухаан, эр чадал төгс, түүний хүү Жахангир хаан , энэхүү их хайрын эзэн Шах Жахан хаан ч, түүний хүү Аурангзэв ч бүгдээр хүчирхэг, авьяаслаг хүмүүс байв. Нийтдээ 17 хаад байжээ. Тэд Энэтхэг орныг нэг төрийн жолоонд хурааж, өнөөгийн нэгдсэн Энэтхэгийн эх суурийг тавьж, нэгдмэл улс болгоод 1847 онд Английн колоничлогчдод шилжүүлэн өгчээ. 

	Ер Энэтхэг, Монгол хоёр нь өнө эртнээс оюун сэтгэлгээ, соёлын хүрээнд нягт харилцаатай байж ирсэн, оюуны хөршүүд юм. Энэтхэг оронд түүхийн янз бүрийн үед очиж суурьшиж, нутагшсан монголчуудын удам угсаа хэдэн саяар тоологдохоор бий. Өнөө ч манай хоёр орон соёлын өргөн харилцаатай. 

	 

	* * *

	Дэлхийн утга зохиолын үндсэн тулгуур сэдвийн нэг бол ХАЙР юм. Учир нь Хайр өөрөө хүн төрөлхтнийг ХҮН ТӨРӨЛХТӨН болгож байдаг гол хүчин зүйл болно.

	Утга зохиолын ертөнцийг Хайргүйгээр ер төсөөлөх аргагүй. Эгэл нэгний хайр ч байна, энгүй дээдсийн хайр ч байна, эмгэнэлт гашуун нь ч байна, эгшиглэнт баясгалантай нь ч байна. 

	Тэр олон хайрын дотроос дэлхийн 7 гайхамшгийн нэг алдар цуут ТАЖ МАХАЛ˗ыг бүтээж, алмайруулж чадсан нэгэн хайр ер бусын. Тэр бол Энэтхэг дэх Монгол угсааны хаан Шах Жахан, түүний хайрт хатан Мумтаз Махал хоёрын гайхам агаад бас гаслан халаглам их хайр болно. 

	Энэ хайрын тухай Энэтхэг болоод бусад оронд бишгүй бичээ биз ээ. Харин манай монголчууд энэ түүхийг эртнээс мэддэг төдийгүй утга зохиолдоо ямар нэгэн хэмжээгээр тусгаж иржээ. Шүлэг, найраглал, өгүүлэл, аян замын тэмдэглэл олноороо бичигдсэн. Гэвч томоохон хэмжээний роман бичигдсэн нь үгүй санагдана.

	Өдгөө зохиолч С.Батжаргалын бичсэн “ИХ ХАЙРЫН ТҮҮХ“ роман нь Монгол угсааны хааны энэ агуу хайрын тухай бичсэн анхны роман болов уу гэж бодож байна. Монголын утга зохиол өөрийн тэг гортигоос халин, дэлхий даяар түгж тархсан Монгол түмнийхээ үүх түүх, соёлын хүрээнд тэлж буйн шинж биз ээ. Мөн Монголчууд агуу их байсан үеэ санан сэргэлзсэнийх нь илрэл ч байх.

	Хүн төрөлхтөн даяараа мэддэг энэ их хайрын сэдэв бол үнэхээр том сэдэв юм. Сэдэв том, үйл явдал цар далайцтай, олон түмэн мэддэг байх хэмжээгээр зохиолчоос ур чадвар, мэдлэг, хөдөлмөрийг төдий ихээр шаарддаг. Яах ч аргагүй хүний ертөнцийн явдал дотор өрнөсөн тэнгэрийн хайр юм. Магадгүй, тийм болохоор л биднээс тэр бүр энэ хайрын сэдвийг барьж аваад байсангүй биз. 

	Юутай ч Монгол зохиолч эмэгтэй Их Монгол гүрний үсэрсэн цус, тасарсан махны тасархай Энэтхэг дэх Их Моголын нэгэн хааны ер бусын хайрын түүхийг уран сайхнаар монгол уншигчдадаа шинээр нээхийг хичээж, “Яруу үгсээр хэр чадлаараа дуулсугай” хэмээн бусдад хувь үлдээсэн боломжийг машид зориглон барьж авчээ. Зориг буй бол чадал буй гэдэг. Сэтгэл догдлуулсан хайрын амт, бас шаналгасан гашуун тавилан, бахархал бүхнийг энэхүү романаас уншина гэж найдаж байна. Өвөрмөц сонин содон дүрүүдээр баяжуулж, гэрэл сүүдрийг хослуулж, түүхэн үнэний гаргалгааг ихэд эерүүлэн илэрхийлжээ. Монгол угсааны хаан хайртай хатандаа мөнхөд дурсагдах бунхан босгосон бол Монгол зохиолч эмэгтэй тэдний их хайрын тухай удаан дурсагдах роман бүтээхийг эрмэлзжээ.

	Зохиолч маань өмнө нь “Намрын шөнийн зүүд”, “Хайду хааны цадиг” хэмээх хоёр ч роман, “Хошой чин ван Ханддорж” тууж болон хэд хэдэн ном бичиж хэвлүүлсэн байна. Энэ роман гурав дахь роман нь. Хэдий уран бүтээлээ 2012 оноос буюу хожимхон эхлүүлсэн ч богино хугацаанд эрч хүчтэй туурвиж, ур чадвар нь номоос номд улам арвижин чамбайрч буйг энэхүү романаас нь анзаарна буй за.

	”Бидний үнэ цэнэ хүлцэН тэвчиж чадсанаар тодорхойлогдоно” 

	(Зохиолч Ж.Түмэнбаярын “ХУГАРСАН” НОЁН НУРУУ номд бичсэн үг)

	 

	 

	 

	Бид нийгмийн нэгэн их шилжилт, өөрчлөлтийн үйл явц дунд амьдарч байна. 1990 оноос өмнө байсан нийгмийн тогтолцоо нуран унахтай зэрэгцэн тэр цаг үеэ цогцлоон босгож, түүндээ итгэн үнэмшиж байсан хэд хэдэн үеийнхний итгэл үнэмшил, оюуны эрэл, зорилго тэмүүлэл нь хамт нуран унасан юм. 

	Шинэ цаг үеийн шинэ үзэл санаа төрж, соёолон нахиалж байгаа ч нийгмийн тогтолцооны болон оюун сэтгэлгээний энэ их нурангийн дороос урган төлжиж, гэрэл гэгээнд гарч, итгэл үнэмшил төрүүлэхүйц бодит байдал болтол бас их хугацаа хэрэгтэй байжээ. 

	Ер хүн төрөлхтний түүхэн дэх аливаа нийгмийн донсолгоо, өөрчлөлт бүхэн сайн сайхан, илүү төгс төгөлдөрт тэмүүлсэн дотоод их хүчний үйлчлэл дор өрнөдөг ч түүнийг дагасан их золиос, хямрал, хэлмэгдэл ёс юм шиг дагаж ирсэн байх юм. Энэ ёс ч бидний хүчлэн туулж буй энэ шилжилтийн дүр төрх нь болсон байна. 

	90 оноос эхэлсэн нийгмийн шилжилт донсолгооны үр урхаг өдий хүртэл арилаагүй байгаа нь чухам оюун сэтгэлгээний бүхэл бүтэн үе солигдож буйтай холбоотой. Энэ шилжилт хямралын цөмд буй хувь хүний дотоод ертөнцийн хямрал, зөрчил нь уран бүтээлч хүмүүст асар баялаг “судалгааны” сэдэв юм. Аль 19 дүгээр зууны төгсгөлд Ф.Достоевский хүний дотоод ертөнцийн зөрчлийн гүнд буй нууцад нэвтрээд “Цөвүүн цагт төрсөн минь юутай аз вэ” хэмээн дуу алдан байжээ. Энэ нь чухам цөвүүн цаг болоход хүмүүний сайн муу чанар нь ус, тос ялгарахын адилаар тод ялгарч, улмаар амьдран оршихуйн философи, үзэл санааны хувирал, итгэл үнэмшил, үнэт зүйлсийн ялангуяа гоо зүй, ёс суртахууны мөн чанарын асуудлыг нь нэг бүрчлэн шинжлэн сайтар үзэх боломжийг чухам уран бүтээлч хүнд олгодог болоод тэр болов уу. 

	Манай энэ цаг үед бидний нүдэн дээр барим тавим харагдах хувь хүний дотоод ертөнцийн хямрал, итгэл үнэмшил, ёс суртахууныхаа баримжааг алдан сүйрч буй сүйрэл цөхрөл, мөн түүний хажуугаарх оюуны шинэ эрэл, тэмүүллийг манай утга зохиолд барим тавим тод дүрсэлсэн нь энэ сүүлийн 20 орчим жилд бараг үгүй агаад өөрсдөө гүн хямралд орж, баримжаагаа алдчихаад байгаа манай утга зохиолчдоос бас тийм зүйл шаардах нь зохисгүй, ёс зүйгүй ч байж болох юм. 

	Гэтэл харин утга зохиолын хүрээнээс анхи хол, огтоос өөр ажил мэргэжлийн хүн эл асуудлыг гоо зүй, философи ёс зүйн хүрээнд нэлээн ул суурьтай хөндөн, уран сайхны хувьд ч бас боломжийн боловсруулан тавьж буйг үзээд эрхгүй олзуурхан баярлав. Хөвхөр овогт Жамбын Түмэнбаяр хэмээх эгэл нэгэн эдийн засагчийн бичсэн “ХУГАРСАН” НОЁН НУРУУ, ХӨӨРХИЙ САРАА гэсэн хоёр бэсрэгхэн туужийн тухай энд өгүүлж байна. Ялангуяа “ХУГАРСАН НОЁН” НУРУУ туужид энэ асуудлыг хэд хэдэн талаас нь илэрхийлэн гаргахыг зорьж, ёс зүйн нэгэн тусгаар ангид бодгаль элементүүд өнгөрсөн, одоо хоёр нийгмийн харьцааны гүнд хэрхэн “оршин тогтнож” буйг та бидний өдөр тутмын аж амьдралын сэдэв дундаас гарган үзүүлжээ. 

	Амьдралын хүнд бэрхэд хүн чанар, ноён нуруугаа алдаагүй итгэл төгс амьдарч яваа нэгний тухай өгүүлдэг Ч.Лодойдамба агсны “Хугараагүй ноён нуруу” хэмээх сайхан өгүүллэг бий. Харин энэхүү өгүүлэн буй “ХУГАРСАН” НОЁН НУРУУ туужид нийгмийн шилжилтийн бурангуй тоосонд сөхөрч унатлаа дарагдсаар, өвгөнтийн хөндийн нэг бүрэн эрхт гишүүн болсон Жамбалын тухай өгүүлнэ. Жамбал нь ажил амьдралаасаа эхлээд итгэл үнэмшил, хайр дурлал бүхнээ нуга хуга даруулсан харагдах ч мөн чанартаа бол түүний дотоод ертөнц энэ бурангуй цагийн салхийг найдваргүй ч гэсэн сөрөн зогсох чадалтай хэвээр байж, түүний дотоод мөн чанар нь огтхон ч ХУГАРСАНГҮЙ ажээ. 

	Зохиогч Жамбалыг “Энэ п.... шиг бузар цаг үеийн төлөө би хуруугаа ч хөдөлгөхгүй. Хөдөлгөх хуруу ч байхгүй” гээд мухар хуруут гараа үзүүлснийг бичжээ. Тэр мөн чанараа хадгалж үлдэхийн тулд насан туршийн ажил хаялт зарлаж, бурангуй ёсны эсрэг боломж, чадлынхаа хэмжээнд л “бослого˗эсэргүүцэл” зарлаж буй нь энэ ээ. Энэ үйлдэл бол эцсийн эцэст хүнлэг ёсны удиртгал юм. Тиймдээ ч зохиогч маань түүний ноён нурууг хугараагүй гэж үзжээ. Зохиолд Жамбалаас гадна Бүжмаа, Чулуун гэсэн хоёр дүр их тод тусжээ. Ажилч хичээнгүй, үнэнч шударгуу Бүжмаа бүсгүй бол Жамбалын насан багын хань нь. Гэвч тэр бээр цаг үеийн ёс бусын хүчирхэг тулгалтын өмнө барьц алдан ёс суртахуун, итгэл үнэмшлийн хувьд сульдан тамирдсаар сөхрөн унаж байна. Түүний зүтгэл төдийгүй алдаа бүхэн нь Чулууны зол завшаан болно. Тэр бүхэнд цөхөрсөн Бүжмаа “Хэн ч хариуцлага хүлээдэггүй, ямар ч арга хэмжээ авдаггүй, хэнд ч хэрэггүй тэр олон эрх чөлөөгөөр чинь бид яах юм бэ? Мөнгөтэй хүний талд шийдвэр гаргадаг тэр шүүхээр чинь бид яах юм бэ?” хэмээн бахардан хашхирч байна. 

	Бүжмаагийн энэ үг бол бүхэлдээ баримжаагаа алдсан нийгмийн эгэл нэгэн иргэний цөхрөлт хашхираан. Түүнд итгэл найдвар, гэрэл гэгээ харагдсангүй, тэр харж чадахгүй байсаар эмгэнэлтэйгээр хорвоогоос хальдаг. “Мөн ч их хүлээлээ дээ” гэдэг шиг мөн ч их олон хүн ийнхүү сөхөрч унасан даа, энэ хэдхэн жилд. 

	Гурав дахь нь болох Чулууны дүр бүр ч их түгээмэл. Дээр нэгэнтээ эшлэл авсан Ф.Достоевский “Нийтээрээ үймэн бужигнаж, аль ч учраа олохоо байсан чухам тийм цөвүүн цагт л хамгийн адгийн шаарнууд идэвхжиж, тэсэж ядсанаа байж ядан илэрхийлж байдаг” хэмээн тэднийг урнаар тодорхойлсон нь бий. Манайхаар бол “Муу хүн дүйвээнээр, чоно борооноор” гэдэг дээ. Чулуун бол энэ тодорхойлолтод яв цав таарах хэв шинж гэдгийг энэ зохиолыг уншсан хэн бүхэн ойлгох болно. 

	Тэр ардчиллыг хамгийн түрүүнд талархан дэмжсэн нь угаасаа ардчиллын үзэл санааг итгэл үнэмшил, сэтгэл зүрхээрээ хүлээн авсных бус, харин дүйвээнээр сиймхий гарч буйг ашиглан “тэсэж ядсанаа илэрхийлсэн” хэрэг. Тэр чадварлаг инженер, ажилч хичээнгүй Жамбал, Бүжмаа мэтийн хүмүүсийн чадварыг хөнгөн заль, гүйлгээ ухааныхаа хүчээр ховх сорон ашиглаад зогсохгүй тэдний амь амьдралаар нь, амин ганц охиноор нь ч тоглож чадна. Жамбал “Миний энэ хоёр гар мухар болтлоо, Бүжмаагийн толгой мангуу болтлоо ажилласан, түй п.... ” гээд нулимж байдаг. Энэ ч үнэн л дээ, ёс суртахуун, итгэл үнэмшлийн баримжаагүй болно гэдэг нь Бүжмаа мэтийн хүмүүст “мангуу” болно гэсэн үг. 

	Ерөөс ямар нэгэн үзэл санаа, итгэл бишрэлгүй хүн сульдсаар арчаагаа алддаг, нэг бол хүн биш Чулуун шиг хүн˗араатан болж хувирдаг, үзэл санаагүй нийгэм ч өөрөө аяндаа үжирч ганддаг. Хүн төрөлхтний түүхэнд улс гүрнүүд сэргэн мандаж, мөхөн сүйрч байсны цаана чухам үзэл санаа нуугдаж ирсэн билээ. Тиймдээ ч хүний нийгэм гэгддэг, адгуусны сүргээс ялгардаг. 

	Угаасаа хувиа бодох үзлийг (эгиозм) шууд утгаар нь тахиж, зорилго, итгэл үнэмшлээ болгоно гэдэг нь хүний нийгмийг оюунлаг шинжээс ангижруулж, хүчтэй нь хүчгүйгээ гэсэн байгалийн балар хуулийн дор хүн ёсыг толгой гудайлгахад хүргэж буй хэрэг. Ийм харамсалтай дүр зургийг харин бид сүүлийн 20 орчим жилд хангалттай харав. Түүний хамгийн тод жишээ бол Чулуун, Бүжмаа, Жамбал нарын зөрчил, амьдрал... 

	Уншигч та яг ийм хэв шинжийг орцныхоо, хажуу гудамжныхаа хэн нэгнээс олж харах боломжтой, тийм л түгээмэл байна. Гагцхүү манай хүнлэг энэрэнгүйг ямагт имижээ болгож явдаг уран зохиолчдын маань ариун зүрх сэтгэлүүд нь ийм нийтлэг үзэгдлийн хаагуур нь зөрж өнгөрөөд байдаг юм болдоо. 

	Чулуунд Жамбал болоод Бүжмаа нарынхтай адил ёс суртахууны хэм хэмжээ, үзэл санааны итгэл үнэмшил гэж огтоос байгаагүй учраас түүнд төөрөлдөх, баримжаа алдах, цөхрөх явдал гарсангүй, тиймээс ч ардчилал, шударга ёсны үйлчлэл эхлээ ч үгүй шилжилтийн тэр бурангуй цаг үедээ маш хурдан хамелеон мэт зохицож, зүй ёсны болон зүй ёсны бус бүхий л аргаар олж авах зүйлсээ шүүрэн авч чадна. Амжилттай зохицоод зогсохгүй тэр улс төр, эрх мэдлийн өндөрлөг өөд улам шаргуу зүтгэж байна. Үүнийг зохиолд хэдэн үгээр ингэж бичжээ. “Чулуун улам баяжиж сонгуульд оролцон, Бүжмаа, Жамбал бусад олны бий болгосон хөрөнгийг түүндээ зарцуулж, аймгийн хурлын төлөөлөгч болсон гэнэ. Бас эхнэр Жагаагаа хайр найргүй хөөж, архи дарс уун, зугаа цэнгэл хөөцөлдөж, толгойгоороо хөл хийж, танил тал, хөрөнгө мөнгөөрөө байнга үйлдэх гэмээ хаацайлж, эрх чөлөө гэдгийг ч эдлээд өгчээ. Нөгөө том даргын тоочсон олон эрх чөлөө бол зөвхөн Чулуунд, мөнгөтэй хүнд л зориулагдсан эрх чөлөө юм байж л дээ”. 

	Хүн төрөлхтөн өнгөрдөг ХХ зууны эхэнд ёс суртахууныхаа нөгөө талыг тод томруун олж хараад алмайран дуу алдсан гэдэг. Ф.Ницше “Ёс суртахууны хорвоо ч бөөрөнхий шүү, бид тэндээс нэг бус нэлээд хэдэн ертөнцийг нээх болно” гэсэн нь угтаа хүний ёс суртахууны мөн чанарт буй нуугдмал аминч үзлийг ухаж төнхсөн хэрэг. Олон сэтгэгч энэ зам мөрөөр орж, ухаж төнхөөд зогсохгүй, Гоббсоос эхлээд “Хүн бол угийн засаршгүй аминчхан, нүгэлт хорон муу санаатай амьтан”, аминч үзэл нь нийгмийн хөгжлийн хөдөлгүүр болдог хэмээж, аминч үзлийг эдийн засаг, улс төр, ерөөс хүний оршин амьдрахуйн философийн суурь болтол нь боловсруулж. Үүний цаана хувь хүний мөн чанарыг хүлээн зөвшөөрсөн “хүнлэг чанар” ч бас нуугдаж байдаг билээ. Харин 90˗ээд онд “нэг нь нийтийнхээ төлөө” гэсэн нийгмийн сэтгэлгээ задрангуут бидний сэтгэлгээ яг бүр эсрэг туйл дээр нь шидэгдэж, өрнөдийнхний дээрх оюуны эрлийн үр дүнг хамгийн хялбархан ойлгомжтойгоор “амь амиа бодоорой” болгон шүүрч авсан юм. Бүр нийтийн дунд хүчээр үзэл санаа болгох шахсаныг яана. Тэгээд маш хонзонтойгоор бүхнийг үгүйсгэж, мушгиж, нурааж, харааж дэвсэлж эхэлсэн билээ. Эрүүл ухаан үнэхээр ховорхон байсан даа. 

	90˗ээд онд манай нийгэмд маш түгээмэл болсон энэ үзэл санааны өнцгөөс харвал Чулуун ч, Жамбал ч адилдаа адил годилдоо годил, хэнийг нь сайн хэнийг нь муу гэхэв. Харин ч Чулуун бол яг үнэндээ шударга байсан, өөрөө өөртөө үнэнч байна гэдэг бол хамгийн шударга явдал, түүний зөв. Жамбал, Бүжмаа нар бол дотоод аминчхан ертөнцийнхөө жинхэнэ бодит дуу хоолойг таньж мэдэж чадаагүй, хий хоосон үзэл санаа, хуурмаг ёс суртахууны хүлээсэнд баригдсаар сүйрч байгаа нь хатуухан хэлэхэд “Хохь нь”. 

	Тэгээд эцэст нь Чулууныг буруутгаж, амьдралын хатуу шударга хуулийг эсэргүүцэж, өвгөнт болон тэрсэлдэж буй нь эмгэнэл, дэмий хийрхэл, Жамбалын амьдрал насан туршдаа ийм хий хоосон хийрхэл байжээ... болно. Тэгэхээр Чулууныг ёс суртахууны хэм хэмжээ, үзэл санааны итгэл үнэмшил гэж огтоос байхгүй гэж бид дээр буруутгасан маань ч бас худал болно. Харин ч тэр өөрийнхөө хувьд бол маш чанд ёс суртахууны баримжаатай, итгэл үнэмшилтэй хүн болно. Эмгэнэлтэй нэг үзэгдэл их түгээмэл анзаарагдах болсон нь өнөөдөр маш олон залуус яг энэ Чулууных шиг ийм “үзэл санаа”˗гаар аж төрж явна. 

	Үгүй дээ, энэ бол үзэл санаа ч биш, философи ч биш. Амиа бодоход учир их бий. Уг нь манай буддын бясалгагчид аль эрт 2500 жилийн өмнө хүний дотоод мөн чанарыг, өөрөөр хэлбэл тэр “alter ego”˗г нь таньж, дотоод сэтгэлээ ариусга, буянт сэтгэлийг үүсгэ, орчин үеийн хэллэгээр бол “Би”˗гээ үгүйсгэж, орчлонтой нэгдмэл гэдгээ мэдэр гэж сургаж ирснийг одоо л өрнө дахин ойлгож байх шиг байна. Жамбал бол уг нь бурхны шашны энэ үзэл санаанд дотоод мөн чанараараа их ойрхон хүн. Тэр Чулууны элдэв аашийг тэвчиж, өршөөж, дүү шигээ санан хайрлаж, хиртэй оймсыг нь хүртэл угааж, орон байраа хүртэл найр тавин өгдөг. Эцэст эхнэрээ хүртэл “өгдөг”. 

	Гэвч.... үйл явдал түүний тэсэж чадах тэр хэмжээ хязгаараас хальжээ. Жамбалыг бүхнийг тэвчиж, үнэхээр буянт сэтгэл үүсгэж чадсангүй гэж буруутгах ч боломжгүй. Харин түүнд дотоод мөн чанараар нь тэтгэгдсэн зан суртахуун байсаар байгаад нь талархах хэрэгтэй юм. 

	Ганц Жамбалд ч бус, эрүүл саруул ухаантай хүнд үнэхээр тэсэж тэвчихүйеэ бэрх явдал энэ хэдхэн жилд их болсон сон. Хүний давтагдашгүй хувь чанарыг хүндэтгэнэ гэдэг аргагүй хүнлэг ёс. Барууны сонгодог ардчиллын гол ололт энд бөгөөд харин Чулуун шиг бусдын хувь чанарыг хүндэтгэх нь бүү хэл харин ч түүнийг өөрийн амжилтын золиос болгох, хүн төрөлтний дунд нэгэнт шалгагдсан ёс зүйн хэм хэмжээг хэрэгсэхгүй байх, хуульгүй, журамгүй аашлах нь ардчилалтай ч, үзэл санаатай ч огтхон ч хамаагүй, анхи өөр явдал юм. Чухам хувь хүн, нийгэм хоёрын харьцааны торгон хил хүний давтагдашгүй хувь чанарыг хүндэтгэж буй тэр шугамаар зааглагддаг бөгөөд хаашаа халтирч байгаагаас л хамаг асуудал, (анархи уу, дарангуйлал уу) үүсдэг ажээ. 

	Энэ зохиолд хальтхан дурдаад өнгөрсөн хуучин Социалист үйлдвэрийн аварга дарга их содон, Чулууны яг эсрэг дүр л дээ. Үнэхээр тэр хүн өдөр шөнөгүй хоёргүй нэгэн сэтгэлээр зүтгэж, хөдөлмөрлөж байж тэр үйлдвэрийг үйлдвэр шиг болгосон. Тэр бусдыг ч мөн өөр шигээ үйлдвэрийнхээ төлөө бүхнээ зориулахыг, золиослохыг, өөрөөр хэлбэл хувь чанараа бүрэн үгүйсгэж нийгмийнхээ эрэг шураг нь болохыг шаарддаг, түүний хамгийн гоц илрэл нь үйлдвэрийнхээ эрх ашгийн төлөө зохиогчийг сайн инженер болох магадлалтай авьяаслаг, ажилсаг Бүжмаатай хайр сэтгэлгүй ч хамаагүй ханилан суухыг тулган шаарддаг. Жижигхэн мэт боловч энэ нь өнгөрсөн нийгмийнхний сэтгэлгээний маш тодорхой талыг харуулж байгаа юм. Үнэхээр тийм л байсан даа. Харин зохиолд залуус асуудлыг хайр сэтгэлийн замаар буюу хувь хүнийхээрээ шийддэг. Ер нь аварга дарга болон түүнтэй итгэл үнэмшлийн хувьд хөг нийлсэн үеийнхэн юутай ихийг бүтээн босгосон билээ. Аварга дарга болон чин зүтгэлээрээ ажилласан зуу зуун эгэл ажилчдын итгэл, хөлс хөдөлмөрийн шимээр боссон үйлдвэр, их баялаг харин ямар ч үнэ цэнгүйгээр Чулууны идэш болно. Ямар ч зовлонгүй гээч. Энэ үнэн, үнэхээр бодит амьдрал дээр ийм зүйл их болсон билээ. Гажуудсан ч гэсэн өнгөрсөн нийгэмд хэд хэдэн үеийнхний сайн сайхан ирээдүйн төлөө чин үнэнээсээ итгэж, хувь чанараа хүртэл огоорон зүтгэж, цогцлоон бүрдүүлсэн тэр их баялаг шилжилтийн бурангуй үед Чулуун мэтийн цөөнхийн олз болсны гашуун үнэн жишээ энэ. 

	Аман дээрээ ардчилал, хүний эрх, шударга ёс ярьж, ачир дээрээ юу ч хийхээс буцахгүй болтлоо улайран тэсэж ядах, сүнсээ түймэрдүүлсэн энэ Чулууны амьдрал дээрх бодит дүр гэлмэн хэлмэгдсэн Жамбалуудын нэгэн адил дэндүү олон. Өнөөдөр улс төр, бизнесийн хүрээнийхний дундаас нэг бус нэлээд олон Чулууны өрөөсөн дугуйнуудыг бүр нэр ус, хийсэн үйлдсэнээр нь баримттайгаар дурдаж ч болохоор байгаа билээ. Чухам өнөөдөр бидний их золиос гарган олж авсан ардчилсан хувьсгалын ололт маань ихээхэн гажуудаж, анархи маягтай цөөнх олигархын дарангуйлалд нэн дөхөж очсонд тэдгээр Чулуун нарын “гавьяа зүтгэл” ихээхэн үүрэгтэй байгаа юм. 

	Шиндлер хуруун дахь алтан бөгжөө хараад “... үүгээр би дахиад хоёр хүний амь аварч болох байсан шүү дээ” хэмээн гаслан уйлдаг шиг зүйл Чулуун нарт бараг л тохиолдохгүй болов уу. Сайн муугийн зөрчил, туйлын эцсийн дэнсэн дээр биднийг угтан золгож буй цоо шинэ цаг үе, эрх чөлөөний цэвэр цэнгэг сэтгэлгээгээр бялхсан шинэ үеийнхэн тэднийг сайнтай муутай нь өршөөх биз ээ. Юутай ч өнөөдрийн хийрхүү ардчилагчид шиг өмнөх үеийнхнээсээ хонзон авах гэсэн мэт учиргүй улайран үгүйсгэж, мугуйдлан дайрахгүй гэдэгт итгэлтэй байна. Бидний энэ цаг үед үй олон хүний амьдрал яг л энэ Жамбал болон Бүжмаагийн адилаар нуран унасан. Тэднийг хувиран өөрчлөгдсөн цаг үеэ ойлгон хүлээн авч, зохицон амьдарч чадаагүй бол хохь нь гэж буруутгах өнөө цагийн түр зуурын ёс зүйчид их олон бий. Гэвч тэдний дотоод ертөнцийн гүн дэх шаналал, ёс бусын эсрэг, дотоод мөн чанараа хадгалж үлдэх гэсэн тэмцлийнх нь өмнө ямар ч буруутгал өчүүхэн зүйл юм. 

	Бид 1930˗аад оны хэлмэгдүүлэлтийн тухай байнга л ярьдаг. Нэр томьёоны хувьд 1930˗аад оны үйл явдлыг хилсдүүлэг гэвэл илүү оновчтой бөгөөд харин энэ туужид гарч буй золгүй хувь тавилантнууд бол нийгмийн шилжилтийн төлөөсөнд хэлмэгдэж буй жинхэнэ хэлмэгдэгсэд гэлтэй. 

	Энэ үзэгдэл хэдэн арван мянгаар тогтохгүй хүний, гэр бүлийн дээгүүр одоо ч хар сүүдрээ тусгасаар байгаа. Өөрөөр хэлбэл цар хүрээгээрээ 1930˗аад оныхоос хавьгүй илүү байж мэдэх тийм их хэлмэгдүүлэл бидний энэ цаг үед ид өрнөж байна. Үүнийг зохиогч маань гярхай ажиглажээ.

	Сүүлийн жилүүдэд ар араасаа давлагаалсан жалга тойрсон, хувь чанарын ядмагхан үзэл санаа, болхидуухан мэдрэмжийн сэдвээс халин гарч цаг үеийнхээ орчил хөдөлгөөн, нийгмийнхээ тогтолцооны мөн чанар, алдаа оноог шүүж, эргэцүүлэн харахыг оролдсон нь энэ зохиолын гол ололт болж байна. 

	Зохиолд сайн ч, муу ч юм бий. Гэвч тэдгээр нь тийм ч чухал биш. Зохиогч маань эцэст нь “Устсан бус устгагдан үгүй болох бидний адил үгүй болсон ч сэтгэл зүрхэнд минь байсаар байх юм даа” хэмээн шүүрс алджээ. Энэ бол тэрхүү бүхэл бүтэн үеийнхний шаналсан, цөхөрсөн дотоод сэтгэлийнх нь гүнээс гарч буй нийтлэг дуу авиа юм. Гэвч эцсийн эцэст энэ бүх зовлон золиос болон сарнихад бид улам илүү үнэн, улам бат гүн гүнзгий тийм үзэл санаа руу шилжиж байгаагаа мэдрэх болно. Ер үеийн үед түүхийн хүрд илүү төгс төгөлдөр, илүү сайн сайхан руу эргэж байсан билээ. Харин бидний үнэ цэнэ С.Цвейгийн хэлснээр “... Хүлцэн тэвчиж чадсанаар...” тодорхойлогдоно.

	2009 оны 9 сар

	(“Зууны мэдээ” сонинд нийтлэгдсэн)

	 

	 

	 

	 

	 


УРАМ ЗОРИГ НЭМНЭ

	 

	[image: Image]

	 

	(Нийтлэлч Г. Галбадрахын “Монголчууд Америкт” номд бичсэн үг)

	 

	 

	Өнөөдөр “Америкийн Монголчууд”, “Америк дахь Монголчууд”, “Монголчууд Америкт” гэх зэрэг үгс сонин хэвлэлийн хуудаснаас ч, интернэт, телевизээр ч, хаа нэгтээ таарсан танилын амнаас ч, ер хаа сайгүй олонтоо дуулдаж, сонсогдох болсон байна. Энэ бол Америк оронд аж төрж буй монголчуудын маань хамтарч, нэгдэж чаддагийн, хөдөлмөрлөж бүтээж чаддагийн илрэл, бахархал, амжилтынх нь цуурай юм. Үүнийг дагаад Америк дахь Монголчууд хүчтэй, тэд авьяастай, тэд хөдөлмөрч, тэд амжилт гаргаж чаддаг гэсэн ойлголт, итгэл үнэмшил бий болж байгаа.

	Энэ нь дэмий хоосон хөөргөдөл төдий биш, үнэхээр тийм юм аа гэдгийг баталж нотлох зүйл олон буй. Түүний нэг нь нийтлэлч Г. Галбадрахын “Монголчууд Америкт” хэмээх энэхүү ном билээ.

	Ер нь Америкийн Монголчуудын тухай бичнэ гэдэг нь олон салбар, өргөн цар хүрээг хамрах учир амар биш, их хөдөлмөр, эрэл хайгуул, цаг хугацаа, мэдлэг чадвар шаардагдана. Энэ номд дэлхийн шилдэг армийн нэг болох тэнгисийн явган цэрэг˗монгол маринегээс эхлээд хүн төрөлхтний урлаг, спортын хөгжлийн гол төв болсон энэ орны тэнгэрт авьяас чадвараараа гялалзаж яваа шилдэг монгол дизайнер, төгөлдөр хуурч, балетын бүжигчин, зураач, хөгжмийн зохиолч, урлаг судлаач, циркчин, дуучин, тамирчин, дэлхийн интернэт технологийн хөгжлийг манлайлагчид дунд байх майкрософт, yahoo˗ийн монгол инженерүүд, мөн л дэлхийн шинжлэх ухааныг тэргүүлдэг энэ орны эрдэмтэн судлаачдын дунд байх салбар бүрийн монгол эрдэмтэд, судлаачид, бизнесийн чөлөөт өрсөлдөөний энэ оронд бизнесээ богино хугацаанд хөл дээр нь босгож чадсан хөдөлмөрч, шаргуу монгол бизнесменүүд, хууль, боловсрол, мэдээлэл болон бусад мэдлэгийн салбарт гялалзсан амжилт үзүүлэх авьяаслаг монгол охид, хөвүүд гээд 40 орчим монгол залуусын амжилт, амьдралын түүх байна. Эдгээр залуус бол Америкийн Монголчуудын төлөөлөл. Ийм монгол залуус Америкт дахиад хэдэн зуу, мянгаараа бий.

	Дэлхийн хөгжлийг манлайлагч Америк оронд аль ч салбарт өрсөлдөнө гэдэг амаргүй, хувь хүнээс их хөдөлмөр, мэдлэг чадвар, соёл боловсрол, ер юм бүхэн шаардагдана. Тэр ч бүү хэл эгэл жирийн сайхан амьдрахад хүртэл их зүйл хэрэгтэй болдог. Тэр хэрээрээ шинээр очсон хүмүүст томоохон шалгуур сорилтыг тулгадаг билээ. Харин монголчууд маань энэ бүх шалгуур сорилтыг богино хугацаанд даван туулж, гайхалтай хурдан түргэн шинэ зүйлд, ахуй нөхцөлд суралцаж, амьдралд хөлөө олон босон ирж буйг харахад бахархахгүй байхын аргагүй.

	Америк өөрөө цагаачдын орон, хэдэн үеийн турш дэлхийн бүхий л улс үндэстнүүдийн мөрөөдлийн орон байсан. Америк оронд цагаачлан ирсэн хятад, солонгос, энэтхэг, мексик зэрэг бусад үндэстнүүдийн цагаачлал дор хаяж дөч тавь, цаад тал нь зуу гаруй жилийн түүхтэй, харин монголчууд бидний хувьд арав гаруйхан жилийн түүх намтар бий. Дэлхийн өнцөг булан бүрээс энэ орныг зорин ирсэн сая сая цагаачид өөр өөрийнхөөрөө бүтээж хөдөлмөрлөж байгаа. Тэр сая сая цагаачдын дотор далайд дуслын төдий цөөхөн ч авьяаслаг, хөдөлмөрч монгол түмний үр хүүхдүүд бусад үндэстнүүдийн олон арван жилийн туршлагын үр дүнд олсон амжилтыг ийм богинохон хугацаанд гүйцэн ирж байгаа нь ил тод харагддаг юм. Энэ нь нэг талаар хэрвээ хөдөлмөрлөж зүтгэх, амжилт бүтээл гаргах боломж нөхцөл нь нээлттэй л бол монгол хүн дэлхийн аль ч улс үндэстнээс дутахгүй, бүр илүү их оюуны чадавх, нөөцтэй авьяаслаг ард түмэн юм шүү гэдгийг чухам Америкийн Монголчууд маань бахдам сайхан амжилтуудаараа нотлон харуулж байгаа хэрэг ээ.

	Дэлхийн 80 гаруй оронд 200 мянга гаруй монгол иргэд их, бага хугацаагаар оршин амьдарч, суралцаж хөдөлмөрлөж байгаа гэсэн мэдээлэл байдаг. Энэ олон оронд аж төрж буй монголчуудын дотроос монгол эх орондоо оруулж буй оюуны болон биет хөрөнгө оруулалт, хамтын үйл ажиллагааны цар хүрээ, тухайн улс орондоо эх орноо сурталчлан таниулж буй байдал, амжилт бүтээлээрээ Америкийн Монголчууд илэрхий ялгарах боллоо. Өөрөөр хэлбэл Америкт аж төрж буй монголчууд маань дэлхийн бусад оронд буй монголчуудаа төдийгүй нийт монголчуудаа үлгэрлэн, манлайлж байгаа гэж хэлж болно.

	Энэ 2012 онд Америк, Монгол хоёр орны хооронд дипломат харилцаа тогтоосны 25 жилийн ой тохиож буй. Харин монголчуудын АНУ˗д очсон болон америкууд бидний тухай мэддэг болсон нь нэлээд эртнээс эхтэй. Монгол Улсаас АНУ˗д анх удаа албан ёсоор цагаачлан амьдарсан хүнийг 1949 онд Бальтиморт хүрэлцэн очсон монголын шашин төрийн нэрт зүтгэлтэн Дилов хутагт гэдэг. Монгол угсаатнуудын хувьд түүнээс ч өмнө энэ улсад ирж, аж төрөн амьдарч байсан байдаг. Дэлхийн хоёрдугаар дайны дараахан Халимагууд, мөн Тайванаар дамжин Өвөр Монголчууд АНУ˗д очиж байжээ. Мөн өөр бусад улс орнуудад аж төрөх монгол туургатнууд ч янз бүрийн цаг үед ирж байсан байдаг.

	 

	* * *

	Бүр XIX зууны сүүлээр АНУ˗д цагаачилсан монголчууд ч байж болох юм билээ. 2003 онд Арлингтоны Росслин метро буудлын цайны газарт Калифорниос ирсэн Жорж хэмээх америк эртэй өнөө Бальтиморт эрдмийн ажил хийж буй доктор Д.Аюушийн хамт уулзаж байснаа санаж байна. Жорж бээр монгол хүнтэй уулзсандаа сэтгэл нь хөдлөн нулимсаа барьж чадахгүй байсан юм. Түүний хэлэхээс үзвэл XIX зууны сүүлээр Калифорни мужид өрнөсөн алтны их халуурлын үеэр хятад иргэдийн хамт хэдэн монголчууд ирж суурьшсаны нэг нь Жоржийн эмэг эх байжээ. Эмээ нь 1950˗аад он өнгөртөл амьд сэрүүн байж, балчир Жоржид монгол хүн гэдгээ хэлдэг, монголын тухай ярьдаг байсан гэнэ.

	Жорж бол хаанаас нь ч харсан хар арьстан. Буржгар үстэй, хар арьстай, сартгар хамартай. Гэхдээ тэр бандгар хар гараараа цээжээ шааж байгаад, нулимсаа дуслуулан байж, “Би монгол цустай, монгол хүн” гэж байж билээ. 

	Эмээ нь баруун мужид баян цагаан айлд зарцлагдаж байгаад, хамт байсан хартай гэр бүл болжээ. Багад эмээ нь монгол үлгэр хүртэл ярьж өгдөг байсан гэдэг. Тэгэхэд 60 нэлээд дөхсөн хүн байв. 1940˗аад оны үед төрсөн. Тэгэхээр монгол эмээ нь 1870˗80˗аад оны үед төрсөн хүн байж таарна.

	 

	* * *

	Мөн энэ үеэр Х. Хүүвэр, В. Рокхилл, Т. Кнокс, Р. Эндрюс зэрэг америкийн хэдэн арван аялагч, эрдэмтэн, худалдаачин, дипломатууд монгол оронд зорчиж, монголын тухай баялаг мэдээллийг АНУ˗д төдийгүй дэлхий нийтэд хүргэн мэдээлж байжээ.

	Үүнээс ч өмнөх үед хоёр ард түмнүүдийн биесээ мэддэг байсан түүхийг сонирхон өнгийвөл бүр ч сонин зүйл сонсож болно. 

	200 гаруй жилийн өмнө 1787 онд Америкууд Европын колониос салж, тусгаар тогтнолоо зарлан, анхны Үндсэн хуулийг хэлэлцэх үед муж улсууд өөр өөрийнхөөрөө тусгаар улс байх гэсэн хүсэл эрмэлзэл нь маш хүчтэй байжээ. Харин Бенжамин Франклин Монголын Алун Гоо хатны “Таван сумны сургаал”˗ийг жишээлэн ярьж, хүч чадлаа нэгтгэхийн ач холбогдлыг сэнхэртэл ухуулж чадсаны үрээр Нэгдсэн улс болж, улмаар тусгаар тогтнолоо хамгаалах хүч чадлаа хадгалж үлдсэн гэдэг. Багцалсан сум атгасан бүргэдийн зураг нэгтийн долларт байдаг нь тийм учиртай аж.

	Харин албан ёсоор дипломат харилцаа тогтоосноос хойших 25 жилд, ялангуяа сүүлийн арав гаруй жилд хоёр орны харилцаа эрс өргөжиж, Монгол орон АНУ˗ыг гурав дахь хөршөө хэмээн зарлах хэмжээнд хүртэл хамтын ажиллагаа бэхэжжээ. Монгол орон, монгол түмэн дэлхийн тэргүүлэгч хөгжингүй энэ орноос ихийг сурч, мэдэж авсан. Энэ бүхэнд хоёр орны төрийн байгууллагуудын хооронд болдог албан ёсны улс төр, соёл, эдийн засгийн хамтын ажиллагааны хажуугаар иргэд хоорондын, ялангуяа Америкт ажиллаж, амьдарч буй монголчуудын үүрэг оролцоо асар их юм. Тус улсад ажиллаж амьдарч буй 30 орчим мянган монголчуудын сайн сайхан амьдрах, амжилт бүтээл гаргах гэсэн эрмэлзэл зүтгэл нь, тэдний авьяас чадвар нь, олон үндэстний энэ улсад улс үндэстнийхээ түүх, уламжлалт ёс заншлыг хадгалан үлдэх гэсэн сэтгэл нь америк хүмүүст Монгол орны тухай хамгийн сайн мэдээллийг ямар ч албан ёсны мэдээллийн эх сурвалжаас хэдэн хувь илүүгээр бодитой, итгэл үнэмшилтэйгээр өгч, Монгол орноо сурталчилж, хоёр улсын хоорондын спорт, соёл урлагийн төдийгүй улс төр, эдийн засгийн харилцаанд ч томоохон түлхэц өгч байгаа гэдгийг зориуд онцлон хэлэх хэрэгтэй байна. Ер иргэд хоорондын харилцаа нь улс орнуудын урт удаан хамтын нөхөрлөлийн нэгэн чухал хүчин зүйл болж байдаг.

	Өнөөдөр Америкийн монголчуудын хөдөлмөрлөж бүтээж буй салбар хүрээгээ үлэмж тэлжээ. Зоогийн газар, хими цэвэрлэгээ, чулууны үйлдвэр, барилга, гэрээт цэвэрлэгээ, ачаа тээвэр зэрэг бизнесийн салбарын маш олон чиглэлд төдийгүй спорт, соёл урлаг, боловсрол, хэвлэл мэдээлэл, нарийн шинжлэх ухаан, банк санхүү, өндөр технологийн салбарт хүртэл монголчууд маань бүтээж, хөдөлмөрлөж, өөрийн гэсэн баттай орон зайг эзэлж явна. Энэ бүхний цаана асар их хөдөлмөр, авьяас чадвар, тэвчээр тэмүүлэл бий. Америкийн монголчууд нэн шинэ үеийн бахархам түүхээ бүтээж буй бөгөөд ерөөс аливаа их бага түүх бүхэн өөрийн бичээч, туурвигчдаа дагуулж байдаг.

	Нийтлэлч Г.Галбадрахын “Монголчууд Америкт” ном нь энэ бүх түүх буюу монголчуудын Америк оронд олсон ололт, амжилтыг бэрхшээл, зовлонтой нь бодитойгоор үзүүлж чадсан ном болсон байна. Яагаад гэвэл энэ номд бодит хүмүүсийн ялалт, амжилтын тухай баримттай үнэн түүхүүд байна. Аливаа зүйлс үнэн баримттай байх хэрээрээ итгүүлэн үнэмшүүлэх чадалтай байдаг. Энэ ном нь зүгээр нэг ярилцлагын ном төдий биш, монгол залуу хүн хэрхэн бэрхшээлийг давж туулж чаддаг, хэрхэн олж, нээж чаддаг, хэрхэн амжилтад хүрч, бүтээж босгож чаддаг, хэрхэн бие биеэ ойлгон, хамтран ажиллаж чаддагийг баримт нотолгоотойгоор өгүүлж буй учир өөдлөн дэвжихийг хүссэн залуус бүхэнд шинэ санаа сэтгэлгээ, мэдлэг, бодол ухаан, амжилтад итгэх урам зориг өгч, хүсэл тэмүүлэлд нь гал нэмэх ном болжээ.

	Монгол эх орон минь удахгүй дэлхийн тэргүүлэгч хөгжингүй орон болно гэдэгт би баттай итгэдэг. Тийм хөгжилд хүрэхэд хөдөлмөрлөж сурсан, өндөр мэдлэг, соёл боловсрол, технологи эзэмшсэн Америкийн Монголчуудын маань үүрэг оролцоо, үлгэр дуурайлал чухал хэрэгтэй. Чухам үүнд л Галбадрах андын маань шаргуу хөдөлмөр, зүтгэлээр бүтсэн энэ ном хувь нэмрээ өгнө гэдэгт итгэлтэй байна.

ТҮҮХИЙН БАЛАРХАЙ ЖИМИЙГ СЭРГЭЭЛЦЭЖ БУЙД БАЯРЛАЛАА

	(Зохиолч, сэтгүүлч Б.Ойдовын “Айн˗Жалудын цавчилдаан” түүхэн туужийн шинэ хэвлэлд)

	 

	 

	 

	Ялагдал бүхэн гашуун харамсалтай эмгэнэл байдаг ч бас ялагдал бүхэн гашуун гутамшигтай байдаггүй. Харин ч зарим тохиолдолд ялагдал бахархал, бардамнал болох нь ч бий. Гэвч дэлхийн түүхийг өөрчилсөн томоохон үйл явдлууд, ялагдал, ялалтын түүхэнд ийм явдал маш цөөн. Ердийн жижиг сажиг үйл хийгээд жижиг сажиг хүмүүсийн тухайд ийм бахархал дүүрэн ялагдлын түүх гэж үгүй. Учир нь гашуун ч ялагдал нь бахархал болон үлдсэн түүхийг зөвхөн агуу зоригт баатрууд, их хүмүүс, гайхамшигт түүхэн эргэлтүүд л бүтээдэг. 

	Хүн төрөлхтний түүхэнд ийм цөөхөн тохиолдох бахархал дүүрэн ялагдлын нэгээхэн сонгодог жишээ бол өнөөгөөс 750 гаруй жилийн өмнө алс холын Израилын нутгийн захад, өнөө ч дайны гал дүрэлзсээр буй Газын зурвасын ойролцоо, эртний түүхт Назарет хотын дэргэдхэн байх Айн˗Жалуд хэмээх газарт Мамлюк тэргүүтэй Араб, Лалын ертөнцийн нэгдсэн хүчирхэг армитай хийсэн шийдвэрлэх тулаанд монголын нэгэн түмт цэрэг ялагдсан, бидний хувьд гашуун эмгэнэлтэй боловч бас бахархал дүүрэн үйл явдал юм. 

	Мамлюкүүдийн талд нийтдээ дор хаяж 25 000, их талдаа 100 000 цэрэг байсан бол Монголчууд 12 000 ˗15 000 цэрэгтэй, хүчний харьцангуй зөрөөтэйгөөр тулсан байна. Гэхдээ тухайн цаг үед хүчний харьцаа монголчуудын хувьд чухал шийдвэрлэх нөлөө үзүүлдэггүй байсан үе байв. Монголчууд бүтэн жарны турш орчлонгийн энг туулан давшихдаа ямагт харьцангуй давуу хүчтэй тулж, ямагт ялан дийлсээр ирсэн тул хүчний энэ хол зөрөөтэй харьцаа тийм ч чухал нөлөөгүй байж... Харин тулаанд шийдвэрлэх нөлөө үзүүлсэн бусад олон шалтгаан, тухайлбал загалмайтан болон Сирийн холбоотнуудынх нь дараалсан увайгүй урвалтууд, хүчний их хэтийдлээс үүдсэн монголчуудын дотоодын хагарал тэмцэл нөлөөлсөн гэж хэлж болно. 

	Энэ тулаанд монголын түмт бүхэлдээ хядагдаж, аймшигт ялагдал хүлээсэн ч, түмтийн ноён Хитбуха дайсанд олзлогдож, зэрлэгээр тамлуулан амь насаа алдсан ч харин хойч үедээ, зөвхөн хойч үедээ төдийгүй дэлхийн цэрэг дайны түүхэнд жинхэнэ эр баатарлалын, үнэнч шударгын бахархал, бардамнал, ялж чаддаг шигээ бас баатрын ёсоор ялагдаж чаддагийн яруу алдрын мөхөшгүй дуун болон үлдсэн билээ. 

	Энэхүү яруу сайхан, бахархам түүхэн үйл явдлын тухай монголчууд маань ойроос нийтээр мэддэг болж, өөр хоорондоо бахархан хэлэлцэх төдийгүй уран бүтээлчид нь энэ сэдвийг шүүрэн авч зохиол бүтээлээ туурвиж эхэлжээ. Түүний нэгэн жишээ бол зохиолч, сэтгүүлч Б.Ойдовын “Айн˗Жалудын цавчилдаан” түүхэн тууж юм. Эл түүхэн баримтыг түшиглэн яруу үгээр урлан бүтээсэн уг түүхэн тууж “Хаадын сан”˗гаас зарласан түүхэн туужийн уралдаанд тэргүүлэн шалгарсан нь сайхан хэрэг. Учир нь энэ мэт ялж, ялагдаж явсан бахархалт их түүхээ хүүхэд залууст, үндэстэн даяараа хүргэн сурталчлахад, тэднийхээ хүсэл урмыг бадраахад түүхэн уран зохиолын үүрэг, нөлөө нэн чухал билээ. Энэ мэт сэдвээр олон уран бүтээлчид янз бүрийн өнцгөөс бичиж туурвих аваас тун чухал санагдана. 

	Айн˗Жалудын үйл явдал бол XIII˗XV зуунд монголчуудын бүтээсэн агуу их үйл явдлуудын зөвхөн нэгхэн элсэн ширхэг нь юм. Загалмайтны аян дайны тухай нийтдээ 2000 гаруй зохиол бүтээгдсэн гэдэг. Манай үндэстний бүтээсэн их түүх рүү уран зохиол талаас өнгийсөн нь тун бага агаад, 2000 байтугай 200 роман ч байхгүй байна. Буй цөөн хэд нь хэн бүхний мэдэх хэд гуравхаан сэдвийнхээ хүрээнд эргэлдэн, түүнээ мөлжиж сууна. Гэтэл энэхүү Айн˗Жалудын тулаан мэт үй олон ер бусын түүх монголын их түүхэнд үй түмээрээ буй билээ. Манай уран бүтээлчид, ялангуяа түүхэн талаа барьж бичдэг уран бүтээлчдийн маань өмнө яндашгүй их арвин баялаг баримт материал, шавхагдашгүй мэт түүхий эд бий. Боломж нөөц ч, авьяас чадвар ч мөн хэмжээнд байгаа гэдэгт итгэнэ.

	Зохиолч, сэтгүүлч Б.Ойдов урд өмнө хэн хүний яваагүй түүхийн жимээр мацан, төдийлөн гүйцэд нээгдээгүй түүхийн шаргал хуудсыг хүүхэд залуусын өмнө уран зохиолын түлхүүрээр нээн өгч буйд туйлаас талархнам.

	Айн˗Жалудын тулаанд баатарлагаар, омог төгөлдөр, бахархал дүүрэн эрсэдсэн монгол баатрууд, ялангуяа Хүлэг хааны тугийн жанжин, хүлэг их баатар Хит Бухагийн яруу алдар улам улмаар түгэн дуурьсах болтугай.

	Үргэлж нялхаараа байх хүмүүний сэтгэл

	(Зохиолч, сэтгүүлч Б. Цоожчулуунцэцэгийн “Хөх эгшиг” номд бичсэн үг)

	 

	 

	 

	Хүмүүн гэгч сэтгэлийн амьтан, хүмүүний ертөнц гэгч бүхэлдээ сэтгэлийн ертөнц юм. Сэтгэлгүйгээр хүмүүний ертөнцийг тодорхойлох, төсөөлөх ахул хий хоосон, амьгүй сүг сүүдэр л төсөөлөгдөнө. “Хүмүүн төрөлхтөн сэтгэлээрээ гайхуулж, хүлэг морин дэлээрээ гайхуулмуй” хэмээн яруу найрагч зүгээр нэг шүлэглээгүй. Чухам бид сэтгэлээрээ энэ ертөнцийг чимж, сэтгэлээрээ адгуус амьтдаас ялгарч байдаг. Хожимхон, хэт технократууд хүмүүний адгууснаас ялгарах чанарыг сэтгэх чадвартай холбож зүтгэсэн нь гэнэхэн төөрөгдөл юм. Хүнээс ч илүүг сэтгэх чадвартай машиныг бид бүтээж чадах авч харин хүн шиг сэтгэлтэйг бүтээх чадвар буян амлаад ч, бурхан тахиад ч байхгүй билээ. 

	“Ижлийнхээ төлөө нулимс унагахыг адгуус ч чаддаг. Харин нэгнийхээ төлөө амиа өгөх чадвар зөвхөн хүнд л заяажээ”. Энэ бол ухамсар биш сэтгэл юм. Мянгантаа ухамсарлаж байвч эцсийн шийдийг зөвхөн сэтгэл л гаргадаг. Сэтгэл үнэнийг онож, ингэснээр эр зоригийг үүтгэнэ. Ингэхээр үнэн, эр зориг хоёр нь ялгаж салгахын аргагүй нэг зүйл болно.

	Хүмүүний энэхэн сэтгэлийг хэрвээ үнэт эрдэнэстэй зүйрлэвэл түүнийг өнгөлж засаж байдаг нарийн чадварлаг инжаан нь, мөнхийн шидэт устай зүйрлэвэл түүнийг түгээн дэлгэрүүлж байдаг дууч бяцхан шувуухай нь, эх болсон газар дэлхийтэй зүйрлэвэл түүний хөрсөн дээр зүйл бүрээр дэлгэрэн дэрвэлзэгч цэцэгс навчис нь яруу найрагчид, уран бүтээлчид юм. Ийн эргэцүүлэхийн үүтгэл нь Баянмөнхийн Цоожчулуунцэцэгийн “Хөх эгшиг” богино өгүүллийн “урт” ном.

	Б.Цоожчулуунцэцэг жил гаруйхны өмнө өгүүллэг бичиж “үзэж” буйгаа ярьж байж билээ. Гэтэл нэг л өдөр тэвхийсэн зузаан ном барьчихсан орж ирэх. Сүүлийн хэдэн жилд блог бичигчдийн давлагаа ёстой л цунами мэт болж, маш олон залуу шүлэг зохиол бичиж эхэлсэн нь борооны дараах мөөг шиг “хөглөрч”, тэр хэмжээгээр үнэ цэнгүй мэт санагдаж байв. Тэр л сэтгэгдлээр номыг нь ялимгүй үл ойшоон сөхсөн авч эхний хэдхэн хуудас сөхөж, анхны өгүүллээс нь эхлээд шимтэн, бахархаж баярлаж, догдлон байж уншиж дуусгалаа. 

	˗ Ижийдээ зодуулчхаад, “Ижий минь хүн өвтгөх тэнхэлтэй л байгаа юм байна” хэмээн баярлан, уяран уйлж суугаа жар гарсан өвгөний сэтгэлд бид бүгдээрээ багтаж байгааг ойлгож ядах юмгүй. (“Үргэлж нялхаараа” өгүүллэг) 

	˗ Галт тэрэгний цонхоор шөнийн тэнгэрийг, үүрийн гэгээг дотоод сэтгэлээрээ харан баясах хараагүй залуугийн “Энэ дэлхий дээр амьдарч байгаа зургаан тэрбум хүний 12 тэрбум нүд орчлонг харж байхад би өөрийгөө яагаад хараагүй гэж бодох ёстой юм. Говийн шөнийг, говийн нарыг чи надад харууллаа шүү дээ” гэх учирлалаас бид бүгдээрээ сэтгэлээрээ ямагт ижилсэж, ханьсаж явдгийг мэдрэх... (“Нүд” өгүүллэг) 

	˗ Насаараа шууданч хийсэн Дэндэв өвгөн очих хаяг нь тодорхойгүй нэгэн захидлыг он жилээр хадгалж иржээ. Насны эцэст, өөр ертөнцөд очихын өмнө өнөөх захидлыг задлуулан сонсвоос хорвоог, өөрийг нь орхин одсон ижийдээ бичсэн охины захидал байх нь тэр. Охины захидлаас ижийгээ санасан, хайрласан, ижийнхээ араас харамссан сэтгэлийн эмзэглэл хөвөрнө. (“Диваажинд байгаа миний ээжид” өгүүллэг)

	Өгүүллэг бүр нь сэтгэлийн нэгэн нарийн нандин, ховор далд нууцыг дэлгэх бөгөөд эмзэг торгон мэдрэмжээр тэр нууцуудыг яруу тод хүүрнэж, сэтгэлийг хөвсөлзүүлнэ. Уран бүтээлч хүнд зайлшгүй байх учиртай нэгэн чухал чадвар бол хүнийг ойлгох, мэдрэх чадвар. “Хүнийг хамгийн сайн ойлгодог хүн л хамгийн сайн зохиолч байдаг” гэсэн нэг үг ч бий. Хүнийг ойлгох гэдэг нь хүний сэтгэлийг л ойлгох явдал юм. Өөрөөр хэлбэл сайн уран бүтээлч нь сайн сэтгэл зүйч байдаг. Гэхдээ энэ нь зүгээр л нэг сэтгэлзүйн судалгааны ажилтан мэтээр хэлж буй хэрэг биш, харин хүмүүний сэтгэлийн өчүүхэн ч төдий болов хувирлыг маш энгийнээр, тийм атлаа тод уран илэрхийлэн харуулах явдал юм. Б.Цоожчулуунцэцэгт энэ чадвар хангалттай байна.

	“Шархтсан араатан” өгүүллэгт нөхрийнхөө өмнө хамаг нууцаа алдсан Өлзиймаа бүсгүй юу хэлэх, юу хийхээ үл мэднэ. Бадрах ч мөн адил. “Чимээгүй нам гүм байдлыг эвдэн халуун тогоонд цай даргилан буцлахад Өлзиймаа, Бадрах хоёр зэрэг ухасхийв.” Зохиолч олон тайлбар нуршсангүй. Ингэсгээд л өгүүллэгээ төгсгөчхөж. Энэ нь чухамдаа тэдний сэтгэлд түгшүүртэй нам гүмийн цаана ямар их хямрал, догдлол, шаналал бас ухаарал давлагаалж, шуурга улин исгэрч байсныг чадварлаг төгс илэрхийлж буй “уран бийрийн далайлт” юм. “Үл тайлагдах ертөнц”˗ийн өмгөөлөгч Туяагийн бухимдал нь чухам хүмүүний сэтгэлийн тэр их олон өнгө төрхтэй нууцлаг руу өнгийсний үр дагавар. Иймэрхүү жишээг олон дурдаж болохоор байна.

	Чухам хүнийг хайрлах хайрын шавхагдашгүй эх ундарга нь ахуйн хүрээнд ердөө тун энгийнээр, хүнийг ойлгоход л байдаг. Хүнийг хэр гүн гүнзгий ойлгоно, тэр хэмжээгээр хайр итгэл гүн гүнзгий төрдөг. Түүнгүйгээр хайр нь хийсвэр, баттай бус төдийгүй үзэн ядалтыг үүтгэх нь ч их.

	Ерөөс хүнийг үзэх үзэл өөрөө ихэд маргаантай, олон талтай. Их Гёте “Хүнийг таних тусам адгуустай нөхөрлөх юм сан гэсэн тэсгэлгүй хүслэн төрдөг” хэмээсэн нь тэр танин мэдэхүйн тодорхой шатанд хүрсний үр дүн буюу цөхрөл. Үүнийг “Үнэхээр хайрламаар хүн гэж үгүй, харин хүн бүр л өрөвдмөөр байдаг” гэсэн үгээр цааш үргэлжлүүлж буюу гүнзгийрүүлж болно. Үүний “хайрламаар хүн үгүй”˗н цаана хариу нэхсэн сэтгэл буйд хэргийн учир нь бий. Өрөвдөх сэтгэл төрөх нь танин мэдэж буйн чухал алхам. Бурхны шашинд зовлонг танин мэдэхийг юуны өмнө чухалчилдаг. Зовлонг танин мэдсэнээр зовлонт ертөнцийг үүтгэгч эх болсон зургаан зүйлийн хамаг амьтад буюу өчүүхэн өт хорхойноос эхлээд дээд тэнгэр нэрийг хүртэл оршин буй бүхий л амьд бодгалийг өрөвдөн энэрэх сэтгэгдэл төрөх учиртай. Эндээс төгс төгөлдөр, хариу харамгүй хайр төрнө.

	Харин тэр дээд сэтгэгдэл бүхий бурхны явдалтнаас доошилж ахуйн хүрээнд буюу бидний ярьж буй хүрээнд хайр нь хүн хүнийхээ дотоод сэтгэлийг танин мэдэрч, сэтгэлээрээ нэг цул ертөнцөд нэгсэж, нэгдэж чадсаны үрээр бий болно. Б.Цоожчулуунцэцэгийн өгүүллэг бүрд ийм сэтгэл, ийм хандлага байгаа нь баярлуулж байна.

	Ер нь гүн гүнзгий ойлгож мэдэрсний үндсэн дээрх хүн хүнээ хайрлах хайр нь ирж буй эрин цагийн өнгө төрх болон тодорч, шашин˗теологийн төдийгүй сэтгэлзүй, уран зохиолын салбарт хүч түрэн орж ирж байх шиг. Ямар ч уран бүтээлч хүнд өөрийн гэсэн ертөнцийг үзэх үзэл, харах хандлага, өнцөг гэж бий. Б.Цоожчулуунцэцэгийн хувьд энэхүү хүн хүнээ хайрлах, энэрэх, ойлгох нь ертөнцийг үзэх үзлийнх нь эх ундарга болон харагдаж байна. Түүний өгүүллэгүүдээс муу хүнийг хайгаад олохгүй.

	˗ “Яахаараа нулимс асгарч байгаа хэр нь аяга дүүрдэггүй, тэгсэн атлаа ширгэж дундардаггүй юм бол.” (“Итгэл” өгүүллэг) 

	˗ “Дэндүү тайван Дэлгэрмөрөний хөвөөнд яг өдийд намар цаг хормойгоо дэлгэн амсхийж суугаа. Зунжин ногоон өнгөөрөө гайхуулсан цэцэгт цахилдаг шаргал сороор гоёж, голын эрэг дагасан зөөлхөн ширэг гүн хөх өнгөнд уусаж, ирэх цагийг хүлээн санааширч байгаа.” (“Нутгаа санаад уйлмаар” өгүүллэг) 

	˗ “Улаахан ам нь хагас ангайсан Өөдөсхөн жижигхэн хөлөө огцом жийж, үхэлтэй хэр чадлаараа тэмцэлдээд ялагдал хүлээчхэж” (“Амьдралын шоглоом” өгүүллэг) зэрэг оновчтой хурц хэллэг, гярхай ажиглалт, уран тод дүрслэл өгүүллэг бүхэнд баялаг байна. Зохиолч хүнд бас зайлшгүй байх учиртай нэг чадвар бол үгээр дүрслэн илэрхийлэх, урлах чадвар юм.

	Зохиол бүтээлийн үнэ цэнийг янз бүрээр хэмжиж, дүгнэх нь бий ч ерөнхийдөө гоо зүйн үнэт зүйлсийн хүрээнд тодорхойлох оролдлого хамгийн түгээмэл байдаг.

	Хүмүүний сэтгэл гэгч нь чухам тэр гоо зүйн үнэт зүйлсийн хамгийн түгээмэл хэлбэрээс нь эхлүүлээд хамгийн нарийн гүн нууцыг нь хүртэл агуулж байдаг. “Сайхан сэтгэл гэгч морь биш, түүнийг унаад хол явах боломжгүй” гэдэг нь мөн чанар бөгөөд борог өвсний шаргалтаж хатсан үзүүрт хяруу гялалзахад гуниг төрөх, зуурхан танилцсан нэгнийг гудмын булан тойрон эргэж ирэхгүйгээр одоход үүрдийн ижилсэлд ууссанаа мэдрэх, ээжийгээ энэрэн хайрлах, эх орчлонгийн явдалд итгэл алдрах энэ бүгд уг язгуурынхаа хувьд адилхан юм. Уран бүтээлч нь энэ сэтгэлийн язгуурт буй өчүүхэн ч атугай хөдөлгөөнийг сэрж мэдэрч, зураач хүн яг тэр өнгийг нь дотоод сэтгэлдээ харахын адилаар үгээр, өгүүлбэрээр хэрхэн яаж илэрхийлж буйд л хамаг учир нь байна. Эхэнд дурдсан сэтгэл, хийгээд сэтгэлгээний ялгаатай тал нь нарийн буюу ахуйн “хэрэглээний” бус түвшинд ялгаж салгахын аргагүй харилцан хамааралтай болж, сэтгэлгээний гоо сайхан гэгч төгс төгөлдөр урланг бүтээдэг.

	Бай онох тухай нэг ойлголт байдаг. Байгаа онохгүй ч энд тэнд нь давуулж чулуудаад байгаа хүний хувьд дадлага сайн хийвэл байг онох боломжтой, харин маш оночтой, дадлагатай, сурамгай шидэж буй ч чулуугаа байндаа хүргэх бяргүй хүний хувьд байг онох тухай ямар ч яриа байхгүй. Уран зохиолд бол энэ бай онох тухай ойлголт нь гоо зүйн үнэт зүйлсийг тодорхойлогч өнөөх сэтгэл хийгээд сэтгэлгээний яруу цогц найрслыг “онох, эсэх” асуудал юм. Б.Цоожчулуунцэцэгийн эдгээр богино өгүүллэгүүд нь түүнд байг онох боломж, магадлал өндөр байна гэсэн итгэлийг төрүүлж байна.

	1990 он гарсаар залуус маань яруу найрагт хуугаараа татагдаж, богино өгүүллэг нэлээд хоцрогдож, гарын таван хуруунд багтах цөөн хүн богино өгүүллэгт үнэнч үлдсэн. Жил жилийн “Утгын чимэг” наадмын өнгөнөөс богино өгүүллэгийн чанар чансаа ч ямар байгаа нь харагддаг. Харин өнөөдөр богино өгүүллэгт шинэ хүн гэнэтхэн тодорч байна. П.Лувсанцэрэн агсны нэгэн богино өгүүллэгт нэгэн айлд “жигтэйхэн чанга дуутай охин” мэндэлсэн тухай дүрслэл байдаг. Түүн шиг л Б.Цоожчулуунцэцэг богино өгүүллэгийн “Хөх эгшиг” номоороо уншигчидтай жигтэйхэн чанга дуугаар мэндчилж байна.

	Уран бүтээлч бүр цаг үеийнхээ ачааг даах хэмжээгээрээ үүрч байдаг ба чухам хэр их ачааг үүрч байгаагаар нь уран бүтээлчийн чадал чансааг, түүний бүтээл туурвилын насыг тодорхойлж болно. Бидний энэ үймээн бужигнаант цаг үе бол сэтгэл эзэнгүйдсэн, сэтгэл үгүйлэгдсэн цаг үе юм. Б.Цоожчулуунцэцэг богино өгүүллэгүүдээрээ тэрхүү эзэнгүйдсэн сэтгэлийг дүүргэж, үгүйлэгдсэн сэтгэлд ханьсан байгаа нь уран бүтээлчийнхээ ачааг үүрч эхэлсний илрэл. Энэ цаг үед уран зохиолоос илт дутагдаад, үгүйлэгдээд буй зүйл бол эерэг дулаан сэтгэл, хайр энэрэл, зөв ухаарал юм.

	“Энэ муухай ертөнцийг сайхан хүмүүс л чимж байдаг юм”. Зохиолч бүсгүй ийм нэгэн зүй тогтлыг олж харжээ. Тэгээд тэр ертөнцийг чимж байдаг сайхан хүмүүсийнхээ тухай л бичиж. Тийм ээ. 

	Муухай ертөнцийг сайхан хүмүүс чимж, муу үйл нь сайн үйлээ тодруулж, үнэ цэнийг нь тодорхойлж байдаг. Харин тэр сайхан хүмүүсийг нь өгөөмөр сайхан сэтгэл чимж, бас тодорхойлж байдаг. 

	Учир нь тэр сайхан сэтгэл үеийн үед үргэлж нялхаараа байдагт аж. 

	Зохиолч бүсгүйн олж нээсэн нээлт чухам энд л байна.

	Хамгийн чухал зүйл юу вэ?

	(Ч.Диккенсийн романд юуг голлон өгүүлдэг тухай товчхон)

	 

	 

	Хүүхэд бүр, ялангуяа хөвүүн болгон хүч чадалтай, эрүүл чийрэг байхыг хүсдэг. Хүч чадалтай байх нь мэдээж сайн хэрэг. Гэвч эр зориггүй бол тэр хүч чадал дэмий талаар хэрэг болно. Үлгэрлэвэл аварга хүчирхэг ч аймхай хулчгар заан өчүүхэн бяцхан хулгана ахайд дийлдэхийн үлгэр билээ. Хүч чадал, эр зориг хоёр хослох нь үнэхээр сайхан.

	Гэхдээ нэг юм дутаж байгаа биз. Энэ бол саруул ухаан юм. Хэрвээ саруул ухаан үгүй бол тэр сайхан эр зориг, эрчим чадлыг хий дэмий юманд хайран үрж дуусна шүү дээ. Дайснаа ялан дийлэхэд, спортын гялалзсан амжилт гаргахад хүч чадал, эр зоригоос гадна ур ухаан тун чухал. Ур ухаангүй бол зөвхөн сохор азад найдахаас өөрөөр ямар ч амжилт нүүр царайгаа харуулахгүй. Орд өргөөг босгоход ч, нураахад ч аль алинд нь хүч чадал, эр зоригоос гадна ухаан хэрэгтэй. Ур ухаан дутвал нурааж буй байшиндаа дарагдаж эрсдэх аюул ч учирна. 

	Гэхдээ ухаангүй харанхуй мунхаг хүмүүс ихэвчлэн нурааж сүйтгэж, эвдэлж, хүмүүсийг хооронд нь хагаралдуулж явдаг бол саруул ухаантай хүмүүс үргэлж бүтээн босгох, эв нэгдлийг эрхэмлэх замыг сонгож байдаг. 

	Тэгэхээр саруул ухаан тун чиг чухал байх нь ээ. Мэдээж хэрэг саруул ухааны чимэг бол эрдэм боловсрол билээ.

	Гэвч хүүхдүүд ээ, бас нэг юм, хамгийн гол юм нь дутуу байна. Тэр гол чухал юмыг юу гэж бодож байна вэ?

	Хамгийн чухал зүйл бол энэрэнгүй сайхан сэтгэл болно. Хүч чадлыг шавхаж, эр зоригийг дайчилж, ур ухааны сорьдог сайн сайхан, буянтай үйл хэрэгт хүмүүнийг зөвхөн энэрэнгүй сайхан сэтгэл л хөтлөн дагуулдаг юм. Өөрөөр хэлбэл сайн санаа, сайхан сэтгэл нь хүч чадал, эр зориг, ухаан бодлыг хөтлөн дагуулагч болно.

	Одоо хүүхдүүд та бүхэн маань хүч чадал, эр зориг, саруул ухаан, эрдэм боловсрол, сайхан сэтгэл: – энэ бүхнээс хамгийн чухал нь юу болохыг эргэлзээгүй хэлж чадна гэж найдаж байна.

	Хүн төрөлхтний үе үеийн шилдэг зохиолч, яруу найрагчид, их сэтгэгчид чухам энэ л үнэнийг уран бүтээлдээ магтан дуулж, нотлон харуулж ирсэн байна. Тэдэн дотроос хамгийн яруу тод дүрслэн бичсэн хүн бол Английн зохиолч, агуу их романч Чарльз Диккенс юм.

	Наполеоны Франц Орост халдан довтолж байх тэр цаг үед буюу 1812 онд Ч. Диккенс төржээ. Тэр цагийн Англи оронд хүн хүнээ шударга бусаар дарлан мөлжих нь тун ч хэцүү, эгэл ард олны амьдралд гэрэл гэгээ бага байсан байна. Манай нийгмийн өнөөдрийн дүр төрх тэр үеийнхээс нэг их дээргүй байгааг та бид сайн мэднэ. Маш олон хүүхэд амьдралын хүнд нөхцөлд, наснаасаа хэтэрсэн хүчир хөдөлмөрт зүтгэж байгааг анзаарсан байх. Зах дээр очиход өөрөөсөө хэд дахин том төмөр тэрэг түрээд зүтгэж байгаа жаал хүүг дуртайдаа тийм ажил хийж байна гэж хэн нэгэн боддоггүй байх. Бас орон гэргүй тэнэж яваа зуу зуун хүүхдийн хувь заяа байна.

	XIX зууны Английн нийгмийнх нь энэхүү гэм согог ядуу албан хаагчийн гэр бүлд төрсөн Диккенсийн бага насны амьдралд ч сүүдрээ тусгажээ. Түүнд сургуульд тууштай суралцах боломж олдсонгүй, амьдралын эрхээр бүр 10 настайгаас долоо хоногийн хэдхэн зоосны төлөө ажил хийж эхэлсэн байна. Ийнхүү ядуу зүдүү амьдрал туулж, хүнд хэцүү ажил хөдөлмөрт бага наснаас зүтгэсэн нь амьдралын үнэ цэнийг, хүн хийгээд үйл хэргийн сайн муугийн ялгаа заагийг гүн гүнзгий ойлгож танихад нь тусалж, хожмын агуу их зохиолч болгожээ. Хэрвээ тэр амьдралын эрээн бараан, сайн мууг тийм хурц, тодоор ялган салгаж таньж чадаагүй сэн бол мундаг зохиолч болно гэхэд эргэлзээтэй. Ч.Диккенсийн авьяас билгийн их түүдэг галыг амьдралын хүнд хэцүү, нийгмийн шударга бус явдал улам ихээр хурцалж өгсөн байна. Их салхин түүдгийг хөгжөөж, дэнг бөхөөдөг шүү дээ. Яг л түүн шиг....

	Аль таарсан ажлаа хийж явсаар, улмаар хэвлэх үйлдвэрт ажилд орсон нь түүний амьдралд чухал эргэлт болох учиртай байв. Хэвлэх үйлдвэртэй холбогдсоноор сонин сэтгүүлийнхэнтэй ойртох боломжтой болж, улмаар сонины сурвалжлагч, сэтгүүлч болсон байна. Тэр сурвалжлагч байхдаа маш их хөдөлмөрлөж, өдөр бүр дор хаяж 30 хуудас бичдэг байв. Хүмүүст тэр нь ихэд таалагдав. Яагаад гэвэл тэр огт санаанаасаа зохиогоогүй, бага балчир, идэр залуудаа олж авсан амьдралын туршлагаа л бичжээ.

	Ингээд Лондоны захын дүүргүүдийн борчуулын аж амьдралын тухай бичсэнээ нэгтгэн “Бозын найрууллууд” анхны номоо 1836 онд 24 насандаа хэвлүүлжээ. Энэ номд хүнд хэцүү, тарчиг ядуу амьдрал, шударга бус бурангуй орчинд шударга ёсонд итгэх итгэл найдвар л хүмүүст амьдралынх нь гэрэл гэгээ, зан суртахууных нь чиг баримжаа болж буйг харуулжээ.

	Түүнээс хойш Ч.Диккенс хэдэн арван роман бичсэн бөгөөд тэдгээр нийгмийн романууддаа анхны номынхоо дээрх санааг улам гүн гүнзгий, өргөн дэлгэр болгон баяжуулж, уран сайхны өндөр түвшинд бичиж туурвисан байна. Тэр хүмүүсийг хэрхэн хайрлахыг, тийн хайрлахын утга учрыг нэг нэгнээ дарлан мөлжсөн, нэг нэгнээ алж хядсан хатуу ширүүн эрин зууны хүмүүст сэргээн сануулж, заан сургаж иржээ.

	Ингэснээрээ Ч.Диккенс хүн төрөлхтний сэтгэл зүрхэнд байх мөхөшгүй найдварын галыг улам бадрааж, сайн үйл, сайн санаа, сайхан сэтгэл, итгэл мөрөөдөл гэгч ямар их үнэ цэнтэй болохыг нотлон үзүүлж чадсан юм. Тиймээс л оюун ухаант хүн төрөлхтөн түүний зохиол бүтээлүүдийг хоёр зууны турш шимтэн уншиж, хөгжингүй орнууд хүүхэд багачуудынхаа заавал унших номын жагсаалтын тэргүүнд нэрийг нь дурдаж иржээ. У. Шекспирээс хойш Английн ард түмний оюун санаа, ёс суртахуун, итгэл үнэмшил, нийгмийн дэвшил хөгжилд хамгийн их нөлөө үзүүлсэн хүний нэг хэмээн англичууд Ч. Диккенсээрээ бахархдаг. Ер ганц англичууд биш, бас англи хэлтнүүд төдийгүй нийт хүн төрөлхтөн бахархан биширдэг билээ.

	XX зуунд хамгийн олон удаа хэвлэгдэж, олон хүн уншсан номуудын тоонд Ч. Диккенсийн “Хоёр хотын түүх” болон “Зул сарын магтуу” хоёр нь ордог байна. Манай ахмад орчуулагч, их гүүш нарын хичээл зүтгэлээр Ч.Диккенсийн “Оливер Твист”, “Давид Коппервильд” романуудыг бүр 1960˗аад оноос монгол түмэн маань уншиж ирсэн юм. “ЭРДЭНЭСИЙН САН˗108” цувралаар хүүхдүүд маань “Агуу их итгэл найдвар” романтай нь танилцсан билээ. Өнчин хүү Пипийн хувь заяаг өөрчилсөн их итгэл найдвар чухам юу байсныг дээрх романыг уншсан хүүхдүүд сайтар ойлгосон буй за. 

	Ер нь Ч.Диккенсийн зохиолуудын гайхамшигтай тал нь хэдий нэр, он цаг, орон зай нь XIX зууны Англи оронд боловч утга агуулга, үйл явдал нь аль ч цаг үед, ялангуяа бидний аж төрөн буй өнөөгийн эх орны маань аж амьдралд маш ойрхон, танил байдагт юм. Тэдгээр романуудаас бид өөрсдийгөө, бас эргэн тойрныхоо хүмүүсийг олж харна. Тэдний сайн муу үйлийг ялган ухаарна. Тэгээд юуны учир сайн үйлийг хайрлан хамгаалдаг юм бэ, сайн хүнийг эрхэмлэн хүндэтгэдэг юм бэ гэдэг талаар эргэцүүлэн бодох болно.

СЭМЭРЧ ҮЛ БАРАГДАХ ХАЙР, ИТГЭЛИЙГ ТҮГЭЭГЧ

	Бумаагийн анхны өгүүллэг нь “Цав цагаан” нэртэй байсан нь санамсаргүй хэрэг биш гэж бодогдном. Энэ “Цав цагаан” бол түүний амьдралд, хүмүүст хандах хандлагынх нь суурь өнгө, дотоод ертөнцийнх нь, эгээрэл хүслийнх нь өнгө юм гэдгийг зохиогчийн уншигчдадаа өргөн барьж буй анхных нь өгүүллэгийн түүвэр болох “Сэмэрч үл барагдана” уншигч танд нотлох байх аа.

	Энд онцолж хэлэхгүйгээр өнгөрч боломгүй нэгэн зүйл байна. Т.Бум˗Эрдэнэ анхныхаа “Цаг цагаан” өгүүллэгийг өнгөрсөн 2007 оны 4 сарын 24˗нд бичжээ. Гэтэл олонх уран бүтээлчийн хувьд хэдэн жилээр, зарим нь бүүр хэдэн арван жилээр туулдаг уран бүтээлийн туршлагыг асар богинохон хугацаанд буюу нэг жил хүрэхгүйн хугацаанд туулж, өөрийн гэсэн урлахуйн арга барилтай болж буй нь гайхмаар... Үүнийг бас л энэхүү ном нь нотлох байх аа. Энэ жил хүрэхгүй хугацаанд Бумаа маань маш эрчимтэй, бүр гайхмаар эрчтэй бичиж туурвиж, чухам утга зохиолын аварга акулууд л ингэж “өндөглөх” мэт цувуулж байсан болов уу гэмээр тууж, өгүүллэгүүдийг ар араас нь хөвүүлж өгсөн юм. Гэхдээ ямар нөхцөлд гээч... Америкийн эрчилсэн энэ амьдрал дунд, та бидний л нэгэн адил амьдралын төлөөх өдөр тутмын цаг наргүй зүтгэдэг ажлынхаа хажуугаар шүү дээ. Үр дүн нь өдгөө таны гар дээр буй өгүүллэгийн энэхүү томоохон түүвэр болж байна. Аргагүй л халгиж цалгисан, багтаж ядсан авьяас билгээс ундарсан болоод тэр биз ээ.

	Гэхдээ авьяас билэг гэдэг нь бүтээгч, туурвигчид тавих хамгийн чухал, эн тэргүүний шаардлага мөн үү? гэвэл биш ээ гэж би ямар ч эргэлзээгүйгээр хариулна. Уран бүтээлч байхын тулд эхлээд “хүн” байх хэрэгтэй. Энэ нь зөвхөн миний л амьдрал дунд унаж босож явахдаа олж авсан итгэл үнэмшил юм. Ийн хэлэхийн учир нь энэ санааг үгүйсгэдэг үй олон үзэл онол байдаг болоод тэр.. Гэхдээ л амьдрал дундаас ажиглагдсан нэгэн зүйл нь хэчнээн их авьяас чадвартай ч хүн байж чадаагүй бол түүнээс ер олигтой туурвил гардаггүй. Энэ “Хүн” гэдэг нь Эдуард Межелайтесийн “Хүн”˗ээс хавьгүй илүү өргөн ойлголт, хайр˗итгэлийг цогцлоосон дангаараа бүхэл бүтэн нэг сэдэв юм.

	Эдүгээ АНУ˗ын Чикаго хотноо ажиллаж, амьдарч буй Түмэнбаярын Бум˗Эрдэнэ маань уг нь холбооны мэргэжлийн хүн билээ. Өөрийнх нь дүрсэлснээр “Шинэчлэгдэж өөрчлөгдөх энэ цаг үеийн хүнд нударга эх орны минь нүүрийг хайр найргүй алгадахад хувь заяаны эрхээр АНУ˗д үсэрсэн эх орныхоо нэгэн амьд хэсэг” нь болж яваа хүн. Гэвч, авьяас билгийн адтай хатгаасаар ч юм уу, хувь заяаны зурлагаар ч юм уу, уран зохиолын ертөнц рүү хөл тавин эрчтэйхэн орж ирлээ.

	Бумаагийн өгүүллэгүүд дотор үүнээс өөрөөр хэрхэн илэрхийлэх билээ дээ гэмээр ончтой зүйрлэл, уран яруу дүрслэлүүд их бий. Нүдэнд харагдаж, сэтгэлд хоногштол дүрсэлнэ гэдэг ховорхон чадвар.  Манай богино өгүүллэгийн нэрт мастер П.Лувсанцэрэн л тийн ончтой зүйрлэлүүдийг эгзэгтэй мөчид гаргаж чулууддаг байсан даа. Мөн Б.Догмидын хөвөлзсөн уянга, С.Эрдэнийн дотоод сэтгэлийн тасралтгүй хүүрнэлийн аль аль нь түүний өгүүллэгүүдээс цухалзаж буй.

	Энэ бүхэн нь түүний хүнлэг, алдаж онодог ч амьдралыг шүүдрийн ус мэт ариун сайхнаар харж, түүнд итгэж чаддаг баатруудтай нь сүлэлдээд нэгэн амьдаас амьд ертөнцийг цогцлоож байна. Бумаагийн эхний хэдэн бичлэгүүдийг нь уншчихаад миний юу юунаас ч илүү олзуурхан баярласны маань учир үүнд бий.

	Түүний өгүүллэгийн баатруудад нийтлэг тийм нэгэн хэв шинж байдаг. Амьдралыг “Дэндүү уужимхан” хардаг Өлзий ах, “Гагнаас” мэт хат, итгэлтэй нахиу Нанзад, хазгар Олзод, өрөөлийн өлмий дор орших ч өр зөөлөн сэтгэлээрээ ертөнцийг түшиж тулж буй түрүү жилийн борог өвс... гээд, тэд бүгдэд нь энэ амьдралыг хайрлах гэгээн сайхан хайр, ямар ч үед хувирч өөрчлөгдөшгүй бат итгэл бий. Энэ бол өмнө дурдсан Бумаагийн тэр “цав цагаан” ертөнцийн нийтлэг дүр зураг. Энэ бол өмнө өгүүлсэн тэр уран бүтээлчийн үндсэн гол шалгуур болох “Хүн байх”˗ын язгуур утга учир нь юм.

	Бумаагийн өгүүллэгүүдийн баатрууд дэндүү танил. Бумаа орчин тойрноо, хүмүүсийг чухам зохиолч хүнд л байдаг ховорхон ажигч, гярхай харцаар харж, үйл явдлыг алагчлалгүй нягт нямбай шүүн тунгаах атлаа, тэндээсээ харин хамгийн гэгээлэг, сайн сайхан шинжийг нь цэцгээс зөвхөн шимт балыг нь түүх зөгий мэт түүж авч чадах юм. Энэ нь уран бүтээлч бүхэнд байдаггүй тун ховор чадвар билээ.

	Энэ хүмүүн төрөлхтний үйлээс хамгийн сайн нь юу билээ гэвэл итгэл хайр түгээх гэж би дахиад л ямар ч эргэлзээгүйгээр хариулна. Бумаа маань яг тийм итгэл хайрыг түгээж байна. Түүний өгүүллэгүүдийг уншихад амьдралд, хүмүүст итгэх итгэл дүүрээд ирнэ, хайр төрнө.

	Тэр бүтээлээрээ хүмүүст сэмэрч үл барагдах хайр итгэлийг түгээж байна. Үүнээс илүү сайн сайхан үйлийг би нэрлэж мэдэхгүй юм. Юутай ч уншигч та бид бүгдээрээ хамжиж дэмжээд Бумаагийн анхных нь ном “үр”˗ийг эх барьж авч байна. Энэ анхны ном нь араасаа гэрэл гэгээ цацруулсан олон сайхан ном, бүтээл туурвил дагуулсан булган сүүлтэй байх болтугай хэмээн ерөөе.

ТҮҮХИЙН ЭЭДРЭЭГ УРАН ЗОХИОЛООР НЭЭХ НЬ

	(Зохиолч, сэтгүүлч Ж. Заяабаатарын “Омог босоо Хавт Хасар” романы тухай)

	 

	Монголын Нууц Товчооны 154 –р хэсэгт ийм нэгэн үйл явдлын тухай өгүүлэх. Юу вэ гэвэл Чингис хаан Татаар иргэдийг номхотгоод, дагаж, бууж өгөгсдийг нь хэрхэн тухай их эеэр зөвлөлдөв. 

	“... Татаар иргэд

	Өвгөд эцгэсийг барсан бүлгээ 

	Өвгөс эцгэсийн

	Өшил өшиж

	Хясал хясаж

	Цүүнд үлиж

	Хядаж, алж өгье.

	Үлиттэл хядъя.

	Үлдэгсдийг боол болгоё

	Зүг зүгт хуваая” гэж хэлэлцсэнийг Бэлгүдэй гэрээс гармагц Татаарын Их Чэрэнд ам алдаж орхино. Үүнээс үүдэн Татаарууд дэр авч үхэх гэж тэмцэн, монголчуудад үлэмжхэн хохирол учруулах билээ. Түүнээс хойш Чингис хаан Бэлгүдэйг их эед оролцуулахыг хорин, их эе болж бүхийд “...гадна бүхийг застугай. Засаад, хэрүүлийг, хулгай, худал үйлдтэнийг заргалтугай” хэмээн зарлиг буулгадаг. 

	Энд өгүүлэхээр бол Бэлгүдэй давхар давхар ноцтой хүнд гэм хийсэн болох нь тодорхой харагдана. Нэгд, их эеийн нууцыг задруулсан. Энэ маш ноцтой алдаа. Удаад нь энэ нууц задарснаар монголчууд маш хүнд хохирол амсаж, олон дайчид, зарим судлаачдын үзэхээр бүр 1000 орчим монгол цэрэг алагдсан байна. 

	ГЭТЭЛ ийм хүнд ял, завхрал гаргасан хүнийг Их хаан яагаад маш хөнгөхнөөр буюу зөвхөн Их эед үл оролцох, тэр зуур гадуурх аюулгүй байдлыг хангах нэлээд хариуцлагатай албанд тохоох төдийгөөр ял хэлтрүүлэв? Чингис хаан өөрийн төрсөн дүү болоод тэр үү? Өнөөх Чингис хааны “Гайтай болбоос шадрыгаа ч шанталсугай, Гавьяатай болбоос дайснаа ч шагнатугай” гэсэн нэн чухал зарчим хаана байна вэ? Эсвэл идэр бага Бэгтэр Тэмүүжин, Хасар хоёрын сумд нэвт сүлбүүлэхийнхээ өмнө хэлсэн “Дүү Бэлгүдэйд бүү хүртүгэй” хэмээсэн гэрээсийг санав уу?

	Нөгөө талд Бэлгүдэй яагаад ийм болчимгүй зүйл хийв ээ? Тийм мунхаг, бодлогогүй хүн үү? Эсвэл Хаан ахдаа ямар нэгэн хэмжээгээр хар бурууг, өшил хорсол тээж явсан нь энэ үйлдлээр илрэв үү? Гэх мэт олон асуулт бий.

	Эдгээр зөрчилтэй асуултуудад бүрэн дүүрэн итгэл үнэмшил төрөхүйц хариулт тэр бүр надтай таарч байсангүй. Түүхч, судлаач, зохиолч бүр өөр өөрийнхөөрөө тайлах ч... 

	Харин зохиолч Ж.Заяабаатар “Омог босоо Хавт Хасар” түүхэн романдаа дотор цэлмэтэл тайлал хийсэн байх юм. 

	“... Тэд гэмгүй, би гэмтэй. Би гэмтэй гэсээр Бэлгүтэй морио хөтлөн Чингис хаанд дөхөн очиж сөгдлөө.

	˗ Өчигдөр Их Чэрэн надаас Татааруудыг яах гэж байна гэхээр нь би худлаа хэлж түвдэлгүй үнэнийг дуулгачихсан юм... өршөө намайг... гэхэд Хасар уурсан Бэлгүтэйг заамдан авлаа.” /”Омог босоо Хавт Хасар” роман хэсгээс. 194˗р хуудас/

	Яагаад энэ тайлал бусдаас илүү итгэл үнэмшилтэй байна вэ? Юуны өмнө аливаа шийдвэрийг гаргахдаа, ялангуяа гайтыг яллах, гавьяатныг алдаршуулахдаа уг хүн нь хэн бэ, ямар нөхцөлд, ямар зорилго, сэдлээс тийн үйлдэв гэдэг нэн чухал учир шалтгаан болдог. Эрүүгийн эрх зүйд энэ сэдвийг бүр ч нарийвчлан авч үздэг. 

	Чингис хааны хувьд том ялд унасан Бэлгүдэйг маш хөнгөн яллах гол үндэслэл нь энэ юм. Өөрөөр хэлбэл, Бэлгүдэй хэзээ ч худлыг өгүүлж үл чадах, хүн хуурч, мэхэлж, араар нь тавьж, ов заль гаргаж үл чадах маш нандин сайхан чанартай хүн юм. Тэр дайн тулаанд ч ялгалгүй ов мэхийг бус шууд тулж, ид хав, эр бяраар хүчийг тэнсэн үзэх билээ. Тиймээс ч тэр бээр Зэв, Сүбээдэй, Мухулай, Боорчи нар шиг гарамгай сайн жанжин болоогүй биз. Чухамхүү Бэлгүдэйн энэ сайн чанар нь дээрх тохиолдолд ноцтой алдаанд хөтөлсөн байна. Магадгүй, үхэхээс бусдыг үзсэн, бас түгшүүртэй нөхцөлд байгаа Их Чэрэн Бэлгүдэйн тэр чанарыг сайтар мэддэгээс ам алдуулсан ч байж болох... Ялангуяа овог отгоороо “цүүнд үлиж” буюу “тэрэгний голд жишиж” хядагдах болсон тэр овгийнхны хүнд хэцүү байдлыг харж, сэтгэл шаналан байсан нь Их Чэрэнгийн асуултад шууд хариулах нөхцөл ч болсон байж болно. 

	Чингис хаан эцэг нэгт дүүгийнхээ энэ чанарыг сайн мэддэг, бас өндөр үнэлдэг байж. Тиймээс ч Бэлгүдэйд машид итгэдэг, ихэд дотно байсан. Бэлгүдэй хэзээ ч хар бурууг санан тийн нууц дэлгэх хүмүүн биш билээ.

	Энд Чингис хаан өөрийнхөө тогтоосон Их засаг хууль ёсыг ноцтой зөрчсөн нь ч үгүй юм. 

	Хэн хүнийг нэвтэрхий таньдаг ер бусын чадвартны хувьд Их хаан маань уг хэргийн мөн чанарыг онож, мэргэн шийдвэр гаргажээ гэсэн гаргалгаа энд байна. Хэрвээ зохиолч Ж.Заяабаатарын гаргалгааг зөв гэж үзвэл шүү дээ. Миний л хувьд энэ гаргалгаанд илүү их итгэж байна. 

	Ер аливаа түүхэн үйл явдлыг, ялангуяа түүхэн их зүтгэлтнүүдийнхээ аливаа үйлдэл бүрийн учир чанарын талаарх сайн болон муу байж болох олон янзын хувилбаруудаас бид аль болох сайн байж болох тайлбар гаргалгааг нь илүүд эрхэмлэж байх учиртай юм. Ингэхэд эцсийн эцэст хүнийг муу муухайгаар гүтгэхээс, сайн сайхнаар “гүтгэх” нь хувь илүү ухаалаг явдал болно. Чухам энэ мэт аливааг сайн сайхнаар тайлан сэнхрүүлэх ухааныг манай хууччуул “Монгол ухаан” гэдэг, дээдэс маань “Тэнгэр ухаан” ч гэдэг.

	Зохиолч Ж.Заяабаатарын “Омог Босоо Хавт Хасар” романыг уншиж байхад энэ мэт сэтгэл цэлмээсэн олон сайхан гаргалгаа байх аж. Тэр бүрийг нэг бүрчлэн тоочих аваас магадгүй, эх романых нь хэмжээний юм болох биз. Ер аливаа зохиолчийн зохиол бүтээл нь зохиолчийнхоо дотоод мөн чанарыг ямар нэгэн хэмжээгээр тусган илэрхийлэх нь гарцаагүй юм. 

	Хэрвээ сайн сайхан, гэрэл гэгээтэй зөн, мэдрэмжийг тухайн зохиолоос Уншигч та мэдэрч буй бол зохиолчийнх нь зүрхнээ мөн тийм л зөн мэдрэмж лугшиж байсных болно. Үзэг нэгт анд, зохиолч Ж.Заяабаатарын маань зан чанар ч мөн үүгээр мэдрэгдэнэ. 

	 

	* * *

	Ингэхэд Ж.Заяабаатартай танилцсан минь ийм мэт. 2009 билүү дээ, миний эрхэлж байсан ажлын хүрээнд Дорноговь аймагт шинээр сурвалжлагч томилох шаардлага гарав. Орон нутгаас хэд хэдэн хүний хувийн хэрэг, анкет ирсний дотор Ж.Заяабаатарынх ч байсан юм. Материал нь нэлээд хагас дутуу. Түүний “Мэнгэ төөрсөн амраг минь” дууг дуулах дуртайн дээр “Холын цэнхэр Алтайд бороо цайрна” зэрэг зохиол бүтээлээр нь эчнээ сайн мэдэх билээ. 

	Уран бүтээлчийнх нь хувьд би Ж.Заяабаатарт илүү оноо өгч байсан ч тухайн ажлын байранд тавьж байсан зарим нэгэн шаардлагад ˗ тухайлбал, ажил давхар хашихгүй байх гэх мэтэд нийцсэнгүй. Хүний нөөцийн дарга болон орлогчтойгоо санал солилцсоны эцэст бид өөр хүн сонгосон юм. Бидний судалж сонгосон хүн маань ажилдаа сайтар таарч тохирч байснаас энэ асуудал тэгсгээд таг мартагдав. 

	Дөрвөн ч жилийн дараа санагдана, хавар цаг сан. Дорноговийн Хүслийн хар уулын оргил өөд гүйчихсэн хэдэн хүүхэд хүлээгээд, сүүдрэвч дотор алсыг ширтэсхийн сууж байтал ширвээ сахалтай, ширүүн ч мэт төрхтэй, манай Алтай зүгийнх байж тун магад нэгэн хөх эр ирж мэндэллээ. Бид хоёрын яриа богинохон зуур халуун дотноор өрнөж, түдэлгүй хэзээ язааны дотно нөхөд мэт тамхиа хувааж нэрэнгээ, уран зохиол, түүхээс эхлээд элдвийг хөөрөлдөн суусан сан. “Хэдэн жилийн өмнө танайд ажилд орох гээд бараагүй шүү” хэмээн хар сэргүй сайхан инээх. 

	Байгаль орчин ч таатай сайхан, хаврын урь нэвт сэнгэнэсэн тал газрын салхи хүрмийн минь хормойг сэрчигнүүлж, тамхины утааг угалзлуулна. Тэртээ алсад хөх униар цэнхэртээд л, нэг л их сэнсэрсэн сэтгэл үнэртэх шиг. 

	Ер нь би заримдаа зарим нэгэн хүнд ямар ч онцгойлох шалтгаангүйгээр гэнэтхэн учиргүй дотно болчихдог ноцтой дутагдалтай хүн. Гэхдээ ихэнхдээ алдаагүй санагдана, олонх нь үнэхээр сайхан хүмүүс байх. Тэр хууч өвчин минь хаврын тэр өдөр дахин сэдэрч, богинохон хугацаанд уулзсан ч Ж.Заяабаатар хэмээх хуучин цагийн Алтайн хөх эрсийн дүр төрхийг хадгалсан ширвээ сахалтай тэр эр аль эртийн дотно сайхан танил нөхөр шиг маань сэтгэгдэж билээ. Хүслийн хар уулаас бууж явахдаа би “Мань хүнийг тэгэхэд ажилд авчих минь яав даа” хэмээн дотроо харамсан бодож явсан сан. Тэр жижиг сажиг дүрэм зааврыг нь зөрж зүтгээд ажилд авчих эрх мэдэл надад бүрэн байсан юм. 

	Түүнээс хойш бид хэд хэд уулзсаан. Хааяа нүүр хуудсаар мэнд мэдэлцэх, санал бодлоо солилцох. “Омог босоо Хавт Хасар” романаа надад барив. Романы нэрийг харангуут л “Нээрээ л Хавт Хасарыг өөрөөр хэрхэн хэлэх билээ” гэж бодогдож билээ. Сайхан роман. Би боддог юм, Хавт Хасарын дүрийг эрмэг омголон атлаа дотор ертөнц нь их гэгэлгэн, гэгээн хүн л хамгийн дөхүү гаргаж чадна даа гэж. Ж.Заяабаатар ч үнэхээр Хавт Хасарын ямар нэгэн юмыг, үгүй ядахдаа тэр эрмэг сайхан шинж төрхийг нь өөртөө шингээсэн мэт. 

	 

	* * *

	Ингэхэд Их хаан ахынхаа алдар цууны цуурайн дор дарагдан буйгаас биш Хавт Хасар бол Монголын эзэнт их гүрнийг бүтээн босгоход яндашгүй их гавьяа байгуулсан Монгол төрийн түүхэн том зүтгэлтэн.

	Өнөө Хавт Хасарын удам салтар нь дээдэстээ зориулан гурван ч том тахилга үйлдэх бөгөөд манай түүхийн ямар ч ихэс хаадад тийм гуравласан тахилга үгүй аж. 

	Хасарын үр хойчсын үүх түүх ч мөн арвин баялаг, намтар дүүрэн агаад тэд үе үеийн монгол туургатны түүхэнд үнэлж баршгүй их үүрэг үүрч, ул мөрөө үлдээсэн билээ. Тухайлбал, Их Юань улсын Их вангийн удам залгамжийг эхлүүлсэн Бабушийн түүх нэн сонирхолтой. Тэр Хавт Хасарын дөрөвдүгээр үеийн ач байжээ. Мөн Дэлбэг хааныг зүй бусаар тэнгэр болоход Их хаан орыг арав гаруй жил залгасан Адай хаан буюу Асагалдай нь Хасарын наймдугаар үеийн ач болно. Тулааны талбарт баатар, түмний хэрэгт төрийн түшээ, хайр дурлал, сэтгэл зүрхний ертөнцөд жинхэнэ нөмөр нөөлөгтэй эр хүн болох Өнөболд вангийн түүх бол тэр аяараа хайр, харуусал, тэмцлийн дууль. Тэр бол Хасарын арван хоёрдугаар үеийн ач Хорчины баатар Шүүстэйн хүү билээ. 

	Үүнээс нааш ч олон бий бөгөөд тэдний нэг нь Англи, Францын хүчирхэг флот, армид чухам монгол дайчны ур чадварыг гайхуулсан бахдам хавтай цохилтуудыг удаа дараалан өгч явсан алдарт Сэнгэринчин жанжин юм. Тэр бол Хасарын хорин зургаадугаар үе нь болно.

	 

	* * *

	“Омог босоо Хавт Хасар” романы тухай олон зүйлийг өгүүлж болох билээ. Түүхэн зохиолд түүхэн бодит үнэн, уран сайхны давс хужир хоёрын тун банг тааруулна гэдэг амаргүй. Түүхэн үнэний тун ихэдвэл зохиол биш түүх бичлэг болж орхино. Харин уран сайхны давс нь хэтэрвэл түүхээ гүтгэн гүжирдсэн хэрэг болно. Харин энэхүү романд тэр зааг, хэмжээ, чанарыг гайхалтай сайхан тааруулсан. Ялангуяа Хавт Хасарын омог босоо оршсоны нууцын тунг тааруулж ч, тайлж ч чаджээ. Монголын Нууц товчоонд өгүүлэхээс төдийлөн зөрөхгүй атлаа, тэнд байх бяцхан өгүүлбэрийг ч бүрэн дүүрэн өгүүлэмж болгон бүтээж чадсан байх юм. Тэгээд түүнээ өвөрмөц сонин өнцгөөс тайлан илэрхийлнэ. Энэ бол уран бүтээлчийн ур чадвар. 

	Ер түүхэн зохиолын гол мөн чанар нь түүхийн алив үйл явдал хийгээд түүхэн хүнийг шинээр нээн, нууц зангилаа бүхнийг уран сайхнаар тайлах явдал юм. Бид Өвөр Монголын алдарт жүжигчин Г.Баасангийн гол дүрийг нь бүтээсэн “Чингис хаан” олон ангит киног дуртайяа үздэг. Хүний сэтгэлийг татаж чадсаны нэгэн учир нь түүхээ яс барьсан ч, тэр түүхэн үнэнийхээ хүрээн дотор гайхалтай сайхан уран сайханжуулж чадсаных юм. Ж.Заяабаатарын “Омог босоо Хавт Хасар” роман ч мөн үүн лүгээ адил. Түүнээс гадна яруу сайхан хэл найруулга, дүр дүрслэлийг эл романы хуудас бүрээс үзэж болно. 

	“...Хасар хаврын тарчигт ихээхэн туйлдсаар хүрч иржээ. Цаг ямагт дүрэлзэн жийхайж байдаг жартгар бор нүдийг нь үүлэн цайвар нулимс бүрхэж, сахалтай уруул нь чичрэх аж...” /223˗р хуудас/ 

	Энэ хоёр өгүүлбэрээс Балжун нуурт ахыгаа олж ирж буй Хасарын дүр төрх нүднээ харагдах шиг болно. 

	“...Хасарын цэргүүд далай руу хошууран орсон элсэрхэг зөөлөн эрэгт тулж ирэх үес огторгуйг зэгэл үүлс бүрхээд, их усны цав цагаан хөөс алгадан цахлай шувууд шуугилдан нисэлдэх авай. Эрх дураараа, дэндүү зоргоороо, бүгдийн эсрэг ганцаараа тэмцэлддэг эрх чөлөөт, хар толгойт шувуухай салхи хүсэн тэнгэрт чарлалдсаар...” 

	Энэ цахлай шувуудын тухай дүрслэл бараг л дэндүү зоргоороо, дэндүү эрх дураар, омог төгөлдөр Хасарын өөрийнх нь дүр төрхийг дамаа өгүүлэх мэт. 

	Хасарыг яагаад “Хавт” хэмээдэг билээ? Хавтай бахтай байх нь сүр жавхлан, зориг чадлын илэрхийлэл билээ. 

	Энэ мэт олон сайхан жишээг дурдан өгүүлж болно. Хавтай бахтай, омог босоо Хавт Хасартаа зориулан Монгол түмнээс босгосон яруу сайхан, утга төгөлдөр үгэн хөшөө болжээ хэмээн энэхүү романы тухай тун товчоор үнэлж болно. 

ТЭНЭГ АВЬЯАС

	/Хөрөг тэмдэглэл/

	 

	* * *

	Авьяасыг заримдаа “Тэнэг” байдаг гэх. Тэр ч үнэн. Яагаад гэвэл авьяас ихэнхдээ учир шалтгааны ухааныг онхи тас мартаж орхидог юм. Бүр эсрэг байна гээч. Ер нь ч авьяас угаасаа тийм учир шалтгаанлаг биш л дээ. Ялангуяа орчлонгийн элдэв явдлыг учирзүйн үүднээс ойлгож хүлээж авахаасаа илүүгээр яруу эгшгээр, гоо сайхнаар, гэрэл гэгээгээр, бялхам их хайраар, хөөрөл догдлолоор, эсвэл гутрал гуниг, харуусал халаглал, үзэн ядалт, гаслант хашхичаагаар хүлээж авдаг яруу найрагчийн авьяас, төрөлх зөн үү. Үүндээ яг могойд хатгуулсан мэт болдог ад биш ааш араншин нь уу... Ээ дээ, ихээхэн асуудал, бэрхшээлийг ямагт үүсгэж, араасаа дагуулж, эзнийхээ зүрхэнд ямагт эцэс төгсгөлгүй мэт баяр, гуниг, жаргал зовлонг ээлж чөлөөгүй уудалж байдаг. 

	Учир шалтгаанч хүн тэнгэрийн хаяанаа солонго татаж буйг хараад, “Солонго татаад эхэллээ, бороо татарч, тэнгэр онгойх нь дээ, ашгүй” гэж бодно. За “Яасан сайхан харагдаж байна вэ” ч гэх байх. Бүр зарим шинжлэхүй ухаанчаар сэтгэдгүүд нь “Борооны бяцхан дуслууд дээр нарны гэрлийн цацраг хугардаг. Энэхүү хугарсан цацраг нь долоон өөр өнгийг ялгаруулахаар ингэж харагддаг байна” гэж бодох билээ.

	Харин яруу найрагч бол огт өөрөөр төсөөлж, харж, сэрдэг. 

	Жишээлбэл, 

	Тэртээд солонго татуулна...

	Тэнгэрийн хаяаны үүлс бороо тээсээр ирж яваа

	Тэгэхэд чи минь бороон дундуур нүцгэн гарч нэг үзээрэй...

	Тэвчээр алдсан тэр нулимсан дуслууд

	Тэврээгүй биеийг чинь үл мэдэгхэн сэрүүцүүлээд

	Тэсгэлгүй дотроо уйлмаар болбол

	Нүглээс ангид миний сэтгэлийн ариухан хайр

	Нүдний чинь өмнүүр тийнхүү бороо болсон гэж санаарай...

	Сар жилүүд юутай хурдан өнгөрсний дараа гуниг минь

	Сайхан хар үсэнд чинь аяндаа л зүүсгэл болон гялалзана аа...

	Сарнайн илтэс шиг зөөлхөн алгандаа нуусан аз 

	            жаргалыг минь чи тэгэхэд

	Салхин дундаа сэмээрхэн цацчихаарай...

	Зүгээр л нэг солонго татаж байгааг хараад, хэн нэгэн бүсгүйг хайрласандаа унагасан нулимснууд нь бүр бороо болчхоод хаа хол тэнгэрийн хаяанаас дахиад асгарахаар нүүгэлтэн ирж яваа гэж төсөөлж байгаа хүнийг эрүүл гэх үү. Тэгээд ч зогсохгүй гэртээ сууж тэвчээгүй бүсгүйг нүцгэн гараад гүйхэд нь нулимсан бороонд хувилсан найрагчийн хүсэл мөрөөдөл тэврээд авах нь.. Бүр мань эрийн гуниг хүүхний үсийг цайлгах бололтой. Сайхан мөрөөдөл шүү. Тас мартчихсан байвал яах вэ? Гуниг шаналандаа цайсан үгс яахаараа гоёлын зүүлт шиг сайхан гялалзаж харагдана гэж... гэх мэтээр учир шалтгаангүй юмс зөндөө. Зөндөө ч гэж яруу найрагчийн сэрж мэдэрсэн бүхэн бол учир шалтгаанч хүнд бүхэлдээ ямар ч утга учиргүй зүйл болно. 

	Өөрөөр хэлбэл, яруу найрагчийн мэдрэмж нь учир шалтгааны үүднээс алив үзэгдлийг хүлээн авч, дүгнэн боловсруулдаг чадвараасаа хэт хэтийдээд ирэхээрээ бараг эмгэнэл болж хувирна. Яруу найрагчийн мэдрэмж хэчнээн хурц байна, бодит ахуйтай сөргөлдөх нь төдий хэрээр хурц болж, энэ нь бүр гарцгүй эмгэнэлд хүргэх нь олонтоо. 

	Тиймдээ ч ихэнх яруу найрагчид байнгад цаг үетэйгээ зөрчилдөж, арсалдаж, цаг үедээ адлагдаж, тэнэг шизогоороо дуудуулж, хөөгдөж туугдаж... 

	Хөөрхий Ли Байг нуурын мандалд туссан сартай тэврэлдэх гээд живээд үхчихэд нь бусад үхтлээ шоолон хөхрөлдсөн. Хөөрхий Махтумкули нутгийнх нь булаг биесээ хядалцсан ахан дүүсийн цусаар үерлэхийг хараад зүрх нь хаагдахад бусад нь “Юун ч хөгийн эмзэг юм” гэж гайхацгаасан. Хөөрхий Пушкиныг ихэс дээдэс ад үзэж, аргыг нь барж, эрээгүй офицерууд эхнэрээр нь оролдон, элбэж шахсаар байгаад дуэлд гарган буудчихсан. Хөөрхий Рубцовыг сургуулийнхаа коридорт байгаа зураачийн зурагт дурлачхаад, орныхоо ард өлгөчихсөнд “Хулгайч” гэж цоллоод, яллаж орхисон. Хөөрхий Лермонтов, хөөрхий Китс, хөөрхий Токүбокү... гээд л хөөрхийлөх хүмүүсийн тоо талийж өгнө дөө. 

	“Миний нутаг” шүлгээ 50 төгрөгөөр зарсан Их Нацагдоржийг гудамжны мухарт согтуу хэвтэж байгаад тэнгэрт одоход ашгүй нэг согтуу далд орлоо гэж бодсон нь олон биз. Дашбалбар найрагчийг нацистын дүрэмт хувцастай УИХ˗ын чуулганы индэр дээр гарахад мөн ч олон хүн шизо, мэдрэлээр нь дуудсан даа. Заримдаа яруу найрагчийн ухамсаргүй мэт тэнэг үйлдэл нийгмийн сэтгэлгээний мөн чанарыг яг голоор нь олоод дэлсэж орхих нь байх. Нацистын дүрэмт хувцас бол тэр цагийн бидний оюун санаа, итгэл үнэмшил хэр зэрэг туйлдан доройтсоныг сануулан бэлгэдсэн үйлдэл ч байж болох. 

	Тийн дуудсан хүмүүсийг буруутгах гэсэнгүй, угаасаа ч учирзүйг тухайн зөвхөн юмс үзэгдлийнхээ хүрээн дотор хардаг хүмүүст ихэвчлэн яруу найрагчийн зөн совин, хилэнгийн шуурга, баясал хөөрөл нь хөгийн инээдэмтэй, учирзүйгүй, заримдаа бүр шал утгагүй тэнэг, шизо болж харагддаг зүй тогтолтойгоос хойш яая гэхэв.

	Карл Чапекийн нэг өгүүллэг байдаг. “Яруу найрагч” нэртэй. Тэнд, гудамжинд нэг хөөрхөн бүсгүйг машин дайрчхаад зугтчихна. Хэрэг гарах үед ганцхан хүн тэр хавьд байж таардаг. Тэр нь шал согтуу найрагч. Цагдаагийн хэлтэс дээр авчраад мэдүүлэг авах гэсэн боловч “Хайран сайхан амьтан, хэчнээн үзэсгэлэнтэй бүсгүй байв. Машин ирээд л дайрчихсан, няц дайрчихсан” гээд нулимсаа урсган ухилан орилохоос өөр ямар ч баримттай мэдээлэл өгч чадсангүй. Юу ч санадаггүй. Цагдаа зугтсан этгээдийг олох боломжгүй болж мухардана. Гэнэтхэн өнөөх найрагч, “Би харууслын шүлэг бичсэн” гэнэ. Жаахан найдвар төрсөн мөрдөгч тэр шүлгийг үзэхэд хүн ойлгох эцэсгүй юм байна. Хоёр мөөм, 7˗ын тоо, бас өрөөсөн сэнж нь тасарсан хувин ч билүү, нэг тиймэрхүү эмх замбараагүй юм. Базаад тэр тэнэг шүлэгчийн нүүр өөд шидэж орхих. Орой нь орондоо элдвийг бодож хэвттэл өнөөх шүлэгт буй дүрслэлүүд яв явсаар болсон үйл явдлыг өвөрмөц мэдрэмжээр ямар уран болоод төгс илэрхийлснийг олж харна. Тэр ч бүү хэл дайрсан машины номер, өнгө ч яг гараад ирнэ. Сайхан бүсгүйн хэрцгий үхэл яруу найрагчид бол огт өөрөөр, яруу сайхнаар буужээ. Үхэл, эмгэнэлд хүртэл яруу сайхан гэж бас байх.

	 

	* * *

	1994 оны хавар, яруу найрагч Цэндийн Доржсэмбэ ширүүн хүйтэн царайтай, нүүрэндээ сорвитой, ороодог улаан баагиулсан цонхигор залуу дагуулсаар манайд ирдэг юм. Цай аягалж амжаагүй байтал надаас ч асуусан юмгүй, өөрийн юм шиг л номын санг маань онгичиж гарах нь тэр. Бүр хоймор маань нээг их шавхайтай том хар ботинктой хөлөө жийж ирээд тухалж байна. Ер би тийм бүдүүлэг, эрээгүй этгээдүүдэд дургүй. Сэмбээ рүү, ямар гэгчийн хогийн гар дагуулаад ирэв дээ гэсэн янзтай харлаа. Харин ном яриад эхэлтэл тэр хүн хаа холын биш харин их ойрын хүн байж билээ. Тэр бүдүүлэг нөхөр бол яруу найрагч Цэвэгжавын Батбаатар болно. Ном, яруу найраг, хайр дурлал, баатарлаг явдал ярихаараа нүд нь гялалзаад, цонхигор царай нь гэрэлтээд ирнэ. Тэр цагаас хойш манайд байн байн ирсээр... Намар хүйтрэх үеэр орон байрнаасаа хөөгдсөн тэр бээр надтай хамт өвөлжихөөр боллоо. Тэр үед чинь одоотой адилгүй цагийн, өдрийн ажил олдоно гэж ёстой үгүй дээ. Мөнгөгүй, хоолгүй, түлшгүй бидэн хоёр тэр нэгэн их хүйтэн өвлийг яруу найргийн ертөнцийн халуун бүлээн, гэгээн сайхны хүчинд осгочхолгүй, тураалдаа орчхолгүй давж билээ.

	Батбаатар орой бүр шүлэг бичнэ. Бичгийн цаасан дээр харандаагаар голдуу. Заримдаа дөрөв таван мөр, заримдаа бүр хэдэн арван хуудас байна. Тэр үед бид Төв музейн баруун хойд буланд байсан хуучин номын дэлгүүрээс усанд ороод захаасаа шарлачихсан II зэргийн бичгийн бор цаасыг бүтэн шуудайгаар нь бараг үнэгүй шахам авч билээ. Өвөлжин, хаваржин бичсэн Батбаатарын бичвэр нэлээд зузаан тэвхийсэн юм болсон байлаа. 500 гаруй хуудас. Ихэнх нь шүлэг. Бодрол, өгүүллэг ч байх. Шөнө бүр 3 болтол сууна. Гэрэл байсан ч түүнийг хэрэглэхгүй ямагт лааны гэрэлд бөгцийн суух билээ. Бичсэнээ маш их засна, дахин дахин бичнэ, урж хаяна. Дахиад бичнэ. Заримдаа бүр ганцхан амьсгаагаар хэдэн хуудас ч биччихнэ. Бичсэн бүхнээ надад уншиж өгнө. Хоолой нь цээлшээд, нүд нь гялалзаад, гараа савчиж, галтай цогтой гэж хачин, юу юугүй нисээд, дүүлээд явчих гэж буй мэт. Энэ хооронд хэдэнтээ дурлаж, тэр хэрээрээ сэтгэл зүрх нь аймшигтай гүнзгий шархтаж, шаналж, гансарч, амиа хорлох гэж гүйж юм юм л болсон. Хайрлаж дурласан охиноо зуруулах юм болно. Одоотой адилгүй, зургийн аппарат ховор. Надад байсан ганц гайгүй үнэ хүрэх Зенит АМ аппаратаа зах гаргаад зарчихсан юм. Тэгээд цайны газар тэр охинтойгоо болзоод, би охины эсрэг талд нь өөрийнх нь ард сууж, охиныг нууцаар зурсан сан. Тэр зургийг сахиус шиг хүзүүндээ нандигнан зүүнэ. 

	Манай муу галгүй мөсөн хонгил болсон гэрт ямагт гал бадарсан яриа өрнөж байна. Яруу найраг, хайр дурлал, хорвоо ертөнцийн хамаг хэрэг явдал, улс төр, гүн ухаан гээд л, шүүж хэлэлцээгүй сэдэв тэр үед бид хоёрт ер үлдсэнгүй шиг билээ. Бүгдийг нь имэрч тэмтэрч үзсэн сэн. Ямар нэгэн ном уншвал хоёул үг өгүүлбэр бүрээр нь хайр найргүй задлан дэлгэж, шүүн хэлэлцэнэ, ихэнхдээ хөөрхий тэр зохиолчийг авах юмгүй болтол нь бут авна. Тэр хатуу ширүүн бөмбөгдөлтөд үе тэнгийнхэн маань болоод манай ахмад үеийнхэн голдуу өртөнө дөө. Тэр бүү хэл, Ги де Мопассан, Лев Толстой гуайгаас ч өөлөх юмаа олчихдог байж билээ.

	Нааштай үнэлж, бүр бахдан баярласан нь бас бий, тухайлбал Сольтогтохын Дамдиндоржийн “Жимсний бөөр” ном, Гүрж.Нямдоржийн шүлэг, өгүүллэгүүд, Содномнамжил, Баттогтохын шүлгүүд гэх мэт... 

	Мөн ихэнхдээ бидний санал нийлнэ. Ялангуяа дотоод ертөнц, амьдралыг үзэх үзлийн хувьд, ихээхэн романтик, оргилуун... 

	Шөнөжин цаас шажигнуулан нухаж нухаж, өглөө үүрээр “Өнөөдөр хөгшин нь ямар ч байсан талхны мөнгөтэй ирнэ ээ” гээд бичсэн шүлгээ, эсвэл нийтлэлээ нямбайхан боогоод урамтай гарч өгнө. Ихэнхдээ хов хоосон ирэх. Автобусны мөнгөгүйгээс Баруун 4 замаас, Их дэлгүүрээс, ер хаанаас ч тэр Шар хадны Эрдэнэтолгойн өвөр хүртэл манартал, улаа бутартлаа алхана. Жаахан юм олбол царай нь гэрэлтчихсэн, яг л хүсэн хүлээж байсан бэлгээ авсан жаахан банди шиг байдгаараа баярлачихсан дэгдээд ороод ирэх. Тийм бол тэр үнэхээр шүлгээ, бичвэрээ шударгаар хэдэн төгрөг болгожээ гэсэн үг. Заримдаа овоо ахиухан мөнгө олсон ч баярласан ямар ч шинжгүй, хэрхэн яаж олсноо огт хэлэхгүй, хар цагаан дуугүй, доогуур харж хулмалзана. Сүүлдээ би түүнийг нь мэддэг болсон, мань хүн буруу аргаар, өөрөөр хэлбэл “эрийн сайндаа” юм олж ирсэн нь тэр... Хангинаж, загнаж, уурлавал бүр шалчийгаад явчихна. Уйлчихаа алдана. Мах хулгуулчхаад загнуулж буй банхрын гөлөг шиг өөдөөс өрөвдөлтэй харна. Би ч тэсэхгүй өршөөнө, эвлэрнэ. 

	“...Аавынхаа дэргэдээс холдох л юм бол

	Айлын хойморт төөрчих гээд байдаг

	Аймхай бүлтгэр үр байлаа

	Бөөсгий засдаг том том хутгатай

	Бөөн адуу шиг хүмүүсийн хөлд

	Бөлтийсөн жаахан үр байлаа...”

	Хэдий 20 хол гарсан, юм юм үзчихсэн тэр ширүүн хүйтэн царайтай эрийн цээжний гүнээс яг л тийм хоёрхон настай бүлтгэр аймхай үр харагдана. Магадгүй, түүнд насан туршид нь олонх хүмүүс үнэхээр “Бөөсгий засдаг том том хутгатай бөөн адуу шиг” хатуу ширүүн, өршөөл энэрэлгүй, хайхрамжгүй хахь хөндий хүмүүс болж харагдсаар яваа ч байж магад. Яагаад гэвэл тэр хүмүүстэй зохицож, хэл амаа ололцож ер чаддаггүй. Тэгээд өөрийнхөөрөө л хариуг нь өгдөг, ихэнхдээ. Зодоон цохион хийнэ, хэмлэлдэнэ, янз бүрээр чадна, бас чадуулна. 

	“...Мөнгөний тоо сонсох бүрдээ

	Агдасхийн цочих юм

	Мөрөөдөл минь тэхий голоороо

	Тас үсрэн балран унах юм...” 

	Тэр үед л түүний цээжинд ийм мөрүүд асгарч байсан байх.

	 

	* * *

	1995 оны хавар, нялх ногооны үнэр ханхийж эхлэх цаг сан. Мань хүн нэг орой гэнэтхэн өнөөх олон нооргоо шатаах юм болоод овгоноод явчхав. Яасан гэхээр, “Би одоо цоо шинээр бичнэ, бүр цоо шинээр төрнө. Чи хар даа, гадаа цоо шинэ ногоо ургачхаж. Би ч бас цоо шинээр ургана” гэж байна. Бүтэн өвөлжин бичсэн 500 гаруй хуудас шүлгүүд... Тэгээд зуухны таглаа авч байгаад хуудас бүрээр нь базаад галд шидээд байх. Тийн суухдаа нэг л их зовлонгоос салж ангижирч буй аятай хөгжүүнээр дуу аялна. Үе үе тамхиа угзарна. 

	“Чи үнэхээр энэ бичсэнээсээ илүү бичиж чадна гэж итгэж байна уу?” 

	“Чадахгүй бол хохь нь болог. Үүнээ шатааж чадсан зүрх зориг минь, харуусал минь надад илүү сайн бичих онгод хүч чадлыг өгөх болно.” 

	Надад харамсалтай байлаа. Тэгээд гал дөл, үнс чандар болон шатаж буй шүлгүүд дотор үнэхээр тасарчихсан шүлгүүд олон. Гэхдээ өөрийгөө тийн хурцалж буй хүнтэй юу ярих вэ дээ. “Ууланд буга урамдахад уяан дээр илжиг тонгочно” гэдгийн үлгэрээр дагаад бас өдрийн тэмдэглэлээсээ бусад өөрийнхөө бичсэн хэдэн юмыг шатааж орхив. Бас болоогүй ээ, дундаа нэг шил юм тавьчихсан. Задгай гал дээр нэг нэгээр нь хийгээд л хэрхэн дүрэлзэн бадрахыг харж баясан, шилэн стакан тулгаад сууж байв.

	 

	* * *

	Авьяас өөрөө мэдрэмж, эмзэглэл юм. Авьяас өөрөө учир шалтгаангүй хаос ертөнцийн чанад учир шалтгаан юм. Чанад учир шалтгаан дотор учир шалтгаангүй хаос ертөнц оршино, харин тэр учир шалтгаангүй дотор олон жижиг учир шалтгаанууд өөр өөрийнхөөрөө зөв хэмээн цоролзон оршдог. Өөр өөрийнхийг зөв гэдэг учраас бүхэлд нь харвал ямар ч учир замбараагүй хаос болно. Бидний оюун сэтгэлгээ ихэнхдээ энэ олон жижгүүд дотор л эргэлдэх билээ.

	Соёлын гавьяат зүтгэлтэн, зохиолч, сэтгүүлч, утга зохиол судлаач, шүүмжлэгч До. Цэнджав ахтай ярилцаж суутал мань хүн “Авьяас заримдаа шал тэнэг байдаг” гэж билээ. Энэ үгийг сонсонгуут хамгийн түрүүнд мань Батбаатарын дүр төрх нүдэнд зурсхийж билээ. Чухам энэхүү нийтлэлийг бичих болсон үүдэл санаа ч До. Цэнджав ахын энэ үгээс эхтэй.

	Авьяасыг заримдаа хазаарлан барьж, учир шалтгаантай хослуулан тэнцвэрийг нь олж байхгүй бол эмгэнэл болж хувирна. Харин дандаа учир шалтгаанд дулдуйдан оршвол тэнэгрэл болж хувирна. Бидний оршихуйн хоёрдогч суурь яагаад үл ойлгогдох зөрчилдсөн хаос байдгийн учир тэр билээ. 

	“Сарнай элбэгтэй газар

	Янагийн явдал хямдхан

	Санаа сэтгэлийн гуниг

	Түүнээс бүр ч хямдхан” байдгийн учир тэр...

	 

	***

	Нэгэнтээ, “Хөөе, чи энийг хараа” гэх. 

	Е.Виниградовын нэгэн шүлэг байна.

	“...Яруу найрагч ˗ эзэн хаан ч, ядуу гуйлгачин ч байсан

	Яам тамганд шөнө дөл өнгөртөл бөгцийн уйтгарлаж

	Дэлдэн бичээч болон үзэг чихнуулж,

	Дэргэдэх хатдын гарыг үнсэн уярааж...” гэж уншсанаа намайг “Энэ ч чи л байна даа” гэв. Нээрээ хожим яг тийм л болсон доо. Төрийн албанд бараг хорь хүрэх шахам жил өгцийтлөө уйтгарлан зүтгэжээ, би. Шөнө дүл өнгөртөл үзэг чихнуулаад л..., үг үсэг, хэл найруулга зассан шиг, цалин мөнгө, мэдээ занги, төлөвлөгөө төсөл гэсэн шиг...

	“...Хуур чирэн, сахал унжуулан захаар тэнүүчилж

	Хувьсгалт тэмцэлд дуугаа дуулсаар үрэгдэж

	Тэртээх Кавказын хөдөн зөргөөр тэжгэнүүлж,

	Тэнгэсээр тэнүүчилж, тэндээ нөхцөж явсаан... 

	Яруу найрагч гэдгээ л харин

	Ямар ч үед мартаж байгаагүй юм шүү,” гэж би үргэлжлүүлж уншаад 

	“Энэ хоёр дахь хэсэгт дүрслэгдэж буй нөхөр бол харин чи яг байна” гэвэл мань хүн үнэхээр баясан, бар бар инээж, сэтгэл нь хөдөлсөндөө нааш цааш холхин, “Нээрээ яг шүү, хуур чирээд байхдаа яах вэ дээ, олддог бол чирнэ л дээ. Харин сахал л байхгүй юм, за яах вэ ургуулчхаж болох... Тэнүүчилнэ шүү дээ, хувьсгал хийж байгаа газар хаана билээ?” гээд л. Үнэхээр л хаа нэгтээд гал бадарсан хувьсгал болж буй бол туг далбаа, буу шийдэм бариад гүйхэд бэлэн буй бололтой. 

	Хоёр хоногоос мань хүн хэлж байна. 

	“Одоо би явлаа. Монголыг явганаар нар зөв тойрно. Бясалгал хийж тойрно.” 

	“Яах гэж?” 

	“Хавар болж байна шүү дээ. Яаж гэрт тогтож суудаг юм. Хаашаа ч хамаагүй явмаар байна. Гэхдээ жаахан утга учиртай явъя. Монголоо үзье. Бас өөрийгөө соръё.”

	Ингээд хоёул сууж Монголыг явган тойрох маршрут зохиолоо. Улаанбаатараас гарч алхаад Хархорин орж, С.Дамдиндоржтой уулзана. Тэндээсээ Арвайхээр орно, Цаашлаад Баянхонгорын Баянговь орж яруу найрагч Ванхүүгийн Батбаярынд очно, тэгээд хойшоо Алтай˗Чардаг, Лхагвасүрэн, Увс˗яруу найрагч Пүрэвсүрэн, Хөвсгөл яруу найрагч Гүрж.Нямдорж, Завхан яруу найрагч Батхүү гэх мэтчилэн...

	Яруу найрагч Содномнамжилаас нэг хуучин хувраг хувцсыг нь гуйж авчрав. Бас нэг хуучин хув эрх, ямрыг нь мэдэхгүй нэг шогол номтой. Хэнээс нь ч билээ, нэг муухан брезент үүргэвч олж ирэв. Миний шар хадаастай хуучивтар орос бакалыг духав. Үүргэвчиндээ Блокийн шүлгийн түүвэртэй, нэг давхцаг дээлтэй, нэг модон аягатай. Тэр халтар модон аягаа олон ч удаа айлын эзэгтэйн өмнөөс царайчлан тоссон байх даа. Тэгсгээд л Монголыг явганаар тойрох их аяллын бэлтгэл ханах нь тэр. Халаасандаа ямар ч мөнгөгүй ээ.

	“Ээ аян зам, аян зам, аян зам

	Энэ үгийг хэлэхээр л хөлдөө дөнгөтэй байтлаа

	Эрх таваараа тэнүүчилж яваа мэт санагдана

	Ээ аян зам, аян зам, аян зам

	Энэ үгийг хэлэхээр л залуугийн омог бадарч

	Эхийн минь энхрийлэл, эцгийн минь голомт ч мартагдана” гэсэн бүлэг шүлэг бичиж орхиод гарч өгсөн дөө. Явсан газар бүрээсээ надад захидал бичиж байна гэв. Бичиж байсаан, Хархоринд байснаа, замдаа чононд ээрэгдэж, пүнзэнд орж амь аврагдсанаа, миний муу орос бакал юутай ч Баянхонгорын Баянговь хүртэл тэссэн тухай, Батбаяр найрагчийнд очсоноо, Алтайд цагдаад баригдаж, шоронд сууж, цагдаагийн машинаар Улиастай хүргүүлснээ, бас Увсын Зүүнхангайд Пүрэвсүрэн найрагчтай хамт аглагт дацан барилцсанаа бичиж байв.

	Тийн тэнэж явахдаа олон ч шүлэг бичсэн. Төрсөн нутаг Архангайн Хотонтоор дайрахдаа бичсэн “Миний суурин” жаалхан шүлэгт нь ямар их гуниг багтаж ядан, халгиж цалгина гээ.

	Яг тэр шүлэг өнөө бас үлдсэнгүй. Хожим харин нэг удаа нутаг явахдаа нэгэн бүсгүйтэй зам зуурт учир ургуулж, тэгээд нэг ийм шүлэгтэй ирсэн сэн.

	 

	“Хавар болжээ

	Газраас биеийн нь загас гэссэн охин улирал

	Хамрын өмнүүр гэзэг задрах шиг анхиллаа

	Баруун голын мөс… шөнө торхийн мултарч

	Байгаль бүсгүй үүдээ түгжихгүй хонодог болжээ

	Хөлийн чимээ шиг сэмхэн шиврэх бороонд

	Хөрс шороо нь нялхарч бие сул тавилаа

	Аль намраар хүлээсэн үү… нөгөө л хуучин бороондоо

	Ахин бас гэнэдэж газрын өнгө туяарлаа

	Амраг болжээ… Тэнгэрээс сэтгэл рvv хөрвөөсөн

	Галийдаасын бийбаа нь Аянгын үүлэнд цахилгаан хөгжим шиг дуурслаа”

	Хүмүүс ихэнхдээ түүнийг овоо чанга гар гэдэг, энэ ч үнэн шүү. Юутай ч тэр Монгол орноо бүтэн биш юм гэхэд тал тойрчихсон хүн. Явганаар, бүр халаасандаа гапий улаан ч зоосгүйгээр шүү дээ. Зарим үедээ хоол олж идэхийн тулд лам болж айлд балин гаргаж өгч байсан гэдэг. Түүнийг нь бодохоор л инээд хүрээд тэсдэггүй юм. Ердөө хоёр тарни, нэг мэгзэмтэй л хүн шүү дээ. Юун балин гаргах... 

	Ингэж л мань хүн муугаар бол “Бадарчин”, сайнаар бол “Гэгээн хэсүүлчин” алдар хүртсэн дээ.

	 

	* * *

	Манай үеийн их сэтгэгч, яруу найрагч Д.Урианхай абугай уран бүтээлчдийн тухай ийн өгүүлжээ.

	“Би залуудаа бодохдоо, зохиолч, яруу найрагч хүн бусад хүмүүсээс хавьгүй илүү ухаантай, мэдлэг боловсролтой бэрх амьтан байх ёстой гэж боддог байлаа. Бас л алдаа!... Зохиолч, яруу найрагч хүн харин бусдаас илүү гэгээрсэн, сэрэхүй мэдрэхүй маш хүүхдэрхүү, нарийн торгон, зөн бэлгэ их хөгжсөн, тэнгэрийн хэл сонсохдоо сонор, онгон зэрлэг амьтад шиг маш мэдрэмхий, байгальлаг, хөгжилтэй байвал зохих юм байна гэсэн бодолд автдаг болсон”

	Урианхай ахын үгийг боджээ суухад эрхгүй мань Батбаатарын дүр төрх ургаад ирнэ. Юутай ч мань хүн бол “бусад хүмүүсээс илүү ухаантай, мэдлэг боловсролтой бэрх амьтан” яавч биш, бүр тэр зүгт хавьтуулах ч аргагүй этгээд. Харин тэр зөн бэлгэ нь хөгжсөн, заримдаа тэнгэрийн хэл сонсохдоо сонор талдаа бол, бүр онгон зэрлэг амьтад шиг маш мэдрэмтгий гэвээс их ойр. 

	Батбаатарыг “гэгээрсэн амьтан” гэвэл олон хүн шууд цус харвах биз. Гэхдээ түүний тэр бүдүүлэг, дүрэмгүй, барьцгүй, эрээгүй танхайрал, хулхи араншин бүхнээс нь, хэрвээ сонсож чадвал нэг тийм “дотоод гэгээрэл”˗д тэмүүлсэн байгальлаг хүч мэдрэгддэг юм. 

	Ер нь аливаа зүйлийн учир шалтгааны учрыг олохгүй төөрөх үедээ авьяас юу ч хийж, ямар ч тэнэг үйлдэл хийж мэдэх. Тиймээс мань хүнээс ямар ч солиотой гэмээр ааш араншин гарна. Барьцгүй ч мэт. Дотроо туйлын зөрчилтэй, ёстой бурхан, буг хоёр нэг биед бүрэн цогцолсон ЭТГЭЭД гэж болно. Нэг бол бүхнээс уян, бүхнээс зөөлөн, бүхнээс ухаалаг, бүхнээс өгөөмөр, бүхнээс гэнэн, бүхнээс эмзэг, бүхнээс үнэнч анд нөхөр байна. Тэгснээ хормын дотор хамгийн харгис, хамгийн тэнэг, хамгийн эгоист, хамгийн хүйтэн, хамгийн давхар бодолтон, хамгийн урвагч, хамгийн хогийн этгээдийн дүрд хувилна. Яруу найрагчийн сүнсийг бурхан, буг хоёр ээлжлэн зайдагнаж байх мэт... Хөөрхий тэр зовлонт сүнс тэр хоёр туйлын дунд тарчилж гүйцэх билээ. 

	Олон ч хүн надад түүний тухай тун таагүй байдгаа илэрхийлдэг. Хулхиддаг л гэнэ, хуурдаг л гэнэ, зоддог л гэнэ, дээрэмддэг л гэнэ. Харин ч надад тэр “гараг андуураад ирчихсэн” нөхөр шиг ямагт санагддаг...

	Нэгэнтээ “Энэ утга учиргүй цаг үед утга учиргүй амьдрахгүй бол галзуурах нь байна” гэж гаслах. “Хэрвээ би XIII зуунд төрсөн сөн бол ямар бахтай сайхан амьдарч, ядахдаа аравтын дарга болчхоод Зэв ноёныг даган ертөнцийн бүхий л саад бэрхшээлүүдийг дуу аялан гэтэлж, ард түмнүүдийн бүхий л зоригтнуудтай ид хавтай илд зөрүүлж явах байсан сан. Амьдрал минь утга учиртай, аз жаргал дүүрэн байх сан” гэнэ.

	Батбаатарт зориулж манай хүний бичсэн нэг ийм шүлэг ч бий. 

	Ц.Б˗д

	Жигүүрээ хугачсан тэнгэрийн ханхүү

	Өмнө минь зогсоно

	Жад, хүлэг, гилбэлгээн өнгөт дуулга

	Гучин гурван баатар...

	Түүнд юу ч алга

	Гарвал угсаа болоод 

	Үнэн төрхөө мартжээ тэр.

	Ертөнцийн хэвд таараагүйдээ

	Эрлэг тамын амьтан шиг үзэгдэж

	Амьдралын ёроол руу шидэгдэн

	Адлуулж, хараалгаж, хөөгдөн

	Талын салхийг гандтал тэнэхдээ

	Ганцаас бусдыг санахаа больсон

	Гинарын хөгөөр дуулахаа л мартаагүй.

	Газарт ирэхэд нь, магад цөлөгдөхөд нь

	/Гэнэрхэн, эсвэл зугаацахаар мордоход нь/

	Хурмастын гүнж даган гүйгээд өгсөн

	Хуурын алтан аялгуу л...

	Эндэхийн биш, эгэлийнх ч биш

	Эрхэмсэг, эрхэмсэг, эрхэмсэг,

	Ижилгүй л авай. 

	Яруу найрагч Дашийн Оюунчимэг

	1997

	* * *

	2004 онд Америкаас түр ирээд буцахдаа мань хүнтэй уулзлаа. Шинэхэн номоо гаргалаа гээд шүлгийн номоо барьж байна. Би бас нэг номоо барив. 

	Харин тэр шүлгийн номд нь өнөөх урам зоригтой шатааж орхисон шиг нь тийм оргилуун , дутуу болсон тошлог шиг исгэлэн, юу юугүй үргээд дэгдэн одохоор завдан буй гөрөөсний нүд шиг, бас шүүдрийн дусал шиг өнгө аяс нь байхгүй болчихсон байв. Нэг л их гунигтай байлаа, надад... Би хэллээ. 

	“Чи шүлгээ шатаагаад өөрийгөө өөрчилсөн нь мэдэгдэж байна. Гэхдээ сайжруулж биш шүү”. 

	“Тийм байна уу, амьдрал минь л шүү дээ. Залуугийн гэгээн юм өдөр өдрөөр яг л элсэн цаг шиг урсаж байгааг би мэдэрч байна. Гэхдээ хөгшин нь илүү сайн бичнэ гэсэн итгэлээ одоо ч алдаагүй яваа. Мэдээж шүлэг биш л дээ. Хүүрнэл зохиол”

	“Тэгээрэй. Сайн зохиол бичвэл хөгшин нь хэвлүүлж өгье. Харин муу юм бичвэл над руу битгий зүглээрэй...”

	Ийм нэгэн яриа өнгөрснөөс хойш он жилүүд өнгөрсөөр л байлаа. Нэгэн удаа ажлын газрын харуул утас цохиж байна. 

	“Дарга аа, Таны найз гээд нэг хачин хүн ирчхээд уулзана гээд байна. Яах вэ?”

	“Хачиндаа яаж байна?”

	“Архи үнэртэж байна, хувцас нь уранхай, бас ... хм, Батбаатар гэдэг гэнэ ээ”

	“Оруул, оруул”

	Мань хүн хэнхдэгтээ энд тэндээ цусны толботой хир заарцаг болсон нэг цамцны тасархай углачхаж, уруул нь хар хөх юм болчхож, нүд нь байдгаараа цэлхийчхэж. Үнэр танар гэж өрөөгөөр нэлхийгээд л явчхаж байна. 

	Дотрыг нь засаж, цайныхаа газарт оруулж хооллов. 

	“Хайран сайхан авьяас, хэн ч биш, чи л өөрөө буруутай. Хог новш шиг явах нь юун сайхан байгаа юм” гэх мэтээр зад загнав. Хэсэг дуугүй сууснаа 

	“Чиний ертөнц өөр, миний ертөнц өөр, чиний тойрог өөр, миний тойрог өөр. Хэрвээ чи минийх шиг тойрог хүрээлэл дотор амьдарвал тэсэхгүй шүү дээ. Харин ч би өдий зэрэгтэй амиа хорлочихгүй яваад минь баярла” гэж байна. 

	“Ямар тойрог өөртөө бий болгох чинь чиний сонголт шүү дээ”

	“Гэхдээ, хөгшөөн нэг ийм ахуй, орчин, ертөнц байдаг гэдгийг харахгүй, анзаарахгүй яаж өнгөрөх юм бэ. Мартаж яаж чадах юм бэ? Яах вэ өөртөө нэг сайхан орчин үүсгэчхээд тэндээ сэтгэл ханаад, өөрийгөө хуураад, таг харалган гүйгээд байж чадна л даа. Гэхдээ...” гэж байна. Ийм хүнтэй чинь юу ч ярих вэ дээ...

	Ер түүний өөрийгөө зөвтгөдөг олон зөвтгөлүүд нь учир шалтгааны ултай үндэслэл үгүй, ихээхэн хийсвэр байх. Гэвч эцсийн эцэст тэр үндэслэл муутай олон жижиг зөвтгөлүүд нэгдэхээрээ нэг их хүчирхэг, юугаар ч няцааж болшгүй тийм үгүйсгэл болж харагддаг.

	Дахиад л он жилүүд өнгөрсөөр...

	Нэгэнтээ номын дэлгүүрт Цэвэгжавын Батбаатар гэсэн зохиогчтой “Монголчууд Шаолинь сүмийнхэнтэй тулалдсан нь” ном таарав. Нэг талаар баярлав, мань хүнийг бүтээлээ хаячхаагүй, хийж байгаад нь. Бас жаахан гомдлын сүүдэр бүрсхийж байна, надад яагаад үзүүлсэнгүй, хэвлүүлж орхив гээд...

	Худалдан аваад гэртээ тухлан уншлаа. Сэтгэлд ер хүрсэнгүй. Түүнээс арай ч ийм нэг шальдар булдар, аар саархан юм би л лав хүлээж байгаагүй билээ. Тэгээд уулзаад хэллээ. 

	“Чи чинь юу биччихээ вэ?”

	“Өө, чи түүнийг ном гэж битгий тоо. Шар сонинд зориулж бичсэн юм. Хөгшин чинь гэр бүлээ тэжээх хэрэгтэй байна шүү дээ. Хэдэн төгрөгийн төлөө л бичсэн юм. Бүтээл биш ээ. Жинхэнэ сайхан бүтээлээ бичиж байгаа. Дуусгачхаад би чам дээр ингээд (гартаа төө зузаан юм барьж буй мэт үзүүлэв) бариад очно, чи хүлээж байгаарай” гэж байна.

	За тийм байлгүй дээ. 

	Дахиад л өдөр хоногууд урссаар, бас нэгтээ “Монгол сэлмэнд халтирсан нинжагийн од” гэсэн хачин сүртэй нэртэй ном нь гарчээ. Над руу бариад ирэлгүй, тэрүүгээрээ хэвлүүлчихсэнийг нь бодвол тэр өнөөх бүтээл нь биш бололтой. Сөхөөд харах нь ээ тийм аж. 

	Дахиад хүлээсээр...

	 

	* * *

	Дээр цагт, 1997 оны үед санагдана, тэрээр “Улс төр, иргэний уянгын шүлэг бичлээ” гэж билээ. Тэр улс төрийн шүлэг нь маш “ноцтой”.

	“...Эх орноо би хайрлаж чадахгүй ээ

	Энхрий зөөлөн дуугаар хүүхэмсэж бүүр ч чадахгүй

	Эмс охидыг таалах шиг тэгж худлаа нялуурах ч үгүй...” гээд эхэлнэ.

	“...Ийм зүрх цээжинд минь цохилж яваа цагт

	Илүү дутуу донгосож цэцэг навч үнэрлэхгүй ээ

	Эх орноо хайрла гээд цохонд буу тулгасан ч

	Эгц урдаас нь шулуухан чадахгүй ээ гэж сөргөнө өө ...

	Элдэв таваар зүхүүлж эргүү тэнэгээ дуудуулсан ч

	Инээд хүрмээр тийм дүрд би хувирч чадахгүй ээ...”

	Тийм ээ, тэр үнэнээ л, сэтгэлд нь төрж буй үнэн мэдрэмжээ ямар ч хуурмаг хөшиг, илүү чимэггүйгээр илэрхийлж буй нь тэр... Тэр байдгаараа байдаг, хуурмаар бол хуурдаг, үзэн ядмаар бол түүнээ нуудаггүй, цохиод авмаар санагдвал өчүүхэн ч эргэлзэхгүй. Байдгаараа байдаг түүнийг үнэнээрээ байгаагийнх нь төлөө харин үнэнээ ямагт элдэв гоё сайхан засдаг хуурамч инээд, арга заль ухаанаараа нуудаг хүмүүс ад үзээд байдаг нь заримдаа дэндүү шударга бус мэт...

	“...Сайхан монгол орондоо даанч дэндүү хайртай гэнэ ээ

	Санаа нь зовдоггүй бэртэгчин хоолой зангируулж үхэх нь ээ

	Сая доллар үзүүлсэн ч би лав ингэж чадахгүй ээ

	Сагсуу ч гэлээ өөрийгөө улаан тэгж гөрдөхгүй ээ

	Эх нутгаа хармагц үнсэн таалмаар болдог гэнэ

	Энэ ч бүр засрахгүй муухай өвчин тусчихжээ...”

	Тэр 90˗ээд он ер хүнийг аварч бус алж л чаддаг цаг үе байлаа. Мэдээж аливааг шууд утгаар нь ойлгодог хүмүүсийн боддогчлон шууд алаад, нядлаад байсан гэсэн үг биш юм шүү дээ. Хүний дотоод ертөнцийг алж байсан юм. Итгэл үнэмшилгүй, хуурамч, зальжин, ховдог шунахай, хамгийн аймшигтай нь өөрийн хамаг үнэт цэнт зүйлээ, дотоод ертөнцөө ахуйн аар саархан, мөнгө төгрөг, алдар нэр, хуурамчхан амжилт мэтээр хайр найргүй арилжиж, сольж байсан үе. (Өнөө бол тэр дотор ертөнцөө хайр найргүй хядуулсан хүмүүсийн нийгэмд амьдарч байна. Эвдрээгүй цоо шинэ үеийнхэн одоо л соёолж байна.)

	Тэгээд найрагч тэр бүхэнтэй эвлэрч үл чадна. Болдог сон бол ёстой Маяковский шиг тэднийг чононоос дутахгүй тасчмаар болно. 

	Зарим нэгийг нь гэнэн тэнэг байсных нь төлөө, тэр өчүүхэн учир шалтгаант тойрог дотроо учиргүй “утга учиртай” сайхан амьдарч байгаагийнх нь төлөө урж тасчаад хаячихмаар болно. 

	Ер тэр цаг үеийн харанхуй бурангуй шуурганд олон ч сайхан онгон зэрлэг мэт их авьяастнууд сөхөрсөн дөө. Нэрийг нь энд дурдаад яах вэ. Даан чиг хайран авьяастнууд ...

	“...Хөлдөж үхэх вий гэж өвөг дээдэс минь

	Хөрзөн шавхай аргал хомоолхон хормойлсоор

	Хөвч тайгаа тэр чигээр нь үлдээснийг

	Хөрөөдєж суухдаа би ямар шүлэг унших юм бэ...”

	Тэр ямар хүмүүстэй чухам ямар учир шалтгааны улмаас адарч, сөргөлдөж буй нь шуудхан энэ мөрүүд дээр ирэхэд харагдана. Нэг л их эх орондоо хайр зарласан, эцэг эхээ хайрлан нялуурсан, энхрий янагтаа хайлан ууссан мэт хүмүүс хаа сайгүй хөлхөлдөнө. Харин найрагч тэр бүхнийг нэвт харна, хэн нь эх орноо хэдэн халтар доллароор зарж байгааг, хэн нь өвөг дээдсээ үгүйсгэн гутааж байгааг, хэн нь энхрий янагаа араар нь тавьж байгааг тэр нэвт харна, мэднэ. Тэгээд тэр бүхэнтэй эвлэрч үл чадна, өөрийнхөөрөө дуулж, адарч, сөргөж, өөрийнхөөрөө агсамнан цамнаж гарах нь тэр. 

	“...Худлаа инээж долигоносон зусар бялдууч уянгалал

	Хулхинд сарнай ургуулсан сохор зоосны шүлгүүд минь...”

	...Хэтэрхий дассан ертөнцийн хавар нь ирэхээр хөөрхий 

	Хэнээс ч асуусан олдохгүй бол намайгаа уучлаарай...”

	Бичсэн ганц “улс төр, иргэний уянга” нь энэ.

	 

	* * *

	Тэр хүмүүстэй, нийгэмтэй зөвхөн зөрчилдөөд зогсохгүй, тэднийг хатгаж, өдөж, шоглон даажигнана. Ахуй амьдралын аар саархан бэрхшээлийн өмнө өчүүхэн сул дорой гэдгээ батлан илэрхийлж, хүзүүгээ найр тавьж өгөөд, сайн дураараа дөнгө, хударга, буулгыг  хайр гамгүйгээр зүүлгэж, илжиг мэт, шар мэт юуг ч бодож сэтгэхгүйгээр, мөрөөдөн тэмүүлэхгүйгээр зүтгэцгээж буйг нь хараад, бас ертөнцийн гоо сайхны өмнө тийм байдалтайгаар өчүүхэн ч анзааргагүй аж төрцгөөн буйг нь хараад уур хилэн нь бадарна. 

	Зүдүүр зовлонгоо сөрж чадахгүй болохоор

	Борви өвдөг нь сөгдөн нугарсан байна...

	Зүрх сэтгэл нь шаналан тарчлаагүй болохоор

	Боолын гинж бүгдэд нь зохисон байна...

	Тэгээд өөрт нь ч бас тийм боолын гинж зүүлттэй байгааг гэнэтхэн анзаарахаараа бүр ч тэсгэлгүй аашилж цамнаж гарна. Агсамнан үсчинэ. Тэгснээ найраг шүлгээ, зөвхөн тэр найраг шүлгээ л аргадан тайтгарна.

	Залуугийн минь шүлэгт хөгшин хүний буурал байвал

	Залуугаараа намайг үхчихсээн гэж хундага өгөлгүй алгасаарай.

	Найраг шүлэг минь архины охь шиг часхийж байг

	Нацистын парад, генералын команд шиг тас няс байг

	Шүршихэд бэлэн автомат буу шиг цэнэгтэй байг

	Чүдэнз хавирсан шатахууны гал шиг тэсрэлттэй байг

	Зэв, Сүбээдэйн майга сэлэм шиг гялбалзсан хурц байг

	Зэрлэг согоо эргэж харах мэт уянга гунигийн зурагтай байг

	Ер нь та нарт онгирсон ч яадгийм, сагсуу байг

	Есөн хайрхан догширч бөөлсөн онгод байг

	Завилсан бурхад залбирч тахисан тэнгэр байг

	Задарсан тархийг шалба гуядмаар ойворгон ч байг

	Залуу явахдаа хөгшин хүн шиг сургаал бичээгүй л байвал

	Захын нэг муу төрийн соёрхолт миний дэргэд юу юм бэ?

	 

	* * *

	Гэвч яг үнэндээ эцсийн эцэст, орчлон ертөнцийн бүхий л юм үзэгдлийн эмх замбараагүй, хачин хаос оршихуйд байх ер бусын хачин, магадгүй жинхэнэ учир шалтгааныг нь яруу найрагч барьж авсан нь тэр байх аа магад. Яагаад гэвэл, тэр цагт,

	“...Сарнайн илтэс шиг зөөлхөн алгандаа нуусан 

	                  аз жаргалыг минь чи тэгэхэд

	Салхин дундаа сэмээрхэн цацчихаарай...” гэж буй юм. Магадгүй энэ орчлонгийн жинхэнэ учир шалтгаан чухам үүнд л нуугдаж буй байх.

	Мань хүнийг олонх хүн их муу хүн гэж боддог байхаа магадгүй. Харин түүний хувьд олонх хүмүүс “Бөөсгий засдаг том том хутгатай бөөн адуу шиг” дажганасан, хайхрамжгүй хүйтэн хүмүүс байдаг шиг ээ.

	2016 оны 1 сарын 30.

	 


Жич: 

	Б. Номинчимэдийн гэргий зохиолч, яруу найрагч, орчуулагч Дашийн Оюунчимэгийн бичсэн “Оройн ганц мод” роман Улаанбаатар хотын номын дэлгүүрүүдэд зарагдаж байгааг дуулгая. “Номын хүрээ” уншигчаар уг зохиолын эхний бүлгийг уншиж үзэх боломжтой.

	
Баасангийн НОМИНЧИМЭД

	 

	Говь˗Алтай аймгийн Халиун сумын уугуул. 

	Сэтгүүлч, зохиолч.

	 

	Бичсэн ном

	˗ “Аригбөх хаан” 

	˗ “Эгнэшгүй нөхрийг олов”, 

	˗“Энэтхэг дэх Их Монголчуудын түүх”, 

	˗ “Хантайширын цадиг хууч оршвой”,  

	˗ “Зэв, Сүбээдэйн ялгуулсан аян”, 

	˗ “Айн˗Жалудын домог” түүхэн тууж, 

	˗ “Хөх илдийн очис” түүхэн роман

	˗ “Бурхан мэт насанд нь” 

	˗ “Монголоо нэхэж буй Монгол”

	˗ “Эрхэм дээд зарчмууд: Чингис хааны алдар суу, агуу ялалтын нууцууд.

	 

	 

	Редакторласан ном

	˗ Жак Уэтерфорд “Монголын их хатдын нууц 

	товчоо”

	˗ Роберт Весс “Хүннүгийн хаан Аттилагийн 

	удирдахуйн ухааны нууц”

	˗ Ж.Ж. Толкейн “Бөгжний эзэн” туульсын зохиол

	˗ Р. Киплинг “Шидэт толгодын савдаг” зэрэг орчуулгын болон дотоодын уран зохиол, сэтгүүлзүйн нийт 100 гаруй ном редакторласан.

	 

	Ажлын туршлага

	˗1987˗1991 онд Говь˗Алтай аймгийн Бугат сумын 

	Хонь үржлийн фермд хоньчин, 

	˗ 1995˗1996 онд “Өдтэй бичиг” сонинд сурвалжлагч, 

	˗1996˗1999 онд МАХН˗ын Удирдах зөвлөлд 

	Хэвлэлийн төлөөлөгч, 

	˗1999˗2000 онд “Үнэн” сонинд албаны дарга, 

	˗2000˗2003 онд МОНЦАМЭ агентлагт Дотоод мэдээллийн газрын дарга, Ерөнхий редактор, 

	˗2003˗2008 онд МОНЦАМЭ агентлагийн Вашингтон хот дахь тусгай сурвалжлагч, ˗ Америкийн Монголчуудын “Даяар Монгол” сонины эрхлэгч,

	˗2008˗2013 онд МОНЦАМЭ агентлагийн орлогч дарга, “МОНЦАМЭ мэдээ” өдөр тутмын сонины Ерөнхий эрхлэгч зэрэг ажлуудыг хийж байв.

	Сэтгүүл зүйн бүх төрлөөр бичдэг. МСНЭ˗ийн гишүүн. 

	 

	Шагнал урамшил

	˗Хөдөө аж ахуйн тэргүүний ажилтан,

	˗Хэвлэл, мэдээллийн тэргүүний ажилтан,

	˗Шилдэг нийтлэлд олгодог Ц.Балдоржийн нэрэмжит шагнал, 

	˗МСНЭ˗ийн Шилдэг уран бүтээлийн шагнал, 

	˗Алтангадас одон болон бусад медаль. 

	 

	Номын талаарх санал зөвлөгөөг доорх утас, хаягаар ирүүлнэ үү.

	 

	Утас: 98989959, 98989948

	Е˗майл хаяг: nominch2014@yahoo.com, 

	Блог: www.greathistory.blogspot.com, 

	www.facebook.com/nominchimed

	 


2016 оны хэвлэлийн Хэвлэн нийтлэлийн мэдээлэл:

	Б. Номинчимэд

	 

	БУРХАН МЭТ НАСАНД НЬ

	 

	Хянан тохиолдуулсан Д. ОЮУНЧИМЭГ

	Зураач Б. ТӨРМӨНХ

	Хэвлэлийн эхийг Н.БАТ

	“Хөх дэвтэр” хэвлэлийн газар

	Улаанбаатар хот 2016 он

